
Нэгдүгээр анги

	 

	 

	I

	 

	За, ноёнтон минь, Генуя, Лукка хоёр Бонапарте овогтны эдлэн болсон гэнэлээ шүү. Бид дайтаж байгаа маань үнэн гэдгийг хэрэв та одоо хүлээхгүй юм бол, хэрэв та тэр буруу номтны (буруу номтон гэдэгт нь би, нээрэн, итгэж байгаа юм шүү) хамаг муухайг, хамаг аюулыг дахин өмгөөлөх гэж оролдох юм бол би үүнээс хойш таныг танихгүй гэдгийг, та бас хэлдэг чилэнгээ, миний найз, миний үнэнч боол биш гэдгийг танд хэлчихье гэж францаар хэлээд: — За, сайн л биз дээ гэснээ дахин францаар: — Би таныг сүрдүүлчих шиг бололтой гэснээ: — Суугаад ярь даа гэж 1805 оны 7˗р сард эзэн хааны эх Мария Федоровнын дотно хүн бөгөөд ордны хэргэмт авхай хэн бүхний мэдэх Анна Павловна Шерер өөрийнхөө үдэшлэгт бусдаас түрүүлэн ирсэн ихэрхүү тушаалархаг Василий ноёныг угтаж авахдаа өгүүлжээ. Ойрын хэд хоног Анна Павловна ханиалгаж, өөрийн нь хэлж байгаагаар бол грипп1 (грипп гэдэг үг тэр үед цөөн хүн хэрэглэдэг шинэ үг байсан санж) өвчин тусаад байгаа гэнэ. Өнөө өглөө улаан хувцастай зарцаар дамжуулан тараасан зурвастаа уригдсан хүмүүст ялгаагүй бичсэн нь:

	Хэрэв Гүн (буюу ноён) танд үүнээс илүү юм тохиолдохгүй бол, хэрэв таны бие орой, хөөрхий эмэгтэйн дэргэд энэ үдшийг өнгөрүүлэхээ төвөгшөөхгүй бол миний бие таныг 7 ба 10 цагийн хооронд манайхаар морилон ирэхэд тань маш их баярлах билээ. Анна Шерер гэж францаар бичсэн байжээ.

	Харин ордны хүмүүсийн өмсдөг, саа хатгамалласан ёслолын хувцастай, оймс шаахайтай, хэдэн одонтой тунгалаг байрын хавтгай царайтай ноён тэгж угтуулсандаа огт зоволгүй:

	— Бурхан минь, яасан ч ширүүн угталт вэ? гэж францаар хариулав.

	Манай өвөгчүүлийн ярьж чаддаг байснаас ч зогсохгүй, бодож чаддаг байсан франц хэлээр тэр хүн ус цас шиг хариулж байх нь ихсийн хүрээлэн ба хааны ордны хавьд насныхаа ихэнхийг өнгөрөөсөн томоохон хүний үг ярианд байдаг намдуу бөгөөд ачирхаг аялгуутай ажээ. Ирсэн ноён, Анна Павловна руу ойртон очиж, үнэрт ус ханхалсан, гялгар халзан дагзаа тонгойлгон дөхүүлж гарыг нь үнсээд диван2 дээр очиж тавтай суув.

	Юуны өмнө, хонгор найз минь, бие чинь ямар байна хэлээч? гэж францаар хэлснээ: — Намайг тайтгаруулаад өгөөч, хэмээн хүндэтгэх, энэрэх ёсны нь цаанаас, үл тоомсорлох, тэр ч байтугай дооглох аялгуу цухалзсан дуугаар, хоолойныхоо өнгийг өөрчлөлгүй асуув.

	— Сэтгэлийн хувьд зовж байхад... бие яаж ч эрүүл байх билээ дээ? Ийм цагаар ер нь голдоо нүхтэй хүн тайван байж чад аа гэж үү! хэмээгээд:

	— Таныг өнөө үдшидээ манайд байна байх гэж найдаж болно биз гэж Анна Павловна асуув.

	— Английн элчний баярыг яа гэж? Өнөөдөр чинь гурав дахь өдөр шүү дээ. Би бас тэрүүгээр үзэгдэлгүй горьгүй, охин маань дайрч ирээд намайг авч явах юм гэж ноён хэлэв.

	— Энэ удаагийн баярыг хойшлуулъя байз гэж санасан юм сан гэснээ францаар: — Нээрэн, энэ олон баяр, галын наадам чинь тэсэхийн аргагүй юм болж байна шүү гэв.

	— Хэрэв ийм хүсэлтэй байсныг таньж мэдэцгээсэн сэн бол энэ баярыг хойшлуулах л байсан байх гэж түлхээстэй цаг дуугарч орхидог шиг заншлаа дагаж Василий ноён өөр бусдыг итгээсэй гэж хүссэн байдалгүйгээр хэлжээ: — Новосильцовын мэдээг аваад юу гэж шийдсэн бэ? намайг зовоолгүй хэлээд өгөөч. Та цөмийг нь мэдэж байгаа шүү дээ:

	— Юу ч гэх юм билээ дээ? гэж уйтгарласан хүйтэвтэр дуугаар ноён өгүүлснээ францаар: — Юү гэж шийдсэн бэ? гэнэ ээ. Юу гэх вэ дээ. Бонапартын хөлөг онгоц ч эргэхээсээ өнгөрч, бид ч эргэхээ байхад бэлэн байна гэж шийдсэн дээ гэж Василий ноён ярихдаа, хуучин жүжгийн үгийг давтан байгаа жүжигчин шиг ямагт залхуутай ярьдаг байжээ. Харин, Анна Павловна Шерер хэдийгээр дөчин настай боловч маш цовоо хөгжилтэй хүн ажээ.

	Аливаа зүйлийг санаачлагч байх нь нийгэмлэгийн дунд тэр авгайн эвлэх суурь болсон бөгөөд тэр байдлыг нь мэддэг хүмүүсийн найдварыг тэслэхгүйн тул өөрөө хүсэл сонирхолгүй байгаа зарим үедээ ч гэсэн арга буюу санаачлагч болон хувирдаг байжээ. Анна Павловнын нүүрэн дээр дүрсгүй хүний шинжтэй үл мэдэг инээмсэглэл байнга тодордог нь хэдийгээр өнгө нь харьсан түүний царайд зохидоггүй боловч түүнийгээ засахыг хүсдэг ч үгүй, чаддаг ч үгүй, засах хэрэгтэй гэж боддог ч үгүй, эрх хүүхэд шиг өгөхөөр дөм дутагдлаа үргэлж мэдрэн байгаа төлөвийг нь тодорхойлдог билээ. Улс төрийн ажиллагааны тухай ярианы дундуур Анна Павловна эгдүү нь хүрсэн бололтой:

	— Ай! Тэр Австрийн тухай над ярьсны хэрэггүй. Магадгүй, би юу ч ойлгохгүй байгаа байж. Гэвч санаснаа хэлэхэд, Австри хэзээнээс дайн дажин хүсээч үгүй, одоо ч гэсэн хүсэхгүй л байгаа даг. Ухаандаа, биднээс урван тэрсэлж байгаа нь тэр. Орос орон дангаараа Европын өмөг аврал нь болох ёстой болжээ. Манай буянт эзэн өөрийн өндөр үүргийг мэддэг болохоор, түүндээ үнэнч байх нь магад. Миний ганц итгэл гэвэл энэ дээ. Бид бүгдийн сайн санаат, сайхан сэтгэлт эзэн хаан энэ дэлхий дээр агуу их роль3 гүйцэтгэх ёстой билээ. Өөрөө нэгэнт ийм нигүүлсэнгүй, энэрэнгүй байгаа хойно, одоо тэр айхавтар яргачин зандалчин дүрийг олоод, улам ч аюултай болж байгаа хувьсгалын гидрийг нугаслан дарахад нь тэнгэр бурхан ч гэсэн түүнийг орхилгүй тэтгэн туслах болно. Үнэн зөвтийн цусыг бид дангаараа л олж хүртэхээс, өөр хэнд найдах вэ дээ? Хэлээд өгөөч... Англи арилжаа наймаандаа болоод эзэн хаан Александрын сэтгэл санаа нь өндөрт хүрч, ойлгож чадахгүй Мальт арлыг цэвэрлэхээс татгалзсан байхыг нь харахгүй юу? Манайхны хөдлөх болгонд л заавал саад болж мууг маань үзэх сэн гэж сурвалжилж суудаг хойно доо. Тэд Новесильцовт юу гэж вэ? Юу гээч үгүй байна шүү дээ. Хувьдаа гэж юу ч хүсээгүй, харин энх тайвны төлөө бүхнийг хүссэн манай эзэн хааны биеэ боддоггүй сэтгэлийг тэд ойлгоо ч үгүй нь, ойлгож чадах ч үгүй нь. Тэгээд тэд юу амлаж вэ? Юу ч амлаагүй байна. Амласандаа ч хүрэхгүй шүү дээ. Пруссийнхэн Бонапартыг ялагдашгүй жанжин гэж зарлаж амжаад, түүний эсрэг Европ бүхлээрээ ч гэсэн юу ч биш гэж байна... Гардемберг ч гэх шиг, Гаугвиц ч гэх шиг, би тэдний нэг ч үгэнд итгэдэггүй шүү гэснээ францаар: — Пруссийн тэр улиг домог болсон төвийг сахих байдал гэгч бас ёстой нэг хавх байгаа юм даа гээд: 

	Одоо би зөвхөн бурхан тэнгэр болоод, эрхэмсэг хааныхаа гэгээн сүмд дээд заяанд л итгэдэг хүн. Энэ хаан ч Европыг аварна л даа... гэж яриад, ингэж эгдүүцэн ярьснаа дооглосон байртай инээмсэглээд, дуугүй болбол, Ноён инээмсэглэн:

	— Миний бодоход, хэрэв таныг манай хонгор Винценгеродийн оронд явуулдаг сан бол та прусс вангийн зөвшөөрөх үгийг өөрийн хүчит түрэлтээр гаргуулчих байж дээ. Та тун уран үгтэй юм гэснээ, — Надад цай өгнө үү? гэв.

	— Одоохон гээд францаар: — Товчилбол гэснээ, тайвшран: — Өнөөдөр манайхаар онцын сонин хоёр хүн ирнэ. Францын шилдэг язгууртны нэг гээд францаар: — Вигонт4 Мортемар жич хэлэхэд монмарансынхантай садан юм шүү дээ. Роганыхныг дамжиж гэж хэлээд: — Энэ ч гадаадынхны дотроос ёстой сайн нь шүү. Бас аббат5 Морио ирнэ. Тэр гүнзгий ухаантныг та таних уу? Эзэн хаан хүлээн авч уулзсан юм шүү. Та мэдсэн үү?

	А Хэрэв тийм бол ч би их л баярлах байна, гээд хэдийгээр одоо лавлан асуух гэж байгаа зүйл нь энд хүрч ирсэн явдлын нь гол зорилго байсан боловч, дөнгөж сая санаанд нь орсон юм шиг хачин тоомсоргүй маягтай, францаар: — Эзэн хааны тайх гэснээ. Барон функийг Венед нэгдүгээр нарийн бичгийн даргаар томилуулах санаатай байгаа гэдэг үнэн үү?

	Тэр барон ч олиггүй амьтан харагдана билээ дээ.

	— Василий ноён энэ ажилд хүүгээ томилуулах санаатай байсан боловч, өөр улс эзэн хааны тайх Мария Феодоровнаар дамжуулж, бароны ашиг тусын үүднээс тэр байрыг булаацалдаж байгаа юм санжээ.

	Эзэн хааны тайх чухам юуг таалж хүсэх тухай би ч гэсэн, өөр хэн ч гэсэн, хэлэлцэх ёсгүй гэсний тэмдэг болгож, Анна Павловна нүдээ бараг аньснаа, францаар:

	— Барон Функийг императорын тайхад дүү нь танилцуулж өгсөн юм билээ гэсэн энэ хэдхэн үгийг л гунигтай, зэвүүн аялгуугаар хэлэв. Эзэн хааны тайхыг нэрлэн хэлэх үедээ Анна Повловнын царайнд чин үнэнч байдал ба хүндэтгэлийн төлөв, өчүүхэн төдий гунигийн хамт нийцэж, туйлын гүнзгий бөгөөд итгэлтэйгээр илрэв. Энэ бол өөрийн эрхэмсэг дээд ачтаны тухай ярих бүрд нь тэгж илэрдэг төлөв ажээ. Тэр нь эзэн хааны тайх барон функед асар их хүндэтгэлийг соёрхон үзүүллээ гэж цааш нь францаар хэлээд дахин л гунигтай шинж нүдэнд нь тодров. Ноён, хэнэг ч үгүй, дуугүй болжээ. Анна Павловна, ордны хүний овыг бүсгүй хүнийхтэй хослуулан нарийн ухаан гаргаж, эзэн хааны тайх өмнө таалагдсан хүний тухай хамаагүй зоримог үг хэлсэн ноёныг дайран шоолохын хамт, сэтгэлийг нь засан аргадахаар шийджээ.

	— Жич таны гэр бүлийн тухай ярья гэж францаар хэлснээ:

	Таны охин гэрээс гардаг болсноосоо хойш гээд бас францаар: — Нийт олны бахархал болж байна. Танай охиныг тунгалаг өдөр шиг гэгээн сайхан гэж ярьцгаах юм гэвэл ноён хүндэтгэл талархлын тэмдэг болгож бөхөсхийв.

	Анна Павловна минут хэртэй дуугүй суусныхаа дараа, улс төрийн ба ихэс дээдсийн яриа дуусаж, одоо амин хувийн чин сэтгэлийн яриа эхэлснийг үзүүлэх гэсэн мэт, ноён руу ойртоод, эелдгээр мишээн: — Амьдралын жаргал зарим үед шударга бусаар түгээгдэх юм гэж би олонтоо боддог юм. Ямар заяагаар танд тийм сайхан хоёр үр олдов оо. (Анатолийн нөгөөдөх хоёр нь шүү дээ, танай тэр бага хүүд чинь би дургүй, гэж хөмсгөө өргөөд хэнэггүй нэмж хэлэв) Тийм сайхан хүүхдүүд харин та, үнэний нь хэлэхэд, тэр хоёроо юман чинээ бодохгүй байна. Тэгээд ч, заяа чинь гомдоод байгаа юм гэж хэлээд бишрэн гайхсан мишээлээр инээмсэглэв. Яая гэх бэ? Лафатер, намайг, эцэг эхийн элбэрлийн булчирхайгүй хүн гэхсэн биз гэж ноён хариулав.

	— Битгий алиалаад байгаач. Би тантай сүрхий үнэнээсээ ярья гэж бодсон юм. Танай бага хүү сэтгэлд нэг л тохиромжгүй гээч. Танд гэж хэлэхэд (Анна Павловнын царайд нөгөө гунигт төлөв тодров. Түүний тухай эрхэмсэг хатны дэргэд ярилцсан юм. Таныг өрөвдөцгөөж л байна билээ...

	Ноён дуугүй суухад, цаад авгай бас л дуугүй боловч, тун ноцтойгоор харж, хариу хүлээв. Василий ноёны нүүр үрчийсхийлээ.

	— Яая гэх вэ дээ? гэж чүү чаа дуугарснаа: — Тэднийг хүмүүжүүлэхийн тул би эцэг хүний хийх ёстой бүхнийг хийсэн, гэтэл хоёр хүү маань хоёулаа тэнэг амьтан болжээ. Ипполит нь, яах вэ, зүгээр амарлингуй тэнэг юм. Харин Анатоль нь дүрсгүй тэнэг юм. Ялгаа нь л энэ дээ гэж урьд урьдынхаасаа арай өөрөөр, арай тодоор инээмсэглэх сацуугаар, амныхаа ойролцоо үрчлээнд ямар нэгэн гэнэтийн бүдүүлэг бөгөөд зэвүүн шинж оруулав.

	— Тан шиг улсад яагаад үр заяана вэ. Хэрэв та эцэг байгаагүй сэн бол, би таныг аль ч талаар зэмлэх үндэсгүй байх сан, гээд Анна Павловна хоёр нүдээ бодлоготойгоор өргөлөө.

	— Би таны үнэнч боол, танд л гэж үнэнээ хэлэхэд, миний хэдэн хүүхдүүд˗миний амьдралын тээр, миний хэдэн хүүхэд се sont les entraues de mon existence миний ганц лай. Ингэж би өөртөө тайлбарладаг юм. Яая гэх вэ дээ гэж ноён орос, францаар хольж өгүүлээд, дуугүй болж, хувь заяандаа ямар ч гомдолгүй захирагдсан гэдгээ дохиогоор үзүүлжээ.

	Анна Павловна ч бодлого болсноо:

	— Та өөрийнхөө бэрх хүү Анатольд эхнэр авч өгье гэж бодоогүй явж л дээ. Хадамд очоогүй хөгшин хүүхнүүд хүнийг гэрлүүлэх хэнээтэй гэлцдэг юм. Би тийм гэмтэй гэж өөрийгөө хэлж чадахгүй нь. Гэвч надад нэг охин бий юм сан. Эцэгтэйгээ таарахгүй тун зовж байгаа амьтан. Болконская гэж манайхны хамаатан ноёгтойхон доо. 

	Василий ноён ихэс дээдсийн адил ойлгомж түргэн, ой сайнтай учир толгойгоо тэр дор нь хөдөлгөж, энэ тухайн мэдээллийг анхааралдаа авснаа илэрхийлсэн боловч, даруй хариу өгсөнгүй. Гэвч өөрийн бодол санааны гунигт эрчмийг татаж дийлсэнгүй бололтой,

	— Үгүй, энэ Анатоль надаас жилд 40 000˗ийн үрлэг гаргадгийг та мэдэх үү? гээд хэсэг дуугүй байснаа:

	— Хэрэв энэ янзаараа үргэлжилбэл таван жилийн дараа юу болох вэ? Эцэг болсны ашиг энэ ажээ. Танай тэр дагина чинь баян юм уу?

	— Эцэг нь их ч баян, тун ч харамч. Тосгонд суудаг юм шүү дээ. Яагаа вэ дээ. Нөгөө, таалал болсон эзэн хааны үед огцорсон, нэр цуутай Болконский ноён байхгүй юу... «Прусс ван» гэдэг хочтой. Уг нь тун ухаантай хүн. Гэм нь л этгээд зантай, хэцүү хүн дээ гээд францаар: — Тэр охин, хөөрхий, хөсрий чулуу шиг шаналж суугаа амьтан байгаа юм гэснээ: — Ах нь Кутузовын адъютант юм гэнэ лээ. Яагаа вэ, саяхан Мейнентэй суугаагүй юу, тэр шүү дээ. Өнөөдөр манайхаар ирнэ ээ гэвэл ноён хотор Апет минь сонсооч гэж францаар хэлээд гэнэт наад авгайнхаа гараас барьж, яагаад ч юм доош нь татан энэ хэргийг бүтээж өгөөч, тэгвэл би үүрт таны чин үнэнч боол. (Миний ахлагч надад бичдэг ёсоор амгалан гэж францаар өгүүлээд: — амгалан)

	Тэр бүсгүй ч баян сайн эцгийн охин байгаа юм байна. Над хэрэгтэй бүхэн л бүрдсэн юм байна даа гэв.

	Тэгээд хүн хүнээс гоц чөлөөтэй, эрээгүй, уран хөдөлгөөнөөрөө авхайн гараас барьж үнсээд, үнссэнийхээ дараа кресло6 дээр хажуу тийшээ буруу харж лаглайн суугаад гарыг нь ганхуулан хөдөлгөсхийв.

	— Байз гэж Анна Павловна санаашран хэлэв. Би Болканскийн эхнэртэй өнөөдөр ярьчихъя. Хэрэг нэг тийш болж юун магад гэснээ францаар: — Танайхаар эхэлж хөгшин хүүхнүүдийн мэргэжил олж авъя!

	 

	 

	II

	 

	Анна Павловнын зочлох өрөөнд зочид аажмаар цугларч эхлэв. Петербургийн дээд ямбатан, нас, байдал зан авираар харилцан адилгүй боловч, оршин ахуй нийгмийн сууриар адилхан хүмүүс цугларчээ. Эцэгтэйгээ хамт элчний баярт очихоор дайрч ирсэн Василий ноёны охин, гуа сайхан Элен ч ирлээ. Тэр хүүхэн шифр зүүж найрын платье7 өмсжээ. Петербургийн хамгийн үзэсгэлэнтэй бүсгүй гэж алдаршсан бөгөөд ноднин өвөл хадамд очоод одоо жирэмсэн учир ихсийн хүрээлэнгийн томоохон баяр ёслолд очдоггүй боловч жижиг үдэшлэгүүд дээр ирсээр байгаа, нас залуу биеэр бага Болконская ноёгтой ирлээ. Василий ноёны хүү Ипполит ноён Мортемартай ирж түүнийг танилцуулав. Аббат Морио ба бас бус олон зочин иржээ.

	― Та одоохондоо манай нагац эгчтэй уулзаагүй юу гэх юм үү эсвэл: Танихгүй юү гэж Анна Павловна ирсэн, хүн бүхнээс асуугаад, зочид цуглах үеэр өөр өрөөнөөс гарч ирсэн, өндөр банттай, бяцхан эмгэн тийш намбатай дагуулан очоод хараагаа зочноос нагац эгч рүүгээ аажмаар шилжүүлэн ирсэн хүний нэрийг хэлээд тэднийг орхиж явдаг байжээ.

	Хэн ч мэдэхгүй, хэнд ч сонирхолгүй бөгөөд хэрэггүй нагац эгчид баяр хүргэн мэндлэх ёсыг зочин бүхэн гүйцэтгэсээр байлаа. Анна Павловна энэ баяр хүргэлтийг гунигт хийгээд ёслолт байдлаар чив чимээгүй сайшаан ширтэж байв. Нагац эгч нэгэн хэвийн өгүүлбэрээр хүн бүхний эрүүл мэндийг лавлаж өөрийнхөө эрүүл мэндийн тухай яриад, дараа нь ойроос ашгүй, бурхны авралаар, сайжирч байгаа эрхэмсэг хатны эрүүл мэндийн тухай ярьж суулаа. Эмгэнтэй мэндлээр ирсэн хүн бүхэн уг ёсыг гүйцэтгээд заавал биелүүлэх ёстой хүнд хүчир үүргээ биелүүлэн давсандаа сэтгэл амарч, энэ үдэш дахин нэг ч удаа ойртон учрахгүйн тул хэтэрхий яарсан төлөв үзүүлэхгүйг хичээн, эмгэнээс холдоцгоож байжээ.

	Залуу ноёгтой Болконская алтан саа хатгамалласан хилэн уут дээр оёж нэхэж байсан юмаа аваад иржээ. Харлаагүй сахалтай, дээд талын хөөрхөн уруул нь шүднээсээ үл мэдэг богино бөгөөд туйлын аятайхан сөхөгдөж, улам ч хөөрхнөөр түмбийсхийж доод уруултайгаа нийлэх ажээ.

	Аргагүй сайхан хүүхнүүдийн юм бүхэн нь сайхан харагддагчлан богино уруул ангайсхийсэн ам нь үүний онцлог шинж боллоо. Жирэмсэн байдлаа ийм хөнгөн давж яваа, эрүүл энх шинж цовоо сэргэлэн аашаар төгс, ирээдүйн энэ хөөрхөн эхийг харахад хэн бүхний сэтгэл тэнийнэ. Ахмад хүмүүс ч тэр, уйтгарлаж гуньсан залуус ч тэр, хэн нь ч гэсэн энэ бүсгүйтэй хэсэг зуур цуг байж жаал зугаа юм ярилцах үедээ өөрснөө, түүнтэй адил цовоо сэргэлэн болох шиг болдог байжээ. Хэн түүнтэй ярилцаж, үг бүхнийг нь дагах, гэгээн инээмсэглэл цаг ямагт гялалзан ярайх, цагаан шүдийг нь үзнэ. Тэр хүн, өөрийгөө чухам тэр үест тун сайхан зантай байлаа гэж боддог байжээ. Хүн бүхэн тэгж боддог билээ.

	Ажлынхаа цүнхийг бугуйндаа тохсон жижигхэн ноёгтойн платьегаа хөгжилтэй зассаар, жижигхэн шаламгай алхаагаараа ширээ тойрч, мөнгөн самоварын дэргэдэх диван дээр суухад, түүний хөдлөх гишгэх бүр нь өөрт нь ч тэр, өрөөл бусдад ч тэр зугаа цэнгэл мэт ажээ.

	— Би оёж байгаа юмаа аваад гарсан гэж уутаа нээх зуураа нийтэд хандан францаар өгүүлээд: Надаар арай тоглоогүй биз дээ. Бага хэмжээний үдэшлэг гэж та над бичсэн шүү дээ. Би ингэж нэмнээд ирсэн юм сан гэж эзэгтэйд францаар хэлээд хөхнөөсөө доогуур өргөн туузаар даруулж бүсэлсэн нарийн шаан хажаастай дэгжин саарал платьегаа үзүүлэхийн тул хоёр гараа дэлгэтэл, зүгээр, зүгээр, Муса, ямар ч л гэсэн та хамгийн дэгжин нь л байх юм даг гэж Анна Павловна хариулав. Ноёгтой дуугаа өөрчлөлгүй:

	— Хар хүн маань намайг хаяад явах гэж байгаа шүү дээ, үхэл зовлон руу л явах юм байх, энэ бузар дайнаар яах гэсэн юм бэ хэлээд өгөөч гэж Василий ноёнд францаар хэлснээ хариу дуулалгүй Василий ноёны охин гуа сайхан Элен рүү хандав.

	— Энэ жижигхэн ноёгтой яасан хонгор амьтан бэ? гэж Василий ноён Анна Павловнад францаар шивнэн өгүүлжээ.

	Жижиг ноёгтойн дараахан, засмал үстэй, нүдний шилтэй, тэр цагийн ёс дагуулж хийсэн цайвар өмдтэй, өндөр жаботой, бор фрактай, махлаг бүдүүн биетэй залуу орж ирэв. Энэ залуу бол Екатеринагийн үед том ноён агаад одоо Москва хотноо нас эцэс болж байгаа Безухов гүний хүү билээ. Энэ залуу гадаадад хүмүүжиж байгаад саяхан ирсэн, одоохондоо алба ажилгүй танхи бөгөөд анх удаа олны үдэшлэгт оролцож байгаа нь энэ ажээ. Анна Павловна өөрийн ордон дахь хамгийн доод хэргэмийн хүмүүст хамаарах толгой дохилтоор түүнтэй мэндлэв. Гэвч хэдийгээр ийм доод чанарын мэндлэлтээр угтсан боловч орж ирсэн Пьерийг хармагц Анна Павловнын царайд, ямар нэгэн, байр сууриа олоогүй, аварга том юмыг үзсэн хүний нүүрт илэрдэг сэтгэл зовнин эмээх шинж үзэгджээ. Нээрэн ч Пьер, энэ тасалгаанд байгаа эрэгтэйчүүдээс биеэр том боловч, тэр эзэгтэйн айн эмээх шинж үүнд холбогдсонгүй, харин Пьерийг энд цугларсан бусдаас содон болгож байгаа түүний ухаалаг бөгөөд ажигламтгай, төрөлхийн цэвэр, зовомтгой харцаас, зөвхөн тэр харцаас шалтгаалан үүсжээ.

	— Эрхэм Пьер та хөөрхий муу өвчтөнийг эргэхээр ирсэн чинь тун сайхан билээ гэж Пьерийг нагац эгч рүүгээ хөтлөн ойртуулах зуураа, цаад эгчтэйгээ аймтгай ширвэлцэж, Анна Павловна хэлжээ. Пьер амандаа нэг юм хэлсэн болоод ямар нэгэн зүйлийг эрсэн бололтой нүдээ тал тал тийш эргүүлэв. Жижиг ноёгтойг үзмэгц толгойгоо дохих хоорондоо ойр дотнынхоо хүнийг үзсэн мэт баяр хөгжил болон инээмсэглээд, нөгөө хөгшин рүү ойртон очлоо. Анна Павловна айж зовох нь аргагүй байжээ. Пьер эрхэмсэг хатны эрүүл мэндийн тухай эмгэний яриа гүйцээгүй байтал түүнээс холдов. Анна Павловна ухаан алдаж цаад залууг зогсоохын тул та аббат Мориог мэдэх үү? их сонин шүү гэж хэлэв.

	— Тийм, тийм мөнхийн энх тайвны төлөвлөгөөний нь тухай би дуулсан юм байна. Даанч бүтэхгүй төлөвлөгөө байна билээ.

	Анна Павловна ямар нэг хариу хэлэхийн тул

	— Тийм гэж үү? гээд гэрийн эзэгтэйн үүрэгт ажил руугаа шилжин орох гэтэл Пьер дахин нэг алдаа хийжээ. Түрүү, ярьж байсан хөгшний үгийг гүйцэд сонсолгүй яваад өгсөн нь одоо харин, өөрийг нь орхин явах ёстой эмэгтэйг яриагаараа уян зогсоожээ. Тэр залуу толгойгоо бөхийлгөөд, том хөлөө зайтай тавьж аббатын төлөвлөгөөг чухам яагаад хоосон зүйл гэж үзсэнээ нотлон ярьж гарлаа

	— Энэ тухай жич ярья гэж Анна Павловна инээмсэглэн хэлжээ.

	Тэгээд амьдралын учир зүй мэдэхгүй залуу хүнээс салахчаан болж, гэрийн эзэгтэйн ажиллагаанд эргэн ороод хаана яриа суларсан газар тусламж үзүүлэхэд бэлнээр олны яриаг чагнан ажсаар байв. Нэхмэлийн үйлдвэрийн эзэн ажилчдаа байр байранд нь суулгаад үйлдвэр дотуур алхлах завсраа, зогссон буюу эсвэл хавиралдаад, чихэнд чийр болон чахарсан ээрүүлийг харж, яаруу очмогцоо зогсоохыг нь зогсоож, хөдөлгөхийг нь хөдөлгөдөг шиг, Анна Павловна зочлох өрөөгөөрөө холхиж нам гүм болсон буюу эсвэл хэтэрхий их ярьсан дугуйлан руу очоод, нэг үгээр юм уу, байр солилтоор, дахин жигд хэвийн ажиллагаатай яриа хөөрөөний машин болгож хөдөлгөн авай. Энэ бүх явдлынхаа завсар Пьерээс онцлон сэрэмжлэх нь илэрхий билээ. Ярьж байгааг нь сонсох гэж, Мортемар луу ойртоход нь, мөн аббат ламын ярьж суусан нөгөө дугуйлан руу очиход нь, Анна Павловна, түүний хойноос ширтэн ажсаар байлаа. Гадаад улсад хүмүүжиж байгаад ирсэн Пьерийн хувьд бол Анна Павловнагийн энэ үдэшлэг орос нутагтаа үзэж байгаа анхны нь үдэшлэг санж. Энд Петербургийн бүх сэхээтэн цугласан гэдгийг тэр мэдэх учир, түүний нүд нь тоглоомын лангуунд орсон хүүхдийн нүд шиг эрээлжилж, тал тал тийшээ салгардан тусаж байв. Сонсож болох цэцэн ярианаас хоцорчих вий дээ гэж дотроо их айж байв. Энд цугласан хүмүүсийн итгэл төгс дэгжин цэвэр нүүр царайг харахдаа, Пьер нь ямар нэгэн онцын ухаантай цэцэн зүйл тэднээс олж сонсохыг хүлээх билээ. Яв явсаар Морио ламын тийш зүглэн очив. Түүний яриа сонирхолтой санагдсан тул сав л хийвэл саналаа хэлэх дуртай байдаг залуу хүмүүсийн ёсоор, тийм бололцоог найдан хүлээж дэргэд нь зогссон ажээ.

	 

	 

	III

	 

	Анна Павловнынд үдэшлэг жигдэрчээ. Олон ээрүүл тал талд зогсолтгүй жигд сүнгэнэж гарав. Энд цугласан гоё ганган улсаас арай этгээд байдалтай уйланхай, туранхай нүүртэй ахимаг настай хатан дэргэд нь суусан нагац эгчээс бусад хүмүүс гурван дугуйланд хуваарилагджээ. Голдуу эрэгтэйчүүд нийлсэн нэг дугуйлангийн төвд аббат лам, залуучууд голдуу нөгөө дугуйлангийн төвд Василий ноёны охин, гуа сайхан Элен, залуу хүн гэхэд бүдүүвтэр биетэй хөөрхөн ягаан царайтай жижигхэн Болконская ноёгтой нар байжээ.

	Гурав дахь дугуйланд Мортемар, Анна Павловна хоёр байлаа.

	Виконт бол өөрийгөө нэр цуутай хүн гэж тооцдог бололтой. Гэвч, хүмүүжил сайтай учир оршин байгаа нийгмийнхээ хэрэгцээнд биеэ даруугаар зориулсан, аятайхан царайтай, намуухан хөдөлгөөнтэй, овоо аюулын хүн ажээ. Анна Павловна цугласан улсыг энэ хүнээр зочилж байгаа бололтой. Хэрэв балиар шиг газар тохиолдсон бол хүн амсах дур хүрэмгүй үхрийн шарсан махыг сайн аягач ямар нэгэн ер бусын сайхан юм шиг маяг дүрс үзүүлэн өгдгийн адил, Анна Павловна эхлээд виконтад дараа нь аббатад, ер бусын нарийн зүйл шиг ээлж дараагаар нь зодчиддоо дэвшүүлэн барьсаар байлаа. Мортеймарын дугуйлангийнхан тэр дороо Энгиений херцогийг алагдсан тухай ярьж эхэлцгээв. Энгиений зан санаа сайтай байсан ба мөн Бонапарт ч түүнд хордох тусгай шалтгаантай байсан учир алагдсан юм гэж Виконт хэлэв.

	— А тийм л дээ, та үүнийг яриад өгөөч, виконт минь гэж энэ үг арван дөрөвдүгээр Людовик руу маягтай цуурайлсанд баяртай инээмсэглэж Анна Павловнын хэлэхэд Виконт даган зөвшөөрсний тэмдэг болгож бөхөлзөөд ёсорхуу мишээв. Анна Павловна хүмүүсийг Виконтын орчим суулгаад, яриаг нь сонсохыг уриалаад францаар:

	— Виконт вантай дотно байсан юм гэж нэгэнд нь шивнэснээ.

	— Виконт юм ярихдаа сүрхий шүү гэж нөгөөд нь хэлээд:

	— Аргагүй л ихэс дээдсийн хүрээлэнгийн хүн шүү. Хараад андашгүй гэж гурав дахь нь хэлэв. Тэгээд Виконт ногоо дайварласан, халуун ростбиф8 шиг туйлын ашигтай бөгөөд өнгөтэй талаасаа нийтийн анхааралд дэвшигдэж байлаа.

	Виконт яриагаа эхлэхийг давтан, чамин инээмсэглэвэл

	— Хонгор Элен нааш ир, гэж Анна Павловна, өөр нэгэн дугуйлангийн төв болж нэлээн зайтайхан сууж байсан гуа сайхан ноёгтойд хэлэв.

	Элен инээмсэглэв. Тэгээд энэ өрөөнд анх орж ирэхдээ мишээн байсан гуа сайхан хүүхэн хүний үл өөрчлөгдөх инээмсэглэлээрээ мишээсээр босож ирэв. Авирах өвс, хөвдөөр ороон чимэглэсэн найрын цагаан хувцсаа шижигнүүлэн, цагаан мөр, гилийсэн үс, талст алмаасан чимгээ гялалзуулж, зай тавьж өгч байгаа эрэгтэйчүүдийн хоорондуур өнгөрөхдөө хэнийг нь ч хараагүй боловч, өөрийнхөө сайхан бие, махлаг мөр, тэр үеийн маягаар хэтэрхий цэлийсэн цээж, нуруугаа сонирхон харах эрхийг хэн бүхэнд олгох мэт, бүгдэд нь адилаар инээмсэглэж найрын жавхланг авчрах мэт маягласаар Анна Павловна руу ойртов. Элен хачин сайхан хүүхэн байсан учир маяглана, хээнцэрлэнэ гэдгийг үнэндээ санадаггүй нь илээр үл барам, харин ч өөрийнхөө маргаангүй. Гэсэн ч хэн бүхнийг ялж сэтгэлийг хэтэрхий татдаг гуа сайхнаасаа л зовдог бололтой. Тэр ч байтугай энэ гуа сайхныхаа хүчийг нь бууруулах гэж дотроо хичээвч дийлэхгүй байх шиг ажээ.

	— Яасан сайхан хүүхэн бэ гэж тэр хүүхнийг үзсэн бүхэн хэлдэг санж.

	Виконтын урьд нь очоод, нөгөө үл өөрчлөгдөх мишээлтээрээ гийгүүлсээр, байр эзлэн суух хооронд, цаадах нь ямар нэгэн ер бусын үзэгдлээс сүрдэн алмайрсан юм шиг далаа хавчисхийж харцаа бууруулж тонгойн: Иймэрхүү улсын өмнө би ч юм ярьж чаддаг авьяасдаа итгэхгүй л байна шүү, гэж францаар өгүүлэв. Ноёхон, жижиг ширээг нүцгэн тарган гараараа тохойлдон түшээд, хариу хэлэх хэрэгтэй гэж үзсэнгүй, инээмсэглэн хүлээсээр суув. Энэ ноёгтой юм ярьж байхдаа цэх шулуун суусан суудлаа өөрчилсөнгүй. Тэр нь ширээн дээр сулхан тавьсан гуа сайхан гараа хааяа харж эсвэл алмаасан шигтгээтэй, чимгээ (хүзүүнийхээ) засах зуур гуа сайхан цээжээ маягтай нэрвээд, хувцасныхаа үрчлээг хэд дахин засжээ. Ярианы сонирхолтой хэсэгт нь Анна Павловна руу эргэн харж авхайн царай ямар байна яг л тийм царай гаргаж суугаад дараа нь хөөрхөн инээмсэглэлдээ шилжин тайвширч байлаа. Элений хойноос, цайны ширээний дэргэд байсан жижигхэн ноёгтойг Элений хойноос ирээд францаар:

	Хүлээж байгаарай. Би хийж байгаа юмаа авъя гэснээ Ипполит ноён руу хандан: — Та яав аа? Юугаа бодоо вэ? Миний редикюлийг9 аваад ирээч гэж мөн л францаар өгүүллээ.

	Ноёгтой инээмсэглэж, хүн болгонтой үг сольж, нийтийн байрыг өөрчлөн зай гаргаж суусан хойноо хувцас хунараа хөгжилтэйгөөр засав.

	— За одоо болох нь энэ, гэж хэлээд яриагаа эхлэхийг гуйж, юмаа нэхэж гарлаа. Ипполит ноён редикюлийг нь барьж, араас нь даган ирээд, сандлаа ойртуулж, дэргэд нь суув.

	— Хонгор Ипполит гуа сайхан эгчтэйгээ адилхнаараа их гайхагддаг байжээ. Гэсэн ч даанч царай муутай төрснөөрөө хачин билээ. Эгчийнх нь царайн хэлбэр яг өөрийнхтэй нь төстэй авч нүүр нь цаг ямагт баяр баясгалантай, үл өөрчлөгдөх залуу сайхан инээмсэглэлээр гийгүүлэгдэж, эртний баримал шиг өөгүй биеийн гуа сайхнаар чимэгдсэн ажээ. Харин Ипполитийн царай бол шал өөр өө. Яг адилхан хэвтэй нүүр нь мангуу тэнэгийн буданд дарагдаж, ямагт эрэмшүү ярвагар шинжийг үзүүлэх бөгөөд бүх бие нь дорой туранхай, нүд ам, хамар энэ бүхэн нь цөм нийлж, тодорхой биш уйтгартай төлөвийг хадгалж хөл гар нь дандаа эв хавгүй нугаран хөдөлж байдаг билээ. Энэ чинь хий үзэгдлийн тухай домог биш үү? гэж ноёгтойн дэргэд суугаад энэ багажгүйгээр ярьж чаддаггүй юм шиг эвхмэл бариултай шилийг нүдэндээ бушуухан тааруулав.

	— Ердөө ч биш гээд ярьж байгаа хүн гайхан мөрөө хавчисхийв. Уул нь би хий үзэгдлийн тухай ярианд тун дургүй юм л даа гэж Ипполит францаар хэлсэн үгнийхээ утгыг хожим ойлгодгоо хэн бүхэнд илрүүлсэн дуугаар хэллээ.

	Тун бардан ярих тул, хэлсэн үг нь их ухаантай хүнийх үү? тэнэг хүнийх үү? гэдгийг хэн ч ойлгосонгүй. Ипполит ноён хар ногоон өнгийн фрак, бас өөрийнх нь хэлдгээр айсан савдгийн биеийн өнгөтэй өмд бүхий оймс, шаахайтай ажээ.

	Виконт тэр үед дэлгэрэнгүй яригдаж байсан хошин домгийг ярьсан бөгөөд тэр нь Энгиений ван Парист сэм ирж жүжигчин хүүхэн Жоржтой уулзахдаа алдарт жүжигчний сэтгэлийг булаалцаж байсан Бонапартетай дайралдсан тухай өгүүлжээ. Вантай уулзалдах үед Наполеоны унаж дусдаг хууч хөдлөн ухаан алдаж унаад вангийн гарт ороод байхад ван тэр бололцоог ашиглалгүй өнгөрсөн бөгөөд, хожим Бонапарте энэ өршөөнгүй сэтгэлийн нь хариуд хонзогнон алжээ.

	Уг яриа бол тун сонирхолтой, эелдэг боллоо. Ялангуяа хүүхний мөрөн дээрээс мөргөлдсөн хоёр эр, бие биеэ таньж байгаа хэсэг маш сонин ажээ. Хатагтай нарын сэтгэл хөдлөв бололтой.

	— Яасан сонин юм гэж асуун, Анна Павловна хэлээд жижигхэн ноёгтой руу эргэж харав.

	— Яасан сонин юм гэж жижигхэн ноёгтой хэлээд ярианы сонирхолтой сайхан нь юм оёход саад болж байна гэсэн юм шиг оёж байсан юмандаа зүүгээ хатгав.

	Виконт энэ олон үггүй магтаалыг нь ойлгон үнэлж, талархан инээмсэглээд яриагаа үргэлжлэв. Энэ үеэр нөгөө аюултай залуу хүн рүү байн байн хялалзаж суусан Анна Павловна, ямар нэгэн юмны тухай аббат ламд Пьер арай л ширүүн, арай л чанга дуугаар ярьж байхыг хараад тэр түгшүүртэй зүг туслаар одов. Нээрээ ч Пьер, аббат ламыг өдөн улс төрийн тэнцүүрийн тухай яриа үүсгэсэн учир залуу хүний гэнэн цайлган байдлыг сонирхсон аббат лам өөрийн дуртай үзлээ түүний өмнө тоочиж эхлэв. Хоёулаа тун цовоо, жирийн байдлаар харилцан ярьж байх нь Анна Павловнад төдий л сайхан санагдсангүй.

	— Хэрэглүүр нь гэвэл европын тэнцүүр, ардын эрх, Бүдүүлгээрээ алдаршсан орос мэтийн хүчирхэг нэг улс, европын тэнцүүрийн зорилгоо болгосон холбоог сэтгэл харамгүй манлайлах юм бол орчлонг аврах нь тэр шүү дээ! гэж аббат хэлбэл

	— Тийм тэнцүүрийг та яаж олох юм? гэж Пьер эхэлтэл Анна Павловна ирж Пьер лүү муухай хараад, цаад Итали ламаас нь эндхийн агаар хэр зохицож байгааг асуув. Италийн царай гэнэт хувирч, хүн гомдом, хуурамч, тааламжтай шинж тодров. Ер нь бүсгүй хүнтэй ярихдаа ийм царай гаргаж сурсан бололтой. 

	— Над асар их хүндэтгэл үзүүлж, хүлээж авсан эндхийн хүмүүсийн оюун ухаан, боловсрол ялангуяа эмэгтэйчүүлийнх нь сайханд биширч, одоохондоо цаг агаарын тухай бодож завдаагүй яваа билээ, гэв.

	Аббат, Пьер хоёрыг биеэсээ дахин холдуулалгүй харгалзахын дөхмийг бодож Анна Павловна тэр хоёрыг нийтийн дугуйланд нийлүүлэв.

	Энэ үеэр зочлох өрөөнд шинэ хүн орж ирлээ. Тэр шинэ хүн бол жижигхэн ноёгтойн хар хүн Андрей Болконский ноён аж.

	Болконский ноён бол нуруугаар намхан, хомс, тод царайтай, цэвэрхэн залуу юм. Тэр хүний төрх байдал нь ядарсан шинж бүхий гунигтай харцнаасаа анаад, аяархан намдуу алхаагаараа хүртэл, хөгжилтэй жижигхэн эхнэрээсээ эрс ялгарах ажээ.

	— Зочлох өрөөнд байсан бүх хүн, түүний танилуудаар барахгүй, аль хэдийн улиг домог болтол дасчихсан улс байсан тул, тэднийг одоо харна, сонсоно гэхээс, дургүй нь хүрч байгаа бололтой. Тэгж уйтгарыг нь хүргэсэн улсын царай ялангуяа хөөрхөн эхнэрийнх нь царай бахь байдгаараа л ажээ. Эхнэрийнхээ барааг хармагц, ярвайж, сайхан нүүрээ муухай болгон хувиргаад буруу харав. Болконский ноён, Анна Павловнын гарыг үнсээд, нүдээ онийлгож, өрөөнд байгаа улсыг нэгт нэгэнгүй харав.

	— Та дайнд мордох гэж байна уу, ноёнтоон? — гэж Анна Павловна францаар асуув. Zegènèral koutouzott гэж Болконский ноён, Z tt гэдэг төгсгөл үеийг франц хүн шиг өргөн хэлээд

	— Генерал Кутузов намайг адъютантаар авах дуртай гэнэ ээ.

	— Чиний хатан Лиза яах юм бэ?

	— Тосгондоо очно биз дээ.

	— Ийм сайхан гэргийгээ биднээс булаах гэж байдаг чинь нүгэл биш үү?

	— Андрей гэж эхнэр нь бусадтай ярилцдаг дуугаараа хар хүнээ дуудаад: — Виконт бидэнд жүжигчин Жорж, Бонапарте хоёрын тухай хэчнээн сонин юм ярьж өгсөн гэж бодно оо? гэлээ.

	Андрей ноён нүдээ онийлгон, буруу харав. Андрей ноёныг орж ирснээс хойш баярласан, найзархаг харцаа түүнээс салгалгүй суусан Пьер дэргэд нь очоод, гараас нь барилаа. Ноён эргэж хараагүй мөртөө, гараасаа барьсан хүнд унтууцан ярвайсан боловч Пьерийн инээмсэглэх царайг харсан хойноо, гэнэт сайхан эелдэг инээмсэглэлээр мишээн:

	— Ухай!... Чи бас ихсийн хүрээлэнгээр яваа вий гэж Пьерт хэлэв.

	— Би таныг ирнэ гэж мэдсэн юм аа, гэж Пьер хариулаад; — Би танайд очиж оройн хоол иднэ. Болно биз? гэж яриагаа үргэлжлүүлэн Виконтод саад болохгүйн тул шивнэн хэлэв.

	— Хаанаас яаж болдог юм гэж Андрей ноён инээн хэлээд, асуух юу байсан юм гэсний тэмдэг болгож Пьерийн гарыг атгажээ. Цааш нь бас нэг юм хэлэх гэсэн боловч, Василий ноён охиныхоо хамт өндийхтэй зэрэг бүх эрэгтэйчүүд босож тэдэнд зам тавив.

	— Хонгор Виконт минь, та намайг уучлаарай, гэж Василий ноён, тэр франц хүний ханцуйнаас нь бариад, босгохгүйн тул сандал руу нь дарж хэлснээ: — Элчний гайтай баяр, сайхан яриа сонсох завшааныг минь үгүйсгэж, таны яриаг ч ингэж тасалдуулахад хүргэж байна, гээд Анна Павловна руу эргэж: — Танай энэ сайхан үдэшлэгийг орхиж явна гэдэг надад тун хүнд байна гэлээ. Түүний охин, Элен дагина платьеныхаа хуниасыг эвтэйхэн барьж сандал дундуур өнгөрөхөд гуа сайхан царай дахь инээмсэглэл нь улам ч гэгээн харагдлаа. Гуа хүүхнийг хажуугаараа өнгөрөхөд Пьер, гайхан биширсэн бараг айн цочирдсон нүдээр ширтэв.

	— Яасан сайхан хүүхэн бэ? гэж Андрей ноён хэлэхэд

	— Чухам аа, гэж Пьер хариулжээ. Хажуугаар нь өнгөрөхдөө, Василий ноён Пьерийн гараас бариад Анна Павловна руу хандаж, 

	— Надад энэ баавгайг сургаад өгөөч сар шахуу манайд сууж байгаа юм, гэтэл олны дунд явахыг нь өнөө л үзлээ. Залуу хүнд, ухаантай эмэгтэйчүүдийн хүрээлэнгээс өөр хэрэгтэй юм байхгүй гэдэг ажээ.

	 

	 

	IV

	 

	Анна Павловна Пьерийг, эцгийн талаар Василий ноёнтой садан гэж мэддэг учир, тэр залууг гартаа авахыг инээмсэглэн амлав. Нагац эгчийн дэргэд сууж байсан хижээл хатан тэвдүү босоод үүдний өрөөнд очиж, Василий ноёныг гүйцэв. Сонирхсон төлөв хуурмагаар үзүүлж суусан царай нь өөрчлөгдөж уйланхай эелдэг царайд нь зөвхөн айх зовох хоёр шинж тодорлоо.

	— Борисын минь тухай ноён та юу гэмээр байна даа (Энэ авхай Борис гэдэг нэрийг «о»˗г нь онцлон дууддаг ажээ) Би Петербургт үүнээс илүү саатаж болохгүй нь: Муу хүүдээ ямар мэдээтэй очиж болох байна, надад хэлээд өгөөч гэж гүйцэнгүүт хэлэв.

	Хэдийгээр Василий ноён хижээл хатны үгийг дурамжхан бараг ойшоохгүй чагнаж байсан боловч, тэр ч байтугай, унтууцан яарсан төлөв үзүүлж байсан боловч хатан элэгсэг өрөвдөнгө инээмсэглэж, наад хүнээ алдчихгүйн тул гараас нь бариад:

	— Эзэн хаанд ганцхан үг айлтгаад өгвөл танд тийм тээртэй баймааргүй дэг. Тэглээ л бол хүүг минь торгон цэрэгт дороо авна шүү дээ.

	— Чадахынхаа хэрээр тус болох гэж хичээнэ гэдэгт минь итгээч, авхайтан минь, гэж Василий ноён хариулснаа: — Гэтэл хаанаас гуйна гэдэг л хэцүү. Уг нь та Голицын ноёноор дамжуулж, Румянцеваар гуйлгавал дээр юм сан даа. Тэгвэл арай зөв болох юм даг.

	Хижээл хатан оросын шилдэг овогтны нэг Друбецкая ноёгтой гэдэг нэр зүүжээ. Гэвч ядуу хоосон учир ихсийн хүрээлэнгээс хэдийн хөндийрч танил талгүй болжээ. Тэгээд ганц хүүгээ торгон цэрэгт оруулахын тул хөөцөлдөхөөр энд ирсэн юм санж. Василий ноёнтой л учрахын тул Анна Павловнагийн үдэшлэгт гуйх шахуу болж байж ирээд, зөвхөн тэгэхийн тулд ч Виконтын яриаг сонсон суусан аж. Василий ноёны үгнээс энэ хатан айсхийж урьд гуа сайхан явсан царай нь хувиран хорсон уурлах шиг боллоо. Гэвч зөвхөн минут хэртэй л болоод тайвширч дахин инээмсэглэн, Василий ноёны гараас чанга атган

	— Ноён та сонсооч. Би урьд өмнө танаас юу ч гуйж яваагүй, дахин гуйх ч үгүй. Эцэг минь танд сайн байсныг хэзээ ч сануулж яваагүй билээ. Гэсэн ч одоо бол хүүд минь ийм тус хүргээч гэж би бурхны нэрийг бариад гуйя. Би таныг үеийн үед ачтанаа гэж бодож явна шүү гэснээ улам яаруу: — Үгүй та уурлах хэрэггүй, надад заавал тэгнэ гэж амла. Би Гомицнаас гуйсан юм. Ядаж дуулах ч үгүй юмыг чинь яая гэх вэ? гэснээ: — Урьд сайн байсан шигээ энэ удаа ч сайн байгаач гэж нүдэндээ нулимс мэлтгэнэсээр байтал инээмсэглэхийг оролдон хэлэв.

	— Аав аа, бид хожигдох нь, гэж эртний баримал шиг өөгүй мөрөн дээрх гуа сайхан тэргүүнээ эргүүлж, үүдний дэргэд хүлээн байсан Элен дагина хэллээ.

	Ихсийн хүрээлэн дэх нөлөө гэдэг бол барахгүйн тул юмтай хадгалмаар капитал билээ. Василий ноён үүнийг нэгэнт ойлгосон учир, гуйж гувшсан хүн бүхний төлөөнөөс гүйгээд байх юм бол мөд өөртөө гуйх нүүргүй болно гэж шийдээд, өөрийнхөө нөлөөг ховор ашигладаг байжээ. Друбецкая ноёгтойн хувьд гэвэл нэмэн хэлсэн шинэ уриалганаас нь хойш сэтгэл зовох шиг болов. Энэ хатан аргагүй л үнэн зүйлийг сануулжээ: Нээрээ ч, Василий ноён алба хааж, анх дэвшихдээ, эцгийнх нь тусаар тэгсэн ажээ. Нөгөө талаар, энэ авгайн байдлаар үзэхэд, хэрэв нэг юм санаанд нь орвол түүндээ хүрэхээс нааш санаа амардаггүй, чадаагүй явах үедээ өдөр тутам, минут бүр нэхэл дагал болоод, аягүйтвэл элдвээр загнахаасаа ч буцдаггүй эмэгтэйчүүдийн, ялангуяа эхчүүдийн нэг нь мөн гэж Василий ноён мэдэж байлаа. Сүүлийн энэхүү байдал нь түүнийг эргэлзүүлэв. Cehere

	— Анна Михайловна, гэж хэзээний эрээгүй төлөвөө үзүүлж, дуудаад: — Таны хүсэж байгааг биелүүлж өгнө гэдэг миний хэрээс хэтэрсэн зүйл шиг. Гэвч танд хэчнээн хайртайгаа мөн ч таны эцгийн дурсгалыг хэчнээн хүндэлдгээ үзүүлэхийн тул бүтээж чадахгүй зүйлээ бүтээж өгье: Танай хүү торгон цэрэгт шилжинэ гэдгийг энэ гараараа баталъя. Та гялайв уу? гэж уйтгартай дуугаар өгүүлэв.

	— Хонгор минь, буянтан минь таныг би өөрөөр яана ч гэж санасангүй сайхан санаатайг чинь мэдэх хойно гэвэл

	Василий ноён явахаар завдав.

	— Байзнаарай, хоёрхон үг гээд францаар: — Түүнийг торгон цэрэгт шилжсэнээс нь хойш... гэж хэлээд хатан түгдэрснээ: — Михайл Марионов ч Кутузовтой та сайн шүү дээ. Борисыг минь, адъютантыг нь болгож өгөөч. Тэгвэл би ч ёстой амрах нь тэр. Тэгвэл ч... гэвэл Василий ноён инээмсэглэн

	— Үүнийг харин амлаж чадахгүй нь. Кутузовыг ерөнхий жанжин болсноос нь хойш тал талаас нь яаж дайрч байгааг та мэдэхгүй байгаа юу? Москвагийн хамаг хатагтай нар хүүхдүүдээ миний адъютант болгох гэж хэлэлцсэн бололтой гэж Кутузов өөрөө ярьж байна лээ.

	— Үгүй та амла, би таныг явуулахгүй шүү, буянтан минь.

	— Аав аа! Бид хожигдох нь байна шүү гэж бас л нөгөө дуугаараа гуа сайхан охин нь хэлэв.

	— За, aurevoir10 баяртай, харж байгаа биз дээ.

	— Та тэгвэл маргааш эзэн хаанд айлтгаж өгөх үү?

	— Заавал, харин Кутузовын тухайд бол амлаж чадахгүй нь.

	— Үгүй та амлаач, амлаач Базиль, гэж Анна Михайловна урьд өөрт нь их зохиж байсан төлөвтэй боловч, одоо энэ ядарсан нүүрт нь огт нийцэхгүй байгаа, залуу хүүхний эрхлүү мишээлтээр инээмсэглэж араас нь хэллээ.

	Анна Михайловна, насаа ч хүртэл мартаад хуучин заншлаараа, эрт дээр үеэс эмэгтэй хүний хэрэглэсээр ирсэн бүх арга хэрэглүүрийг ашиглан байгаа бололтой. Гэвч цаад хүнийг гарахтай зэрэг нүүрт нь хүйтэн, хуурамч шинж тодорч түрүү байсан хэвдээ орлоо. Виконтын яриаг тойрсон дугуйланд буцаж очоод, нэгэнт хэрэг бүтсэн тул, явах цагаа хүлээн суув.

	— Милан хотноо болсон хаан цол ёслол энэ тэртэй холбогдсон сүүлийн үеийн комедийг та юу гэж бодож байна? гэж Анна Павловна хэлснээ францаар: — Цоо шинэ комеди гарч Генуя ба Луккийн ард түмэн өөрийн чин хүслийг ноён Бонапартед илэрхийлж гэнэ. Тэгээд ч ноён Бонапарте хаан ширээн дээр нь гараад, ард түмний хүслийг биелүүлж суугаа гэнэ дээ. Ай! тун гайхамшигтай явдал! Энэ бүхнийг сонссоор ч хүн галзууралгүй хаа холдов гэж. Орчлон даяараа толгой эргэсэн юм шиг санагдах юм, заримдаа гэв.

	Андрей ноён Анна Павловна руу цэх харж мушилзан францаар: — Бурхан надад энэ титмийг өглөө. Хэн гар хүрнэ, тэр муугаа үзнэ гэдэг үгийг хэлэхдээ тун сайхан харагдаж байсан гэдэг шүү гэж хэлээд: (титэм зүүлгэх үед Бонапартейн хэлсэн үгийг) хэлэв — Тэр үгээ италиар дахин давтжээ.

	— Энэ бол бусдын тэвчээрийн амсрыг дүүргэх эцсийн нь дусал байсан биз гэж найдаж байна. Бүхнийг ба бүгдийг заналхийлэн байгаа энэ хүнийг эзэд хаад зүгээр өнгөрөөж чадахгүй биз гэж францаар хэлбэл.

	— Эзэд хаадаа алд даа! Харин би Оросын тухай ярьж байгаа юм биш шүү. Эзэд хаадаа алд даа! VII Людовикт эрхэмсэг хатанд, Елизаветад тэд ямар тус боллоо доо. Бурбонуудын хэргээс урвасныхаа горыг одоо гаргацгааж байгаа нь энэ шүү дээ, үнэнийг нь хэлэхэд. Эзэд хаадаа алд даа! Хаан ширээ булаасан тэр дээрэмчин рүү одоо элчин томилж, баяр хүргээр явуулж байна гэж билээ гэж бас л францаар, ярваганан мушилзаж хэлээд байдлаа дахин өөрчлөв. Виконт руу лорнетээ чиглүүлээд удаан харж суусан Ипполит энэ үгийг сонсмогц жижигхэн ноёгтой руу бүх биеэрээ гэнэт эргээд, зүүг нь гуйж авч ширээн дээр Кондегийнхний сүлдийг зурж үзүүлэв. Тэр сүлдний утга учрыг нь хэлээч гэж ноёгтой гуйсан юм шиг, сүрхий тайлбарлахдаа, — Энэ ангайсан цэнхэр амаар хүрээлэгдсэн амнууд бол Кондегийнхний тэмдэг гэж хэлж байв.

	Ноёгтой инээмсэглээд, чагнаж л суулаа.

	Хэрэв Бонапарте францын ширээн дээр ахиад нэг жил тогтох юм бол, хэрэв тэгэх юм бол хэрэг явдал ч хэрээсээ хэтэрнэ байх аа. Түүний арга мэх хүчирхийлэл цөллөг цаазад францын нийгэмлэг, би өөдтэйхөн шиг нийгэмлэгийг ярьж байна шүү үүрт балран үрэгдэж, цааш нь... гээд Виконт өөрийн сайн мэддэг зүйлийн талаар бусдын үгийг сонссон шинжгүй бөгөөд, зөвхөн өөрийн бодсон санасан зүйлийг дараалан ярьж байгаа хүний төлөвтэйгөөр, нэгэнт эхэлсэн яриагаа үргэлжлэн ярьж сууснаа, далаа хавчисхийгээд, гараа алдлав. Энэ яриаг сонирхож байсан Анна Павловна өлгөн авч:

	— Эзэн хаан Александр, гээд эзэн хаадын тухай ярихдаа үргэлж илрүүлдэг гунигаа тодруулснаа: — Тунхаглахдаа дуртай засгийнхаа хэлбэрийг сонгон авах эрхийг францчуудад өөрсдөд нь олгоно гэсэн билээ. Би бодвол засгийн эрхийг эзэрхэн булаагчаас салгахтайгаа зэрэг бүх үндэстэн тэр аяараа хууль ёсныхоо эзэн хааны гарт шилжин орох нь дамжиггүй гэж бодож байна хэмээн цагаачин бөгөөд хааны талыг баримтлагч Виконттай элэгсэг байхыг хичээн хэлэв.

	— Тэр ч эргэлзээтэй хэрэг дээ. Хэрэг явдал хэрээс хэтэрч гэж Виконт ноёны хэлдэг түмэн зөв гэвч, миний бодоход, алсдаа буцаад л бахь байдаг руугаа эргэнэ гэдэг хэцүү баймаар юм даа гэж Андрей ноён хэлэв.

	— Миний сонссоноор бол, гээд Пьер царайгаа улайлган: — Тайж нар бүгдээрээ шахуу Бонапартын талд орчихсон юм шиг дуулдах гэвэл.

	— Бонапартчингууд тэгж ярьдаг юм, гэж Виконт Пьер лүү харалгүй: — Одоо ч францын нийгмийн санааг мэдэхэд хэцүү болоод байна шүү гэлээ.

	— Наадах чинь бол Бонапартийн үр шүү дээ гээд Андрей ноён мушилзан: (Виконт түүнд тааламжгүй санагдсан нь илэрхий бөгөөд, Андрей ноён хэдийгээр Виконт руу хараагүй боловч, бүх яриагаа түүний эсрэг чиглүүлж байв). Түр зуур дуугүй байсныхаа дараа: — Би эдэнд алдрын замыг зааж үзүүлсэн юм. Гэтэл эд түүнийг минь хүссэнгүй. Би үүднийхээ өрөөг нээлээ. Эд бөөнөөр ухасхийв... гэж Наполеоны үгийг францаар давтан хэлээд: — Ингэж хэлэх эрх тэр хүнд байсан уу? үгүй юү? бүү мэд. гэвэл Ванг алснаас нь хойш талархдаг улс нь ч гэсэн түүнийг баатар хүн гэж үзэхээ больсон юм шүү гэж Виконт марган хэлснээ францаар: — Хэрэв зарим нэг хүнд Наполеон баатар хүн мэт харагдаж байсан бол Ванг алснаас хойш, тэнгэр дээр зовсон амьтан нэг нэмэгдэж газар дээр нэг баатар хорогдсон юм гэж Виконт Анна Павловна руу хандан хэлэв.

	Анна Павловна ба бусад хүмүүс инээмсэглэлээрээ Виконтын энэ үгийг үнэлэн амжаагүй байтал, Пьер дахин яриа руу дайран орсон бөгөөд Анна Павловна түүнийг эвгүй үг хэлэх нь гэж мэдсээр боловч саатуулан зогсоож дийлэхээсээ өнгөрчээ.

	— Энгиений ванг алсан явдал бол төрийн зайлшгүй шаардлагаас уялдан гарсан хэрэг. Тэр шаардлагыг биелүүлэх явдлаас үүсэх хариуцлагыг хар толгойгоороо үүрэхээс айгаагүй Наполеон бол агуу сэтгэлтэй хүн гэдгээ чухам түүгээрээ үзүүлж байгаа юм.

	— Бурхан минь, гэж Анна Павловна аймаар шивнэв.

	— Ноён Пьер минь та юу ярина вэ. Хүн алах явдлыг сэтгэл агуугаас гардаг гэж та үздэг юм үү гэж жижигхэн ноёгтой оёж байгаа юмаа ойртуулж инээмсэглэн францаар хэлэв.

	Ah oh гэж янз янзын дуу сонстов.

	Сайхан хэрэг байна гэж Ипполит ноён англиар хэлээд өвдгөө алгадав. Виконт, мөрөө л дөнгөж хавчисхийв. Пьер нүднийхээ шил дээгүүр зочдыг жавхлантайгаар ширтэв.

	— Би яагаад тэгж хэлж байгаа юм гэвэл Бурбонууд хувьсгалаас зугтааж, ард олныг замбараагүй байдалд оруулсан юм. Харин Наполеон ганцаараа хувьсгалыг ойлгож, түүнийг дийлсэн юм. Тийм ч учраас, нийт олны ашиг тусын тул нэг хүний амийг бусниулахгүй өнгөрч чадаагүй юм аа гэж шийдэмгийгээр яриагаа үргэлжлүүлбэл.

	— Тэр ширээ рүү шилжицгээх юм биш үү гэж Анна Павловна хэлэв. Гэтэл Пьер үгээ таслахыг хүсэлгүй яриагаа үргэлжлүүлж байв.

	— Үгүй, Наполеон агуу хүн, яагаад гэвэл энэ хүн хувьсгалын дээр нь гарч, түүний хор хөнөөлийг дараад, ирээдүйн тэгш эрх, үг, хэвлэлийн чөлөө гэх мэт сайн талтай зүйлийг нь үлдээж, тэгсний хүчинд ч, засгийн эрхийг олж авсан юм гэж улам улам бадран сэргэж өгүүлбэл.

	— Гэвч, засгийн эрхийг авахаар түүнийг хүн цаазлахын төлөө хэрэглэх биш, харин хууль ёсны нь эзэн ванд эгүүлж өгсөн бол би түүнийг их хүн гэж хэлэх сэн дээ, гэж Виконт хэлэв.

	— Наполеонд тэгэх боломж байсангүй. Ард түмэн Бурбонуудаас салахын тул түүнийг өөрийг нь их хүн гэж үнэлээд, засгийнхаа эрхийг гарт нь өгсөн юм. Хувьсгал гэдэг ер нь агуу их хэрэг болжээ, гэж эрхэм Пьер шийдэмгий бөгөөд зөрүүд энэ өгүүлбэрээрээ агуу их залуу нас ба бүхнийг хэлж амжих хүслээ илчлэн хэлэв.

	— Хувьсгал ч тэр хааныг цаазлах явдал ч тэр, аль аль нь агуу их хэрэг гэнэ ээ?... Тэгж ярих юм бол... Тэр ширээ рүү очих юм биш үү, гэж Анна Павловна давтан өгүүллээ.

	Руссын «нийгмийн гэрээ» гэж Виконт, номой инээмсэглэн хэлэв.

	— Би хааныг алах тухай яриагүй, үзэл санааны нь тухай ярьж байна.

	— Дээрэм, аллага, хааныг алах явдлын үзэл санааны тухай биз дээ хэмээсэн ёжирхог дуу түүний үгийг дахин таслав.

	— Тэр ч мэдээжээр, хэтэрхий юм болсон л доо. Гэвч тэр зэргийн хэтрүүлэгт ач холбогдол нь байгаа биш харин хүн ардын эрхэнд, мухар ёсноос ангижран салах явдалд, иргэний тэгш байдалд хамаг ач холбогдол нь байгаа юм. Энэ бүх үзэл санааг Наполеон хүчин төгөлдөр үлдээсэн юм.

	— Эрх чөлөө тэгш байдал гэдэг бол хоосон үг аль хэдийн нэр хүндээ алдсан үг гэж Виконт, энэ залуу хүүгийн хэлж байгаа үг бүхэн нь тэнэг зүйл гэдгийг нотлон өгөхөөр, сая лавтай шийдэх шиг болж, жигшин хэлэв.

	Эрх чөлөө тэгш байдлаас хэн дургүйцэх юм? Бурхан багш хүртэл анхнаасаа эрх чөлөө тэгш байдлыг тунхагласан биш билүү. Гэвч хувьсгалаас хойш хүн олон аз жаргалтай болсон гэж үү? Харин ч бүр дордсон байх аа. Бид эрх чөлөөг хүсэж байсан юм. Наполеон түүнийг маань устгасан.

	Андрей ноён инээмсэглэж Пьер, Виконт, эзэгтэй гурвыг ээлжлэн харж суув. Пьерийг тэгж авирласан эхний минутад, Анна Павловна, хэдийгээр хашир догь хүн боловч ухаан алдав. Гэсэн ч ариун бүхнийг доромжлон дайрсан Пьерийн үгийг сонсоод Виконт зангаа хувиргахгүй байхыг ажин, мөн ч хэлсэн үгийг нь зүгээр өнгөрөөх нөхцөлгүй болсны нь анзаарлаа. Тэгээд Виконттай хүч хавсран, Пьер лүү довтлов. Гэвч сайхан аашит Пьер ноён минь вангийн гэхээ ч байя, энгийн нэг хүнийг гэе, хэргийг нь шүүсэн ч юм байхгүй, цаазаар авсан тэр их хүнийхээ энэ явдлыг та юугаар тайлбарлах вэ? гэж Анна Павловна хэлэв. Mousfeur та арван наймдугаар брюмерийг юү гэж тайлбарлах вэ гэж би асуумаар байна. Тэр бол хуурамч мэх биш гэх үү? гэснээ францаар: — Их хүнд яалаа ч гэсэн байж боломгүй луйвар шүү дээ гэж Виконт хэлэв.

	— Бас, яагаа вэ, Африкт олзны цэрэг хядсаныг нь яана? Даан ч муухай хэрэг шүү, гээд жижигхэн ноёгтой далаа хавчисхийв.

	— Ямар ч л гэсэн, нэр алдар хөөцөлдсөн амьтан даа гэж Ипполит ноён францаар хэлэв.

	Эрхэм Пьер хэнд нь хариулахаа мэдэхгүй, бүгдийг нь тойруулан нэг удаа хараад инээмсэглэв. Энэ хүний инээмсэглэл бол, үл инээмсэглэлтэй нийлдэг бусдын дулимаг инээмсэглэлтэй адилгүй ажээ. Харин ч, инээмсэглэхтэй нь зэрэг, сүрхий байрын, тэр ч битгий хэл, жаахан урвагардуу царай нь гэнэт алга болж оронд нь сайхан санаа төгс, хүүхдэрхүү, тэнэг ч юм шиг буруугаа хэлтрүүлэхийг гуйж байгаа ч юм шиг байдал тодордог билээ.

	Түүнийг анх удаа үзэж байгаа Виконт, энэ якобинч ч дээ амтайгаа адил аюултай эр биш гэдгийг нь ойлгов. Бүгд дуугүй байжээ:

	— Яаж наадах чинь та нарт цөмөөрөнд чинь зэрэг зэрэг хариулах юм бэ? Түүнээс гадна төрийн хүний явдлыг ярихдаа, жанжны хувьд эзэн хааны хувьд, энгийн зүгээр хүний хувьд хийсэн явдлуудыг нь ялган үзэж байх хэрэгтэй. Надад л бас тийм санагдах юм гэж Андрей ноён хэлэв.

	— Тийм, тийм мэдээжийн хэрэг, гэж Пьер хажуугаас ирсэн энэ дэмжлэгийг баяртай угтав.

	— Наполеон Арколийн нүүрэн дээр ч гэсэн, тахалдсан улстай яффын госпителод гар барьж явахдаа ч гэсэн их хүн шиг байсан гэдгийг хүлээхгүй байж болохгүй. Гэвч... гэвч зөвтгөхөд хэцүү зарим зүйл байгаа юм аа, яах аргагүй, гэж Андрей ноён үргэлжлэн хэлэв. Тэгэхдээ Пьерийн эвгүй үгийг зөрүүлэх гэж хүссэн бололтой Андрей ноён өндөлзөн, эхнэртээ явах дохио өгч байв.

	Гэнэт Ипполит ноён босоод бүгдийг гараараа дохин саатуулж, суузнаж байхыг гуйн, 

	— Ай өнөөдөр би Москвагийн нэг хөөрхөн шог дуулсан. Би та нарыг тэр шог яриагаар зочлолгүй болшгүй нь. Уучлаарай намайг, Виконт минь би оросоор ярина. Тэгэхгүй бол энэ шог ярианы хамаг инээдтэй хэсэг нь алга болчихно гэж Ипполит ноён францаар хэлээд, олон жил орос оронд суусан франц хүн шиг оросоор ярьж гарав. Ипполит ноён өөрийнхөө ярианд бусдын анхаарлыг туйлын шаргуу шаардангуй нэхэх тул цөмөөрөө зогсоцгоов.

	— Москвад нэг баялаг авгай байжээ. Жигтэйхэн харамч юм санж. Жууз тэрэгнийхээ ард хоёр хүүхэн суулгах хэрэгтэй байжээ.

	Нуруугаар өндөрт бас дуртай гэнэ. Өөрт нь бие томтой хүүхэн байж гэнэ. Тэгээд хэлж... гээд Ипполит ноён, учир зүйг олж ядсан бололтой бодлого болсноо.

	— Тэгээд хэлж... тийм тийм, ингэж хэлж «Хүүхээ» зарц хүний хувцас өмс, миний жуузны ард зарц болоод зогс, явж айлчнаа хийе гэжээ. Ипполит ноён, сонсогчдоосоо түрүүлэн инээд алдаж өөрөө өөрийгөө эвгүй байдалд оруулав. Гэвч олонх нь, мөн тэдний дотор байгаа хижээл хатад ба Анна Павловна ч инээмсэглэжээ.

	— За тэгээд явж гэнэ. Замд нь их салхи гарч, хүүхний малгай ойчоод, гэзэг нь сэгсийж... гээд Ипполит биеэ барьж чадахаа болиод тачигнан инээж, 

	— Тэгээд бүх даяар мэджээ... гэв.

	Түүгээр энэ шог яриа дуусав. Хэдийгээр юуны төлөө энэ яриа ярьсан нь, яагаад ч алба шиг орос хэлээр ярих хэрэгтэй байсан нь ойлгогдоогүй боловч эрхэм Пьерийн эв горимгүй яриаг ийм аятайхан дарагдуулж чадсан Ипполит ноёны сайхан аргыг Анна Павловна ба олонх зочид зүй ёсоор үнэлжээ. Шог ярианы дараа нийтийн яриа задарч, өнгөрсөн ба ирээдүйн найр, жүжиг ба хэн нь хаа уулзах тухай яриа болон хувирчээ.

	 

	 

	V

	 

	Ийм цэнгэлт үдэшлэг хийсэнд нь Анна Павловнад талархал илэрхийлээд зочид тарж эхлэв

	Пьер тун болхи аж, дундаас дээш нуруутай, бүдүүн биетэй, мундаг улаан гартай энэ залуу, ордонд ёсоор нь орж ирж чадаагүй бол одоо ёсоор нь гарч, өөрөөр хэлбэл явахынхаа өмнө хэдэн сайхан үг хэлчхэж чадахгүй байлаа. Түүнээс гадна тун салан хүн аж. Өөрийнхөө шляп11 авахын оронд генерал тэмдэгтэй гурвалжин шляп аваад эзний нь буцаан өгөхийг гуйтал отгоос нь зулгаан зогсжээ. Гэвч түүний салан задгай эв хавгүй, орж гарч чадахгүй байдал нь санаа сайтай, даруу номой, эгэл жирийн байдалд нь дарагдана. Анна Павловна түүн рүү эргэж алдааг нь уучилсан бодь царай гаргаж, 

	— Тантай дахиж учирна гэдэгт найдаж байна. Тэрчлэн таныг өөрийнхөө үзлийг хална биз гэж найдаж байна. Эрхэм Пьер минь, гэв. Ингэж хэлэхэд нь Пьер хариу дуугарсангүй, зөвхөн бөхөлзөөд «Үзэл ч яах вэ үзэл л биз, гэвч би хэр сайхан санаатай, хэр овоо залуу байна гэдгийг та нар харж байгаа биз дээ» гэсэн төлөвтэй инээмсэглэлээ нийтэд үзүүлэв. Бүгдээрээ, Анна Павловна ч гэсэн, энэ инээмсэглэлийн нь учрыг мэдрэв.

	Андрей ноён үүдний өрөөнд гараад цувыг нь нөмөргөж байгаа зарцад, мөрөө тавьж өгөн зогсох зуураа, өөрийн эхнэр ба мөн үүдний өрөөнд гарч ирсэн Ипполит ноён хоёрын хоорондоо шулганалдахыг тоомжиргүй чагнана. Ипполит ноён, бие давхар хөөрхөн ноёгтойн дэргэд зогсож тэр хатан дээр хавчууртай шилээ цэх тусгаж, эгц харна.

	— Аннеттаа, та ор ор, салхинд цохиулчихна шүү гэж жижигхэн ноёгтой Анна Павловнатай салалцан хэлснээ францаар: — Шийдсэн шүү, гэж аяархан үглэв.

	Анна Павловна, Аннатоль, нөхрийнх нь дүү хүүхэн хоёрыг суулгах тухай санаачлан байгаагаа Лизатай ярьж амжжээ.

	— Би танд найдъя, хонгор найз минь. Та өөрт нь захиа бичээд, эцэг нь юу гэх шинжтэй байхыг нь над хэлээрэй. Баяртай, гээд францаар өгүүлээд Анна Павловна үүдний өрөөнөөс явав. Ипполит ноён, жижигхэн ноёгтой руу очоод, нүүрээ тулц тонгойлгож, нэг юм шивнэх шахуу ярьж эхлэв.

	Хоёр зарц нэг нь ноёгтойнх, нөгөө нь Ипполит ноёных том алчуур, гадуур хувцсыг нь барьж, үл ойлгогдох Франц яриаг нь чагнан зогсохдоо, ойлгож байгаа боловч түүнээ мэдүүлэхийг хүсээгүй хүмүүсийн дүрэм үзүүлэн зогсоно. Ноёгтой хэвийн ёсоор мишээн ярьж, Ипполит ноёны үгэнд үе үе инээнэ.

	— Би элчнийд очоогүйдээ их баярлаж байна, тэнд ч уйтгартай байгаа л даа... Сайхан үдэшлэг боллоо шүү, тийм ээ? гэж Ипполит ноён ярив.

	— Элчнийд хачин догь найр болох юм гэнэ лээ, нийгэмлэгийн хамаг сайхан хүүхнүүд тэнд цуглах юм гэнэ лээ гэж ноёгтой сахалтай уруулаа хөдөлгөн хэллээ.

	— Хамаг нь ч юу юм бэ. Та очихгүй хойно, хамаг нь ч юу юм, гэж Ипполит ноён хэлээд зарцын гараас алчуурыг шүүрэн авч ноёгтойд нөмөргөж өгөв. Эв дүйгүй болоод ч тэр юм уу? Эсвэл санаатай ч тэр юм уу? (Хэн ч таслахад хэцүү аж) Алчуур нөмөргөн гүйцсэн хойноо ч гараа мөрнөөс нь салгахгүй удсан бөгөөд залуу эхнэрийг тэвэрсэн юм шиг нэлээд зогсжээ. Ноёгтой, инээмсэглэсэн хэвээр, эвтэйхэн хөдөлж, гараас нь зайлаад, эргэж нөхөр лүүгээ харав. Их ядарч нойрмоглосон бололтой Андрей ноёны нүд анивчин харагдана.

	— Та бэлэн болов уу? гэж эхнэрийг ширвэн асуув.

	Ипполит ноён шинэ маягийг баримталж өлмийдөө хүртэл унжуулан хийсэн урт хувцсаа яаруу өмсөөд, зарц нь жууз тэргэнд суулгаж байгаа ноёгтойн араас, довжоо руу дээлийнхээ хормойнд ороолцолдон гүйв.

	— Баяртай, ноёгтой минь, гэж хэлээ хөл шигээ орооцолдуулан хашхирав. 

	Ноёгтой жууз тэрэгний харанхуй мухарт хувцсаа засаж сууж байлаа. Нөхөр нь сэлмээ засаж байв. Ипполит ноён үйлчлэх нэрийдлээр бүгдэд нь саад болон тээглэнэ.

	— Эрхэм минь зөв˗ша˗орох˗ажаа˗уу, гэж Андрей ноён замд нь тээглээд байгаа Ипполит ноён руу хандаж ороосоор зэвүүн хүйтэн хэлбэл.

	— Би чамайгаа хүлээж байгаа шүү. Пьер минь, гэж Андрей ноён бас л тэр хоолой, элэгсэг зөөлнөөр хэлэв.

	Тэрэг хөдөлж түжгэнүүлэн довтлов. Ипполит ноён тас тас инээж, түрүүн гэрт нь дөхүүлж өгөхөөр Виконтод амласан учир гарч ирэхийг нь хүлээн зогсоно.

	— За эрхэм минь танай жижигхэн ноёгтой чинь тун хөөрхөн юм байна. Тун хөөрхөн юм. Тэгээд бас яг Франц хүүхэн гээч гэж Францаар хэлээд хурууныхаа үзүүрийг тамшаалан үнсэв.

	Ипполит пар хийтэл инээд алдав.

	— Та ер нь гэмгүй царайлаад тун айхавтар хүн юм аа даа. Тэр дагинын нөхрийг нь, нэг л их юмтай хүн болж хоосон сүр бадруулж яваа тэр муу офицерыг би өрөвдөх юм гэж үргэлжлэн ярилаа.

	Ипполит дахин пар хийтэл инээх зуур:

	— Та юу гэлээ, орос авгай нар францынхад хүрэхгүй гэл үү? Эвийг нь л олж чадах хэрэгтэй. 

	Пьер түрүүлж ирээд бараг эдний хүний хувьд Андрей ноёны тасалгаанд орж заншил ёсоороо, диван дээр нь хэвтээд, тавиур дээрээс гарын үзүүрт тохиолдсон номыг авч (цезарийн тэмдэглэл аж) тохойлдон хэвтээд, дундаас нь уншиж гарлаа.

	— Чи ТМС Шерерийг яаж байгаа чинь тэр вэ? Одоо цаадах чинь бүр өвдөнө дөө, гэж Андрей ноён өрөөнд орж ирэнгүүт жижигхэн цагаан гараа хооронд нь үрэн хэлэв.

	Пьер, диван шажигнуулан бүх биеэрээ эргэж, сэргэсэн нүүрээ Андрей ноён руу хандуулаад, инээмсэглэж, гараа савчиж.

	— Үгүй, тэр аббат лам тун сонирхолтой хүн, даанч юмны учрыг буруугаар ойлгоод байна даа... Миний бодоход үүрдийн энх тайван бол бололцоотой хэрэг. Гэвч би үгээ олж хэлж чадахгүй нь... Ямар ч гэсэн, улс төрийн тэнцүүр дээр тогтнох зүйл биш... гэвэл

	Андрей ноён энэ мэтийн хийсвэр, яриа сонирхдоггүй бололтой.

	— Санасан бүхнээ хамаагүй, хаа ч гэсэн ярьж явж яаж болох вэ? Хонгор минь. За чи тэгээд одоо юу гэж шийдэж байна даа? Кавалер гард болох уу, дипломат болох уу? гэж Андрей ноён минут хэртэй дуугүй байснаа асуув.

	Пьер диван дээр завилан суулаа.

	— Одоо хүртэл шийдээгүй л яваа шүү. Аль аль нь ч санаанд нийлэхгүй байна.

	— Гэтэл ямар ч гэсэн шийдэх л хэрэгтэй болно биз дээ? Эцэг чинь хүлээж байна. 

	Пьер арван настай байхдаа хүмүүжүүлэгч аббаттай хамт, гадаадад яваад хорин нас хүртлээ хүний нутагт байжээ. Москвадаа эргэж ирэхэд, эцэг нь аббатыг явуулаад, залуу хүүд «Одоо чи Петербургт оч, элдвийг үзэж, эргэцүүлэн сонго. Надад бол юу ч хамаагүй, зөвшөөрөхдөө л зөвшөөрнө. Май, Василий ноёнд энэ захиа хүргэж өг. Энэ мөнгийг ав. Захиа занаа бичиж бай, би чиний юунд ч тусламз» хэмээжээ. Пьер одоо гурван сарын турш хаах албаа сонгон яваа боловч ямарт нь ч шийдэн орсонгүй, энэ тухай Андрей ноён ярьж байгаа юм санжээ. Пьер духаа илэн.

	— Бодвол, тэр хүн масон12 байх, гэж үдэшлэг дээр учирсан аббат ламыг бодон яривал

	— Тэр дэмий яриа, гэж Андрей ноён дахин үгийг таслан: — Тэр энд орвол ажил явдлаа ярья. Чи морин цэрэгт очиж үзэв үү?

	— Үгүй, харин миний тархинд нэг ийм бодол байна. Би танд хэлье гэсэн юм. Одоо бол Наполеонтой дайтаж байгаа цаг.

	Хэрэв энэ дайн эрх чөлөөний төлөө дайн байсан сан бол, би учир утгыг нь ойлгож, цэргийн албанд орох сон, гэтэл дэлхийн их хүний эсрэг байгаа Англи, Австри хоёрт тусална гэдэг ч дээ...

	Андрей ноён, Пьерийн хүүхэдлэг яриаг сонсож зөвхөн далаа хавчисхийв. Тэр мэтийн тэнэг үгэнд хариулахын ч хэрэг алга гэсэн дүрэм үзүүлэв. Нээрэн ч тэр нэгэн асуултад Андрей ноёны өгсөн хариултаас өөр хариу өгөх аргагүй байв.

	— Хэрэв хүн бүхэн өөр өөрийн саналаар дайтдаг сан бол дайн дажин ер байхгүй сан, гэж хэлжээ.

	— Тэгвэл ч ганц болоо юм биш үү, гэж Пьер хэлэхэд Андрей ноён мушилзан:

	— Болох нь ч болох л байх л даа. Даанч тийм байдалд хэзээ ч хүрэхгүй юм шүү дээ...

	— За та одоо яах гэж дайнд мордож байна. Ингэхэд? гэж Пьер асуув.

	— Яах гэж ээ? Би мэдэхгүй. Тэгэх л ёстой болоод тэр биз. Түүнээс гадна, би бас... гээд Андрей ноён түгдэрснээ:

	— Би яагаад бас дайнд мордож байгаа юм гэвэл, миний эндэх амьдрал бол надад тохирохгүй болоод, би дайнд мордож байгаа юм.

	 

	 

	VI

	 

	Хажуу талын өрөөнд бүсгүй хүний палатьены чимээ гарав. Андрей ноён сэрсэн юм шиг толгой сэгсрэхэд, царай нь Анна Павловнын зочлох өрөөнд ямар шинжтэй байсан бэ, яг тийм болов. Пьер диван дээрээс хөлөө унжууллаа. Тэгтэл ч ноёгтой орж ирлээ. Гэртээ өмсдөг өөр нэг платье, бас л дэгжин цэвэрхэн юм өмсжээ. Андрей ноён, зөөлөн сандал ёсорхуу тавьж босов.

	— Би яагаад ингэж олон дахин Анетийн хадамд очоогүй шалтгааныг бодно вэ? Ийм хүүхэн байсаар байтал түүнтэй суухгүй өнгөрөөнө гэдэг мөн тэнэг улс аа. Messicurs та нар намайг уучлаарай, энэ эрэгтэйчүүд нээрэн эмийн олигтойг шилж чаддаггүй улс байна даа. Та бас хачин маргаанч хүн ээ, Пьер ээ! хэмээн яаруу тэвдүү суух зуураа францаар ноёгтой ярилаа.

	— Би танай хар хүнтэй ч гэсэн үргэлж маргаж явдаг хүн шүү, дайнд мордохдоо юунд нь дурлаад байгаа юм? Би ойлгохгүй байна, гэж Пьер (залуу хүн, залуу эмэгтэйтэй харилцахад заавал зовнидог атал, огт тэгэлгүйгээр) санаандгүй зоримог хэллээ.

	Пьерийн үг амин чухал асуудлыг нь олох шиг бололтой. Ноёгтой сэргэн:

	— Ай, би ч гэсэн тэгж ярьдаг юм!

	— Яагаад энэ эрэгтэйчүүл дайн дажингүй сууж чаддаггүй юм, би ерөөсөө ойлгохгүй байна. Яагаад эмэгтэй бидэнд юу ч хэрэггүй байна вэ. Яагаад бид болоод байна? Та энэ асуудлыг таслаад өгөөч. Би үүнд хэлээд байгаа юм. Чи энд бол ахын адьютант, хамгийн сайхан ажилтай байна гэж, хэн ч өөрийг нь мэдэж байна. Хүн болгон үнэлж байна. Эртүүд би Айрахсаныд очсон. Тэгэхэд нэг хатагтай асууж байхгүй юу энэ чинь нөгөө алдартай ноён Андрей мөн үү гэж бүр тангараг шүү! Хаа ч гэсэн, хэчнээн хүндтэй байна вэ, Флигерь, адъютант ч болъё гэсэн дурных шүү дээ. Эзэн хаан, өөртэй нь дориун л дуугарч явдаг юм даг, та эс мэдэх биш, Анет биз флигель˗адъютант болгоход юу байх вэ гэж хоёр хоорондоо ярьдаг юм л даа. Та юу гэж бодож байна? гээд ноёгтой инээв.

	Пьер, Андрей ноён руу харж, энэ яриа түүнд тааламжгүй байгааг мэдээд, хариу хэлсэнгүй.

	— Та хэзээ явах гэж байна? гэж асуувал:

	— Ай явах, суух тэр явдлын тухай миний дэргэд болбол битгий яриач. Би сонсох дургүй байна. Тэр тухай гэж ноёгтой, түрүүн айлын зочлох өрөөнд Ипполиттой ярьж байсан аялгуугаар Францаар хэлснээ, одоо бол Пьер бараг гишүүн нь шахуу байсан гэр бүлийн энэ дугуйланд ор зохицоогүй эрхлүү тунирхуу аялгуугаар:

	— Энэ үнэт сайхан харьцааг завсарлах болно гэж би өнөөдөр бодоод үзсэн чинь... Бас, түүнээс гадна, чи мэдэж байгаа биз дээ. Andri? гээд ноёгтой нөхөр лүүгээ хараад нүдээ ноцтой ирмэн францаар:

	— Би айж байна. Айж байна, гэж нуруугаа хотолзуулж шивнэв.

	Нөхөр нь ноёгтой руу хараад өөрөөсөө ба Пьерээс ондоо хүн байгааг сая мэдээд гайхаж алмайрсан юм шиг харж байснаа, ёсорхуу хүйтнээр

	— Юунаасаа айдаг юм бэ, Лиза минь? Би бодоод бодоод олохгүй юм, гэж асуувал.

	— Эрэгтэйчүүд ийм явцуу улс шүү. Бүгдээрээ бүгдээрээ ийм явцуу шүү! Өөрийнхөө дуртай юмны хойноос болж, намайг ганцаарыг минь хаяад, тосгонд түгжих гэж байгааг нь харахгүй юу гэхэд, 

	— Эцэгтэйгээ, охин дүүтэйгээ цуг гээч, түүнийг битгий мартаарай, гэж Андрей ноён аяархан хэлэв.

	— Ганцаарыг минь л гэсэн үг шүү дээ, миний нөхөд дэргэд минь байх юм биш... Тэгээд бас намайг битгий ай гэх санаатай байгааг нь ээ.

	Үгний нь аялгуунд үглэх шинж орж, дээд уруул нь сөхөгдөөд, баяр баясгалантай биш, харин ямар нэгэн араатан шиг, хэрэм шиг шинжтэй болов. Бие жирэмсэн тухайгаа ярих нь хэдийгээр хамаг явдлын мөн чанар байсан боловч гаднын хүний дэргэд эвгүй гэж шийдээд дуугүй суужээ.

	— Чи чухам юунаас айгаад байна, гэж францаар дуугарснаа: Би ойлгосонгүй гэж эхнэрээсээ харцаа шилжүүлэлгүйгээр, Андрей ноён удаан тасалж асуув.

	Ноёгтойн царай улайж, гараа цөхрөнгүй савчин францаар:

	— Үгүй чи нээрэн, их өөр болж, Андрей минь, тун өөр болж гэвэл, 

	— Эмч чинь чамайг эртхэн хажуулж бай гэдэг биз дээ, чи явж нойрсох юм биш үү дээ, гэж Андрей ноён хэлэв.

	Ноёгтой юу ч хэлээгүй боловч, сахалтай богино уруул нь гэнэт чичрэв. Андрей ноён босож, мөрөө хавчисхийгээд өрөөн дотуур алхаллаа.

	Пьер нүднийхээ саравчны цаанаас Андрей, ноёгтой хоёрыг ээлжлэн харснаа, босох гэсэн юм шиг хөдөлсөн боловч байсан бололтой, байрандаа суусаар байлаа.

	— Эрхэм Пьерийн энд байгаа нь хамаатай юу даа гэж жижигхэн ноёгтой гэнэт хэлээд, хөөрхөн царайнд уйлагнах шинж тодрон: — Би Андрей чамд хэдийн хэлье гэж бодоод байсан юм. Чи над яагаад ийм өөр болчих оо вэ? Би чамайг яасан юм? Чи намайг өрөвдөх ч үгүй хаяад, цэрэгт явах гэж байна. Би чамайг яасан юм бэ?

	— Лиза! гэж Андрей ноён дөнгөж хэлэв. Гэвч энэ үгэнд нь гуйлт, зандралт, түүнээс гадна, хэлсэн үгэндээ чи өөрөө гэмшинэ шүү дээ гэж батлан хэлсэн аялгуу байв. Цаад эхнэр нь үргэлжлэн ярьсаар аж.

	— Чи надтай харьцахдаа, өвчтэй хүнтэй юм уу, эсвэл нялх хүүхэдтэй харьцаж байгаа юм шиг байх юм. Би мэдэж л байна. Чи хагас жилийн өмнө хэзээ ийм байлаа даа?

	— Лиза та болиоч, би гуйя гэж Андрей ноён бүр тод хэлэв.

	Энэ ярианд сэтгэл нь улам улам хөдлөн байсан Пьер босоод, ноёгтой руу дөхлөө хүний нулимс үзээд, тэсгэлгүй даган уйлахад бэлэн байгаа мэт ажээ.

	— Тайтгар, ноёгтой минь, Тэр тийм биш, сэтгэл дагаж байгаа биз, яагаад гэвэл, би өөрөө тэгж үзсэн юм... Яагаад гэвэл... тэгээд бол... үгүй, уучлаарай, гаднын хүн ч дэмий л дээ... Тайтгарч үз... баяртай гээд явахыг завдвал Андрей ноён гараас нь татаж зогсоов.

	— Үгүй, байз, Пьер ээ. Ноёгтой сайхан зантай болохоороо чамтай цуг энэ үдшийг өнгөрүүлэх ялдмыг минь хасахгүй биз.

	— Үгүй нээрэн биеэ л дандаа бодно шүү, гэж ноёгтой уур хилэнт нулимсаа барилгүй өгүүлбэл, тэсвэр тэвчээр барагдлаа шүү гэснийгээ үзүүлэхүйц аялгуунд хүртэл дуугаа өргөөд Андрей ноён:

	— Лиза! гэж хүйтэн хэлэв.

	Ноёгтойн сайхан царай дахь ууртай хэрмэн төлөв өөрчлөгдөж, айдас үзүүлэн, дур булаам, өрөвдөм шинжтэй болов, сайхан нүдээрээ нөхөр лүүгээ харахад нь унжуулсан сүүлээ номой түргэн шарвагануулан зогсож байтал нохойны төлөв нүүрт нь илэрч францаар.

	— Бурхан минь, бурхан минь, гэж хэлээд нэг гараараа платьенийхаа нугалаасыг засаж, нөхөр лүүгээ очоод, духыг нь үнсвэл:

	— Баяртай Лиза гэж Андрей ноён босоод гаднын хүнийг хүндэтгэх мэт, гарыг нь ёсорхуу үнсэн хэллээ.

	Найз нар, дуугүй суулаа. Хэн нь ч яриа өдсөнгүй. Пьер, Андрей ноён руу харж суухад, цаадах нь жижиг гараараа духаа илнэ.

	— Явж хоол идье, гээд Андрей ноён босож, үүд рүү зүглэнгүүт, санаа алдав.

	Тэр хоёр хоолны шинэчилж зассан баян дэгжин өрөөнд орцгоов. 

	Тавилгаас авхуулаад мөнгөн хэрэгсэл, шаазан болор хүртэл юм бүхэн нь саяхан ханилсан залуу эр эмийн гэр бараанд байдаг шинэ цэвэрч айлын онцгой тэмдгээр төгс аж. Ид хооллоцгоож байтлаа, Андрей ноён гэнэт ширээ тохойлдоод, аль хэдийн сэтгэл шаналгаж байсан нэг юмыг хэлье гээд, хэлж чадахгүй суугаа хүн шиг, урьд өмнө хэзээ ч үзэгдээгүй омог шартайгаар Пьерт:

	— За дээ, найз минь, хэзээ ч гэсэн, хэзээ ч эхнэр битгий аваарай, хийж чадахаар юмаа цөмийг нь хийж гүйцээлээ гэж өөртөө хэлхээс нааш, сонгож авсан хүүхэндээ хайр дургүй болохоосоо нааш, тэднийг ямар хүн болохыг нь бүрэн мэдэхээс нааш битгий эхнэр ав, энэ бол чамд өгөх миний зөвлөгөө, тэгэхгүй бол засаж залруулж болшгүй айхавтар алдаа хийхэд хүрнэ шүү. Ямар ч өвгөн болсон хойноо л эхнэр ав... Тэгэхгүй бол чамд байгаа хамаг сайн сайхан, өндөр гэгээн бүхэн үрэгдэнэ. Жижиг сажиг юманд үрэгдэнэ. Тийм тийм, тийм! Битгий гайхаш барж, гөлрөөд бай над руу. Хэрэв чи өөрийгөө ирээдүйд ямар нэгэн юм бүтээх хүн гэж бодож яваа бол, миний энэ үгэнд ороогүй цагт чинь, юм бүхэн эцэс болж, зам бүхэн хаагдсан нь мэдэгдээд харин ордны зарц тэнэгүүдтэй хамт байх зочлох өрөөний үүднүүд л онгорхой байх вий... Яриа юу байх вэ!

	Андрей ноён гараа эрс савав.

	Пьер нүднийхээ шилийг авахад нь нүүрийн нь төрх улам эелдэг болон өөрчлөгдөж, найз руугаа гайхан ширтсэн хэвээр суулаа.

	— Миний эхнэр тун сайхан хүүхэн. Суусан хүн нь нэр алдрынхаа төлөө зоволгүй байж болох ховор хүүхнүүдийн нэг дээ. Гэвч, бурхан минь, би одоо эхнэр авалгүй байхын төлөө юугаа ч харамлахгүй өгөх сөн! Би чамд сайн болоод ганцаарт чинь, анх удаа ийм үг ярьж байна.

	Анна Павловнын сандал дээр лаглайн суугаад нүдээ онийлгож, франц өгүүлбэрүүдийг шүднийхээ завсраар шургуулан хүвүүлж байсан Болконскийтай ярьж байсантайгаа Андрей ноён бүр ч адилгүй ажээ. Түүний хатанги нүүрийн нь булчин ирвэгэнэн хатавганана. Жирийн цагт хэдий чинээ үхээнц санагддаг тусмаа, сэтгэл хөдлөх минутдаа төдий чинээ цовоо болдог ажээ.

	— Яагаад би үүнийг хэлж байна, чи ойлгохгүй байгаа юу, арга ч үгүй дээ. Энэ бол бүхэл бүтэн амьдралын түүх байгаа юм. Чи, ухаандаа, Бонапарте л гэж байна, түүний дэвшилт, мандалт л гэж байна гэж яриагаа үргэлжлүүлэн, хэдийгээр Пьер Бонапартын тухай дугараагүй боловч өгүүлснээ: — Чи Бонапарте гэж байна. Гэтэл Бонапарте ажиллахдаа өөрийн зорилго руу алхам, алхмаар зүтгэж явсан бөгөөд, бүрэн чөлөөтэй байсан юм. Зорилгоос нь өөр юу ч тэр хүнд байгаагүй билээ. Тэгээд ч санасандаа хүрчээ. Гэтэл биеэ эмэгтэй хүнтэй холбохтой зэрэг, гав гинжтэй хүн шиг эрх чөлөөгөө алдах нь тэр шүү дээ. Чамд байсан итгэл, хүч, чамд байгаа юм бүхэн, өөрт чинь тээр болж биеийг чинь гэмшлээр зовооно. Зочлох өрөө, хов, найр маяг, жижгэрэл энэ бол миний мултарч чадахгүй байгаа шидэт хүрээлэн юм. Би одоо дайнд явах гэж байна, энэ дэлхийд болж байсан дайнаас хамгийн ихэд нь явах гэж байна. Гэтэл юунд ч анзаарахгүй юу ч мэдэхгүй сууж байна. Би овоо чалчдаг шүү дээ. Анна Павловнынд ч гэсэн миний яриаг сонсох хүн байдаг л юм. Үүнгүй бол миний эхнэр амьдарч чаддаггүй тэнэг нийгэмлэг, энэ эмэгтэйчүүд... Хэрэв чи энэ журамт авхай нар гэдэг, ер нь эмэгтэйчүүд гэдэг чухам юу болохыг мэддэг сэн бол! Миний эцгийн хэлдэг зөв шүү. Эмэгтэйчүүд яг байгаагаараа бол юү билээ гэвэл, амиа хичээсэн, биеэ тоосон юм болгон дээр жижгэрсэн, тэнэг байдал, хоосон ихэрхлээс өөр юу ч үгүй. Ихсийн хүрээлэн дунд байхыг нь үзвэл, цаанаа тийм ч хоосон биш шиг, гэтэл үнэндээ юу ч үгүй хоосон, хов хоосон гээч! Тийм ээ, найз минь эхнэр л битгий аваарай, ердөө хэрэггүй шүү, гээд Андрей ноён яриагаа төгсгөв.

	— Та өөрөө өөрийгөө чадваргүй гэж, амьдралаа өөдгүй гэж үзэж байгаа чинь инээдтэй юм даа. Ирээдүй тань таны өмнө байна шүү дээ. Та бас... гээд Пьер та басаас цааш юм хэлсэнгүй. Гэвч, найзыгаа хэдий чинээ өндөр үнэлдгийг нь, алсдаа хэчнээн их гавьяа байгуулна гэж хүлээдгийг нь тэр хоёр үгний аялгуу үзүүлэв.

	«Яах гэж ийм үг хэлэв ээ!» гэж Пьер бодлоо. Пьер нь Андрей ноёныг сайн бүхний жишээ гэж үздэг бөгөөд, ялангуяа Пьерт байхгүй хамаг шинж чанар: сэтгэлийн зориг хатуужил гэдэг ойлголтод нэлээд ойрхон таарах шинж чанар цаад хүнд арвин их байснаас тэр билээ. Янз бүрийн хүнтэй дадмаг тайван харьцаж чаддаг Андрей ноёны чадвар, жирийн биш ой, уншсан номын нь элбэгийг (тэр хүн юм бүхнийг мэдэж, уншиж, юм бүхний тухай ойлголттой байдаг аж) ба ялангуяа ажиллах, сурах авьяас чадварыг нь Пьер дандаа гайхдаг байжээ. Хэрэв Пьер Андрей ноёны санаашран философидох чадваргүйг нь (гэтэл Пьерийн онцлон эрхэмлэдэг нь тийм философи билээ) гайхдаг байсан бол, түүнийг ч гэсэн дутагдал гэж үзсэнгүй, харин хүчтэй тал нь гэж тооцон авай.

	Дугуй хяхтнуулахгүйн тул тос хэрэгтэйн адил хамгийн шилдэг найз, жирийн харьцаанд ч гэсэн хөөргөх магтах ёс хэрэгтэй байдаг билээ.

	— Би ч, яах вэ, дүүрсэн хүн миний тухай яриад ч дэмий? Чиний л тухай ярья, гээд Андрей ноён хэсэг дуугүй байгаад, сайхан санаандаа дийлдэн инээмсэглэв.

	Пьер ч дуурайх мэт арчаагүй хөгжүүн инээмсэглэлээр уруулаа дарвайлгаж:

	— Миний тухай юу ч ярих вэ дээ? Би юу юм? Хоноцын хүү гээд царай нь минчийв. Энэ үгийг хэлэх гэж их хүчилсэн бололтой. Тэгээд: — Нэр ч үгүй, хөрөнгө ч үгүй гэлээ гээд яах вэ дээ. Нээрэн... гэснээ ярианыхаа чигийг өөрчлөн: — Одоохондоо би чөлөөтэй, над ч сайхан л байна. Би гэм нь юунаас эхлэх ээ яахаа ч мэдэхгүй явна. Би тантай нэг сүрхий зөвлөе гэж бодсон юм сан.

	Андрей ноён эелдэг нүдээрээ түүн рүү харж суув. Гэвч түүний найзархаг, эелдэг харцад, өөрийгөө илүү гэж үзэх мэдрэл тодхон аж.

	— Манай хүрээлэн дунд чи л нэг амьд хүн шиг болохоороо, чи над их үнэтэй байдаг юм. Чамд ч сайхан л байгаа л даа. Дуртай ажлаа сонгож ав. Тэр хамаагүй. Чи хаа ч гэсэн, сайн хэвээрээ байж, гэвч нэг захих зүйл гэвэл: Чи тэр Курагиныхаар очдогоо, ер нь одоогийнхоо энэ амьдралыг орхи. Энэ наргиан цэнгэл, гусар13 зан, чамд тун зохихгүй нь...

	— Яая гэх вэ дээ, эмэгтэйчүүдээс л болж байна, найз минь, эмэгтэйчүүдээс л болж байна гэж францаар өгүүлээд Пьер мөрөө хавчисхийв.

	— Би түүнийг чинь ойлгохгүй байна, гэснээ Андрей францаар: — Журамт эмэгтэйчүүл тэр бол өөр хэрэг. Гэвч Курагины эмэгтэйчүүл эмэгтэйчүүл дарс хоёр ойлгохгүй байна.

	Пьер, Василий ноёныд байрлаж түүний хүү Анатолийг, хүмүүжүүлэгч Андрей ноёны дүү хүүхэнтэй суулгах гэж байсан нөгөө залуугийн цадиггүй амьдралд оролцон байжээ.

	— Та аан гэж бай! гэж Пьерийн санаанд гэнэтхэн аятай сайхан бодол төрсөн юм шиг хэлснээ: — Би эртний тэгж бодсон юм. Тиймэрхүү амьдрал дунд би юу ч шийдвэрлэж чадахгүй нь, бодох ч нөхцөлгүй нь толгой түрүү ч өвдөөд мөнгө ч үгүй болоод байна. Өнөөдөр намайг ирээрэй гэсэн би очихгүй, яршиг.

	— Чи нээрэн очихгүй гэдэг тангаргаа надад өгөхгүй юу?

	— Тангараг!

	Найзынхаа гэрээс Пьерийг гарахад шөнийн хоёр цаг болсон байв. Зургаадугаар сарын шөнө бол петербургт гэгээ тасардаггүй билээ. Пьер харихаар шийдэж морин тэргэнд суув. Гэвч, гэр лүүгээ ойртох тусам, үдэш буюу өглөөтэй илүү төсөөтэй энэ шөнө, унтаж чадах нөхцөлгүй гэдгээ улам гүнээ мэдэрсээр аж. Хоосон гудамжинд холын бараа бүрэлзэнэ. Пьер өнөө орой Анатоль Курагиныд тоглогчдын ердийн нийгэмлэгийнхэн цуглаж, дараа нь ууж, сүүлд нь тэдний бужигнаан Пьерийн дуртай нэгэн цэнгэлээр төгсөх ёстойг зам зуураа санав.

	«Курагиныд очвол сайхан аа» гэж тэр бодсоноо, Курагиныд очихгүй гэж Андрей ноёнд амлан тангарагласнаа хоромхон зуур санав.

	Гэвч, бас л тэр дороо дассан завхай энэ амьдралыг дахин нэг амсмаар хачин их санагдаж, тогтворгүй гэж нэрлэгддэг хүмүүсийн ёсоор, очъё гэж шийджээ. Нэгэнт амласан үг ямар ч хамаагүй, яагаад гэвэл, Андрей ноёнд амлахаасаа өмнө Анатоль ноёнд очно гэж амласан гэдэг санаа даруйхан төрөв. Эцсийн бүлэгт, ерөөсөө энэ тангараг амлалт бол ямар ч тодорхой ач холбогдолгүй ёс төдий зүйл, юмыг яаж мэдэх вэ. Маргааш үхчих ч юм бил үү, эсвэл үнэн худлын аль нь ч үгүй болох ер бусын явдал тохирох ч юм бил үү гэж бодогдов. Пьерийн шийдсэн санасан бүхнийг баллагч энэ мэтийн бодол олонтоо тохиолддог байсан аж. Тэгээд Курагиных руу одлоо.

	Морьт гвардийнхны хуарангийн дэргэд, Анатолийн сууж байсан том байшингийн довжоо хүрэв. Тэгээд Пьер гэрэлтэй довжоо өөд гарч, шатаар дамжаад, нээлттэй хаалгаар оров. Үүдний өрөөнд эзгүй хоосон шил, цув, галош хутгалдан хөглөрчээ. Архи ханхалж хашхираан шуугиан сонстоно.

	Тоглоом, оройн хоол өнгөрсөн боловч зочид тараагүй ажээ. Пьер цуваа тайлаад хүн хараагүй гэж бодсон бололтой дарсны шавхруу залгилж зогсоо нэг зарц бүхий бөгөөд оройн хоолны үлдэгдэлтэй эхний өрөө рүү оров. Гурав дахь өрөөнөөс хүмүүсийн үймэлдэх танил инээх хашхирах танил дуу сонстож, баавгай архирах чимээ гарлаа. Долоо найман залуу нээлттэй цонхны дэргэд овооролджээ. Гурван хүн залуу баавгайтай ноцолдож, нэг нь түүнийг гинжнээс нь хөтлөн нөгөөгөө айлгаж байв.

	— Стивенсоны талд зуун төгрөг тавья! гэж нэг нь хашхирвал:

	— Хажуу талаас нь барихгүй шүү! гэж нөгөө нь орилно.

	— Би Долоховын талд! Аль вэ, Курагин, таслаарай гэж гурав дахь нь хэлэв.

	— Наад баавгайгаа тавьцгаагаач, энд мөрий тавьж байхад.

	— Ганцхан амьсгаагаар шүү, тэгэхгүй бол хожигдсонд тооцно, гэж дөрөв дэх нь хашхирна.

	— Яков, аль вэ нэг шил архи, Яков! гэж олны дунд зогсоо энгэр задгай нимгэн дан цамцтай өндөр сайхан эр˗гэрийн эзэн хашхирснаа: — Байзнаарай ноёд оо. Үүнийг харав уу, хонгор найзыг минь Петрушаг, гэж Пьер лүү хандан хэлэв.

	Цэнхэр тунгалаг нүдтэй намхавтар нуруутай өөр нэг хүний дуу, энэ согтуу чарлаан дунд эрүүл аялгуугаараа содон ялгарч цонхны тэндээс:

	— Нааш ир, мөрийг таслаадах! гэв. Энэ бол, Анатольтой цуг суудаг байсан, Семёновын хорооны офицер, цуутай тоглоомчин бөгөөд юунаас ч харихгүй Долохов аж. Пьер эргэн тойрноо хөгжилтэй харан инээмсэглэж:

	— Ойлгохгүй байна. Юу болоод байгаа юм бэ? гэж асуув.

	— Байз, наадах чинь согтоогүй явна. Шил архи, гэж Анатоль хэлээд, ширээн дээрээс шилэн аяга авч Пьер лүү ойртов.

	— Юуны өмнө, уу.

	Дахин цонхны дэргэд овоороод, тэдний яриаг сонирхон байгаа офицеруудыг Пьер нэгд нэгэнгүй харж, өгсөн архинаас нь аяга, аягаар уув. Анатоль архи аягалах зуураа Долохов, энд байгаа Стивенсон гэдэг англи тэнгисчинтэй, гуравдугаар давхрын цонхон дээр, хөлөө цааш нь унжуулж суугаад шил ром14 уучихна гэж мөрийцөж байгаа тухайг хэлэв.

	— Бүгдийг нь ууцгаая, гэж Анатоль сүүлийн аягыг нь өгөхдөө хэлэв. Тэгэхгүй бол тавихгүй шүү.

	— Үгүй, дургүй байна, гэж Пьер, Анатолийг түлхэн хэлээд цонх руу очив.

	Долохов англи хүний гараас нь атгаад голдуу Пьер Анатоль хоёр луу хандан, мөрийний шаардлагыг тод тодорхой хэлж байлаа. Долохов бол дунд зэргийн нуруутай, буржгар үстэй, цэнхэр, гэгээн нүдтэй, хорин таван настай хүн аж. Явган цэргийн офицеруудын адил сахалгүй тул, нүүрийн нь хамгийн гайхалтай хэсэг болох ам нь ил явдаг билээ. Тэгээд амных нь зурлаас бүхэн тун нарийн аж. Дээд уруулын нь хүн доод уруул дээр нь шавхдан эрс бууж, амны нь хоёр буланд хоёр салангид инээмсэглэл шиг юм бий болдог билээ. Энэ бүхэн нийлээд, ялангуяа ухаалаг, дээрэнгүй, ширүүн харцтай нь хосолж анзаарахгүй өнгөрч боломгүй сэтгэгдлийг төрүүлдэг юм. Долохов бол танил тал муутай, хөрөнгө багатай хүн. Хэдийгээр Анатоль хэдэн түмийг үрдэг гэвч, Долохов түүнтэй хамт суудаг бөгөөд, Анатоль ч гэсэн сайн танил нөхөд нь ч гэсэн Анатолиос Долоховыг нь илүү хүндэлдэг ээ. Долохов тоглоом бүрээр тоглож, бараг үргэлж хожно. Хэчнээн ч уулаа гэсэн, хэзээ ч ухаан үл алдана. Курапин нь ч, Долохов нь ч, тэр үеийн Петербургийн завхай танхай үрлэгчингийн дунд нэртэй улс байлаа.

	Шил ром авчрав. Тойрон байгаа ноёдын хашхираан зөвлөгөөнд сандарч мэгдсэн хоёр зарц цонхны гадна талын ирмэг дээр суулгалгүй орхисон жаазыг яаруу тэвдэнгэ хэмхэлж байв.

	Анатоль, ялгуулсан дүрмээ үзүүлж, цонх руу очив. Нэг юм эвдмээр санагджээ. Зарц нарыг хойш нь болгоод, жаазнаас нь татав. Гэвч, жааз яасан ч үгүй, шилийг нь хагалчихлаа.

	— Аль вэ. Чи тэнхээтэйгээрээ, гэж Пьер лүү хандан хэлэв.

	Пьер хөндлөвчөөс нь барьж татаад, царс модон жаазыг хэмхлэхийг нь хэмхэлж, хугалахыг нь хугалав.

	— Бүгдийг нь мулт ав, тэгэхгүй бол намайг тулсан гэх, гэж Долохов хэлэв.

	— Энэ английн бардаж байгааг нь... а?... зүгээр биз?... гэж Анатоль хэлбэл, 

	— Зүгээр, гэж Пьер, гартаа шил ром бариад, өглөө үдэш хоёрын туяа хосолсон тэнгэрийн хэсэг харагдсан цонх руу очиж яваа Долоховыг харах зуураа хэлэв.

	Долохов шил ромоо бариад цонхон дээр үсрэн гарав.

	— Сонсоцгоо! гэж цонхны ирмэг дээр зогсоод, өрөөнд байгаа улс руу хандан өгүүлбэл бүгд дуугүй болов.

	— Би мөрийцсөн (нөгөө англи хүнд ойлгуулахын тул францаар ярих бөгөөд тэр хэлэнд төдий л сайнгүй аж) Би тавин империалаар мөрийцсөн зуугаар тавих уу, гэж Англи хүнд хэлэв.

	— Үгүй, тавь, гэж англи хариуллаа.

	— За, яах вэ, тавин империал, би нэг шил ромыг амнаасаа салгалгүй барьж, үүн дээр суугаад (тонгойж цонхны цаад налуу ирмэгийг нь заав), юунаас ч барилгүй суугаад шүү дээ. Бүгдийг нь уучихна гэж... Тийм биз дээ?...

	— Тун сайн, гэж англи хэлэв.

	Анатоль, англи хүн рүү эргэж, фракнийх нь товчноос бариад, дээрээс нь харж (англи хүн нь намхан хүн аж) мөрийний нөхцөлийг англиар давтан хэлэв.

	— Байз! гэснээ Долохов бусдын анхаарлыг татсан тул шилээрээ цонх тогшин, — Байз, Курагин аа, сонсоцгоо. Хэрэв өөр хүн бас тэгж чадах юм бол би зуун империал төлнө. Ойлгоцгоов уу? Хашхирлаа.

	Энэ шинэ мөрийцөөг хүлээн авсан эсэхийн аль нь ч мэдэгдэхгүйгээр англи хүн толгой дохив. Анатоль англи хүнийг тавилгүй, хэдийгээр цаадах нь Долоховын үгийг бүрэн ойлгосноо толгой дохин мэдэгдсээр байсан боловч, англиар нь орчуулан өгсөөр байлаа. Өнөө орой хожигдон нэлээд алдсан лейб˗гусар, туранхай залуу цонхоор цухуйж доошоо харан.

	У!... у!... у! гэж засмал гудамжны чулуун замыг харж дуу алдлаа.

	— Номхон! гэж Долохов хашхираад, нөгөө офицерыг цонхноос татан зайлуулбал даравчаа харжигнуулан өрөө рүү эвгүй үсрэн буув.

	Авахад дөхөм гэж шилтэй архиа цонхны ирмэг дээр тавиад, Долохов аяархан, болгоомжлон цонх руу авирав. Хөлөө унжуулж, хоёр гараа тэлэн түшиж суугаад, гараа буулгаж, зүүн баруун тийшээ нэг хавиганаад, шилээ гаргав. Гэгээ туссан боловч, Анатоль хоёр лаа авчирч, цонхны ирмэг дээр наалаа. Цагаан цамцтай Долоховын нуруу, буржгар толгой нь хоёр талаасаа гийгүүлэгдэв. Бүгд цонхны дэргэд шавлаа. Англи хүн хамгийн урд нь байв. Пьер инээмсэглэж, юу ч хэлэлгүй зогсоно.

	Цуглагсад дотроос бусдыгаа бодоход арай ахмад нэг нь айн, уурласан царай гаргаж, урагшаа гэнэт зүтгээд, Долоховын цамцнаас чангаан, 

	— Ноёд минь, энэ тэнэг явдал, унаж үхнэ шүү дээ, гэж арай хашир нь бололтой хэлэв.

	Анатоль түүнийг зогсоов.

	— Битгий гар хүр, сочоочихвол, цаадах чинь унаж үхнэ шүү дээ. А?... Тэгвэл яана гэж?

	Долохов эргээд, суудлаа засаж, дахин гараа тэлж, 

	— Хэрэв дахиад нэг чинь дайрах юм бол би энэ рүү унагааж орхино шүү. За!... гэж жимийсэн нарийн уруулынхаа завсраар үгээ таслан гаргаж хэлээд, дахин эргэж, гараа буулгаад, шилтэй архи авч, амандаа хүргэн, толгойгоо гэдийлгээд сул гараа тэнцүүгийн тул дээш нь болгов. Хагарсан шил түүх гээд тонгойсон нэг зарц, бөгтийсөн чигээрээ цонх руу ширтэж, Долоховын нуруу руу гөлрөв. Анатоль, нүдээ бүлтийлгэн, цэх зогсоно. Англи хүн уруулаа дорвойлгоод, Долоховыг хажуу талаас нь харна. Хориглох гээд байсан хүн өрөөний мухарт очоод, хана руу харж, диван дээр хэвтэв. Пьер нүүрээ таглалаа. Нүүрэн дээр нь мартагдан үлдсэн инээмсэглэл одоо айдас, хэлмэгдэл болон хувирав. Цөм дуугүй аж. Пьер нүүрээсээ гараа салгав. Долохов түрүүн суусан янзаараа зөвхөн буржгар үсээ захандаа хүртэл толгойгоо гэдийлгэж, шилтэй ромын ёроолыг улам улам өргөж, хүчлэн чичиргэнэсээр аж. Шил хоосрох тусмаа улам хөнтрөгдөж Долоховын толгой бүр гэдийлээ. «Юун удах юм бэ?» гэж Пьер бодов. Хагас цаг илүү болсон юм шиг түүнд санагджээ. Долохов гэнэт ар тийш хөдөлж, гар нь татваганан чичрэв. Энэ хөдөлгөөн налуу ирмэг дээрээс бүх биеийг гулсгаж болохуйцаа Долоховын бүх бие гулган хөдөлж, гар толгой хоёр нь хүчиндээ улам чичрэв. Нэг гар нь цонхны ирмэг дээрээс барих гэж сарвага гэснээ байв. Пьер дахин нүдээ аньж, хэзээ ч харахгүй гэж шийдсэн бололтой гэнэт эргэн тойрон цөм үймэн хөдлөх шиг болов. Хартал, хувхай хөгжүүн царайлсан Долохов цонхны ирмэг дээр зогсож байлаа.

	— Хов хоосон! 

	Шилээ англи руу шидэхэд, цаадах нь эвлэгхэн барьж авав. Долохов цонхноос үсрэн буувал амнаас нь ром сүрхий ханхалж байв.

	— Онц сайн! Сайн эр! ёстой нэг авлаа даа. Мөрийгөө! Чөтгөр та нарыг цөмийг чинь ав, гэж тал талаас хашхиралдах сонсогдлоо.

	Англи хүн, түрийвчээ гаргаад, мөнгөө тоолж эхэлбэл, Долохов хөмсгөө зангидан, дуугүй зогсоно. Пьер цонхон дээр үсрэн гарч.

	— Ноёд оо! Хэн чинь надтай мөрийцөх вэ? Би бас тэгье. Мөрийцсөний ч хэрэг алга, яршиг аль вэ, нэг шил авчруулаад өгөөч. Би тэгье... Авчруулаад аль гэж гэнэт хашхирвал.

	— Тэгэг тэгэг! гээд Долохов инээмсэглэв.

	— Юу гэсэн үг вэ? Солиоров уу? Хэн чамайг тэгүүлэх юм. Чиний толгой шатан дээр ч гарсан эргэдэг шүү дээ, гэж тал талаас ярьцгаавал.

	— Би дөнгөнө, аль вэ, шил ром! гэж Пьер урдах ширээгээ агсамнан дэлдэж хэлээд цонх өөд авирав.

	Түүний гараас чангаасан боловч, бяртай учир, биедээ ойртсон хүнийг хол түлхжээ.

	— Үүнийг ингээд ч дийлэхгүй л дээ яагаад ч гэсэн. Та нар байз, би аргалаадахъя, за яах вэ, би чамтай нэг мөрийцөмз, маргааш шүү дээ. Харин одоо * * * рүү очъё гэж Анатоль дуугарвал очъё, очъё, баавгайгаа ч аваад явъя... гэж Пьер хашхирав.

	Тэгээд, баавгайг тэврэн тонгочуулсаар өрөөн дотуур эргэлдэв.

	 

	 

	VII

	 

	Анна Павловнын үдэшлэг дээр ганц хүүгийнхээ тухай хичээнгүйлэн гуйсан Друбецкая ноёгтойд амласан амандаа Василий ноён хүрчээ. Тэр хүүгийн тухай эзэн хаанд дэвшүүлэн айлтгасан тул, түүнийг бусдаас онцгой үзэж гвардийн Семеновын хороонд прапоршик15 цолтой шилжүүлсэн аж.

	Цааш нь Анна Михайловна хэрээрээ мэрийж хөөцөлдсөн боловч Борис нь Кутузовын адъютантаар буюу бараа бологчоор томилогдсонгүй ээ. Анна Павловнын үдэшлэгийн дараахан, Анна Михайловна Москва хотод эргэж ирээд Москва ирэх бүрээ буудаллан байдаг садны баян айл Ростовынд буусан бөгөөд саяхан армийн төдхөн гвардийн прапоршик болсон эрхэм ганц Борис нь ч эднийд олон жилээр сууж, бага наснаасаа хүмүүжин өсөж байсан билээ. 8 дугаар сарын 10˗нд гварди цэрэг Петербургээс мордсон тул, мундар хувцсаа төхөөрөхөөр Москвад үлдсэн Борис Радзивиловын замд цэргийг гүйцэн очих ёстой байлаа.

	Ростовынхны эх бага охин хоёр Нуталъя гэж нэр нэгтэй ажээ.

	Ростовын, Павар гудамжинд байдаг, Москва даяар анддаггүй том байшин руу баяр хүргээр ирсэн хүмүүсийн унаа, сүйх, жууз өглөөнөөс аваад тасралтгүй ирэн, яван билээ. Гүн ахай, гуа сайхан их охинтойгоо мөн цаг үргэлж солигдон өөрчлөгдөж байгаа зочдынхоо хамт зочлох өрөөнөө суусаар байв.

	Гүн˗ахай бол дорно маягийн туранхайвтар царайтай дөчин тав орчим настай хүүхдүүдэд дарагдаж ядарсан байртай бөгөөд тэдний хүүхдийн тоо нь арван хоёр хүрчээ. Тамир муу болоод аажмаар хөдөлж, удаанаар ярьж байдаг нь яггүй учир хэн хүн хүндэтгэм төлөвийг оруулдаг ажээ. Анна Михайловна Друбецкая энэ айлын дотно хүний хувьд зочдыг хүлээн авах, яриа хөөрөөгөөр зугаацуулах ажилд туслалцаж бас л энд байлцаж билээ. Залуучууд арын өрөөнд байв. Тэд өөрсдийгөө зочид хүлээн авах ажилд оролцох хэрэгтэй гэж үзсэнгүй. Гүн өөрөө хүн бүхнийг угтан авч, үдэн гаргаж хоолондоо морилон ирэхийг урьсаар байлаа.

	— Өөрийн зүгээс, мөн нэр өдрөө хийж байгаа хайрт хүмүүсийн зүгээс эрхэмсэг хатан буюу ноён танд (эрхэмсэг хатан буюу ноён гэсэн үгийг өөрөөсөө дээш доош хэн бүхэнд, ямар ч ялгаагүй францаар хэлэх аж) тун, тун их баярлалаа. Хоолонд минь заавал ч үгүй ирнэ шүү. Та намайг гомдоов оо. Эрхэм ноёнтоон. Таныг бүх гэр бүлийнхээ өмнөөс, чин сэтгэлээсээ гуйя, эрхэм ноёнтоон гэсэн хэдэн үгийг бүх хүмүүст ямар ч ялгаагүйгээр, өөрчлөлтгүйгээр, цэвэрхэн хуссан махлаг, хөгжүүн царайгаараа хэнд ч тэр ав адилхан төлөв гаргаж, хэн бүхний гарыг ав адилхан чанга атгаж дуурайх мэт нахилзан хэлсээр байлаа. Нэг зочныг үдэж, нөгөө рүү нь буцан ирүүт, гүн гуай сандлаа ойртуулан тавьж суугаад, амьдралд дурлаж, амьдарч ч чаддаг хүний төлөв гарган, хөлөө зоримог алцайж, гараа өвдөг дээрээ тавиад, ихэмсгээр ганхан суух үедээ, хааяа хааяа орос хэлээр, хааяа заримдаа хариугүй муу гэвч, зүрхтэй төсөөлүүлэх франц хэлээр, цаг уурын байдлыг таамаглалцаж эрүүл мэндийн тухай зөвлөлдөж суугаад, гарах болоход нь хэдийгээр ядарсан ч гэсэн, ноогдсон үүргээ хатуу биелүүлдэг хүний маяг үзүүлж халцран байгаа дагзныхаа шингэн буурал үсийг илсээр, бас л үдэж өгөхдөө бас л хоолондоо урьдаг байв. Үгүй бол, үүдний өрөөнөөс гарч, цэцгийн өрөө, зарц нарын байрыг дамжиж, наян хүний ширээ засаж байгаа уудам, гантиг танхим руу ороод, мөнгөн хэрэглэл, шаазан сав зөөж, ширээ янзалж, хээтэй бүтээлэг дэлгэн байгаа аягач нарыг хараад, өөрийн нь бүх хэргийг эрхлэгч Дмитрий Васильевич гэдэг тайжийг дуудан, 

	— За, за, Митенька минь, хичээж үзээрэй, гэснээ дэлгэн зассан том ширээг урамтайхан хараад: — Ухай даа, ухай даа. Гол нь засалт шүү. Ай даа... гэж овоо ойшоож тоосон байртай санаа алдаж, зочлох өрөө рүүгээ буцдаг байлаа.

	— Марья Львовна Карагина охинтойгоо хамт! гэж гүн˗ахай гадагш гарахдаа дагуулж явдаг бие томтой зарц нь үүдээр оронгуут, бүдүүн дуугаар айлтгавал. Гүн ахай бодол болсхийгээд нөхрийнхөө хөрөгтэй алтан хөөргөөс тамхи үнэрлэв.

	— Энэ олон мэнд хүргэгчдийг яа яа, гэж гүн˗ахай дуугарснаа: — За, энэ хоёрыг л хүлээж аваад больё. Их зантай хүн дэг. Оруул, гэж «бүр цааш нь харуулчхаач, намайгаа» гэсэн юм шиг гунигт хоолойгоор зарцад хэллээ.

	Зочлох өрөө рүү өндөр нуруутай, махлаг биетэй, ихэмсэг байрын авхай, инээмсэглэсэн дугариг царайтай охинтойгоо хамт даашинзаа сэр сүр шижигнүүлэн орж ирээд:

	— Аль хэдийний... гүн ахай... Бие нь муу байсан л даа хөөрхий... Радумовскийн найр дээр... Анраксине гүн гуай... би тун их баярлаж... гэх мэт франц үг платье хувцасны шижигнээн нааш цааш болгох сандал суудлын түржигнээтэй хосолж эмэгтэй улсын хөгжүүн дуу бие биетэйгээ өрсөлдөн сонстож байлаа. Эхний яриа завсарлаж дуугүй болохтой зэрэг босоод, платаа шижигнүүлэн «Тун их баярлалаа... Эжийн бие... Анраксине хатан... гэж хэлээд, платаа бас л шижигнүүлсээр үүдний өрөө хүрээд, үстэй дээл буюу цуваа өмсөж буцан явахад яг таардаг хэмжээтэй яриа эхлэв. Тэр үеийн хотын гол сонин нь гэгдэж байсан зүйлийн тухай Екатерины үеийн цуутай баян нь ч, гоё нь ч гэгдэж байсан, хөгшин гүн Безуховын бие өвчтэй байгаа тухай, мөн Анна Павловна Шерерийн үдэшлэг дээр тун тусгүй загнаж байсан өвгөнийг хоноцын хүү Пьерийн тухай ярианд шилжин үргэлжлэв.

	— Хөөрхий гүнг би их өрөвдөх юм. Бие нь тэртэй тэргүй дорой байгаа юм чинь, одоо энэ бүтэлгүй хүүгээс болж зовоод, ер нь тэсэхгүй дэг ээ! гэж зочны яривал

	— Юу гэнэ ээ? гэж гүн˗ахай хэдийгээр гүн Безуховын сэтгэлийн зовлонгийн шалтгааны тухай арав хорь сонссон боловч, тэр зочин юуны тухай ярьж байгааг нь ойлгоогүй хүн болж асуухад.

	— Одоогийн хүмүүжил гэдэг энэ дээ! Гадаадад байхын тэр залуу дураараа, толгой мэдэж байсан юм, одоо Петербургт тун хамаагүй загнадаг гэнэ. Тэднээс цагдаа дагуулж хөөсөн юм гэнэ шүү гэж зочин яривал.

	— Үгүй ер! гэж гүн˗ахай хэлтэл.

	— Бүтэлгүй улстай нөхцөөд байсан юм аа, даанч, гэж Анна Михайловна яриан дундуур орсноо: — Василий ноёны хүү, бас Долохов тэд нар яасан, яасан ч гэнэ вэ дээ. Хоёр нь ч баларсан юм даг. Долоховыг жагсаалын цэрэг болгож, Безуховын хүүг Москва руу хөөсөн юм биз. Анатоль Курагинын эцэг нь аргацааж өнгөрч. Гэсэн ч бас л Петербургээс хөөгджээ.

	— Чухам яацгаасан улс юм бэ?

	— Тэд ч ёстой дээрэмчид байхгүй юу, ялангуяа тэр Долохов гэгч нь, гэж зочин хэлснээ: — Марья Ивановна Долохово хатны хүү шүү дээ. Уг нь томоотой сайн л хүний хүү л дээ. Тэгсэн мөртөө тийм байх гэж. Хаанаас ч юм бүү мэд, тэр гурав баавгай олж, тэргэндээ суулгаад жүжигчин хүүхнүүд рүү очсон юм гэнэ. Дороо л тэднийг аядуулах санаатай цагдаа ирэхгүй юу. Тэгэхээр наадуул нь тэр цагдааг барьж, баавгайнхаа нуруунд хүлээд, Мойка гол руу хийчихжээ. Баавгай ч яах вэ, усанд хөвөөд л байдаг, нуруун дээрээ цагдаатай.

	— Үгүй тэр цагдааг ээ, эрхэмсэг хатантаан мөн таарч дээ гэж гүн инээддээ хахаж цацаж хашхирав.

	— Үгүй. Тийм юм гэж байдаг аа! Гүн та юунд нь инээсэн юм бэ гэж авхай өгүүллээ.

	Гэвч авгай нар өөрснөө тэсгэлгүй инээлдсээр байлаа.

	— Тэр хөөрхий болсон амьтныг арайхийж аварчээ. Кирилл Владимирович Безухов гүний хүү ухаанаа гаргаж, наадаж байгаа царай нь тэр шүү дээ. Нэмж хэлэв. — Аль вэ нөгөө, ухаан ихтэй, хүмүүжил сайтай хүн гэж ярьцгаадаг нь. Гадаадын хүмүүжил гэдгээс л болж байхгүй юу. Энд ч, хэн ч түүнийг гэртээ оруулахгүй биз, хэдийгээр тэр баян ч гэсэн. Надтай танилцуулах гэхээр нь би шууд татгалзсан. Би охинтой хүн гэж зочин хэлбэл.

	— Тэр залууг тийм баян гэж та юунд ярина вэ? Гүн˗еэгийн хүүхдүүд ч дандаа хоноцынх шүү дээ. Пьер ч гэсэн тийм хүүхэд... баймаар даг гэж, гүн˗ахай охидоос нуусан байртай тонгойн асуухад тэр дороо цаад хүүхнүүд, чагнаагүй улс болон суув.

	Зочин гараараа савлан тэгж ярих юм бол ч тэр гүнд, доор хаяхад хориод хүүхэд бий биз дээ, миний бодоход гэв. Анна Михайловна ноёгтой, өөрийнхөө танил талтайг, ихсийн байдлыг сайн мэддэгийг үзүүлэхийн тул яриан дундуур орж:

	— Тэр ч ийм учиртай юм, гэж ноцтойгоор, бас л шивнэснээ: — Кирил Владимирович гүн˗еэ ямар хүн болохыг хэн ч мэднэ... Хүүхдийнхээ тоо хэд хүрснийг өөрөө ч гэсэн одоо мэдэхгүй гэвч, энэ Пьер хайртай хүү нь байгаа юм.

	— Ноднинхон доо, тэр өвгөн ямар байлаа даа! Түүн шиг сайхан эрхтэй хүнийг би ер нь үзээгүй шүү гэж гүн˗ахай хэлэв.

	— Одоо шал өөр болсон, гээд Анна Михайловна яриагаа үргэлжлэн: — Би түрүүн юу гэх гэлээ та тэгээд, эхнэрийнх нь талаас авч үзвэл, Василий ноён хөрөнгийг нь шууд өвлөх ёстой юм. Гэвч эцэг нь Пьертээ их сайн, түүнийг өөрөө хүмүүжүүлсэн, эзэн хаанд ч хүүгийнхээ тухай бичсэн юм... Ер нь л хэрэв, нас барах юм бол (тун муу байгаа шүү дээ, хэзээ хэзээгүй л магадгүй байх, Лоррен ч Петербургээс ирсэн) тэр их хөрөнгө хэнд нь үлдэх юм бол, Пьерт үү, эсвэл Василий ноёнд уу, гэдгийг хэн ч мэдэхгүй байгаа юм. Дөрвөн түмэн хамжлага хэдэн саяын хөрөнгө. Василий ноён энэ тухай над өөрөө ярьсан юм болохоор, би сайн мэдэж байгаа юм. Кирил Владимирович ч гэсэн эхийн маань талын нэлээд ойрын хамаатан юм шүү дээ. Боря сахил хүртсэн, гэж энэ явдлыг онцын холбогдолтой мэт үзсэн шинжгүй нэмж ярив.

	— Василий ноён өчигдөр Москвад ирсэн. Шалгалтаар явах юм гэнэ лээ, гэж зочин хэлбэл.

	— Тийм ээ, гэвч энүүхэндээ ярихад, тэр ч зөвхөн шалтаг л даа, гол нь Кирил Владимировичийн бие доройтсоныг дуулаад, түүнийг эргэх гэж ирж байгаа юм гэж ноёгтой хэлэв.

	— Гэвч эрхэм хатагтай, тэр мөн сайхан хэрэг ээ! гэж гүн хэлээд, ахмад зочин түүнийг сонсохгүй суугааг мэдмэгц, охид руу эргэж, — Тэр цагдаа ямар шүү байгаа бол, бодоожийн, гэв.

	Тэгээд, тэр цагдаа яаж тийчилж, гараа сарвагануулж байсныг бодоод, бүдүүн чанга инээдээр буюу хоол сайн иддэг, ялангуяа сайн уудаг хүмүүсийн инээдээр, бүх биеэ цүзгэнүүлэн инээснээ:

	— За, хичээж байгаад, хоолонд маань ирэх ажаамуу, гэж хэллээ.

	 

	 

	VIII

	 

	Хэсэг чимээгүй болов. Гүн˗ахай зочин руу харж аятайхан инээмсэглэх бөгөөд гэвч түүнийг одоо босоод явах юм бол ер гомдохгүй гэдгээ нуусан шинжгүй суулаа. Зочны охин платьегаа засаж, эхийнхээ зүг асуусан байртай харж суусан энэ үес хажуу талын өрөөнөөс гэнэт эрэгтэй эмэгтэй хүмүүсийн гүйх чимээнүүд хавь сонстож замд нь дайрагдсан сандал пир пар ойчих дуулдаж, арван гурван настай охин өрөөнд орж ирээд, богинохон шаа банзлаараа дэвэн нэг юм нууж, өрөөний голд зогсов. Бодвол, тэр охин санамсаргүй явсаар, гүйдлийнхээ эрчид энэ холын өрөө рүү ороод ирсэн биз. Араас нь ягаан захтай оюутан, гвардийн офицер, арван таван настай охин бас бага хүүхдийн цамцтай, мариалаг, ягаан хүү орж ирэв.

	Гүн ухасхийн босож, гараа дэлгээд, орж ирсэн охиныг тэврэн сунгаад, — А, энэ байна! гэж инээн хашхирч, — Нэр нэгтэн маань шүү дээ! Нэр нэгтэн маань эрхэм хатагтай гэв.

	— Хонгор минь, юм бүхэн цагтай, хэмжээтэй байдаг биш билүү, гэж гүн˗ахай ширүүлсэн төлөв үзүүлэн францаар хэлснээ: — — Чи үүнийг дандаа эрхлүүлж байх юм даа, bie, гэж нөхөр лүүгээ хандан нэмэрлэв.

	— Сайн байна, хонгор минь, танд баяр хүргэе гэж зочин францаар хэлснээ, — Яасан хөөрхөн хүүхэд вэ гэж эх рүү нь хандан нэмжээ.

	Хар нүдтэй, дарвагар уруултай царай муутай боловч гүйдэл дунд нь харвал корсажнаасаа ил гарсан мөртэй ар тийш нь самнасан хар үстэй, нарийхан гартай, шаан өмдтэй, жижиг хөлтэй, шаахайтай энэ цовоо охин одоо хүүхэд биш охин хүүхэн биш хүүхэд тийм хонгор хөөрхөн үе дээрээ байгаа аж. Эцгээсээ бултаж, эхийнхээ ширүүн сануулгыг огт хайхралгүй, өөр дээр нь гүйн очоод улайж ягаарсан нүүрээ эхийнхээ нөмрөгийн шаанд нууж инээд алдав. Банзал дороосоо гаргасан хүүхэлдэйнхээ тухай учир зүггүй ярьж, инээнэ.

	— Харж байна уу?... Хүүхэлдэй.. Мөөмөө Хараач гэв. 

	Түүнээс цааш Наташа ярьж чадахгүй нь (тэр охинд юм бүгд инээдтэй санагдана) Тэгээд эхийгээ даран унаад, тун чанга, тачигнатал инээсэн тул бүгдээр, тэр ч байтугай, их зантай зочин авгай хүртэл биеэ барилгүй даган инээцгээв.

	— За, наад муухай юмаа аваад яв, яв! гэж эх нь уурласан дүр үзүүлэн, охиноо түлхээд, — Энэ миний бага охин гэж зочинд хэлэв. Наташа, агшин зуур эхийн нөмрөг алчуурын шаанаас нүүрээ хөндийрүүлэн нулимс гартал инээсэн нүдээрээ царай руу нь өлийн хараад, дахин нүүрээ таглав.

	Гэр зуурын үзэгдлийг харах ёстой болсон зочин ямар нэгэн талаар энэ явдалд оролцох хэрэгтэй болжээ.

	— Хонгор минь, наад мөөмөө чинь таны юу вэ? Бодвол, охин чинь биз? гэж, Наташа руу хандан хэлэв.

	Зочин авгай ингэж, нялх хүүхэдтэй ярьж байгаа юм шиг хандан асуусан явдал Наташад сайхан санагдсангүй. Тэгээд ч зочинд хариу хэлэлгүй, харин өөдөөс нь ноцтой харжээ.

	Энэ завсар, Анна Михайловна ноёгтойн хүү офицер Борис гүнгийн их хүү оюутан Николай гүнгийн зээ 15 настай охин Соня, отгон хүү, балчир Петруша эд зочлох өрөөнөө байрлан сууцгаасан бөгөөд, нүүрийнхээ зурвас бүхэнд цухалзаж байгаа цовоо хөгжүүн байдлаа барьж ядацгаана. Год үсрэн гүйцгээхээс өмнө, сууж байсан тэр арын нь өрөөнд томчуулын ярилцдаг хов, цаг агаар, Comtcsse Anpakcuna гүн ахайг тойрсон ярианаас хөгжилтэй байсан нь илэрхий. Үе үе тэд бие бие өөдөө ширвэлцэж, чүү чамай инээдээ барьцгааж байлаа. Офицер оюутан хоёр залуу, багын найз нас чацуу бөгөөд хоёулаа дэгжин сайхан хөвүүд гэвч хоорондоо адилгүй хүмүүс аж. Борис нь дүүрэн тайван, сайхан царайтай, цагаан үстэй, өндөр нуруутай залуу гэхэд, Николай нь намхан нуруутай, буржгар үстэй, өргөн нүүртэй хүн ажээ. Дээд уруул дээр нь жижигхэн хар үс хэдийнээс үзэгдэх болсон бөгөөд, түүний нүүрт шаламгай түргэнээс гадна, гайхан бишрэх шинж төгс билээ. Орж ирмэгц, түүний нүүр улайн хэлэх үгээ олохгүй байгаа нь илэрхий атал Борис хэдийн эвийг нь олж, энэ мөөмөө гэдэг хүүхэлдэйг, хамар бүтэн, залуу хүүхэн байхад танилцсан бол сүүлийн таван жилийн дотор энэ хүүхэн харсаар байтал хөгширч, толгой нь гавлаараа хага үсэрснийг хошин тайвнаар ярив. Ярьж дуусаад Наташа руу харвал Наташа нүүрээ буруулан, нүдээ аньж, дуу чимээгүй бондгонон инээж байгаа дүү рүүгээ харснаа, биеэ барьж чадалгүй, үсрэн харайж, түргэн хөлийнхөө хэрээр, өрөөнөөс шурхийн гүйж одлоо. Борис инээсэн ч үгүй.

	— Та ч гэсэн явах санаатай байсан байх аа, ээж ээ? Жууз хэрэгтэй биз? гэж эх рүүгээ инээмсэглэн хандаж асуувал.

	— Тийм ээ, оч оч, бэлдэж бай гэж хэл, гээд эх нь инээмсэглэв. Борис хаалгаар аяархан гарч, Наташийн хойноос одлоо. Мариалаг хүү, хийж байсан зүйлдээ өөрчлөлт орсонд дургүйлхсэн бололтой уурлан тэдний хойноос гүйв.

	 

	 

	IX

	 

	Залуучуудаас хэрэв гүн˗ахайн их охиныг (Тэр охин дүүгээсээ 4 эгч бөгөөд хүүхэмсэг аж). Мөн зочин охиныг тоолохгүй бол зочид өрөөнөө Николай, зээ охин Соня хоёр үлджээ. Соня бол, жижиг горзгор биетэй, урт сормуустай зөөлөн харц бүхий нүдтэй толгойгоо хоёр ороосон өтгөн хар гэзэгтэй, нүүр нь шаравтар ялангуяа ил гаргасан туранхай булчинархаг нугалархай гар, хүзүү нь бүр ч шаравтар арьстай охин ажээ. Нугалархай жижигхэн үе мөчний уран хөдөлгөөнөөрөө нэлээд залирхаг, даруу байдлаараа энэ охин, алсдаа тун хөөрхөн муурхан болох байх, харин одоохондоо томоожоогүй зулзаган муурхныг санагдуулах ажээ. Энэ охин нийтийн ярианд оролцож байгаагаа инээмсэглэлээр ч болсон илэрхийлэх нь зүй гэж бодсон бололтой. Гэвч Соня цэрэгт яваа үеэл рүүгээ зөрж урт сормуустай нүдээр хүүхэмсэг халуун бишрэлээр гялалзан ширтэх аж. Сонягийн инээмсэглэл нь хэнийг ч өчүүхэн төдий ч гэсэн, хуурч чадахгүй байсан бөгөөд, энэ муурхан үеэлтэйгээ хамт зочид өрөөнөөс гармагцаа, түүн рүүгээ эрхлэн наадахын тул, Борис шиг улам шаламгай ухасхийн очсон нь түр зуур амрахын тул байжээ гэдэг нь илэрхий.

	— Тийм ээ, эрхэмсэг ноёнтоон, гэж өвгөн гүн зочид Николайг заан өгүүлснээ: — Үүний найз Борисыг офицер болгоодох сон чинь, мань хүн найзаасаа хоцрохгүй гэж, университетээ16, хөгшин намайгаа хаяад, цэргийн алба хаах юм гэнэ дээ. Эрхэм ноёнтоон. Гэтэл архивд сайхан ажил бэлэн байсан юм байхгүй юу, яг бэлэн байсан юм. Үгүй мөн, найз ёс гэхэд хэцүү ёс оо? гэж гүн асуусан төлөвтэй яривал.

	— Үгүй энэ чинь, дайн зарлачихсан гэцгээх юм байна шүү дээ, гэж зочин хэлэв.

	— Хэдийн тэгсэн л гэцгээх юм. Дахиад л дэмий шуугьж, шуугьж аядацгаана биз дээ. Эрхэмсэг ноёнтоон, найз ёс гэхэд хэцүү ёс оо! гэж гүн давтан хэлээд. — Манай хүү гусар болох юм гэнэ гэв.

	Зочин гуай юу гэхээ мэдэхгүй, толгойгоо сэгсэрлээ.

	— Найз ёсноос ч болсон юм биш, гэж Николай хялалзаж ямар нэгэн гүтгэлгээс биеэ зайлуулж байгаа мэт хичээн хэлснээ: — Найз ёсноос ч болсон юм биш, ерөөсөө л өөрийгөө цэргийн албанд авьяастай гэж бодсоноос тэгсэн юм гээд үеэл, зочин хоёр луу эргэн харвал наадуул нь таашаалтай мишээцгээж суулаа.

	— Өнөөдөр манай үдийн хоолонд Павлоградын гусарын хорооны хурандаа Шуберт ирнэ. Сая амралтаараа ирсэн юм. Буцахдаа үүнийг аваад явах юм. Яая гэх вэ? гэж өөрийг нь нэлээд зовоосон бололтой энэ хэргийн тухай гүн далаа хавчисхийж, хошигнон яривал хүү нь:

	— Хэрэв та намайг явуулах дургүй байгаа юм бол, би, яах вэ үлдье гэж танд олонтоо хэлсэн шүү дээ, аав аа. Гэвч, би цэргийн албанаас өөр ямар ч юманд нэмэргүй би дипломат ч биш, түшмэл ч биш, би ерөөсөө санаснаа нууж чаддаггүй хүн, гэж сайхан залуу насны маяг үзүүлж, тэр хүү Соня, зочин хоёрыг харан харан өгүүлэв.

	Муурхан түүний зүг хоёр нүдээ шилжүүлэн шигтгэж хэзээ ч, ямар ч секундэд эрхэлж наадан авьяасаа бүрэн үзүүлэхэд бэлхэн ажээ.

	— За за, сайн байна!... Тэвдүү гэдэг нь, гэж өвгөн гүн хэлснээ: — Бонапарте л бүгдийн тархийг нь эргүүлээд энэ шүү дээ. Яаж байгаад поручик17 хүн эзэн хаан болчих вэ гэж эд бодоод байгаа юм. За яах вэ, бурхнаас тийм хишиг хүртэцгээх болтугай нь, гэж зочин авгайн дооглох мишээлтийг анзааралгүй хэлжээ.

	Томчуул Бонапартейн тухай яриа дэлгэв. Курагины охин Жюли, залуу Ростовт:

	— Пүрэв гарагт та Архаровынд очихгүй хэчнээн харамсалтай хэрэг болов оо. Би тангүй их уйдсан, гэж эелдгээр инээмсэглэн хэлэв.

	Энэ үгэнд урамшсан Ростов, залуу хүний учиртай инээмсэглэлээр мишээн Жюли рүү дөхөж суугаад, ганцаартай нь ярьж гарлаа. Түүний тэр санаандгүй инээмсэглэл нь, нүүрээ улайлгаж, худлаа мишээсэн Сонягийн зүрх хардлагын санаагаар булгилж байгааг анзаарсангүй. Яриан дундуур Соня руу эргэж харав. Соня түүний зүг сэтгэл, уур хоёроо хослуулан хялавхийгээд, мэлмэрсэн нулимсаа арай хэмээн барьж, уруул дээрх инээмсэглэлээ хүчээр тогтоож, дорхноо босоод тэр өрөөнөөс гарч. Николайн хөхиүн байдал тэрхэн зуур сарниж ярианы эхний завсарлагыг хичээж хүлээгээд, тэр болзол тохиохтой зэрэг өрөөнөөс Соняг эрээр уруу царайлан гарлаа.

	— Энэ залуучуудын нууц ч цагаан утсаар шагласан юм шиг илхэн юм аа! гэж Анна Михайловна Николайн хойноос зааж хэлснээ францаар: — Ах дүү нарын хүүхдүүд хэцүү ч юм аа даа гэж нэмэв.

	— Тийм ээ, гэж гүн˗ахай зочид өрөөнөө нэвтрэн туяарч байсан нарны гэрэл залуу үеийнхэнтэй хамт алга болсны дараа, хэн ч тулган асуугаагүй боловч, хэзээнээс сэтгэлийг нь шаналган байсан асуултад хариулах мэтээр хэлснээ: — Одоо эдэнд үүний дайтай болгоод харж, баярлаж байхын тул хэчнээн их гай зовлонг тууллаа даа! Гэтэл одоо үнэнийг нь хэлэхэд баярлахаасаа айх нь мөн л илүү хэвээр. Айгаад л байх юм, айгаад л байх юм! Бүсгүй хүүхэд аюул гай хамгийн их байдаг насан дээрээ яваа улс шүү дээ! Гэвэл.

	— Хүмүүжлээсээ л болно доо, гэж зочин хэлэв.

	— Ёстой, таны хэлдэг түмэн зөв, гээд гүн˗ахай яриагаа үргэлжлүүлэн: — Өнөө болтол би хүүхдүүдийнхээ бүрэн итгэлийг хүлээж, тэднийхээ найз нь байсан юм сан. Би хэзээ ч гэсэн охидынхоо анхны нь зөвлөх байх юм даг. Николай маань ч гэсэн, түргэн зантай юм болоод, дүрсгүй загналаа ч гэсэн (эрэгтэй хүүхэд тэгэлгүй ч яах вэ) Петербургийн тэр ноёд шиг загнахгүй биз гэж хүүхдүүд маань биднээс юу ч нуудаггүй гэж боддог олонх эцэг эхийн төөрөгдлийг гүн˗ахай давтан хэлжээ.

	— Ай даа, зүгээр тун зүгээр багачуул байгаа юм. Харахгүй юу тэр! Гусар болно гээд байдаг! Юу бодно оо та эрхэм хатагтай гэж гүнтэйн нотлон хэлжээ. Гэсэн ч будилаантай асуудал бүхнийг, зүгээр гэж өнгөрөөдөг зантай хүн аж.

	— Танай бага охин чинь яасан танхи амьтан бэ! ёстой нэг хуурай дарь юм аа, гэж зочин хэлэв.

	— Ёстой дарь гээч. Намайг дуурайсан юм. Тэгээд бас хоолойг нь яана. Охиноо магтах эвгүй. Гэлээ гэсэн ч, дуучин Саломони болох хүн гэж би хэлэхдээ л хэлнэ. Бид Итали хүнээр багшлуулж байгаа.

	— Эртдэх юм биш үү? Багаасаа тэгэх хоолойнд муу юм гэнэ лээ.

	— Хаанаас даа юу нь эртдэх вэ! Тэгвэл яаж бидний эхчүүл хадамд арван хоёр гуравтай очиж байсан юм?

	— Одоо ч гэсэн энэ охин маань Борист дурлачихсан байна шүү! Ямар байна даа? гэж гүн˗ахай, Борисын эх рүү харж намдуу инээмсэглэн хэлээд өөрийг нь хүрээлж шаналган байдаг бодолдоо хариу өгсөн бололтой, үргэлжлэн: — Хэрэв би охиноо хатуулж чангалаад, хориглоод байсан бол... Тэд нууцаар яах байсныг (гүн ахай үнсэлдэж магадгүй гэж хэлж байгаа нь тэр) бурхан л мэдэх байсан биз. Гэтэл одоо бол би үг бүхнийг нь мэднэ. Охин минь өөрөө оройхон шиг гүйж ирээд, тоочоод өгнө. Би хэтэрхий эрхлүүлж байгаа байж магадгүй. Гэвч ний нуугүй хэлэхэд, ийм нь дээр юм. Би харин эгчийг нь хатуухан шиг барьж байсан юм шүү.

	— Тийм ээ, намайг ч шал өөрөөр хүмүүжүүлсэн юм, гэж ганган эгчмэд охин Вера нь инээмсэглэв.

	Гэвч, түүний инээмсэглэл, бусдынхтай адил царайг нь чимсэнгүй, харин ч нэг л төрөлхийн биш төлөвтэй болгосон тул, царай нь эвгүй аж. Энэхүү эгчмэд Вера нэлээд цэвэр, овоо ухаалаг хийгээд хүмүүжилтэй, сурлага сайтай, цулхин хоолойтойгоос гадна хэлсэн үг нь аргагүй л хэлэм, үнэн атал, гайхам болжээ. Энэ үгийг нь сонсуут зочин авгай, гүн˗ахай цөмөөрөө энэ охин яах гэж ингэв ээ гэж гайхацгаасан бололтой эргэн харцгаав. Цөмд нь нэг л аягүй санагдах шиг болж.

	— Ууган хүүхдүүдтэй заавал тэгж маяглах юм, нэг л ер бусын юм болгох гэдгийнх биз дээ, гэж зочин авгай хэлбэл.

	— Нүглийг нуугаад яах вэ хатагтай минь! Гүн˗ахайг ч Вераг дэврүүлэх гэж тун их цэцэрхсэн шүү гэлээ гээд яах вэ! Ямар ч л гэсэн зүгээр охин болжээ! хэмээж гүн Вера руу нүдээрээ сайшаан ирмэв. Хоолонд нь ирнэ гэж амласан зочид босоод явцгаав.

	— Хаанахын ёс вэ, энэ чинь! Суугаад л байдаг, салж өгдөггүй шүү, гэж гүн˗ахай зочдыг гаргаж өгөөд хэлжээ.

	 

	 

	X

	 

	Наташа, зочид өрөөнөөс гарч гүйгээд дөнгөж цэцгийн өрөө хүрчээ. Энэ өрөөнд зогсоод, цаад өрөөнд дүнгэр, дүнгэр ярилцахыг чагнаж, Борисын гарч ирэхийг хүлээв зогсов. Даруй гарч ирэхгүй байхаар нь тэсвэр алдаж, жижигхэн хөлөөрөө дэвсээд, уйлах гэтэл, нөгөө залуугийн аажим ч биш, түргэн ч биш, тааруухан алхаа нь сонстов. Наташа хоромхон цэцгийн савны завсар орон нуугджээ. Борис өрөөний дунд зогсоод, эргэн тойрон харснаа, мундрынхаа ханцуйнд наалдсан юм авч хаяад, толь руу очиж, гуа царайг харлаа. Наташа нууц байраасаа сэм цухуйж цааш яахыг нь хүлээн авай. Тэр залуу толины дэргэд хэсэг зогссоноо, инээмсэглээд, гарах хаалга руу одов. Наташа дуудах гэснээ болиод:

	— Эрэг, эрэг, гэж өөртөө хэлжээ. Борис дөнгөн гармагц нөгөө үүдээр час улайсан Соня нулимсаа мэлтгэнүүлэн, нэг юм аман дотроо үглэсээр гарч ирлээ. Анхандаа Наташа өөдөөс нь угтаад гарах гэснээ, нууц байрандаа, далдын хар малгай өмсөөтэй юм шиг харагдахгүй үлдээд хорвоогийн явдлыг ажсаар суув. Ингэж байх нь Наташад гойд сонин сайхан санагдах аж. Соня амандаа нэг юм үглэсээр зочид˗өрөөний үүд рүү эргэн ажиглаж байтал, Николай гарч ирээд, 

	 

	— Соня! Чи яав аа? Яалаа гэж ингэж болдог юм? гэж охин руу гүйн очих зуураа хэллээ.

	— Зүгээр, зүгээр, намайг орхигтун! гээд Соня цурхиран уйлав.

	— Үгүй, би мэдэж байна, яагаад ингэж байгааг чинь.

	— Мэдэж байгаа бол сайн л биз, цаадах руугаа очихгүй юу.

	— Соня! Ганцхан үг! Дэмий юмнаас болж өөрийгөө ч тэр, намайг ч тэр, ингэж зовоож болох уу даа? гэж Николай гараас нь бариад өгүүлбэл Соня гараа шувт татан авсангүй, дахин ч уйлсангүй.

	Наташа хөдлөх ч үгүй, амьсгалах ч үгүй, нууц байраасаа нүдээ гялтгануулан харж «Одоо яах бол» гэж бодох аж.

	— Соня! Над энэ дэлхий ч бүхлээрээ хэрэггүй. Ганцхан чи, миний хувьд, юм бүхэн тийм гэдгээ ч нотлон үзүүлнэ, гэж Николай хэлэв.

	— Чамайг ингэж ярихад чинь би дургүй ээ.

	— За болъё, за. Уучил, Соня минь! гээд Николай Соняг өөр лүүгээ ойртуулан татаж үнсэв.

	«Ай, яасан сайхан юм бэ!» гэж Наташа бодоод, Соня, Николай хоёрыг өрөөнөөс гарсны дараа, араас нь даган гарч, Борисыг дуудлаа.

	— Борис, та нааш ирээч, гэж ноцтой зальтай дуудаад, — Би танд нэг юм хэлэх гэсэн юм. Наашаа, наашаа, гээд, цэцгийн өрөө рүү оруулж модон савны хооронд, түрүүнийхээ нуугдаж байсан газар аваачив. Борис инээмсэглэн дагаж яваадаа ямар юмаа хэлэх гэсэн юм бэ? гэж асуув.

	Наташа зовж, эргэн тойрныг харснаа, модон сав дээр орхисон хүүхэлдэйгээ үзэж бариад:

	— Үүнийг үнс дээ, гэж хэллээ.

	Борис түүний сэргэлэн царайг анхааралтай, эелдэг харцаар ширтэн, хариу дуугаралгүй зогсоно.

	— Дургүй байна уу? За, тэгвэл, нааш ир, гээд цэцгэн дунд бүр орж, хүүхэлдэйг хаан: — Ойрт оо, бүр ойрт! гэж шивнээд офицерын царвуунаас баривал, нүүрт нь, айдас, жавхлан хоёр зэрэг тодрон:

	— Тэгвэл, намайг үнсэх үү? гэж дөнгөж сонсогдохуйц хэлээд, тонгойсхийж, бүлтийн харах зуураа, сэтгэл нь хөдлөн уйлах шахвал Борисын нүүр улайж:

	— Та яасан инээдтэй хүн бэ дээ! гэж охин руу тонгойж, бүр ч улайн, яаж ч чадалгүй түдгэлзэв.

	Наташа гэнэт модон сав дээр харайн гараад, түүнээс өндөр болж, нарийхан, нүцгэн хоёр гараараа хүзүүг нь тэврээд толгойгоо сэгсрэн, үсээ ар тийш нь болгож тэр залуугийнхаа уруулыг үнслээ.

	Дараа нь ваарын хоорондуур шурган гарч, цэцгийн нөгөө талд тонгойн зогсон, 

	— Наташа, та миний хайртайг мэднэ. Гэвч... гэж Борис хэлтэл.

	— Та над дурласан юм уу? гэж Наташа хэллээ.

	— Тийм ээ, дурласан юм. Гэвч, саяных шиг юмыг давтаад юу гэхэв.... Дахиад дөрвөн жил өнгөрөхөд... Тэр цагт би тантай гэрлэх зөвшөөрлийг гуйя.

	Наташа бодолхийлэн:

	— Арван гурав, арван дөрөв, арван тав, арван зургаа... гэж нарийхан хуруунуудаа дарж тоолоод, — Зүйтэй! Тэгвэл гүйцээ шив дээ? гэхэд баяр бахдалын мишээлт царайг нь гийгүүлэхэд, 

	— Гүйцээ! гэж Борис хариулбал.

	— Үүрд үү? Үхэн үхтлээ юу? гэж охин хэлээд. Тун баясгалантайгаар залуугийн гараас хөтлөн түүнтэй зэрэгцэн диван бүхий өрөө рүү аажим алхлав.

	 

	 

	XI

	 

	Баяр хүргэхээр ирсэн улсыг хүлээн авах гэж гүн ахай ихэд ядарсан тул, тэр ажлаа болиод харин шинээр хэн бүхнийг хоолонд урьсугай гэж хаалгачинд тушаажээ. Петербургээс ирсэн цагаасаа хойш тухтай уулзаж чадаагүй багынхаа найз Анна Михайловнатай хоёулхнаа аминчлан ярихыг гүн˗ахай хүссэн аж. Уйламтгай боловч нүдэнд дулаан царайтай Анна Михайловна сандлаа гүн˗ахай руу ойртуулан сууж:

	— Чамтай би илэн далангүй ярина, хуучин найз нараас одоо цөөн хүн үлджээ! Тийм ч учраас чиний нөхөрлөлийг би ингэж их үнэлдэг юм гээд Вера руу харж дуугүй болов. Гүн˗ахай найзынхаа гарыг атган:

	— Вера! Та яасан юмны учир мэддэггүй хүн бэ? Чи энд илүүдэж байгаагаа ойлгохгүй байна уу? Дүү нар луугаа очихгүй юу эсхүл гэж зандрангуй өгүүлэхэд саяхан Вера өчүүхэн ч гомдсон шинжгүй, харин үл тоомсорлосон байртай инээмсэглэн:

	— Түрүүний тэгээд хэлж л байхгүй. Би дороо л яваад өгөх байсан шүү дээ, гэж хэлээд, өрөө рүүгээ явав. 

	Замдаа, диван бүхий өрөөний хажуугаар гарахдаа, тэнд, жижигхэн хоёр цонхны дэргэд сууж байгаа хоёр залууг үзжээ. Тэгээд зогсож тоомсоргүйхэн инээмсэглэв. Анх удаа зохиосон шүлгээ хуулан өгч байгаа Николайн дэргэд Соня сууж байна. Борис, Наташа хоёр өөр цонхны дэргэд сууж байснаа Вераг орж ирмэгц дуугүй болов. Соня, Наташа хоёр буруутай боловч, золбоотойгоор Вера руу ширтэх аж.

	Хайр дурлалд булаагдсан энэ охидыг харахад өрөвдөж, өхөөрдмөөр авч байдал нь Верад аятай биш бололтой.

	— Миний юманд битгий гар хүрч бай гэж би та нарыг хэчнээн гуйлаа. Та нар өөрснөө өрөө тасалгаатай байж, гэж хэлээд Николайгаас бэхний сав авах гэхэд цаадах нь үзгээ дүрэнгүүт, 

	— Одоохон одоохон гэв.

	— Та нар дандаа юмны цагийг нь тааруулахгүй байж чаддаг улс хойно бөөнөөрөө зочид˗өрөө рүү дайрч ороод л бид, төлөөнөөс чинь хэчнээн зовов оо гэлээ.

	Верагийн хэлдэг зөв өө. Ер нь тийм байсан учир ч тэр дөрвийн хэн нь ч хариу хэлсэнгүй зөвхөн бие бие рүүгээ харцгаав. Вера бэхтэй саваа бариад, бас л энэ өрөөнд түр зогсон:

	— Наташа, Борис та хоёрын ч хооронд, энэ хоёрын ч хооронд өдийд тэгж нууж хаахаар ямар юм байдаг юм. Шал марзан гэдэг нь! гэвэл.

	— За, чамд ямар хамаатай юм бэ, Вера минь? гэж Наташа биеэ өмгөөлсөн шинжтэйгээр, аяархан дуугарлаа

	Энэ өдөр Наташа хэнд ч гэсэн, урьд урьдаасаа эелдэг бөгөөд сайхан зантай байна бололтой.

	— Дэндүү тэнэг гэдэг нь, та нарын төлөө зовсондоо л тэр. Нууж хаахаар юу байх вэ, гэж Вера хэллээ.

	— Хүн болгонд хувийн нууц байдаг юм. Вераг та хоёрыг бид юу ч гэдэггүй шүү дээ, гэж Наташа улам хөгжин хэлбэл.

	— Арга байж уу дээ. Би ямар болохгүй муу юм хийх биш харин чамайг Борист ямар байдгийг чинь эжийд хэлнэ дээ.

	— Наталья Ильнишка над тун сайн байдаг юм. Над ер нь гомдох тал алга.

	— Боль л доо, Борис, та ер нь их дипломат хүн юм аа (дипломат гэдэг үг тэр үед хүүхдийн дунд дэлгэрэнгүй байсан бөгөөд тэр нь тэдний ногдуулсан өвөрмөц утгаар төгс байсан юм), уйдмаар юм, гэж Наташа гомдон чичирхийлсэн дуугаар хэлснээ: — Юу боллоо гэж намайг энэ Вера дандаа оролдоно вэ? Чи хэнийг ч хэзээ ч хайрлаж яваагүй болохоор, мэдээжийн юу ч ойлгохгүй л дээ, гэж Вера руу хандан хэлэв. Чамд зүрх, сэтгэл байх ч үгүй.. чи ер нь мадам де Жанлис шүү дээ туйлын муухай гэж тооцогддог (энэ хоч нэрийг, Верад Николай өгчээ) Тийм ч учраас бусдыг зовоож л явбал дотор чинь онгойдог хүн. Чи тэр Бергтэйгээ л марзганаж суухгүй юу, дурныхаа хэрээр, гэж дуржигнав.

	— Ямар ч л гэсэн би зочдын өмнүүр хар хүн хөөгөөд гүйхгүй л байх даг...

	— Хүн бүрд хачин үг хэлж, хүн болгоныг зовоож л байвал бах чинь тэр биз дээ, гэж Николай өгүүлснээ, — За хүүхдийн өрөөнд очицгооё гэв.

	Дөрвүүлээ, үргэсэн шувуу шиг босоод, өрөөнөөс гарцгаав.

	— Та нар над л харин хачин үг хэлцгээж байна. Би ч хэнд чинь ч хэлээгүй байх аа гэж Вера өгүүлэв.

	— Мадам де Жанлис! Мадам де Жанлис! гэж хаалганы цаана инээлдэн хэлцгээж сонстож байлаа.

	Хүн бүхэнд тийм эвгүй, муухай санагддаг сайхан Вера инээмсэглээд саяын үгэнд юм санасан шинжгүй толь руу очиж, ороолт, үсээ засаад, сайхан царайгаа харж улам ч хүйтэн бөгөөд тайван болов бололтой.

	Зочид өрөөнөө яриа үргэлжилсээр байв.

	— Ай хонгор минь миний амьдралд ч гэсэн юм бүхэн саргай цэцэгтэй адилгүй... амьдралын маань ёозоор бол... манай хөрөнгө төдий л удахгүй нимгэрнэ би ямар мэдэхгүй байгаа биш нөхөр минь гар султай, тэгээд бас элдвийн клуб энэ тэр гээд л. Тосгонд ч амьдралаа гэсэн бид амардаг гэж үү. Театр, ан гөрөө, ер нь алийг тэр гэх вэ. Миний тухай ярьсны хэрэг алга! Чи харин ажил явдлаа яасхийж байгаад бүтээчхэв? Би чамайг их гайхдаг юм Аннета өдий чинээ настай хүн байж, гав ганцаараа тэргэнд суугаад л Москва, Петербург хүрээд л, сайд, ямбатантай цөмтэй нь уулзаад, цөмийн нь учрыг олоод үгүй нээрэн гайхмаар юм! Яаж, нээрэн, болж байна аа? Би бол юу ч чадахгүй шүү гэж, гүн˗ахай францаар хольж хутган яривал.

	— Ай, хонгор минь газар дээр ухаангүй хайртай ганц хүүтэй ямар ч тусламж дэмжлэггүй бэлэвсэн үлдэхийн зовлонг чи минь хэзээ ч битгий үзээсэй. Тийм цагт юуг ч сурна гээд нэлээд бахадсан шинж Анна Михайловнын царайд тодрон: — Зориг минь намайг тийм болгосон юм. Хэрэв тэр эвэртэн тууртны хэн нэгэнтэй нь уулзах хэрэгтэй бол: «Тэр гэгч ноёгтой уулзахыг хүснэ» гэж зурвас бичээд, яваад хүрдэг гэж байгаа. Хоёр удаа ч гэсэн, гурав дөрвөн удаа ч гэсэн, санасандаа л хүрэхээс нааш салдаггүй гээч. Юу гэж л бодно бодог цаашаа, тэр над хамаагүй.

	— Баренькийн талаар чи хэн хэнийг гуйв? Чиний хүү гвардийн офицер болчхоод байхад манай Николай дөнгөж юнкер18 явна шүү. Хөөцөлдөх хүн байхгүйнх. Чи чухам хэнээс гуйгаа вэ?

	— Василий ноёноос. Тун сайхан ааштай байдаг шүү. Дороо зөвшөөрөөд л эзэн хаанд айлтгаж өгсөн юм, гэж зорьсондоо хүрэхийн тул яаж муугаа үзэгдсэнээ таг мартаж Анна Михайловна хөхиүн яривал, 

	— Василий ноён яаж вэ өтөлж үү? гэж гүн˗ахай асуув Румянцевийнд манайхан шеф болж байсан цагаас хойш би барааг нь хараагүй юм даг. Одоо ч намайг мартаа биз дээ: — Тэр намайг эргүүлж байсан юм гэж гүн˗ахай инээмсэглэн дурсав.

	— Хэвээрээ сайхан загнаад, бүр сүйд хэргэм хүндэтгэлд огт эвдрээгүй байдаг шүү. Тэр надад «Би танд тун өчүүхэн л нэмэр үзүүлж чадах нь ээ дээ. Түүндээ ч тун харамсаж байна. Хэлсэн шүү. Тушаагтун гэсэн юм» үгүй, тун зүгээр хүн, садан ч төрөл маань байгаа юм. Би хүүдээ хэр хайртайг чи, Natpalleg мэднэ шүү дээ. Үүнийгээ аз заяатай байлгахын тул би яахаас ч буцахгүй. Гэтэл одоо миний байдал тун хүнд, гээд Анна Михайловна дуугаа гунигтайгаар намтгана, — Тун хүнд. Би бүр аюултай байдалд ороод байна. Энэ зарга ахиж өгөхгүй мөртөө, хамаг хөрөнгийг минь шавхаад байдаг. Чи бодоод үз, заримдаа арван мөнгө ч үгүй сууж байх цаг над тохиолддог. Одоо Борисаа яаж хувцаслаж барна, бүү мэд, гээд алчуураа гаргаж нүдээ даран: — Над таван зуун төгрөг хэрэгтэй. Гэтэл одоо би дөнгөж хорин тавтын ганц дэвсгэртэй. Би мөн хэцүү байна... Одоо би ганцхан Кирил Владимирович Безухов гүн˗еэд л найдах юм. Хэрэв сахил хүртсэн хүүгээ тэр өвгөн дэмжихийг хүсэхгүй бол чиг. Манай Борисыг сахил хүртсэн юм шүү дээ. Түүнийг тэтгэх жаал зугаа юм гаргаж өгөхгүй бол чиг, миний хамаг хөөцөлдөөн нурах нь тэр. Би хүүдээ мундар оёж өгч чадахгүй өнгөрөх нь байна гэвэл, гүн˗ахайн нүдний нь нулимс гарч, нэг юм бодож, үг дуугүй суулаа.

	— Би заримдаа боддог юм. Уг нь нүгэл байх. Гэсэн ч заримдаа боддог юм. Кирил Владимирович ганц бие эр хүн... тэр их хөрөнгө... яах гэж амьдарна вэ. Одоо амьдралаас уйдаа биз дээ. Гэтэл миний Борис дөнгөж амьдарч эхэлж байна шүү дээ гэж боддог юм.

	— Ямар ч гэсэн Борист юм үлдээнэ биз дээ, гэж гүн ахайн хэлбэл, 

	— Бурхан л мэднэ байх найз минь! Энэ ноёд ч тун аминчхан улс даа. Юу ч гэсэн би өөр дээр нь одоо Бористойгоо олоод, учир байдлаа шууд хэлнэ. Юу гэж л бодно, бодоцгоог над нээрэн хамаа алга хүүгийн минь заяа түүнээс л болохоос хойш, гээд ноёгтой босон: — Одоо хоёр цаг болж байна. Танайх дөрвөн цагт хоолоо иддэг биз. Амжих юм байна гэв.

	Тэгээд, цагийг ашиглаж чаддаг, петербургийн ажил хэрэгч авгайн маяг ёсоор, хүүгийнхээ араас хүн явуулж, ирсэн хойно нь үүдний өрөө рүү цуг гарав.

	Үүд хүртэл үдэж өгсөн гүн˗ахайд, баяртай, хонгор минь надаа амжилтыг ерөө дөө, гэж хүүгээсээ нууж шивнэв.

	— Та Кирил Владимирович гүнийд очих нь уу, найз эрхэм гэж гүн хоолныхоо өрөөнөөс, үүдний өрөө рүү гарч ирээд асууснаа гүний бие гайгүй бол, Пьерийг манайд ирж, хоол ид гээрэй. Уг нь манайхнаар ирдэг, охид хүүхэдтэй минь бүжиг танц19 хийдэг байсан юм сан. Заавал уриарай, эрхэм найз минь за, өнөөдөр Тарас ямар шиг байхыг харъя даа. Өнөөдрийн манай хоол шиг хоол Орлов гүнийд ч үзэгдээгүй гэцгээж байна шүү.

	 

	 

	XII

	 

	Ростова гүн˗ахайн жууз тэргэн дээр сууж явсан Анна Михайловна уг тэрэг сүрэл дэвссэн гудамжаар өнгөрөөд Кирил Владимирович Безухов гүний хашаа руу орж явахад хүүдээ:

	— Боренько минь гээд эх нь хуучин салон дотроос гараа гаргаж, хүүгийнхээ гар дээр аргадаж өхөөрдсөн шинжтэй зориг муутай тавьснаа:

	— Тун сайхан зантай, анхааралтай байгаарай. Кирил Владимирович гүн˗еэ чамайг сахил хүртсэн эцэг, чиний ирээдүйн хувь заяа тэр хүнээс болно шүү. Үүнийг санаж, хүү минь аятайхан байгаарай, чи чаддаг шүү дээ.

	— Хэрэв доромжлолоос өөр юм тэр бүхнээс бүтдэг сэн бол... гэж хүү нь хүйтэвтэр хариулснаа, — Гэвч би танд нэгэнт амласан хойно, таны төлөө гэж бодоод хичээе.

	Хэний ч юм, жууз тэрэг үүдэнд ирж зогссон боловч үүдний зарц (өөрсдийнхөө тухай илтгэхийг шаардалгүй, хоёр талынхаа туурганы хонхорхойнуудад тааруулан барьсан баримлууд ярайсан үүдний шилэн өрөө рүү орсон) эх, хүү хоёрыг ээлжлэн хараад, хуучивтар салон руу нь ноцтой ширтэж, тэдэнд чухам хэн нь ноёгтой нар буюу гүний хэн нь хэрэгтэй болохыг лавлаж, гүн өөрөө хэрэгтэй гэдгийг мэдэж, гэгээн ноёнтны лагшин улам доройтсон тул хэнийг ч хүлээн авахгүй байгаа гэв.

	— Тэгвэл бид буцахаас даа, гэж хүү нь францаар хэллээ.

	— Найз минь, гэж эх нь гуйсан дуугаар хэлэнгүүт хүүгийнхээ гарт хүрсэн бөгөөд тэгж хүрэхэд хүү нь тайвшрах юм уу эсвэл хөгжих юм шиг санасан мэтээ.

	Борис дуугүй болж, шинелиэ тайлалгүй, эхийгээ асуух байртай харан зогсвол.

	— Эвий минь, гэж Анна Михайловна үүдний зарц руу хандаж, урьхнаар хэлэв. — Кирил Владимирович гүний лагшин базаахгүй байгааг би мэднэ... тэгээд ч харин ирсэн юм... Би хамаатан нь... Би зовоож саад болохгүй эвий минь... Харин Василий Сергеевич ноёнтон энд байгаа шүү дээ. Би түүнтэй л уулзах гэсэн юм. Хэлээд өгөөч.

	Хаалгач дээш гарсан оосрыг угзраад урвайн буруу харвал.

	— Друбецкая ноёгтой Василий Сергеевич ноёнтой уулзана гэнэ, гэж дээрээс гүйж ирээд, шатны ирмэг дороос булгаж байгаа, оймс, шаахайтай, фрактай аягач хэлэв.

	Эх нь, будмал торгон платьеныхаа хуниасыг янзалж засаад, хананд байгаа Венеци хийцтэй цул толинд биеэ хараад, өсгий нь элэгдсэн шаахайтай хөлөөрөө, өгсүүр шатны хивсэн дээгүүр цовоо алхлав.

	— Найз минь чи над ам алдсан шүү, гэж францаар өгүүлээд хүү рүүгээ дахин эргэж гарт нь хүрч урамшуулав.

	Хүү нь, хөмсгөө буулган араас нь тайван алхаллаа. Нэг үүд нь Василий ноёны өрөө рүү хандсан, танхим руу тэд орлоо.

	Эх хүү хоёр өрөөний голд очвол аягач өвгөн тэднийг үзмэгц ухасхийн босов. Эх хүү хоёр түүнээс хайчихаа асуух гэж байтал, нэг үүдний хүрэл бариул эргэж, хилэн дээлтэй, нэг одонтой, гэр зуурын байдалтай Василий ноён, хар үстэй дэгжин хүнийг үдэн гаргахаар ирэв. Тэр эрэгтэй бол петербургийн алдарт доктор Лоррайн аж.

	Лав биз гэж ноён өгүүлбэл: Ноён минь, хүнд бас алдаа алдах явдал байдаг юм шүү, гэж Доктор латин үгийг дуудлагаар сунжруулан хариулахад ноён.

	— За, за... гэв.

	Анна Михайловна хүүтэйгээ зогсож байхыг хараад, Василий ноён бөхөлзөн ёсолсноо, докторыг явуулаад, гайхсан төлөвтэй, тэр хоёр луу дуугүй ойртон иржээ. Эхийнхээ нүдэнд гэв гэнэт гашуудлын тэмдэг илрэхийг хүү нь үзээд, дурамжхан мишилзэв.

	— Ай даа, мөн ч гунигтай байдлын дунд бид учирч байна даа, ноёнтоон... За, тэгээд, хүндэт таны лагшин ямар байна? гэж эгц чиглэсэн, доромжлон дайрсан хүйтэн харцыг анзаараагүй юм шиг ноёгтой хэлэв.

	Василий ноён гайхаж гөлийн арга учрал барсан төлөвтэй, эхлээд авгай руу, дараа нь Борис руу харав. Борис хүндэтгэн мэхэсхийв. Василий ноён тэр ёслолд хариулсан ч үгүй, Анна Михайловна руу эргэж хараад, толгой, уруулынхаа хөдөлгөөнөөр, өвчний байдал ямар ч найдлагагүй болсныг үзүүлж, асуултад нь хариулжээ. Анна Михайловна, 

	— Тийм гэж үү? хэмээн дуу алдсанаа: — Ай, яадаг билээ, тийм аюултай юм гэж байх уу. Бодохын ч эрх алга... Энэ миний хүү, гэж Борисыг заагаад: — Баярласнаа танд биеэр илэрхийлэх гэсэн юм, гэв.

	Борис дахин хүндэтгэн мэхийв.

	— Бидэнд үзүүлсэн таны ач шиг ачийг эх хүний сэтгэл хэзээ ч мартахгүй гэдэгт ноён та итгэх ажаамуу.

	— Миний сайхан зант Анна Михайловна танд би аятайхан санагдахуйц юм хийсэндээ баярлаж байна, гэж Василий ноён зүрхэн тусаа дарах зуур хэлэхдээ, өөрийн халамж дор байгаа Анна Михайловнын өмнө, энд, Москвад, түрүүн Петербургт, Аннете Шерерын үдэшлэг дээр гаргасан зангаасаа илүү их зан гаргажээ.

	— Алба сайн хааж, нэр төртэй явахыг хичээгтүн, гэж ноён Борист ихэмсэг хэлээд: — Би ч гэсэн баярлаж байна... Та энд амралтаараа байна уу гэж хэнэггүй аялгуугаар асуун хэллээ.

	— Шинэ албандаа очих гээд тушаалаа хүлээж байна, гэгээн ноён минь, гэж Борис хариулахдаа ноёны ширүүн аялгуунд дургүйцсэн шинж үзүүлсэн ч үгүй, түүнтэй цааш нь яриа дэлгэх хүсэл илэрхийлсэн ч үгүй, харин ч тун намдуу бөгөөд даруу хариулсанд ноён түүнийг анхааралтай харж.

	— Та эхтэйгээ байдаг уу.

	— Би гүн˗ахай Ростовынд суудаг, гэж Борис хэлснээ: — Гэгээн ноёнтон минь гэж нэмэхэд.

	— Нөгөө Натали Шиншинтэй суудаг Илья Ростовных л даа, гэж Анна Михайловна хэлэв.

	— Мэднэ, мэднэ, гэж Василий ноён жигд дуугаараа хэлснээ, францаар, — Натали яах гэж тэр балиар баавгайтай суухаар шийдсэнийг би бодоод, бодоод олдоггүй юм. Тэр нь тун тэнэг, инээдтэй амьтан шүү. Бас тэгээд хөзөрчин хүн гэдэг гэв.

	— Гэсэн ч сайн хүн байгаа юм. Ноёнтон гэж Анна Михайловна өхөөрдөм инээмсэглэн, хэдий Ростов гүн тэгж хэлүүлэх ёстой ч, хөөрхий өвгөнийг юүхэв дээ гэсэн байртай хэлээд хэсэг дуугүй байснаа, 

	— Докторууд юу гэж байна даа? гэж уйламтгай нүүрээ гүн их гунигтай болгон асуулаа.

	— Бараг горьдлогогүй гэнэ, гэж ноён хариулбал, 

	— Би, над болон Боряд их ачилсан ахдаа хязгааргүй баярлаж явдгаа дахин нэг илэрхийлэх гэсэн юм сан. Энэ маань сахил хүртээсэн хүү нь гэж хэлэхдээ энэ мэдээ Василий ноёныг тун их баярлуулах ёстой юм шиг нэмж хэлэв.

	Василий ноён бодлого болон ярвайв. Безухов гүний гэрээслэлийн талт булаацалдах хүн болох вий гэж болгоомжлон айж байгааг нь мэдээд ноёныг тайвшруулах гэж яарлаа.

	— Хэрэв би ахдаа өдий чинээ чин хайртай байгаагүй сэн бол... Би занг нь мэднэ л дээ. Тун шулуун, сайхан араншинтай хүн байгаа юм. Гэвч дэргэд нь ноёгтой байх юм... Тэд багаараа шүү дээ... (гэж хайнга боловч итгэлтэйгээр Анна Михайловна тонгойн шивнэснээ, — Гүн˗еэ эцсийнхээ үүргийг биелүүлсэн үү, ноёнтоон? сүүлийн энэ хэдэн минут, хэчнээн үнэтэй үхлээс доор юм тохиолдохоосоо өнгөрснөөс цааш, хэрэв тийм дорой байгаа бол одоогоос өөрт нь сануулж, бэлдэж байх нь зүй. Эмэгтэйчүүл бид бол, ноёнтоон, гээд элэгсгээр инээмсэглэж, — Энэ мэтийн юмыг яаж хэлдгийг сайн мэдэх дээ. Өөртэй нь нүүр учрах л хэрэгтэй. Энэ над хэдий хүнд хэцүү зүйл гэлээ ч би, яах вэ, зовж сурсан хүн гэвэл.

	Ноён ойлгох шиг бололтой. Ойлгох ойлгохдоо, Аннет Шерерийн үдэшлэг дээр Анна Михайловнаас салах нь хэцүү байсантай адил, энэ удаа ч зүгээр салж чадахгүйгээ мэдэв бололтой.

	— Уулзах ч яах вэ, харин өвчтэй тэр хүнд л амаргүй байхдаа, chère эрхэм Анна Михайловна минь, юу ч гэсэн орой болтол азнан, докторууд өөрчлөлт гарна гэсэн юм сан гэж ноён хэлэв.

	— Ийм үед хүлээж болохгүй, ноёнтоон: — Та бодооч, тэр хүний сүнсийг нь аврах хэрэг гарч байна шүү! Аяа! Энэ арга байж уу, энэ чинь ариун шашинтны үүрэг... Дотор өрөөний үүд нээгдэж, баргар хүйтэн царайтай хөлтэйгөө тэнцүүгүй бүдүүн бэлхүүстэй бөгөөд гүнгийн зээ бүсгүй нарын нэг нь гарч ирэв.

	Василий ноён өөдөөс нь харж.

	— За, яаж байна? гэвэл.

	— Янз даа. Та яана өөрөө мэд, гэвч энэ мэтийн шуугиан... гэж ноёгтой Анна Михайловнаг танихгүй мэт хэллээ.

	— Ай, хонгор минь, би таныг таньсангүй... гэж Анна Михайловна баяртай инээмсэглэж хөнгөн жороо алхаагаар, гүнгийн зээ рүү ойртон:

	— Ахаа сувилахад чинь би туслахаар ирлээ. Та нар, бодоожийн хэчнээн их зовж байгаа бол гэж талархсан байртай нүдээ бүлтийлгэв. Ноёгтой хариу хэлсэнгүй, мишээсэн ч үгүй, тэр дорхноо л буцан гарлаа. Анна Михайловна бээлийгээ аваад байлдан олсон сууриа эзэлж, сандал дээр суугаад Василий ноёныг дэргэдээ суу гэж урив.

	— Борис гэж хүүдээ хэлээд инээмсэглэснээ, — Би гүн ахын өрөө рүү оръё. Чи, энэ хооронд Пьер дээр оч, харин Ростовынхны урилгыг битгий мартаарай. Тэднийхэн хоолондоо урьсан юм. Би бодвол очихгүй биз дээ? гээд ноён руу харав.

	— Харин чиг, гэж дороо тавгүйрхсэн бололтой ноён хэлснээ францаар: — Энэ залуу хүнээс та хэрэв салгаж өгвөл би тун их баярлах сан. Дэмий суугаад л байх юм. Гүн˗еэ түүний тухай нэг ч дурсаагүй шүү гээд далаа хавчив. Аягач, залуу хүүд замчилж доош ороод, өөр шатаар дээш нь дагуулж, Пьер Кирилловичийн өрөө рүү оруулж өгөхөөр явав.

	 

	 

	
XIII

	 

	Пьер Петербургт тэгж ингэсээр хийх ажил ч олсонгүй. Тархигүй аашилсаар байгаад Москва руу хөөгджээ. Ростов гүнийд яригдаж байсан түүний тухай яриа ортой аж. Баавгайн нуруун дээр цагдаа хүлэх хэрэгт Пьер оролцжээ. Хэд хоногийн өмнө ирээд, хуучин заншлаар, эцгийндээ буув. Хэдийгээр Москвад хөгөө тарьсан гэдгийг мэдсэн боловч, эцгийнх нь тойрон байдаг, үргэлж Пьерт, өөрт нь, муу санаалж суудаг ноёгтой нар одоо гүнийг муухай загнуулахын тул энэ будилааныг бүр ч дуртай ашиглана гэж мэдсэн боловч, ирсэн өдөртөө эцгийнхээ байр луу оджээ. Ноёгтой нарын байнга оршдог зочид өрөө рүү орж юм нэхдэг тэлүүрийн дэргэд ажиллан сууцгаах зуур, нэгнээрээ ном уншуулж буй хатагтай нартай мэндлэв. Тэд гурвуулаа байлаа. Түрүүн Анна Михайловныг ирэхэд гарч очдог бэлхүүсээрээ бүдүүн цэвэрч нямбай, яггүй маягийн хүүхэн нь ном уншиж суув. Нэг нь уруул дээрээ тун аятайхан мэнгэтэйгээрээ нөгөөгөөсөө ялгардаг хөөрхөн ягаан царайтай ажээ. Хоёр бага нь тэлүүр дээр юм дэлгээд оёж суулаа. Тэд үнэхээр юм уу, эсгүүл тахалдсан хүн орсон юм шиг Пьерийг угз татацгаалаа. Эгчмэд ноёгтой уншиж байсан зүйлээ орхиод айж тэвдсэн нүдээр Пьерийг гөлрөв. Хоёр багын мэнгэгүй нь бас тэгэв. Хамгийн бага нь, мэнгэтэй нь, төрлөхийн хөгжүүн зантай, барагтайд инээдэггүй хүүхэн одоо мөд үзэгдэх хачин сонин явдлыг тааварласан бололтой инээмсэглэв. Гэвч инээмсэглэлээ нуухын тул тэлүүр лүү бөхийв. Доош нь хэсэг ноос татаад, хээ угалзыг нь үзсэн хүн болж, инээдээ барьж ядах ажээ.

	— Сайн байцгаана уу, намайг та нар танихгүй байна уу.

	— Би таныг дэндүү сайн таньж байна, дэндүү сайн.

	— Гүн˗еэгийн лагшин ямар байна? Би өөртэй нь уулзаж болох бол уу? гэж Пьер хэзээ язааныхаа эв хавгүй зангаар, улам ч зовох бололтой асуувал.

	— Гүн˗еэ бие махбодын хувьд ч, сэтгэл санааны хувьд ч тун их зовж байгаа, ялангуяа сэтгэл санааны хувьд аль болохоор зовоох гэж, та нэлээд хичээсэн бололтой.

	— Би өөртэй нь уулзаж болох бол уу? гэж Пьер давтан асуувал

	— Уухай!... Хэрэв та тэр хүнийг алъя гэж бодож байгаа бол, бүр алъя гэж, хэрэв тийм бол уулзаж болно. Ольга, чи яваад, ахад өгөх шөл болж уу, үгүй юү үзээд ир, цаг нь боллоо шүү гэж эгчмэд нь хэлэв. Пьер эцгээ зовоох л гэж байхад, тэд тайвшруулах гэж хичээгээд завгүй байгаа мэт.

	Ольга гарлаа. Пьер баахан зогссоноо, эгч дүү нарыг харж. мэхийн ёслоод:

	— За, тэгвэл, би өрөөндөө оръё. Уулзах бололцоо гарахаар, та нар над хэлнэ биз гэлээ.

	Гараад явсан хойно нь мэнгэтэй охины аяархан боловч тачигнуур инээд араас нь дуулджээ.

	Маргааш нь Василий ноён ирж, гүн˗еэгийнд буулаа. Тэгээд Пьерийг өөр дээрээ дуудаж, 

	— Хонгор минь, та Петербургт байсан шигээ, биеэ энд тэр хэвээр авч явах юм бол, та сайнаа үзэхгүй шүү. Лав үзэхгүй. Гүнгийн лагшин маш, маш их базаахгүй байна. Чи түүнтэй уулзах хэрэг алга гэж францаар хэлжээ.

	Тэр өдрөөс хойш Пьерийг хэн ч дурссангүй. Дээд давхарт байдаг өрөөндөө гав ганцаар өдрийг өнгөрөөн билээ.

	Борисыг өрөө рүү нь орох үед Пьер тасалгаа дотуураа нааш цааш алхлах зуур, хаяа нэг зогсож, үл үзэгдэх дайснаа хутган жадаар сүлбэх мэт заналхийлэн ухас хийж, нүднийхээ саравч дээгүүр сүрхий харж байснаа, ямар нэг юм амандаа үглэж далаа татвалзуулж гараа сарвагануулан, өрөө дотуураа дахин цааш нааш сэлгүүцэн ахуйдаа:

	— Англи баларчээ, гээд хөмсгөө атируулах зуур, хэн нэгнийг хуруугаараа чичлэн, — Питт улс үндэс ба ардын эрхээс урван тэр алагчийн хувьд шийтгэгдэх ёстой бөгөөд, түүнийг... гэж францаар өгүүлээд өөрийгөө Наполеон гэж бодон, Па˗де˗калийн хоолойг давах хэцүү аяллыг хийж, Лондоныг байлдан эзлээд, Питтэд ноогдуулах хатуу гэсгээлтийг хэлж амжаагүй байх зуур, өрөөндөө орж дэгжин, сайхан залуу офицер зогсож байхыг Пьер, Борисыг арван дөрвөн настай байхад явсан тул огт танихгүй байгаа боловч элэгсэг зангаараа гараас нь түргэн барьж, найзархаг инээмсэглэвэл Борис таниаширхан мишилзэж:

	— Та намайг таньж байна уу? Би эжийтэйгээ цуг гүн˗еэд бараалхах гэж ирсэн юм, тэгсэн лагшин нь базаахгүй гэх шив.

	— Тийм байх аа базаахгүй байгаа байх. Хүн болгон л санааг нь зовоогоод байх шиг, гэж хариулах зуураа Пьер, энэ залуу чухам хэн билээ гэж бодлоо.

	Пьер танихгүй байна гэдгийг Борис ухамсарлаж байсан боловч, өөрийнхөө нэрийг хэлье гэж бодсон ч үгүй, өчүүхэн төдий зовсон ч үгүй, нүд рүү нь эгц харсаар байлаа.

	— Ростов гүн таныг өнөөдрийнхөө хоолонд урьж байна лээ, гэж нэлээд удаан бөгөөд эвгүй мэт санагдтал дуугүй зогссоныхоо дараа Пьер хэлэв.

	— А! Ростов гүн! гэж Пьер баяртай дуугарснаа: — Та тэдний хүү Илья юу? Би эхлээд, таньсангүй гээч, та мадам Жакотой бид Цоробьёвын уул руу очиж байсныг санаж байна уу... бүр дээр цагт.

	— Та андуурч байна гэж Борис дооглонги, зоримог инээмсэглэн хэлснээ: — Би бол Борис, Анна Михайловнын хүү, Друбецкая ноёгтойн Илья гэж Ростов эцгийг нь хэлдэг юм. Хүүг нь харин Николай гэдэг. Түүнээс гадна би ямар ч мадам Жакийг танихгүй.

	Шумуул юм уу, зөгийд хатгуулсан юм шиг Пьер гар толгойгоо савчин, 

	— Хээ яадаг билээ! Би бүр самуурч гүйцжээ. Москвад төрөл садан гэж учиргүй! Та чинь Борис... Тийм. За ингээд та бид хоёрын яриа таарах шив. За та тэгээд булоны экспедицийн тухай юу гэж бодож байна? Хэрэв Наполеон сувгийг гатлаад очвол, английнхан ч балрах нь тэр биз дээ? Тэр экспедицийг бүтэж болох зүйл гэж би бодох юм. Вилльнев байсан бол ч гэнэдэхгүй дэг!

	Борис тэр булоны экспедицийн тухай юу ч мэдээгүй аж. Ер нь мэдээ сонин уншдаггүй хүн байсан бөгөөд Вилльнев гэдэг нэрийг дуулж байгаа нь л тэр аж.

	— Бид энэ Москвад, улс төр гэхээс, хоол, хов хоёроо илүү хөөцөлдөж суудаг улс. Би тэр тухай юу ч мэдэхгүй, юу ч боддоггүй хүн. Москва гол нь хов хөөцөлдөж сууна. Одоо таны тухай ба гүн˗еэгийн тухай гол нь ярьцгааж байна гэж дооглонги тайван дуугаар Борисын хэлэхэд Пьер дараа нь гэмшиж зовон үг алдчих вий дээ гэж Борист зовсон юм шиг эелдэг мишээлтээрээ инээмсэглэв. Гэвч Борис, нүд рүү нь цэх хараад, 

	— Москва хов хөөцөлдөхөөс өөр хийх юм ч үгүй байна. Гүн таалал төгсөхдөө чухам хэнд хөрөнгөө үлдээх бол гэж нийтээрээ шуугьж байна. Гэтэл энэ өвгөн биднээс хойш ч нас бараасай тэгээсэй гэж би л хувьдаа чин сэтгэлээсээ боддог... гэж хэнэг ч үгүй тод шулуухан яривал:

	— Тийм ээ, энэ бүхэн тун хүнд зүйл болж байна. Тун хүнд зүйл гэж дэмжсэн боловч энэ офицерын ам нь халж, хожим өөртөө эвгүй санагдах яриа руу орчих вий гэж Пьер айсаар байлаа.

	— Таны хувьд ярих юм бол, та боддог байх гээд Борис баахан улайсхийсэн боловч, байдлаа огтхон ч өөрчлөлгүй: — Та боддог байх, эд цөмөөрөө энэ баян өвгөний хөрөнгөнөөс жаахан ч болсон олж авцгаах гэж мэрийгээд байх юм гэж хэлбэл «Ёстой доо» гэж Пьер бодов.

	— Хэрэв та намайг буюу миний эхийг тийм хүмүүсийн нэг гэж тооцох юм бол алдаатай хэрэг болно гэдгийг ямар нэгэн будилаанаас сэргийлж, танд би хэлэх гэсэн юм. Бид тун ядуу улс. Гэвч би өөрийнхөө нэрийн өмнөөс хэлэхэд тийм тусмаа танай эцэг баян ч гэсэн би өөрийгөө садан сүлбээний нь хүн гэж үзээгүйгээс цааш би ч гэсэн, миний эх ч гэсэн, хэзээ нэгэн цагт юу ч гуйхгүй, авах ч үгүй гэв. Пьер хэлсэн үгийг нь ойлгож ядан удлаа. Тэгээд ойлгосон хойноо диванаас үсрэн босож эв хавгүй зангаараа хурдан шаламгай хөдөлж Борисоос бүр ч илүү улайж, ичих, зовох хослон:

	— Үгүй, энэ хачин хэрэг! Би хаанаас... хэн тэгэх вэ... Би сайн мэднэ... Гэтэл Борис үгийг нь дахин тасалж, 

	— Хэлэх гэснээ хэдсэндээ би баяртай байна. Танд тусгүй санагдсан байж болох юм, та намайг уучлаарай гэж өөрийгөө аргадуулахын оронд харин Пьерийг аргадаж хэлснээ: — Гэсэн ч би таныг арай доромжлоогүй байх гэж найдаж байна. Би санаснаа шууд хэлчихдэг зантай хүн байгаа юм... За, тэгээд, би юу гэж уламжлах вэ? Та Ростовын хоолонд очих уу? гээд Борис хүнд хүчир үүргээ мулталж, эвгүй байдлаас гараад, харин орондоо өөр хүнийг оруулж дахин аятайхан зантай боллоо.

	— Үгүй, сонсооч, гээд Пьер тайвшран, — Та тун сонин хүн байна. Таны саяны хэлдэг тун сайн, тун сайн, мэдээжийн хэрэг та намайг мэдэх биш. Бид уулзалдаагүй хэчнээн ч болов... бүр багын... Та намайг юу гэж ч бодож болох аж... Би таныг ойлгож байна, айхавтар ойлгож байна. Би лав тэгж чадахгүй дээ, зориг хүрэхгүй, гэвч энэ сайхан хэрэг. Би тантай танилцсандаа баярлаж байна гээд нэлээн дуугүй байснаа: — Та намайг тэгж боддог ч бас л хачин! гэж инээн: — За, тэр ч яах вэ? бүр л сайн танилцана биз. Тийм ээ? гээд Борисын гарыг атгаж, — Би гүн˗еэ дээр нэг ч ороогүй байгаа юм сан, та мэдэж байна уу. Намайг өөрөө дуудаа ч үгүй байгаа юм... Хүний нь хувьд би өрөвдөх юм... Гэвч, одоо яая гэх вэ дээ?

	— Та тэгээд Напалеоныг армиа цааш нь гаргаж амжина гэж бодож байгаа юм уу? гэж Борис инээмсэглэн асуув.

	— Борис ярианы сэдэв солих гэж хүсэж байгааг Пьер ойлгож, түүнийг ч зөвшөөрөн булоны явдлын ашигтай ба алдаатай талыг тайлбарлаж эхлэв.

	Борисыг ноёгтой руу дуудаж, зарц ирлээ. Ноёгтой ахай явах болж гэнэ. Бористой улам дотно танилцахын тул Пьер хоолонд очихоор амлаж, саравчныхаа цаанаас элэгсгээр харж, гарыг нь чанга атгав... Борисыг явсны дараа Пьер үл үзэгдэгчийг урьдын адил жадаар хатгалгүй харин саяны ухаалаг, шулуун, хонгор залууг санах бүр инээмсэглэсээр, өрөөн дотуураа удаан сэлгүүцэн алхалжээ.

	Залуу халуун явахад, ялангуяа ганц бие байхад тэгдэгчлэн, Пьер тэр залууг ямар шалтгаангүйгээр өхөөрдөн хайрлаж, түүнтэй заавал нөхөрлөхийг өөртөө амлажээ.

	Василий ноён өөрөө ноёгтойг үдлээ. Ноёгтой нүдээ алчуураар даравч хацар дээгүүр нь нулимс бөмбөрсөөр ажээ.

	— Тун аюултай байна! Аюултай байна! Гэвч, ямар ч гэсэн би үүргээ биелүүлнэ. Би ирж хононо. Хөөрхийг энэ чигээр нь байлгаж болохгүй. Минут бүхэн үнэтэй болоод байна. Ноёгтой нар юундаа саатаад байгааг би ойлгохгүй байна. Түүнийг бэлдэх аргыг бурхны дэмжлэгээр, би олж юун магад!... Баяртай, ноёнтон минь, бурхан таныг тэтгэг...

	— Баяртай, сайхан аашит минь гээд Василий ноён эргэнгүүт хэлэв.

	— Ай, хөөрхий тун аюултай дээрээ байна шүү гэж эх нь, жууз тэргэнд суух зуураа хүүдээ хэллээ. Хүн бараг танихаа байсан байна.

	— Пьертэй ямар шүү харьцаатайг нь би ер ойлгохгүй юм, ээжээ гэж хүү нь хэлэв.

	— Гэрээслэл нь л бүгдийг үзүүлнэ, хүү минь. Чи бид хоёрын заяа ч тэр хүнээс л болно...

	— Бидэнд юм орхино гэж та яагаад бодно вэ?

	— Ай, хүү минь! Цаадах чинь тийм баян. Гэтэл бид ийм ядуу!

	— Гэвч энэ бол зайлшгүй нөлөөлөх шалтгаан биш байна.

	— Аяа, бурхан минь, бурхан минь! Хэчнээн ядарч вэ, хөөрхий гэж эх нь дуу алдан явлаа.

	 

	 

	XIV

	 

	Анна Михайловна хүүтэйгээ цуг Кирил Владимирович Безухов гүнийд очсоны дараа Ростова гүн˗ахай, нүднээсээ алчуур салгалгүй ганцаараа удаан суужээ. Тэгээд, арайхийн хонхоо даран яаж байгаа чинь энэ вэ хонгор минь үйлчлэх дургүй байна уу чи. Тэгвэл танд өөр алба өгч болно шүү гэж хэдэн минут хүлээлгэсэн бүсгүйд ууртай хэлэв. Найзынхаа зовлон, ичмээр ядуу байдлыг нь өрөвдөн шаналсан гүн˗ахай, сэтгэл тавгүй суужээ. Тийм үеэрээ зарц хүүхнийг «хонгор минь» гэх буюу гуайлдаг аж.

	— Миний буруу, гэж цэвэрлэгч хүүхэн хэлбэл

	— Гүнийг нааш ир гэж хэлээдхээч гэв.

	Гүн гуйвалзан орж ирээд хуучин зангаараа гэм тарьсан гүний шинж гаргаж эхнэр лүүгээ очиж

	— За, ахайтан минь! Ногтрууны махаар хийсэн мадератай соте ямар болсон гэж бодно хатантан минь! Амсаж үзсэн чинь, тэр муу Тарасын төлөө мянган рубль төлдөг ч аргагүй л хэрэг болжээ. Аргагүй нь! гэж хэлүүт, сайн эрийн шинжтэйгээр, хоёр гараараа өвдгөө тулаад, буурал үсээ сэрвийлгэж, эхнэрийнхээ хажууд суулаа.

	— Ахайтан минь, юу гэж тушаах нь вэ?

	— Ингэх гэсэн юм, хонгор минь, үгүй, чиний наана чинь юу наалдчих аа вэ? гэж хантааз руу нь зааж хэлээд: — Нөгөө соте чинь байх даа, гэж инээмсэглэснээ: — Ингэх гэсэн юм, гүн минь. Над мөнгө хэрэгтэй байна гээд, гүн˗ахайн царайд гуниг тодров.

	— Ай, ахайтан минь!... гээд гүн түрийвчээ гаргах гэж сүйд боллоо.

	— Над нэлээд мөнгө хэрэгтэй, гүн минь, таван зуугаад рубль хэрэгтэй, гээд батист алчуур гаргаж, нөхрийнхөө хантаазыг зүлгэв.

	— Одоохон, одоохон. Хөөе, хэн энд байна? дуудаадах! гэж чарлахдаа дууг нь сонсмогц, дуудуулсан хүн год хийгээд хүрээд ирнэ гэсэн итгэл дүүрэн аж. 

	— Над руу Митенькийг

	Гүний гэрт хүмүүжигдсэн бөгөөд одоо түүний бүх хэргийг нь эрхэлж байдаг Митенька гэгч тайж гаралтай хүү, намдуу алхаагаар өрөөнөө орвол:

	— За ийм байгаа хонгор минь. Чи над нэг юу аваад ирээч... гэж гүн орж ирсэн томоотой залууд хэлээд бодолхийлснээ: — Тийм ээ, долоон зуун рубль аваад ир. Харин эртээдийнх шиг уранхай, муухай юм битгий авчраарай, гүн ахайдаа гээд шинээс нь гэвэл:

	— Тийм ээ, Митенька минь, цэвэрхэн шигээс нь, гэж гүн˗ахай гунигтайяа санаа алдан хэлэв.

	— Гэгээн ноёнтон минь, хэдийд авчруулах вэ? Та мэдэж байгаа шүү дээ. Нөгөө... За тэр ч яахав, та зоволтгүй, гэж гүний амьсгаа давхцаж эхлэхийг ажиглан Митенька хэлжээ. Гүн тэгж амьсгаалах нь уурлаж байгааг нь тэмдэг ажээ. Митенька:

	— Би таг мартчихаж... Одоохон аваад ирэх үү? гэв.

	— Тэг, тэг, ухай даа, аваад ир. Гүн˗ахайтанд өг.

	— Миний энэ Митенька ч алт шиг хүн байгаа юм даа, гэж залууг гармагц гүн инээмсэглэн хэлснээ: — Үгүй гэж. Ер нь хэлэхгүй гээч. Би тийм үгэнд хэзээний дургүй. Юм болгон болох, бүтэх ёстой.

	— Аяа, мөнгө, гүн минь, мөнгө, үүнээс болж дэлхий дээр хэчнээн их гай түйтгэр дэгдэнэ вэ! Гэтэл тэр хэдэн мөнгө над их хэрэгтэй байгаа юм шүү гэж гүн˗ахай хэлэв.

	— Ахайтан минь, та ч үрэн тарин хийдгийнхээ хувьд нэртэй хүн л дээ, гээд, эхнэрийнхээ гарыг үнсэнгүүт гүн тасалгаа руугаа оров.

	Анна Михайловнаг Безуховынхаас буцаж ирэх үед, тэр мөнгө гүн˗ахайн мэдэлд орчихсон, цоо шинэ дэвсгэртүүд ширээн дээрх алчуур дор тэвхийн авай. Гүн˗ахай ямар нэгэн юманд санаашран байгааг Анна Михайловна анзаарвал, 

	— За яав, найз минь? гэж гүн˗ахай асуухад:

	— Ай, хөөрхий тун дорой байна. Бүр их ядарчээ. Их ядарч, танигдахын эрхгүй байна. Би өрөөнд нэг минут хэртэй боллоо, хоёр ч үг зөрж чадсангүй...

	— Аппетте, чи битгий татгалзаарай, тун их гуйя, гээд гүн˗ахай нүүрээ улайлган овор ихтэй туранхай царай нь хачин болж алчуур дороос мөнгө гаргав.

	Анна Михайловна дороо учрыг нь олоод, тэгэх хэрэгтэй минут тулгарахад, гүн˗ахайг тэврэн авахаар бөхийвөл:

	Борист үүнийг өг, надаас. мундар оюунлаг... гэв, гүн˗ахай.

	Анна Михайловна хэдийн тэврээд уйлж байв. Гүн˗ахай дагалдан уйллаа. Хоёулаа найзтай, бөгөөд сайхан санаатайдаа, тэгээд бас залуугийн найз аж мөнгө төгрөг мэтийн адгийн юмаар хөөцөлдөж суугаадаа, залуу насаа өнгөрсөн гэдгийг ойлгосондоо уйлцгаажээ... Гэвч, хэн хэнд нь ингэж уйлах аятайхан ч байсан байж.

	 

	 

	XV

	 

	Ростова гүн˗ахай охидтойгоо хамт бас олон зочдын хамт зочид˗өрөөндөө сууж байлаа. Гүн, турк гансныхаа цуглуулгыг сонирхуулахаар эрэгтэй зочдыг тасалгаандаа урьж оруулав. Тэгээд гүн хааяа, хааяа цухалзан: — Ирээгүй юу? гэж асуудаг байлаа. Олны дунд Драгун20 гэж хочлогдсон Марья Дмитриевна Ахресимовыг, хөрөнгө зоориороо биш, нэр хүндээрээ биш, шулуун шударга зан, эгэл жирийн байдлаараа алдаршсан энэ авгайг хүлээж байгаа аж. Марья Дмитриевныг хааныхан, Москва, болоод Петербургийнхэн мэддэг байсан бөгөөд хоёр хотынхон түүнийг гайхаж, бүдүүн бараг байдлыг нь сэм даажигнаж, тэр авгайн тухай шог яриа өгүүлцгээдэг байлаа. Хэдий тийм гэвч, бүгдээрээ түүнийг хүндэтгэдэг түүнээс мишээдэг билээ.

	Тамхины утаа суунагласан өрөөндөө, тусгай тунхгаар зарлагдсан дайны тухай, цэрэг татлагын тухай яриа болжээ. Тунхгийг хэн ч уншаагүй авч гарсныг нь бүгдээр дуулжээ. Тамхи баагиулан ярьж байгаа хоёр хүний хооронд урт зөөлөн вандан дээр гүн сууж байв. Гүн өөрөө тамхи татсангүй, ярьсан ч үгүй, харин толгойгоо хоёр тийш нь солбиулан гилжийлгэж, яриаг нь өөрөө өдөөгөөд өгсөн, хажуу талынхаа хоёр хүний яриаг илэрхий дуртайяа чагнан суулаа.

	Ярьж байгаа хоёр хүний нэг нь энгийн хувцастай, үрчгэр туранхай бөгөөд шартай байрын царайтай, сахлаа мөлчийтөл хуссан одоо хөгшрөх тийшээ хандаж яваа боловч, хамгийн дэгжин, залуу хүн шиг хувцасласан хүн билээ. Тэр хүн энэ айлын хүн шиг, зөөлөн вандан дээр хөлөө тавиад, хув соруулаа завжиндаа лав үмхэж, утааг нь шунаг залгилж, нүдээ онийлгон сууна аж.

	Энэ бол, гүн ахайн садан, Москвагийн зочид, өрөөнүүдэд гашуун үгтэй гэж алдаршсан эхнэр хүүхэд байхгүй ганц бие өвгөн Шиншин гэгч билээ. Өөртэйгөө ярьж байгаа хүнийг тоомж муу суугаа бололтой. Хажууд нь суугаа өнгөтэй, ягаан царайтай, нүүр гараа сэвгүй угаасан, товч шилбээ бүрэн товчилж үс гэзгээ самнасан гвардийн залуу офицер, хув соруулыг үүдэн шүдээрээ зууж, ягаан хошуугаараа аяархан сорж, үмийсэн хөөрхөн амнаасаа гархин утаа гаргаж байлаа. Энэ бол Семеновын хорооны офицер поручик бөгөөд Бористой хамт хороо руугаа очих гэж байгаа залуу аж. Энэ бол нөгөө Наташа охин эгч Верагаа дооглож, хар хүн чинь гэж нэрлэн байсан Берг юм. Тэр хоёрын хооронд гүн˗еэ сууж яриаг нь анхааралтай чагнаж байлаа. Гүн тоглоомд, ялангуяа хөзөр тоглох дуртайгаас гадна бас бусдын яриаг чагнах дуртай ялангуяа хэлэмгий хоёр хүний хооронд яриа өдөөгөөд чагнаж суух их дуртай билээ.

	— За, тэгээд яах гэж байна, хөгшөөн эрхэм хүндэт Альдгонс Карлыч аа, гээд Шиншин инээх зуураа оросын хар ярианы хамгийн жирийн өгүүлбэрийг, францын хамгийн нарийн өгүүлбэртэй хутган (энэ нь түүний үг хэлний онцлог нь) — Засгийн газраас орлого авах гэж сумангаасаа орлого юүлчих гэж бодож байна уу.

	— Үгүй, Петр Николаевич аа, морин цэрэгт байх нь ашгийн хувьд явган цэрэгт байдагтай адилгүй гэдгийг үзүүлэх гэж би хүссэн юм. Та одоо миний байдлыг бодоод үз л дээ...

	Берг ярихдаа ямагт тодорхой, тайван бөгөөд намдуу ярих бөлгөө. Түүний яриа нь үргэлж өөрийн нь тухай байдаг билээ. Түүнтэй шууд холбоогүй, өөр бусад юмны тухай ярихад тэр нь үргэлж дуугүй тайван суудаг бөгөөд, хэдэн цагийн турш тэр хэвээрээ сууж, бусдыг өчүүхэн төдий ч үймүүлэхгүй, тэгье гэж хүсэх ч үгүй суудаг болой. Явсаар байгаад тэр яриа өөрийнх нь тухай болж хувирахтай зэрэг Берг бэлэн зэлэн үгээ дуртайяа дэлгэдэг ажээ.

	— Та миний байдлыг бодоод үзээч, Петр Николаевич аа. Хэрэв би морин цэрэгт байсан сан бол би улиралд хоёр зуугаас дээш рубль авахгүй шүү дээ. Поручик боллоо ч гэсэн. Гэтэл одоо бол хоёр зуун гучийг авч байна, гэж өөрийнх нь амжилт бусад бүх хүний хүслийн гол зорилго байх нь маргаангүй юм шиг, Шиншин, гүн хоёрыг тойруулан харж, баяр жавхлантайгаар инээмсэглэн яривал Берг:

	— Түүнээс гадна, гвардид шилжсэнээсээ хойш би хүн болгоны нүдэнд ил боллоо. Петр Николай ч аа, бас гвардийн явган цэрэгт орон тоо элбэг. Та өөрөө цааш нь бодоод үз. Тэр хоёр зуун гучин рублиэр би яаж болгоож вэ. Гэтэл цааш нь хийхээ хийж, эцэгтээ бас хэд гурвыг явуулдаг шүү.

	— Зөв... Герман хүн мунын үзүүр дээр ч гэсэн тариа цайруулчихна гэдэг байх аа, зүйр үгэнд тэгдэг шүү дээ, гэж Шиншин хэлээд хув соруулаа нөгөө завж руугаа шилжүүлэн зуугаад, гүн рүү харж ирмэв.

	Гүн инээд алдлаа. Бусад зочид, Шиншин ярьж суухыг мэдээд, чагнахаар ойртоцгоов. Дооглох, үл тоомсорлох байдлыг Берг анзаарахгүйгээр, гвардид шилжсэний ачаар, хуучин корпусынхаа нөхдийг бодоход цол хожсоноо дайны үеэр сумангийн дарга алагдаж болох ба хэрэв тэгвэл суманд үлдэх улс дотроо ахмадын нь хувьд хэрхэн түүнийг орлоод, төдхөн сумангийн дарга болж магад аа, мөн хорооны нь нөхөд өөрт нь хэчнээн хайртайг, эцэг нь хэчнээн баяртай байгааг үргэлжлэн ярьсаар суулаа. Берг энэ бүхнийг ярьж бие сэтгэлээ зугаацуулах бололтой бөгөөд, бусад хүмүүст өөр сонирхол бий шүү гэж тааварлахгүй байгаа бололтой. Гэвч түүний ярьсан бүхэн эв намбаатай бөгөөд хувиа бодох аминчлах байдал нь даан ч гэнэн тул, сонсогчдыг талдаа оруулж чаджээ.

	— За хөгшин минь, та явган цэрэгт ч гэсэн, морин цэрэгт ч гэсэн, хаана нь ч дээгүүр алхах эр байна. Үүнийг танд бэлэглэе, гэж Шиншин хэлээд, мөрийг нь алгадаж, вандан дээрээс хөлөө буулгавал, Берг баяртай инээмсэглэв. Гүн зочдыг дагуулан зочид˗өрөө рүү оров.

	Урилгатай зочид хоолонд дуудах цагийг хүлээж удаан яриа эхэлдэггүй, хэдий тийм болов ч, ширээний ард суух гэж тэсэн ядан байгаагаа нуухын тул хөдлөх, ярих хэрэгтэй гэж хий холхилдон байдаг цаг билээ. Гэрийн эзэд үүд рүү хялалзан хааяа нэг бие биеэ ширтэнэ. Энэ харцаар нь зочид хэнийг юм уу, эсвэл юуг хожимдон байгаа томоохон саднаа юм уу, эсвэл болж өгөхгүй хоолыг хүлээнэ үү» гэдгийг ойлгон авах гэж оролдоцгооно оо.

	Пьер яг хоолны өмнө ирээд, зочид өрөөний төв дунд, дайралдсан сандал дээрээ, бусдын замыг хааж эв хавгүй сууж байлаа. Гүн˗ахай амыг нь нээх гэж оролдсон боловч, Пьер хэн нэгнийг эрсэн юм шиг саравчтай нүдээрээ орчныг ажиггүй тойруулан харж, ахайтны асуултад нэг хувийн үгээр хариулах аж. Тун ичимхий боловч өөрөө түүнийгээ мэддэггүй билээ. Баавгайтай холбогдсон явдлыг нь дуулсан зочдын ихэнх хэсэг бүдүүн том биетэй, томоотой хүнийг сониучлан харж, ийм болхи, төвшин хүн яаж тэр цагдааг шоглож чадсан юм бол гэж гайхацгаах ажээ.

	— Та саяхан ирсэн үү? гэж гүн˗ахай түүнээс асуувал

	— Тийм ээ, тийм, гэж эргэн хараад хариулав.

	— Та манай хар хүнийг үзээгүй биз?

	— Үгүй, үгүй гээд Пьер худлаа инээмсэглэлээ.

	— Та саяхан Парист байсан байх аа? Их сонин газар байх гэж би боддог.

	— Их сонин

	Гүн˗ахай, Анна Михайловна руу харахад, энэ залууг саатуулж өгөөч гэж гуйж байна гэдгийг Анна Михайловна ойлгоод, дөхөн сууж, эцгийнх нь тухай ярьж эхлэв. Түрүүн, гүн˗ахайд хариулж байсан шигээ, нэг хэвийн хариуг өгсөөр байлаа. Зочид хоор хоорондоо завгүй ажээ.

	— Разамовскийнхан... Тэр тун хөөрхөн хэрэг... Апраксина гүн˗ахай... гэж тал талаас францаар өгүүлэлдэж байхад гүн˗ахай босож, танхим руу алхлав.

	— Марья Дмитриевна? гэж асуух нь танхим дотроос дуулдав.

	— Дүрээрээ байна гэж эмэгтэй хүний баргиа дуу сонстоод өрөөнөө Марья Дмитриевна ороод ирлээ. Өндөр настнаас бусад охид, хатагтай нар цөм босоцгоов. Мундаг биетэй буурал үстэй, тавин настай Марья Дмитриевна хаалганы дэргэд зогсоод толгойгоо өргөж, зочдыг эргэн хараад, шамлах мэтээр, платьеныхаа өргөн ханцуйг заслаа. Марья Дмитриевна ямагт оросоор ярьдаг билээ.

	— Эрхэм нэр нэгтэнд охин хүүхэд нь, гэж бусад чимээг дарж чаддаг баргиа чанга дуугаар хэлснээ, — Чи хө, нүглийн хөгшин тулам, гэж гарыг нь үнсэж байгаа гүн рүү хандаж: — Москвад уйдсаар байна уу? Нохой элдэх газаргүй байгаа биз? Яая гэх вэ, хөгшин минь, энэ бялзуухайнуудыг өсөхөөр... гээд охидыг заан дуртай ч, дургүй ч, хар хүн олж өгөх хэрэг гарна даа.

	— За миний казак ямар байна? (Марья Дмитриевна казак гэж Наташаг нэрлэдэг аж) гээд айж зовсон шинжгүй хөгжилтэйгөөр ойртон очсон Наташийг өхөөрдөж: — Нохой охин гэдгийг нь ч мэднэ л дээ, гэвч, яая гэх вэ, хайртай юм гэв.

	Том цүнхнээсээ лийр хэлбэртэй, хув ээмэг гаргаж, баяртай мишээн, улайж ягаарсан Наташад өгөөд, дороо буруу харж Пьер лүү хандав.

	— Э! э! Сайхан аашит минь! Аль вэ, нааш ир, нааш ир, сайхан аашит минь... гэж зоригоор аяархан, нарийхан дуугаар хэлэв.

	Тэгээд догшин сүр бадруулж, ханцуйгаа бүр ч дээш нь шамлав.

	Пьер, саравчтай нүдээрээ, санаандгүй харсаар очив.

	— Нааш ир, нааш ир, сайхан аашит минь! Би эцэгт чинь ч гэсэн, хэрэг тохиолдоход, үнэн мөнийг нүүрэн дээр нь хэлдэг байсан юм. Чамд бурхны зарлигаар, бүр ч тэгэх ёстой юм гээд түр дуугүй болбол бүгдээрээ, саяын яриаг дөнгөж оршил нь гэж ойлгоод цаашаа чухам юу болохыг нь хүлээцгээлээ.

	— Сайн хүү байна даа чи ч! Сайн хүү байна... Эцэг нь өнөө маргаашгүй болоод хэвтэж байдаг, тэгэхэд хүү нь баавгайн дээр цагдаа мордуулчхаад эрхэлж байдаг гээд. Ичихгүй юу, хөгшин минь даанч дээ! Түүнд орвол дайнд мордохгүй дээ.

	Марья Дмитриевна буруу харж, инээдээ барьж ядан байгаа гүн˗еэд гараа өгөөд

	— За ширээндээ урьж байна уу? Миний бодоход болсон байх гэв. Эхлээд гүн, Марья Дмитриевнатай дараа нь гүн ахай, гусарын хурандаагаар сугадуулан явав. Энэ хурандаа бол хэрэгтэй хүн байсан бөгөөд үүнтэй цуг Николай явж, хороогоо гүйцэх ёстой байлаа. Анна Михайловна, Шиншинтэй, Берг, Вератай алхацгаалаа. Инээмсэглэн байгаа Жюли Курагина Николайтай хамт ширээ рүү зүглэв. Араас нь, бусад нь хос хосоороо танхим дотуур хойно хойноосоо цувралдан явцгаах бөгөөд, хамгийн ард нь нэг нэгээрээ, хүүхдүүд, хүмүүжүүлэгчид дагалцалджээ. Аягач нар гүйлдэж, сандал түчигнэн, тусгай байрнаа байсан хөгжим хангинаж, зочид байраа эзлэв. Гүнгийн гэр дэх хөгжмийн чимээ нь хутга сэрээний хангинан зочдын яриа аягач нарын хөлийн аяархан чимээгээр солигдов. Ширээний нэг үзүүрт гүн˗ахай толгойлон суужээ. Баруун гарт нь Марья Дмитриевна, зүүн гарт нь Анна Михайловна болоод бусад эмэгтэй зочид сууцгаав. Ширээний нөгөө үзүүрт гүн зүүн гарт нь гусарын хурандаа, баруун гарт нь Шиншин ба бусад эрэгтэйчүүл суужээ. Урт ширээний нэг талд Вера түүний дэргэд, Пьер Бористой цуг, нөгөө талд нь хүүхдүүд, хүмүүжүүлэгчид сууцгаажээ. Гүн болор хундага, лонхтой дарс, тавагтай жимсний цаанаас эхнэр лүүгээ үе үе харж, цэнхэр туузтай өндөр оройвчийг нь ширтэх зуураа, хажуу талынхаа улсын хундагыг хичээнгүйлэн дүүргэх бөгөөд, өөрийгөө ч мөн мартахгүй байлаа. Гүн˗ахай ананас жимсний цаана сууж, эзэгтэйн үүргийг эндэлгүй биелүүлэх зуураа нөхрийнхөө буурал үстэй толгой гялтганан ягаарах дагз ба үүнийг нь сүрхий, сүрхий харах ажээ. Эмэгтэйчүүд нэгэн жигд хэмжээтэй шулганалдсаар байв. Эрэгтэйчүүдийн дуу чимээ улам чангарч байлаа. Ялангуяа, царай нь улайж, их идэж, уух, талаар бусдад үлгэр жишээ болж байна гэж гүн˗еэгийн хэлдэг гусарын хурандаагийн дуу тод цуурайлах ажээ. Берг эелдгээр инээмсэглээд, дурлал бол энэ дэлхийн сэтгэлэг биш, дээд тэнгэрийн сэтгэлэг гэж Вератай ярьж суулаа. Борис шинэ анд Пьертээ, ширээний ард сууж байгаа зочдыг нэрлэн зааж, эсэргэн талд сууж байгаа Наташатай нүд ирмэлцэж байв. Пьер дуу цөөтэй бөгөөд танихгүй хүмүүсийг ажиглан харах зуур хоолоо том томоор үмхлэх аж. Тэр нь яст мэлхий гэгчийн шилж авсан хоёр шөл дийзтэй талхнаас аваад ногтруу хүртэл хоол болгоныг иджээ. Тэр нь «дрей мадера» гэж үү аль «Унгарын» эсвэл «рейн вейн» гэнгүүт мөрөн дээгүүр давуулаад ордны зарц нарын хажуу талын нь хүний сарвайсан, алчуураар нууцлан ороосон дарснаас нэгийг нь ч алгассангүй уужээ. Таваг хэрэглэлийн дэргэд ярайж байсан, гүнгийн тэмдэгтэй дөрвөн болор хундаганаас, аль тохиолдсоныг нь тосож, дуртайяа уух бүрээ, зочид руу улам аятайхан харан авай. Эсэргэн талд нь сууж байгаа Наташа гэдэг арван гурван настай охин дөнгөж түрүүхэн сэм үнсэлдэж байсан бөгөөд хайрлаж дурласан хүү рүүгээ хардаг харцаар Борисыг ширтэн суулаа. Наташа хааяа Пьер лүү харвал инээдтэй хөгжүүн энэ охины харц аятайхан санагдаад юм уу яагаад ч юм, Пьерийн инээд хүрэх ажээ.

	Николай Сонягоос хол, Жюли Карагинын дэргэд сууж, эрхгүй мишээн инээмсэглэх аж. Соня ихэрхүү инээмсэглэх боловч, дотроо их л хардах бололтой. Нүүр нь үе үе цайж, үе үе улайх бөгөөд Жюли, Николай хоёрын яриаг сонсох гэж байдгаараа мэрийжээ. Хэрэв хэн нэг нь хүүхэд шоглох санаа гарвал дор нь хариу өгөхөөр зэхэж байгаа юм шиг хүмүүжүүлэгч бүсгүй орчин тойрныг ажин авай. Нөгөө хүмүүжүүлэгч герман нутагтаа байгаа гэр орныхондоо бичих захиа дотроо тоочихын тул олон төрлийн хоол, зууш, архийг мартамгүйгээр тогтоож авахыг хичээх бөгөөд, ордны зарц алчуураар ороосон лонхтой архиа бариад гадуурхан өнгөрхүүл нэлээд гомдон сууж билээ. Герман ярвайж, тэр архинд чинь горьдсон биш дээ гэсэн шинж үзүүлэхийг хичээх бөгөөд амныхаа ангааг тайлахын төлөө биш, ховдогтоо ч биш, харин хичээнгүйлэн сонирхох сэтгэлээс тэр архийг хүсэн байгааг нь ойлгох хүн үгүй байгаад гомдох ажээ.

	Эрэгтэйчүүдийн талд яриа шуугиан улам ихэдсээр байв. Дайн зарлах тухай тунхаг Петербургт гарсныг нүдээрээ үзсэнээ хурандаа ярьж, нэг хувийг нь, өнөөдрийн зарлага ерөнхий жанжинд хүргээр ирснийг дурсав.

	— Ямар буг нь биднийг Бонапарттай байлдуулах гэж түлхээд байна даа? гэж Шиншин хэлснээ францаар: — Бонапарт Австрийн их занг дөнгөөд дарчихсан байгаа л даа. Одоо манай ээлж болох нь үү гэж зовж байна гэв.

	Хурандаа бол бие бялдар сайтай, өндөр нуруутай, түргэн зантай герман байсан бөгөөд шударга албат эх оронч эр бололтой. Тэр Шиншиний үгэнд дургүйцэж тэр герман «Э» үсгийг тод дуудаж, «ь»˗ийн оронд «ъ»˗ийг хэрэглэн:

	Өршөөлт эзэн минь, яах гэж гэвэл эзэн хаан өөрөө яах аа мэддэг учраас тэгсэн билээ. Орос оронд заналхийлж байгаа аюулыг хараад зүгээр сууж чадахгүй учраас эзэн улсын аюулгүй байдал бол нэр төр, холбооны ариун тогтнол учраас ингэсэн билээ. 

	Гүн яагаад ч юм «холбооны» гэдэг үг дээр онцын хүч гаргаж, тэр үг бүх хэргийн мөн учир байсан юм шиг онцлон хэллээ.

	Тэгээд, албархан ойндоо ямар ч мадаггүй сайн тогтоосон тунхгийн эхний үгийг давтаж... «Эзэн хааны ганц бөгөөд гол хүсэл болсон Европт суурь баттай энх тайвныг тогтоох хүсэл нь цэргийн хэсгийг хилийн тэртээ хөдөлгөн явуулж, дурдсан хүслийг хангахын тул шинэ мэрийлт гаргах явдалд хүргэлээ» гэж өгүүлбэл

	— Ингэх гэж тэгсэн юм аа, өршөөлт эзэн минь гэж төгсгөөд, аяга дарсыг сурамгай ууж, сайшаалгахын тул гүн рүү эргэж харлаа.

	— Мэдэх үү та нар ийм зүйр үгийг, өөд нь хаясан чулуу, өөрийн толгой дээр гэдэг шүү дээ, гэж Шиншин ярвайх инээмсэглэх хоёрыг хослуулан хэлснээ, — Сева энэ яг бидний тухай шүү Суворов маань ямар шүү жанжин байлаа даа. Бут балбуулчихсан шүү дээ. Гэтэл одоо манайд Суворов хаа байна? Би та нараас асууж байна гэж орос франц хэлийг байнга хутган ярьсаар байлаа.

	— Бид эцсийн дусал цусыг дуустал эзэн хааныхаа төлөө байлдах хэрэгтэй. Тэгвэл юм болгон сайн болно. Харин аль болохуйц багаар (ялангуяа «болохуйц» гэдэг үгийг уртасган сунгав) аль болохуйц багаар бодож тээнэгэлзэх хэрэгтэй гээд хурандаа ширээ балбан гүн рүү дахин харж хөгшин гусарууд тэгж боддог, харин залуу та, залуу гусар юу гэж бодож байна? гээд түрүүнээс хойш, дайны тухай яриа эхэлмэгц, хажуудаа байгаа бүсгүйг умартаж, хурандааг дүрлийтлээ харж, дэлдийтлээ чагнаж суусан Николай руу хандан хэлбэл

	— Таны үгийг бүрэн дүүрэн зөвшөөрнө гэж Николай онцын аюулд орсон юм шиг аяга тавгаа цааш нааш нь тавилж, улайсхийн хариулснаа: — Оросууд үгүй бол үхэх, үгүй бол дийлэх ёстой гээд өөрийнхөө үгийг иймэрхүү байдлын дунд дэндүү хөөрүү гоё болсныг, бусдын адил мэдрээд, сэтгэл зовов.

	— Яасан сайхан юм! Таны хэлдэг яасан сайхан юм, гэж хажууд нь байсан Жюли санаа алдан хэлэв. Николай ярьж байх зуур Сонягийн бие чичирхийлж, чих хүзүү, мөр нь хүртлээ улайжээ. Пьер хурандаагийн үгийг чагнан суугаад, сайшаасан байртай, толгой дохин.

	— Энэ ч ёстой зүгээр дээ, гэлээ.

	— Ёстой гусар байна, энэ залуу гэж хурандаа хашхираад, дахин ширээ шаавал:

	— Юун тухай та нар шуугиад байна аа? гэж ширээний тэртээгээс хэлэх Марья Дмитриевнын бүдүүн дуу сонстон: — Чи яагаад ширээ балбаад байна? гэж гусарт хэлснээ, — Хэнд чи зангаа үзүүлээд байгаа юм? Урьд чинь францчууд байна гэж бодоод байх шив дээ чи? гэвэл, 

	— Би үнэнийг л хэлж сууна гээд гусар инээмсэглэв.

	— Нөгөө л дайны тухай. Манай хүү явах гэж байгаа шүү дээ. Марья Дмитриевна, хүү минь явах гэж байгаа гэж гүн ширээний цаанаас хашхирав.

	— Миний ч дөрвөн хүү цэрэгт байгаа, би зүгээр л байна шүү дээ. Юм болгон бурхнаас л болно. Зарим нь пийшин дээрээ хэвтэж байгаад үхчих ч бий зарим нь дайн дажнаас дажгүй ирэх ч бий гэж ширээний нөгөө үзүүрээс Марья Дмитриевнын хүч гаргахгүй хэлж байгаа бүдүүн дуу тодхон цуурайлав.

	— Тэр ч тийм л дээ гэх сонстов. 

	Яриа дахиад эмэгтэйчүүдийнх тэндээ, эрэгтэйчүүдийнх эндээ төвлөрлөө.

	— Чи тэгж асууж чадахгүй л дээ чадахгүй гэж дүү нь Наташад хэлбэл, 

	— Асууна л даа, гэж Наташа хариулав. Нүүр нь хөгжүүн, зоримог шийдвэр үзүүлж, сэргэлээ. Наташа босоод өмнөө сууж байгаа Пьерийг, сонсооч гэсэн төлөвтэй нүдээрээ уриад, 

	— Ээж ээ, гэж ширээн дээгүүр хүүхдэрхүү шингэн дуу цуурайлбал

	— Юү гээ вэ? гэж охиныхоо царайг хармагц энэ чинь одоо л дүрсгүйтэх нь гэж мэдсэн гүн˗ахай сандран асуугаад зандран, үгүйсгэсэн байртай толгойгоо хөдөлгөж, гараараа ууртай зангалаа.

	Яриа аядав.

	— Ээж ээ! Өнөөдөр ямар боов өгөх вэ? гэж Наташа дуугаа царгиулалгүй бүр ч шийдэмгий өгүүлжээ.

	Гүн˗ахай ширүүн царайлах гэж хүсэвч чадахгүй байлаа. Марья Дмитриевна бүдүүн хуруугаараа сануулан дохиод.

	— Казак! гэж зандрав.

	Зочдын ихэнх нь, энэ явдлыг хэрхэн үзэхээ мэдэхгүй ахмад улс руу гөлөрцгөөнө.

	— Сайхан мэдээрэй! гэж гүн˗ахай хэллээ.

	— Ээж ээ! Боов өгөх үү? гэж ямар ч л гэсэн энэ занг нь сайнаар хүлээн авцгаана гэж найдварласан Наташа чанга дуугаар эрхлүүн, хөгжүүн асуулаа.

	Соня, мариалаг Петя хоёр инээдээ нууж ядацгаана.

	— За, тэр, асуусан л даа, гэж Наташа бага дүүдээ, мөн Пьерт, дахин өөдөөс нь харж хэлэв.

	— Зайрмаг өгнө, чамаас бусдад нь гэж Марья Дмитриевна хэлэв. Наташа айдгаа авдартаа хийсэн тул Марья Дмитриевнаас ч айсангүй.

	— Марья Дмитриевна? Ямар зайрмаг вэ? Би цөцгийтэйд дургүй ээ.

	— Шар луувантай.

	— Үгүй нээрэн, ямар вэ? Марья Дмитриевна, ямар вэ? Би мэдэх гэсэн юм! гэж бараг хашхирах шахав.

	Марья Дмитриевна, гүн˗ахай хоёр инээд алдвал зочид цөмөөрөө дагалдан инээлээ. Бүгдээрээ Марья Дмитриевнын хариу үгэнд инээсэн биш, харин Марья Дмитриевнатай хүртэл ингэж зоригтой харьцаж чадаж байгаа тэр охины, санаанд оромгүй зориг чадварыг гайхан инээцгээжээ.

	Ананастай зайрмаг өгнө гэдгийг дуулж авахаасаа нааш Наташа дуугүй болоогүй билээ. Зайрмагийн өмнө шампан дарс барилаа. Дахин хөгжим уянгалж, гүн босож гүн˗ахайг үнсээд зочид бүгдээрээ бас босож, гүн˗ахайд баяр хүргээд ширээн дээгүүр сунаж, гүнтэй, хүүхдүүдтэй бие биетэйгээ хундага тулгав! Аягач нар дахин гүйлдэж, сандал түчигнэв. Зочид нөгөө эрэмбээрээ гэм нь одоо цөмөөрөө час улаан царай гаргацгаан зочид өрөө болоод гүнгийн тасалгаанд, буцан орцгоолоо.

	Хөзөр наадмын ширээ сунгаж хэсэг хэсгээр ялгаран гийчид цөмөөр, зочид өрөө болоод дивант өрөө, номын сангийн өрөөнд тус тус байрлацгаав.

	Гүн хоолны дараа унтдаг зантай тул, нойртоо дийлдсэн бололтой бөгөөд барьж байгаа хөзрөө дэвүүр шиг дэлгэн юм бүхэнд инээд нь хүрэх аж. Залуучууд, гүн˗ахайн үгэнд орж, фортепиано ятга хоёрын дэргэд овоорчээ. Жюли эхлээд, бүхний хүсэлт ёсоор найруулал аялгуу дарсныхаа дараа, дуу хөгжимд авьяастай гэгдсэн Наташа, Николай хоёрыг нэг юм дарж өгөөч гэж хамт гуйв. Том хүний зэрэгт орж, гуйгдсан Наташа, нэлээд омогшсон боловч дотроо бас л зовнино бололтой, 

	— Юу дуулах вэ? гэж Наташийн асуухад

	— «Булаг»˗ийг, гэж Николай хэлэв.

	— За тэгвэл, түргэхэн шиг. Борис та нааш ирээч, үгүй, Соня хааччихав аа? гэж Наташа хэлэв.

	Эргэн тойрон хараад, найз охиноо байхгүйг мэдмэгц эрэхээр явлаа.

	Сонягийн өрөөнд ороод ололгүй, хүүхдийн өрөө рүү орвол бас алга, байшингийн гудамд байдаг авдар дээр Соня байгааг Наташа мэдэв. Гудмын авдар бол Ростовынхны залуу эмэгтэйчүүдийн гуниг, уйтгарын байр билээ. Нээрэн ч Соня, цэнхэрдүү ягаан платьегаа үнгээд, сувилагч эхийн авдар дээр байдаг судалтай, бохир, өдөн дэвсгэр дээр нүүрээ дарж, цурхиран уйлаад, нүцгэн мөрөө чичиргэнүүлж түрүүлгээ харан хэвтжээ. Наташийн, өдөржингөө баяртай гялалзаж байсан сэргэг царай гэнэт хувирч гөлрөн хүзүү нь огцом хөдөлсхийж, хоёр завж нь жуумалзан:

	— Соня! Чи яав аа?.. Юу, юу болов? У˗у˗у! Тэгээд... Сонягийн уйлж байгаа шалтгааныг ч мэдэхгүй Наташа амаа дарвайлган бүр ч муухайгаар царайлаад, Соняг даган хүүхэд шиг уйлав. Соня толгойгоо өргөж хариулъя гэсэн боловч, чадалгүй, бүр доошоо хургав. Наташа хөх бүрээстэй өдөн дэвсгэр дээр зэрэглэн суугаад, найз охиноо тэврэн бас л уйлсаар байлаа. Арайхийж Соня өндийж, нулимсаа арчаад:

	— Долоо хоноод, Николинька, явна, түүний... бичиг нь... гарсан гэнэ... Над өөрөө хэлсэн юм... Би уг нь уйлахгүй байсан юм л даа (гартаа барьж байсан хуудсыг үзүүлэв. Тэр бол Николайн бичиж өгсөн шүлэг аж). Би уг нь уйлахгүй байсан юм л даа. Гэвч чи ч ойлгож чадахгүй... Хэн ч ойлгож чадахгүй... Та нар Николайг ямар сайхан сэтгэлтэй гэж бодно оо гээд, түүний сайхан сэтгэлийг магтан, уйлав.

	— Чи ч сайхан байна... Би ч атаархахгүй би чамд хайртай, Борист ч бас цаадах чинь сайн хүн... Та хоёр ямар ч саад тотгоргүй, амар байна аа. Николай бид хоёр ах дүү улсын хүүхэд... Хамба ламбугайн зөвшөөрөл байлаа ч гэсэн бараг болохгүй. Тэгээд бас хэрэв эжийд... (Соня гүн ахайг эх гэж нэрлэдэг, тооцдог байжээ) Николайн замыг алдууллаа гэнэ. Сэтгэлгүй хүн, ач тус боддоггүй хүн гэж намайг загнана... Гэсэн ч... бурхан хараг (Соня загалмайтан мөргөв) би эжийд ч тэр, та нарт ч тэр цөмд нь хайртай. Верад л ганц... Яагаад тэр вэ? Би яасан хүн бэ? Би та нарт цөмд чинь хайртай, хэнд нь ч юугаа ч өгсөн хамаагүй, даан ч өгөх юм алга... гээд

	Соня цааш нь ярих чадал алдраад, гар, өдөн дэвсгэр хоёроор нүүрээ таглав. Наташа тайвшрах янз орсон гэвч, өөрийн найз хүний зовлонгийн хүндийг ойлгож байгаа нь түүний царайд илэрхий аж.

	— Соня! гэж эгчийнхээ сүйд болсны жинхэнэ учрыг тааварласан юм шиг гэнэт: — Хоолноос хойш Вера чамтай яриа юу? Тийм үү? гэвэл, 

	— Тийм ээ, энэ шүлгийг над Николай бичиж өгсөн. Би өөрөө ч бас бус шүлэг хуулж авсан. Тэгсэн чинь Вера ширээн дээрээс олж үзчихээд, эжийд үзүүлнэ гээд байх юм. Бас намайг, чи хүний ач тусыг боддоггүй амьтан байна. Эжий хэзээ ч Николайг чамтай суух зөвшөөрөл өгөхгүй харин Жюлитэй суулгана гэж загнаад. Нээрэн ч Николай тэр хүүхэнтэй, өдөржингөө яаж байна. Чи харав уу... Наташа! Яагаад тэр вэ?..

	Тэгээд түрүү түрүүчээсээ гашуунаар уйлав. Наташа түүнийг босгож, нулимс нь хатаагүй нүдээрээ мишээгээд, аргадаж эхлэв.

	— Соня, хонгор минь, тэр Верагийн үгэнд чи битгий итгэ. Бид гурвуулаа, Николинькатай цуг, дивант өрөөнд ярьсан үгийг чи санаж байна уу, яагаа вэ, оройн хоолны дараа? Чухам яахаа бид яриад тогтсон шүү дээ. Яв цав юу гэж тогтлоо. Би сайн санахгүй байна, ямар ч л гэсэн юм болгон сайхан, амархан болоод байсныг санаж байна уу. Шиншин ахын дүү нь бүр ойрын хамаатантайгаа суусан шүү дээ. Гэтэл бид нагац нарын хүүхэд хойно, бололгүй яах вэ. Борис ч гэсэн мадаггүй болно гэж байна лээ. Чи мэдсэн үү үгүй юу, би Борист цөмийг нь ярьчихсан. Борис тун ухаантай, тун сайн хүн. Соня минь, эвий минь хонгор минь битгий уйл. Соня минь чи, гээд Наташа түүнийг инээн үнсүүт, — Вера муухай ааштай хүн, тэр яадаг юм! янздаа л байх даг, эжийд ч тэр хэлэхгүй дэг. Николинька Жюлийн тухай зүүдлээ ч үгүй яваа, Николинька эжийд өөрөө хэлнэ биз гэж ярих зуураа зулайг нь үнсвэл Соня өндийв. Мийн зулзага дахин сэргэн, нүд нь гялалзан байх бөгөөд одоо л сүүлээ годгонуулан, зөөлөн тавхай дээрээ үсчин ороолттой утас хөврөлдүүлэн наадахад бэлэн байх шиг аж.

	— Тийм гэж үү? Нээрэн үү? Тангараг уу? гэж Соня платье үс гэзгээ засах зуур хэлбэл, 

	— Нээрэн, нээрэн, бүр тангараг! гээд Наташа найзынхаа сүлжмэл гэзэг дороос сэртийсэн ширүүн үсийг засаж өглөө.

	Тэгээд хоёулаа зэрэг инээв.

	— За очиж «Булагийг» дуулъя.

	— Тэгье.

	— Миний өмнө сууж байсан бүдүүн Пьер байна шүү дээ, тун инээдтэй хүн юм аа! гэснээ Наташа: — Өнөөдөр сэтгэл минь нэг л хөгжилтэй сайхан байна! гэв.

	Наташа байшингийн гудмаар гүйн одлоо. Соня, наалдсан өд сөдийг гөвөөд, шүлэгтэй хуудсыг өвөртөө, яс нь хэрзийсэн цээжиндээ нуугаад, улаан нүүрлэн, хөгжилтэй, хөнгөн алхаагаар, Наташийн араас дивант өрөө рүү гүйв. Зочдын хүсэлт ёсоор залуус «Булаг» гэдэг квартетийг дуулцгаалаа. Энэ дуу цугласан улсад тун сайхан санагджээ. Дараа нь Николай саяхан сурсан нэг дуугаа

	 

	Сайхан шөнө, сарны гэрэлд

	Санаж дурсдаг нэг хүн бий гэж

	Санаа сэтгэлдээ итгэн бодох

	Сааргүй завшаан юутай сайхан бэ!

	 

	Тэр охин, үзэсгэлэнт гараараа Алтан ятгын утас цохилж, 

	Тэмдэгт уяхан аялгуугаараа Тэртээгээс чамайг дуудна, дуудна!

	Хоёр нэг хоноод— баярлах цаг болно...

	Хонгор нь түүнийг үзэхгүй нь хөөрхий! гэж аяллаа.

	Сүүлийнх нь үгийг дуулж гүйцээгүй байтал танхим дахь залуучууд танцанд бэлтгэж, тусгай байрнаа байсан хөгжимчид, хангинатал хөгжилдөн эгшиглэцгээв.

	Пьерийг гадаадаас ирсэн хүний нь хувьд Шиншин улс төрийн уйтгартай яриа дэлгэж зочид өрөөнөө суулган байхад, бусад хүмүүс ч тэр ярианд оролцлоо. Хөгжим нижигнэж, Наташа зочид өрөөнөө орж ирээд, инээх, ичих хосолж, Пьер лүү шууд очоод

	— Эжий таныг танц хийгээч гэж гуйж байна гэв.

	— Би буруу гишгээд будилаан хутгах бол уу гэж айж байна. Гэвч, хэрэв та над багшлахыг зөвшөөрдөг сөн бол... гэж Пьер хэлэв.

	Тэгж хэлээд бүдүүн гараа доош нь болгож, хатангир охинд өгөв.

	Бүжиглэх хосууд байраа олцгоож, хөгжимчид хөгжмөө хөглөж байх завсар Пьер жижигхэн эмэгтэйн хамт сууж байлаа. Наташа тун баяртай байгаа аж. Гадаадаас ирсэн том хүнтэй танц хийх нь гээч. Наташа тэр хүнтэйгээ олны нүднээ ил сууж, том хүүхэн шиг ярьж суулаа. Нэг авгайн түр бариулсан дэвүүр Наташийн гарт байв. Тэгээд ихэс хүрээлэнгийн авгай хүний буурьтай, тун догь сууж (хэдийдээ, хаана, хэнээс ч сурсан юм бүү мэд) дэвүүрээрээ сэвж инээмсэглэсээр, наад эрэгтэйтэйгээ ярьж суулаа.

	— Ямар байна? Ямар байна? Хараач дээ, хараач, гэж хөгшин гүн˗ахай танхим дотуур өнгөрөх завсраа Наташийг зааж хэлбэл Наташийн царай улсхийж инээснээ:

	— Та яасан юм бэ, ээжээ? Яасан маягтай юм бэ? Хүн гайхмаар юу болчихоо вэ гэлээ.

	Экосез гэдэг бүжгийн аяыг гурав дахь удаагаа дарж байх завсар гүн, Марья Дмитриевна зэрэг хүмүүсийн тоглож суусан зочид˗өрөөний сандал түчигнэж, хүндэт зочид хөгшчүүлийн ихэнх нь удтал сууж чилсэн биеэ суниан амсхийлгэн түрийвч сэлтээ өвөрлөөд танхимын үүдээр орцгоов. Хамгийн өмнө нь хоёулаа хөгжилтэй царай гарган гүн, Марья Дмитриевна хоёр явж байжээ. Гүн, алиалж, ямар нэгэн бүжиг хийх мэтээр маяглаж гараа нугалан Марья Дмитриевнад өгөв. Тэр нь тэгшхэн зогсоод тун онцгой байрын, эршүүд залирхаг мишээлтээр мишээж байснаа, экоседын сүүлийн хэсгийг бүжиглэн дуусахтай зэрэг хөгжимчдөд алга ташин анхааруулж, тусгай байрнаа суугаа хөгжимчдийн дотроос нэгдүгээр хийлчээс

	— Хүүе, Семён! Данила Купорыг мэдэх үү? гэж асуув.

	Энэ бол гүнгийн аль залуудаа тоглож явсан дуртай танц нь билээ. (Данила Купор гэдэг бол үнэндээ, англед бүжгийн танцны хэсэг билээ).

	— Аавыг хараач, гэж Наташа (том хүнтэй танцалж яваагаа онхи мартаж) танхим дүүрэн хашхирч бужгар толгойгоо тонгойлгоод, тачигнатлаа инээлээ. Нээрэн ч, танхимд байгаа хүн бүхэн, өөрөөсөө нуруу өндөр, мундаг авгай Марья Дмитриевнын дэргэд зогсоод, гараа дугуйлан барьж, хөгжмийн ая дагуулан хөдөлгөсхийж, мөрөө тэнийлгээд, хөлөө эргүүлэн, аяархан дэвсэж мишээнгэ дугариг царайгаараа, үзэгчдийг, мөд болох зүйлд бэлтгэн байгаа хөгжилтэй өвгөнийг цог жавхаатай инээмсэглэн харж байлаа. Ямар нэгэн бужигнуур бүжигтэй ойролцоо Данила Купорын өрнүүн бөгөөд, өдөх мэт хөгжилтэй аялгуу нирхийхэд, наргин цэнгэж байгаа эзнээ харахаар гарч ирсэн нэг талын нь хаалгаар эрэгтэй зарц нар нөгөө талын нь хаалгаар эмэгтэй зарц нар чихцэлдэн гарч харцгаав.

	— Гүн гуайг хараач! ёстой нэг бүргэд дээ! гэж үүдний дэргэд зогсож байгаа нэг хүмүүжүүлэгч хэлэв.

	Гүн сайн танцанд сайнаа мэддэг байжээ. Харин олигтой бүжиглэж чаддаг ч үгүй, чадъя гэдэг ч үгүй авгай түүнд таарчээ. Тэр авгайн мундаг том бие нь, лут гараа доош унжуулан (цүнхээ гүн˗ахайд бариулчихсан юм) цэх зогсоход зөвхөн ширүүн боловч гуа сайхан нүүр нь л харагдах ажээ. Бөв бөөрөнхий биеэрээ гүнгийн бүжиглэн илэрхийлэх зүйл бүхэн нь, Марья Дмитриевнын улам бүр инээмсэглэн мишээх нүүр, татваганах хамарт нь илрэн гарсаар байв. Гүн улам улам хөгжиж, хөлийнхөө гэв гэнэтийн уран хөдөлгөөн, хөнгөн үсрэлтээр үзэгчдийн хайрыг булаах тусам, Марья Дмитриевна өчүүхэн чармайлтаар мөрөө дөнгөж хөдөлгөх, гараа дөнгөж нугалах төдий хөдөлгөөнөөр гүнгээс дутахгүй сэтгэгдэл төрүүлэх бөгөөд, нүсэр том бие, цаг үргэлжийн ширүүн занг нь мэдэх хүн бүр, тэр хөдөлгөөний нь бага ч гэсэн, зүй ёсоор үнэлж байлаа. Бүжиг улам хөгжилтэй болов. Бусад хосууд олны анхаарлыг татахаасаа өнгөрсөн бөгөөд, тэгэх гэж ч хичээхээ байжээ. Бүгдээр гүн, Марья Дмитриевна хоёр дээр анхаарлаа тавьцгаалаа. Наташа энд байгаа хүн бүхний ханцуйг платьенаас таталж, тэртэй тэргүй харсаар байгаа улсыг анхааруулж, аавыг хараач гэж хүн бүхнээс шаардах аж. Гүн танцны завсар зайгаар амьсгаагаа дарж, хөгжимчид рүү эргэж гараа сарвагануулаад аль вэ түргэхэн шиг, түргэхэн шиг гэж хашхирч явлаа. Гүн түргэн, түргэн эргэж зоримог, зоримог үсэрч, Марья Дмитриевныг тойрон заримдаа өлмийгөөрөө, заримдаа өсгийгөөрөө цовхчих бөгөөд, адаг сүүлд нь, эцсийн хөдөлгөөн болгож, авгайгаа суудал тийш нь эргүүлэн ар тийш нь зөөлөн хөлөө өргөж, хөлс бурзайсан толгойгоо тонгойлгож, баруун гараа дугуйлан татаад, амьтны инээд, алга ташилтын дунд, ялангуяа Наташийн инээд дунд, бүжиглэхээ болив. Бүжиглэсэн хоёр зогсож, амьсгаагаа дарж ядан, батист алчуураар нүүрээ арчлаа.

	— Маны үед ингэж бүжиглэдэг байсан юм даа, эрхэм минь, гэж гүн хэллээ.

	— Аяа, ёстой нэг Данила Купор шив ээ! гэж Марья Дмитриевна, амьсгаагаа удаанаар гаргаж, ханцуйгаа шамлангуут хэллээ.

	 

	 

	XVIII

	 

	Ростовынхныд эцэж ядарсны улмаас хааш яаш дуугаргаж байгаа хөгжмийн аялгууны дор зугаалах англез бүжгээ хийж байхад, ядарсан аягач тогооч нар оройн хоол төхөөрч ядаж байхад граф Безуховыг зургаа дахь удаагаа үхэтхийн унав. Эмчээс эдгэрэх найдваргүй гэдгийг хэлж өвчтөний эцсийн өчгийг шашны ёсоор аваад рашаан хүртээгээд ариун тос түрхэхэд бэлэн болгосон бөгөөд, ийм үесээр үүсдэг үймээн, түгшүүр энэ байшинд дэгдлээ. Байшингийн гадна, их хаалганы тэртээ хуран ирж байгаа жууз тэрэгнээс нуугдаж гүнг оршуулах явдалтай холбогдох өгөөмөр захиалгыг хүлээн горьдсон авсчид цуглажээ. Гүнгийн лагшныг асуулгаж, цаг ямагт адъютант нараа ирүүлсээр байсан Москвагийн ерөнхий жанжин Екатеринагийн нэр цуут ямбатан, Безухов гүнтэй салахын ёс хийхийн тул өнөө орой өөрөө иржээ.

	Хүлээн авах гоё тасалгаа хүнээр дүүрэн байлаа. Өвчтөнтэй хагас цаг шахам хамт байсан ерөнхий жанжин бөхөлзөн ёслогчдод хариулах төдий дохисоор доктор, лам нар, гэр бүлийнхний цэх туссан харц дундуур түргэн өнгөрөхийг хичээн алхалсаар гарч ирэхэд, бүгдээр хүндэтгэн босоцгоов. Ойрын хэд хоногийн дотор эцэж, цонхийсон Василий ноён ерөнхий жанжныг үдэхдээ ямар нэгэн юмыг хэд дахин давтаж хэлэв.

	Ерөнхий жанжныг үдэн гаргаад Василий ноён, танхимд орж сандал дээр ганцаар сууж өрөөсөн хөлөө нөгөө хөл дээгүүрээ давуулан тохоод, тохойгоороо өвдгөө тулж, гараараа нүүрээ таглав. Хэсэг зуур тэгж сууснаа босоод, эргэн тойрныг айн хэлмэгдсэн харцаар харж, бас л болоогүй түргэн алхаагаар, урт гудмыг өнгөрөөд байшингийн арын хэсэгт очиж, эгчмэд ноёгтойн өрөө рүү оров.

	Гэрэл муутай өрөөнд байгаа хүмүүс, хоорондоо жигд бусаар шивнэлдэж нас эцэслэж байгаа хүний өрөөний хаалга орох гарах сулхан дуугарах тоолон дуугүй болцгоож, асуулт хүлээлтийн аль аль нь илэрхий нүдээрээ эргэн ширтэцгээх аж. Нэг лам дэргэд нь суугаад, гэнэн чагнаж байгаа дэргэдэх хатанд:

	— Хүний хэмжээ... насны нь хэмжээ болсон тул, цааш нь давах нөхцөл байхгүй гэвэл

	— Ариун тос түрхэж буян үйлдэх нь оройтож байгаа юм биш үү? гээд хатагтай энэ тухай ямар ч саналгүй байгаа юм шиг тэр асуулаа.

	— Агуу их нууцаа бурхан үйлдэж байна, гэж лам хариулаад, буурал голдуу хэдэн үстэй дагзаа илэв.

	— Энэ хэн бэ? Ерөнхий жанжин өөрөө юу? Яасан овор багатай хүн дэг вэ? гэж асуух нь өрөөний нөгөө буланд сонстов.

	— Жар гараад яваа хүн шүү дээ! Гүн, өөрийг нь танихгүй байна гэнэ үү?.. Ариун тос түрхэх гэсэн гэнэ үү?

	— Би нэг хүнийг үзсэн юм. Долоо дахин тос түрхүүлсэн шүү.

	Ноёгтой нарын дундах нь өвчтөний өрөөнөөс мэлмэрсэн нүдтэй гарч ирээд, Екатеринагийн хөрөг дор байгаа ширээ түшээд, намбатай сууж байсан доктор Лорренийн дэргэд очиж суулаа.

	— Сайхан байна. Агаар тун сайхан, тун сайхан байна, ноёгтой минь, тэгээд ч бас Москва хөдөөгийн тосгонтой их төстэй юм, гэж цаг агаарын тухай асуултад хариулж, доктор францаар хэлбэл.

	— Тийм гэж үү? гэж ноёгтой, санаа алдаад: — Юм уулгаж болох уу? гэвэл Лоррен бодлого болсноо:

	— Эмээ уусан уу?

	— Тэгсээн.

	Доктор цагаа харан, 

	— Нэг аяга, буцалгасан усанд ип qincèe (нарийхан хуруугаараа ип qincèe гэж чухам юуг хэлснээ үзүүлэв) Чимх кремортартар хийх гээд...

	— Гурав дахь уналтаас амьд гарна гэдэг л дуулдаагүй хэлэг21 герман доктор адъютантад ярьж байв.

	— Ямар сайхан эр байлаа даа! гэж адъютант ярив.

	— Одоо энэ их зөөр хэний гарт орох бол? гэж адъютант шивнэлээ.

	— Эзэн хаа мундах вэ гэж герман, инээмсэглэж хариултал үүд чахрав. Бүгдээр дахин эргэж харлаа. Дундах ноёгтой, Лоррены зааж өгсөн ундыг хийгээд, өвчтөн рүү бариад одлоо. Герман доктор Лоррен руу очив.

	— Маргааш, үүр цайтал тэсэх ч бол уу даа, гэж францаар муухан хэллээ.

	Лоррен, уруулаа жимийж, хуруугаараа үгүйсгэсэн төлөв үзүүлж, хайрынхаа өмнө сүрхий сарвалзуулав.

	— Өнөө шөнө, түүнээс хэтрэхгүй, гэж өвчтөний байдлыг тодорхой мэдэж, илэрхийлж чаддагаа гайхуулсан бололтой омгорхог инээмсэглээд, холдов.

	 

	Тэр үеэр Василий ноён ноёгтойн өрөөний үүдийг онгойлголоо.

	Энэ өрөө бүдэг бадаг гэгээтэй аж. Бурхны өмнө хоёр жижиг зул сүүмэлзэн хүж цэцгийн үнэр ханхална. Жижигхэн хорго, шүүгээ зэргээр энэ өрөө дүүрчээ. Хөшигний цаанаас өдөн дэвсгэртэй өндөр орны бүтээлэг цайран авай. Хав нохой хуцлаа.

	— Ай та юу эзэнтэн гээд нэг хүүхэн босож хэзээ ямагт нэг юм түрхээд маажиндчихсан юм шиг гөлийж байдаг хачин гөлгөр үсээ зассанаа:

	— Яав? Хэрэг гарав уу? Би айлаа шүү гэв.

	— Үгүй, үгүй, зүгээр. Би чамтай, Катишь минь, чухал хэрэг ярих гэж ирсэн юм, гэж ноён хэлээд хүүхний сууж байгаад боссон сандал дээр, ядрангуй сууж: — Яасан бүлээн болгочихоо вэ. За наашаа суу, ярья, гэлээ.

	— Би бүр юү болчхов гэж бодлоо шүү гэж ноёгтой хэлээд, өөрчлөгддөггүй, чулуун хэвийн сүрхий царайгаа гаргаж ноёны өөдөөс харж суугаад хэлэх үгийг нь сонсоход бэлэн аж.

	— Дугхийгээд авах гэсэн юм, эзэнтэн минь тэгсэн чинь амжсангүй.

	— За, яаж байна, хонгор минь? гэж Василий ноён хэлээд, гараас нь барьж, заншлаараа доош нь татав.

	«За, яаж байна» гэдгийн утга бол хэлэлтгүй хэн хэний нь ойлгож байгаа, олон юмыг хамаарах үг бололтой.

	Хөлтэйгөө тэнцүүгүй урт хатанги, шулуун бэлхүүстэй ноёгтой бүлтгэр бор нүдээрээ ноёны өөдөөс хэнэггүй гөлрөв.

	Тэгээд толгойгоо сэгсэрч, санаа алдаад, бурхан руу харлаа. Түүний хөдөлгөөнийг гуниг ба бишрэлийн хөдөлгөөн ч гэж тайлж болох аж. Эцэж ядарсан хүн, мөд амрах болсон доо найдаж итгэсэн хөдөлгөөн ч гэж тайлж болох аж.

	Василий ноён тэр хөдөлгөөнийг эцэж ядарсан хүний хөдөлгөөн гэж тайлбарлаад, 

	— Чи намайг амар байгаа гэж бодно уу? Би өртөөний морь шиг гундчихаад байна. Гэвч чамтай ярих хэрэг надад байна, Катишь минь, яггүй сүрхий ярих... Тэгэхдээ гээд Василий ноён дуугүй болоход, хоёр хацар нь саа дайрсан юм шиг татваганаж зочид өрөөнд олны өмнө байх үед нүүрт нь хэзээ ч үзэгдэж байгаагүй шинж илэрч, түүний царайг эвгүй муухай болгов. Нүдээ ч гэсэн арай өөрөөр заримдаа балмад хошин ч юм шиг, заримдаа айж гөлгөнөсөн ч юм шиг харж байлаа. Урьд урьдынхаасаа ноёгтой, өвдөг дээрээ тавьсан хавыг хатанги туранхай гараараа барьж Василий ноён руу анхааралтай ширтэв. Гэвч үүр цайтал ч энэ чигээрээ суусан түрүүлж дуугарахгүй нь илэрхий ажээ.

	— Эрхэм ноёгтой минь үеэл минь, гэж Василий ноён ярих уу, байх уу гэж нэлээд эргэлзсэн бололтой дуудсанаа: — Одоогийнх шиг, ийм минут тохиолдоход олигтой шиг эргэцүүлэн бодох хэрэгтэй байдаг юм. Ирээдүйн тухай, таны тухай... бодох хэрэгтэй дэг. Би та нарыг, төрсөн хүүхэд шигээ хайрладгийг та нар мэднэ шүү дээ гэв. Ноёгтой хөдөлгөөн ч үгүй, гөлрөнхөн суулаа.

	— Эцсийн бүлэгт, миний гэр бүлийнхний ч тухай бодох хэрэгтэй болоод байна, гээд, Василий ноён дэргэдээ байсан жижигхэн ширээг ууртай түлхэн түрчигнэтэл зайлуулаад, наадах руугаа харалгүй: — Та гурван эгч дүү Мамонотовынхны бас манай эхнэр, бид хэд л энэ гүн˗еэг шууд залгамжлах хамаатан нь гэдгийг чи ойлгож байгаа биз. Мэдэж байна, мэдэж байна, энэ мэтийн юмны тухай ярихад хүнд байгааг чинь. Над ч амаргүй байна. Гэвч би тавь гарч яваа хүн, элдвийг үзэж элдэвт бэлэн явж сурсан хүн. Гүн˗еэ Пьерийн зургийг нь шууд зааж нэхээд байхаар нь би түүний хойноос хүн явууллаа чи мэдсэн үү?

	Василий ноён ингэж хэлээд ноёгтойг сүрхий ажсан боловч, өөрийн нь хэлснийг наад хүн ойлгож байна уу, эсвэл хий гөлрөөд сууна уу гэдгийг мэдэж чадсангүй.

	Би бурхнаас нэг л юмыг тасралтгүй гуйж сууна, эзэнтэн минь, гэж ноёгтой өөдөөс нь хариулснаа, — Нүгэл хилэнцийг нь хэлтрүүлж, энэ сайхан сүнсийг нь зовлонгүй шиг зайлуулаасай гэж... гэв.

	— Тийм ээ, тэр ч тийм, гэж Василий ноён халзан дагзаа үзэнгүүт уцаарласан байртай хэлээд, түрүүн түлхсэн ширээгээ дахин ууртайгаар татаж: Гэсэн ч явсаар байгаад... явсаар байгаад хэрэг юундаа тулж байна гэвэл, өнгөрсөн өвөл бичсэн гэрээслэл дотроо гүн˗еэ, бүх эдлэн, хөрөнгөө шууд залгамжлах ёстой садны улс, биднийг байсаар байтал Пьерт өвлүүлэхээр гэрээсэлснийг чи мэдэж байгаа шүү дээ, гэв.

	— Аль гэрээслэлийг тэр гэх вэ гэж ноёгтой амарлингуй хэлснээ: — Гэвч Пьерт өвлүүлэх ёсгүй, Пьер бол хоноцын хүү шүү дээ.

	— Хонгор минь, гэж Василий ноён гэнэт сэргэн, өмнөх ширээгээ ойртуулан түшээд: 

	— Гэтэл эзэн хаанд тийм захиа бичээд, Пьерийг жинхэнэ хүүгээ болгож авах зөвшөөрөл гуйсан байвал яана? Гүн алдар гавьяатай хүн, тэр зэргийн хүсэлтийг нь хөсөрдүүлэхгүй л байсан байх... гээд ямар нэгэн хэргийг, ярьж байгаа наад этгээдээс илүү мэдэж байгаа гэж өөрийгөө бодсон хүний инээмсэглэлээр ноёгтой мишээв.

	— Түүнээс цааш юм би хэлээд өгнө, гээд Василий ноён гараас нь шүүрэн: — Тэр захиаг явуулаагүй боловч гүн˗еэ бичсэн нь лав. Эзэн хаан ч тэр тухай мэдэж байсан даг. Тэгэхээр одоо хамаг учир юундаа байна гэвэл, тэр захиаг устгаж уу, үгүй юү гэдэг дээр байна. Хэрэв үгүй бол энэ явдлыг дуусахтай зэрэг, гээд саяынхаа үгний утгыг нь тайлбарлах санаатай сүүрс алдсанаа, — Гүн˗еэгийн бичиг баримтыг нь нээхэд гэрээслэл захиа хоёр нь олдож, эзэн хаанд дамжуулж өгөхөөр гүн˗еэгийн хүслийг заавал ч үгүй хангаж өгөхөд хүрнэ дээ. Пьер, ёстой хүү нь болж эрхийн ёсоор бүх хөрөнгийг нь эзэмшинэ гэвэл, 

	Бидний хувийг яах гэж? гээд ноёгтой асуухдаа, — Юу ч болж болно, харин саяын чинь хэлдэг л лав бүтэхгүй дэг гэсэн шинжтэйгээр, дооглон мишээв.

	— Хонгор Катишь минь, хамаг хэрэг тэгэхээр гэгээн өдөр шиг тодорхой болох юм биш үү. Пьер ганцаараа хууль ёсны залгамжлагч болж, та нар харин дуслын төдий ч юм олж долоохгүй өнгөрнө. Тэр гэрээслэл захиаг бичиж үү, үгүй юү, хэрэв бичсэн юм бол устгаж уу, үгүй юү гэдгийг чи л мэдэх ёстой дог. Хэрэв, яагаад ч юм, тэр бичиг сачиг хуучин хэвээрээ байгаа бол, чи хийсэн газрыг нь мэдэх ч ёстой, олох ч ёстой, яагаад гэвэл...

	— Ухай бүр тэгдэг дээрээ тулсан уу! гээд ноёгтой нүднийхээ харцыг өөрчлөлгүй ёжлон инээмсэглээд: — Би бүсгүй хүн, тануудынхаар бол бид цөм тэнэг улс. Гэвч хоноцын хүүхдэд хөрөнгөө өвлүүлдэггүй юм гэдгийг би мэдэхтэйгээ байна аа... Ип batard гэж энэ орчуулгаараа ноёны үгний үндэсгүйг бүрэн ухамсарлуулах гэсэн юм шиг нэмэн хэлэв.

	— Чи юмны учир яасан мэддэггүй яасан хүн бэ, Катишь минь! Ийм ухаантай байж, тийм амархан юм ойлгохгүй. Гүн˗еэ хэрэв Пьерийг ёстой хүүг минь болгож өгөөч гэж эзэн хаанд захиа бичсэн бол, Пьер гэдэг маань Пьер биш, гүн Безухов болоод, гэрээслэлийн үг үсэг ёсоор, хамаг юмны эзэн сууна шүү дээ гэдгийг? Тэгээд хэрэв тэр гэрээслэл, захиа хоёр устгагдаагүй бол, би ч яах вэ асарч, өргөж байгаад өнгөрүүлсэн хүн дээ гэдгээр мөн үүнээс үүсэн гарах бусад зүйлээр сэтгэлээ хуурч явахаас өөр юу ч чамд үлдэхгүй шүү дээ. Яг л тийм дэг.

	— Гэрээслэл бичигдсэн гэдгийг ч би мэдэж байна. Хүчингүй гэдгийг нь ч бас гадарлаж байна. Та намайг, ноёнтон минь шал тэнэг амьтан гэж тооцдог шиг байна гэж ноёгтой ёжтой бөгөөд гомдмоор үг хэлчихсэн дээ гэж бодож байгаа бололтой эмэгтэйчүүдийн маягийг үзүүлэн хэлэв.

	— Миний хонгор Катерина Семеновна минь, ноёгтой минь! Би чамтай цэц булаацалдах гэж ирээгүй, харин төрлийнхөө хүнтэй, сайн сэтгэлтэй, сайхан санаатай ёстой нэг төрлийнхөө хүнтэй, чиний өөрийн чинь ашиг сонирхлын тухай ярих гэж ирсэн юм. Хэрэв гүн˗еэгийн бичиг хэрэг дотор эзэн хаанд бичсэн захиа, Пьерт хөрөнгөө өвлүүлсэн гэрээслэл хоёр байгаа бол, хонгор минь, чи охин дүү нартайгаа хамт, хөрөнгөнөөс нь юу ч олж авахгүй. Хэрэв, чи над итгэхгүй байгаа бол, мэддэг чаддаг улсад нь итгээч. Би сая Дмитрит Онуфринчтэй (эднийхний өмгөөлөгчийн нэр юм санж) ярилаа. Тэр бас л иймэрхүү юм хэлж байна лээ.

	Ноёгтойн бодол санаанд нэг юм орох шиг бололтой, уруул нь хувхай цайж (нүдний нь харц хэвээр байлаа), үг хэлэх гэтэл дуу нь хачин чичиргэнэвэл өөрөө ч гэсэн тэгнэ гэж санаагүй байсан байртай.

	— Тэгвэл ч бүр л сайн биз. Би юү ч горьдоогүй, горьдох ч үгүй гээд ноёгтой өвдөг дээрх хаваа буулгаад, платьеныхаа үрчлээг тэнийлгээд

	— Өөрийнх нь төлөө юугаа ч хайрлалгүй явсан улсад талархал баяраа илэрхийлж байгаа нь энэ юм биз дээ! Ноёгтой сайхан хэрэг байна! Тун зүгээр хэрэг байна. Над юу ч хэрэггүй, ноён минь гэв.

	— Тийм болог. Гэтэл чи ганц бие хүн биш шүү дээ. Охин дүү нартай байж гэж Василий ноён хариуллаа.

	Гэвч ноёгтой үгийг нь хайхарсангүй.

	— Тийм ээ, би бүр хэдийний мэдээд байсан юм. Гэтэл мартчихаж. Дорой бузар явдал, мэхлэл, атаархал, шинжгүй байдал, хамгийн адгийн шинжгүй байдлаас өөр юу ч энэ айл өгөхгүй гэдгийг...

	— Тэр гэрээслэл хаа байгааг чи мэдэх юм уу даа, үгүй юм уу? гэж Василий ноён хоёр хацраа түрүү түрүүчийнхээс илүү татвагануулан асуув.

	— Тийм ээ, би тэнэг байж, би хүнд итгэж, хайрлаж төлөөнөөс нь биеэ хайрлахгүй явдаг байж. Гэтэл, муу санаатай нь бузар муухай явдалтай нь хождог юм санж. Би мэдэж байна аа, энэ чухам хэний тарьсан хэрэг болохыг.

	Ноёгтойн босох гэтэл ноён гараас нь бариад болиулав. Ноёгтой бүх хүн төрөлхтнийг гэв гэнэт итгэхээ байсан хүний шинжтэй болж, наанаа ярьж байгаа хүнийг хорсолтойгоор ширтэж байлаа.

	— Одоохондоо амжихаар байна, найз минь, тэр гэрээсийг гүн˗еэ бие дорой, уур омогтой цагтаа бичээд тэр чигээр нь мартсаныг чи санаж бай. Катишь минь бидний үүрэг бол, хонгор минь, энэ алдааг нь засах энэ шударга бус ажлыг хийлгэхгүй болгож, эцсийн нь хэдэн минутыг нь хөнгөвчилж өгөх тус болсон улсыг гомдоочихсон юм даа гэж бодохгүйгээр болгож өгөх...

	— Өөрийнх нь төлөө бүхнээ зориулсан улсыг шүү, гэж ноёгтой хэлээд, дахин босох гэж оролдсон боловч ноён бас л босгосонгүйд: — Гэм нь, гүн еэ тэр бүхнийг үнэлж чадахгүй байсаар байгаад өнгөрч байгаа юм. Үгүй ноёнтон минь, гэснээ санаа алдаад, — Энэ дэлхийд хайр шан горьдож болдоггүй юм гэдгийг, энэ дэлхийд нэр төр, үнэн шударга ёс байдаггүй юм гэдгийг би санаж явъя. Энэ дэлхийд ов мэх, муу санаа хэрэгтэй юм байна гэв.

	— За, за тайтгар, би чиний сайхан санаатайг мэднэ.

	— Үгүй, би хорон санаатай.

	— Би чиний санааг мэднэ. Би чиний нөхөрлөлийг их үнэлдэг чамайг ч миний хувьд тийм яваасай гэж хүсдэг. Тайтгар, тэгээд хоёулаа цаг байгаа дээр, хоног ч юм уу, ганц цаг ч юм уу байгаа дээр, олигтойхон ярьж авъя. Гэрээслэлийн тухай юу мэдэхээ, гол нь хаа хийснийг нь чи над хэлээд аль. Чи яасан ч мэдэх ёстой. Хэдүүлээ одоохон гаргаж аваад гүн˗еэд үзүүлье. Өдийд лав мартчихсан байгаа үзэхээрээ заавал устгана даг.

	Миний ганц хүсэл бол тэр хүний зориг санааг ариунаар биелүүлэх хүсэл гэдгийг чи ойлгож байгаа, зөвхөн тэгэхийн тулд ч би наашаа ирсэн. Өөрт нь болоод та нарт туслахын тулд би одоо энд байгаа юм.

	— Сая л цөмийг нь ойлголоо. Энэ чухам хэний тарьсан хэрэг вэ гэдгийг би мэдэж байна. Би мэдэж байна, гэж ноёгтой үглэн суув.

	— Тэр ч яах вэ, дэмий хэрэг, хонгор минь.

	— Танай тэр Protegee танай хонгор Анна Михайловнаас би шивэгчнээ ч болгомооргүй тэр булай, бузар авгайгаас болж байгаа хэрэг. Цаг хий нөхцөөхөө болъё

	— Ай, битгий өмөөр! Ноднин өвөл үүгээр эргэлдээд л байсан чинь гүн˗еэд очоод бидний тухай, ялангуяа Софийн тухай хачин булай, хачин муухай юм донгосоод, би одоо тэгсэн гэж давтаж ч чадахгүй нь гүн˗еэг бүр хоёр долоо хоногоор оронд нь хэвтүүлчихсэн шүү. Уурлаад, биднийг хавьтуулдаг ч үгүй гээч. Яг л тэр үеэр нөгөө булай муухай бичгээ бичсэн юм. Гэвч би тэр бичгийг шал дэмий юм байх гэж бодож явсан юм л даа.

	— Харин тэгээд яагаа вэ. Яагаад чи тэр тухай над эртний хэлсэнгүй вэ?

	— Дэрэн доор нь байгаа мозайк цүнх дотор бий. Одоо би мэдэж байна. Хэрэв над нүгэл байдаг бол, томоохон шиг нүгэл, тэгвэл энэ булай авгайг үзэн ядах сэтгэл дээ. Ер нь яах гэж тэр авгай үүгээр эргэлдээд байдаг юм бэ? За гайгүй, би хэлье гэснээ л хэлнэ дээ, бүгдийг нь, бүгдийг нь хэлнэ. Цаг нь болог, яах вэ! гэж ноёгтой эгдүүцэн бараг хашхирах шахав.

	— Хүлээн авах өрөө ноёгтойн тасалгаанд энэ мэтийн яриа болж байхад Пьер (айлд байж байгаад дуудагдсан) мөн (цуг ирэхийг чухал гэж үзсэн) Анна Михайловна хоёрыг суулгасан жууз тэрэг Безухов гүний хашаа руу орж ирэв. Цонхон доогуур дэвссэн сүрэл дээгүүр тэрэгний дугуй зөөлөн хавирахад, Анна Михайловна цуг яваа хүүг аргадаж, хэдэн үг хэлэх гээд эргэснээ цаадхыгаа жуузны буланд унтаж байхыг мэдээд сэрээлээ. Пьер сэрээд, Анна Михайловныг даган тэрэгнээс буугаад үхэх гэж байгаа эцэгтэйгээ одоо ингээд уулзах гэж яваагаа сая л нэг бодохчоо болов. Тэд ёслолын хаалга руу биш харин арын үүд рүү ирснийг Пьер анзаарав. Жууз тэрэгний гишгүүр дээрээс хөлөө татан бууж явахад нь энгийн хувцастай хоёр хүн үүднээс зайлж, байшингийн туурганы сүүдэр лүү далдрав. Зогсох зуураа Пьер байшингийн хоёр талын сүүдэрт хэд хэдэн тийм хүн байгааг үзлээ. Гэвч тэр улсыг осолгүй харсан байх ёстой Анна Михайловна ч гэсэн, зарц ч гэсэн, тэрэгний жолооч ч гэсэн, аль нь ч тэднийг тоосонгүй. Тэгвэл, ингэж байх ёстой улс байлгүй дээ гэж Пьер дотроо бодоод, Анна Михайловнын хойноос дагав. Бүдэг гэрэл туссан нарийн, чулуун шатаар Анна Михайловна яаруу алхлан гарч, сүүлдээд байгаа Пьерийг дуудан ойртуулах бөгөөд Пьер хэдийгээр гүн рүү очих хэрэг юу болохыг мэдэхгүй яагаад арын хаалгаар очих болсныг бүр ч мэдэхгүй яваа боловч, Анна Михайловнын эрс шийдэмгий яаруу хөдөлгөөний нь харж, тэгэх ёстой л юм байх гэж дотроо шийдлээ. Шатны дунд тэднийг, савхин гутал пижигнүүлэн бууж яваа хувин суулга барьсан улс золтой л дайрчихсангүй. Пьер, Анна Михайловна хоёрыг үзмэгц тэдгээр хүмүүс зам тавьж туурганд наалдахдаа, тэр хоёрыг хараад ор гайхсан шинжгүй

	— Энд ноёгтой нарын байранд уу?

	— Тийм ээ, гэж зарц хариулахдаа одоо яасан ч хамаа юу гэсэн юм шиг зоримог, өндөр дуугаар хариулав. Зүүнтээх үүд нь авгай.

	— Гүн˗еэ намайг дуудаагүй ч юм бил үү. Би ч өрөөндөө байна гэж Пьер, шатны талбай руу гарч ирэхдээ хэлэв.

	Анна Михайловна, Пьертэй зэрэгцэхийн тул, түр зогслоо.

	— Ай, найз минь, би танаас дутахгүй зовж байгаа гэдэгт та итгэ. Эр хүн шиг байж үз гэж, өглөө хүүгийнхээ ханцуйд хүрч байсан хөдөлгөөнөө давтан францаар хэлэв.

	— Ээ дээ, би ч явсан нь дээр байх аа? гэж Пьер нүднийхээ шилийг нэвт, Анна Михайловна руу эелдгээр харж асуувал.

	— Таны хувьд хэрэв буруутай байсан бол, түүнийг нь мартаад, энэ чинь миний эцэг юм шүү гэж бод, найз минь... цаг нь болчхоод ч байж, мэднэ шүү дээ, Би таныг үзсэн дороо л хүү шигээ хайрлалаа гээч. Над итгэ. Пьер би таны ашиг сонирхлыг ердөө мартахгүй гэж францаар хариулав.

	Пьер юу ч ойлгохгүй байлаа. Одоо ч ийм л байх ёстой юм биз гэж урьд урьдаасаа лаваар бодоод үүд нээн амжиж байгаа Анна Михайловнын араас дуулгавартай дагав.

	Энэ үүд бол ар талын үүдний өрөөнийх нь ажээ. Ноёгтой нарын зарц өвгөн, өрөөний мухарт, оймс нэхэн суулаа. Пьер байшингийн энэ талаар орж ер үзээгүй бөгөөд ийм өрөөнүүд байгаа гэж бодоо ч үгүй явжээ. Тавиур дээр шилэн гүц тавиад нэг бүсгүй гүйцэж ирэхэд Анна Михайловна (хонгор минь, охин минь гэж нэрлээд) ноёгтой нарын эрүүл мэндийг асууж, Пьерийг дагуулан чулуун гудмаар цаашаа алхлаа. Гудамд байгаа зүүн талын эхний үүд ноёгтой нарын суудаг өрөөний нь үүд ажээ. Шилэн гүц барьсан зарц хүүхэн тэвдээд (энэ минутад эдний юм бүхэн тэвдүү хийгдэж байсан аж) үүд хамхиагүй тул, Пьер Анна Михайловна хоёр аандаа Василий ноён, эгчмэд ноёгтой хоёр бие биедээ ойролцоо суугаад ярилцаж байсан өрөө рүү шагайжээ. Тэднийг хараад Василий ноён тэсэлгүй хөдөлж, ар тийшээ налах шиг болов. Ноён ухасхийн босож үүд рүү очоод, байдаг хүчээ гаргаж, цөхөрсөн хөдөлгөөнөөр тас хийтэл хаав.

	Ноёгтойн энэ хөдөлгөөн хэзээний нь амарлингуй зантай авцалдахгүй байлаа. Василий ноёны нүүрт илэрсэн айдас хэзээний нь ихэмсэг зантай авцалдахгүй аж. Энэ бүхнийг үзээд Пьер гайхан зогсож, шилтэй нүдээрээ Анна Михайловна руу асуун харавч цаад авгай, тэр бүхнийг хараад ор гайхсан шинжгүй, харин ч ингэхийг нь хүлээж байсан юм гэх шиг дурамжхан мишээгээд санаа алдсанаа францаар, Эр хүн шиг бай, найз минь, би яах вэ, таны ашиг сонирхлыг харгалзъя гэж Пьерийн харцанд хариулаад, гудмаар түргэн, түргэн алхлав.

	Пьер учрыг нь ойлгохгүй байсан бөгөөд, ашиг сонирхлыг харгалзъя гэдэг нь юу гэсэн үг болохыг бүр ч ойлгохгүй байсан боловч, энэ бүхэн тэгэх л ёстой юм гэдгийг ойлгосоор байлаа. Тэд гудмаар явсаар байгаад гүний хүлээн авах өрөөтэй залгаа байдаг, бүдэг гэрэлтэй танхим руу гарч ирэв. Энэ бол, ёслолын хаалганы дэргэд байдаг, Пьерийн мэддэг гоёмсог хүйтэн тасалгааны нэг ажээ. Энэ өрөөнд ч гэсэн төвд нь хоосон онгоц байсан бөгөөд хивс дээр нь ус асгарсан байлаа. Тэдний өөдөөс, өлмий дээрээ гишгэлж, гэрийн зарц, бойпор барьсан гэлэн хоёр гарч ирэв. Тэр хоёр өвлийн цэцэрлэг рүү харсан итали маягийн хоёр цонхтой том барималтай, Екатеринагийн босоо хөрөгтэй Пьерийн мэддэг хүлээн авах өрөө рүү орж ирэв. Нөгөө улс янз янздаа, хуучин хэвээр шивнэлдэн суусаар байгаа аж. Бүгд дуугүй болоод орж ирж байгаа уйлж унжсан, хувхай цагаан царайтай Анна Михайловна толгойгоо унжуулаад, араас нь дуулгавартай дагаж яваа, махлаг бүдүүн Пьер хоёрын зүг эргэн харцгаав.

	Анна Михайловнын нүүрэн дээр, шийдвэрлэх минут тулгарлаа гэсэн шинж илрээд, петербургийн ажил хэрэгч авгай хүний байдлаар Пьерийг биеэсээ салгахгүй дагуулж өрөө рүү өглөөнийхөөсөө зоригтой орлоо. Нас барж байгаа хүний уулзах гэж дуудуулсан этгээдийг араасаа дагуулж яваа болохоор бусад хүмүүс өөрийг нь ямраар хүлээн авах нь тэр авгайд тодорхой мэдэгдэж байсан ажээ. Тасалгаанд байсан улсыг ширвэн хараад нас нөгчиж байгаа хүний бодийг нь хөтлөх лам сууж байхыг хармагц, бөгтийсөн ч гэхэд хаашаа юм, ер нь л нэг навтас хийх шиг болоод, ламын зүг жижигхэн, жижигхэн жороо алхаагаар, хөвөх мэт ойртож, эхлээд тэр ламын, дараа нь нөгөө ламын ерөөлийг бишрэлтэйгээр хүлээн сонсоод:

	— Ашгүй, бурхны хүчээр, амжаад ирлээ. Бид, хамаатан садан улс нь, хэчнээн айж байв аа. Энэ залуу хүн гүн˗еэгийн хүү нь байгаа юм. Аюултай минут аа даа! гэж намдуу хоолойгоор хэлэв.

	Энэ үгсийг хэлж гүйцээд доктор луу ойртож, 

	— Эелдэг доктор минь, энэ залуу хүн гүн˗еэгийн хүү нь байгаа юм... Горьдлого байна уу? гэж хэлэв.

	Доктор дув дуугүй түргэн хөдөлгөөнөөр, мөр нүд хоёроо дээш нь болгов. Анна Михайловна яг тийм хөдөлгөөнөөр мөрөө хавчин, дээш нь болгож нүдээ бараг аних шахсанаа санаа алдаж, доктороос холдож, Пьер лүү очив. Пьерт үг хэлэхдээ гойд хүндэтгэлтэйгээр, энэрэнгүй гунигтайгаар ханджээ.

	— Бурхны нигүүлсэлд даатга, гэж хэлүүт суугаад хүлээж бай гэсэн байртай жижиг диван зааж өгөөд, өөрөө хүн бүхний ширтэж байсан үүд рүү үл сонстох зөөлөн алхаагаар хүрээд, тэр үүд сонстох төдий дуугарсны дараа цаашаа орж алга болов.

	Пьер энэ удирдан яваа авгайн юу хэлснийг дагахаар шийдэж, зааж өгсөн жижиг диван руу нь очив. Анна Михайловнын алга болсны дараа өрөөнд улсын нүд нь сонирхол, өрөвдлөөс илүү өөр нэгэн шинжтэйгээр, түүн дээр тусч байхыг Пьер ажив. Өрөөнд байгаа улс, бие биедээ түүнийг айсан биширсэн шинжтэй нүдээр дохин зааж байхыг анхаарлаа. Урьд өмнө үзүүлж байгаагүй хүндэтгэлийг түүнд үзүүлцгээв. Лам нартай ярьж суусан, үл таних хатан байраасаа босож суудлаа өгөв. Унагасан бээлийг нь адъютант авч өглөө. Хажуугаар нь өнгөрөхөд хоорондоо ярилцаж байсан эмч нар хүндэтгэн дуугүй болоод, зай тавьж өгөх гэж шахцалдацгаав. Пьер анхандаа тэр хатныг зовоохгүйн тул өөр байранд суух гэж байсан юм. Бээлийгээ өөрөө авах гэж байсан аж. Зам дээр ер тээглээгүй байсан эмч нарыг тойроод өнгөрөх гэж байсан юм. Гэтэл, хэрэв тэгэх юм бол ёсноос гадуур зүйл болно гэж санаад энэ улс түүнийг хэн бүхний хүлээж байгаа аймшигт зан үйлийг өнөө шөнө гүйцэтгэх хүн гэж харж байлаа. Ийм учраас эдний үйлчлэлийг хүлээн авах ёстой юм гэж бодов. Адъютантын өгсөн бээлийг дув дуугүй аваад нөгөө хатны суудлыг эзэлж хоёр өвдөг дээрээ том гараа тавиад египетийн бүдүүн хийцтэй хөшөөний хэлбэрээр сууж, энэ бүхэн ингэж байх ёстой юм гэж дотроо шийдээд, ер нь өнөө орой самгардаж, тэнэг байдалд орохгүйн тул, өөрийн санаагаар хөдлөх биш, харин удирдан байгаа хүмүүсийн мэдэлд биеэ бүрэн өгвөл барав гэж тогтлоо.

	Хоёрхон ч минут өнгөрөөгүй байтал, бүрэн хувцсаа өмсөж гурван одонгоо зүүсэн Василий ноён толгойгоо ихэмсэг сүртэй гэдийлгэсээр өрөөнд орж ирэв. Өглөөнөөс аваад, энүүхэн хооронд, турчихсан ч юм шиг. Өрөөн дэх улсыг тойруулан харж, Пьерийг үзвэл түүний нүд хэзээ хэзээнээс бүлтгэр болсон шиг харагдав. Ноён Пьер лүү ойртоод (урьд нь ер нь тэгдэггүй байсан атал) гараас нь барьж, хэр зэрэг чийргийг нь шалгах гэсэн юм шиг доош нь дугтрав.

	— Зовох хэрэггүй, хэрэггүй, найз минь. Таныг дуудуулсан юм даа. Тэр ч сайн биз гэж хэлээд цаашаа явах гэтэл Пьер, асуусан нь дээр гэж бодоод

	— Бие нь ямар байна аа.., гээд нас барж байгаа хүнийг гүн˗еэ гэх тусгүй, гэтэл эцэг гэхээсээ бас зовоод, чухам юу гэх ээ мэдэхгүй түгдрэв.

	— Хагас цагийн өмнө нэг цохилт дайрсан зовох хэрэггүй найз минь.

	Пьерийн ухаан санаа тун бүдэг балай байсан тул цохилт гэдэг үгийг заавал нэг юмаар цохиулахыг хэлж байгаа үг гэж ойлгож байлаа. Василий ноён руу гайхан хараад, хожим сүүлд нь цохилт гэдэг үгээр өвчний нь нэрлэн байгааг бодож олов. Василий ноён явах зуураа Лорренд хэдэн үг хэлээд, өлмийгөөрөө гишгэлэн, өрөө рүү оров. Өлмийгөөрөө гишгэлэн явж чаддаггүй байсан тул бүх биеэрээ эвгүй үсэрч явлаа. Хойноос нь эгчмэд ноёгтой, лам нар, зарц нар орлоо. Тэдний орсон үүдний нь цаана, юм хөдлөх чимээ гарч, дараа нь, үүргээ бүрэн биелүүлэх шийдвэр зоригоор төгс хувхай цагаан царайтай Анна Михайловна гарч ирээд, Пьерт гар хүрэн францаар, 

	— Бурхны нигүүлсэл цаглашгүй юм. Одоо ариун тосыг нь түрхэх гэж байна явъя гэж өгүүлэв.

	Пьер зөөлөн хивс дээгүүр гишгэлж нөгөө үүдээр орохдоо, үл таних хатан, адъютант, ганц хоёр зарц нар араас нь дагаж, одоо энэ өрөөнд ороход зөвшөөрөл хэрэггүй болсон юм шиг цувран орохыг үзэв.

	Пьер, гулдан багануудтай асар хаалгаар хуваагдсан нэлдээ битүү хивс дэвссэн энэ том өрөөг, сайн мэддэг билээ. Баганын цаадах нэг талдаа торгон хөшигтэй өндөр зандан ор тавьсан, нөгөө талдаа дүүрэн бурхантай том гүнгэрваа зассан өрөөсөн тал өрөө нь үдшийн хурал хурах гэж байгаа сүм шиг, хурц улаан гэрлээр гийгүүлэгдсэн ажээ. Гүнгэрвааны, гэрэл туссан бүтээлэг дор вольтер маягийн урт зөөлөн сандал тавьж дээр нь цасан цагаан өнгөтэй, хунирч атирч амжаагүй, саяхан сольсон бололтой олон дэр өржээ. Тэр сандал дээр бүсэлхийгээ хүртэл хурц ногоон хөнжлөөр хучсан, өргөн магнайныхаа дээгүүр арслангийн овоо шиг үсээ сэрвийлгэсэн, тод харагдах ихэмсэг том үрчлээтэй, улаан шаргал зүстэй сайхан нүүрээ гаргасан Безухов гүний буюу эцгийнх нь том бие хэвтэж байхыг Пьер үзлээ. Гүний бие яг бурхны хөргийн дор байсан бөгөөд бүдүүн том хоёр гар нь хөнжил дороос гарч, дээр нь ил байгаа ажээ. Алга нь доошоо хөмрөөтэй, баруун гарынх нь эрхий хуруу, долоовор хурууны хооронд лаа хийснийг, сандлын араас бөхийн зогсох хөгшин зарц гараараа тулж байлаа. Зөөлөн сандлын дэргэд сүрлэг гоё хувцсаа өмсөөд зах руу нь урт үсээ унжуулсан, гартаа асаатай зул барьсан лам нар зогсож жавхлант аажим маягаар уншлагаа уншиж байлаа. Тэдний ард жаахан зайдуу шиг хоёр бага ноёгтой нүднийхээ хавилдуу алчуураа барин зогсжээ. Эгчмэд Катишь нь хөндөлдөж, би эргээд хардаг юм гэхэд, яаж ч мэднэ шүү гэсэн төлөвтэй эрэлхэг шийдэмгий байртай зогсон бурхны дүрээс хоёр нүдээ хоромхон төдий ч салгахгүй зогсох аж. Номхон гуниг тодорсон бүхнийг нигүүлсэх царайтай Анна Михайловна, үл таних хатан хоёр, хаалганы дэргэд зогсжээ. Хаалганы нөгөө талд, сийлбэртэй сандлыг араар нь эргүүлж, лаа барьсан солгой гараараа тохойлдон түшээд Василий ноён зогсохдоо зөв гараараа загалмайлан залбирч хуруугаа духандаа хүргэх бүр нүдээ дээш нь эргүүлж байв. Түүний царай бурхны хүслийг дуулгавартай дагах байдал бүхий бишрэлийг илтгэжээ. «Хэрэв та нар энэ зэргийн сэтгэлийг ойлгохгүй байгаа бол өөрсдөд чинь муу даа» гэж илтгэх мэт ээ.

	Түүний ард адъютант, докторууд, эрэгтэй зарц нар дуган дотор байгаа юм шиг эрэгтэй эмэгтэйгээрээ ялгаран зогсох аж. Цөм дуугүй загалмайлан залбирцгааж байлаа. Зөвхөн шашны уншлага тайван уянгалах унзад хоолой л тод дүнгэнэнэ. Чимээгүй болоход нь хөлийн чимээ санаа алдацгаах л сонстож байв. Юу хийж байгаагаа би мэдэж байна гэдгээ үзүүлсэн ноцтой байдал гаргаж, Анна Михайловна өрөө дундуур шууд алхлаад Пьерт очиж зул өгөв. Пьер, өгсөн лааг нь асаагаад гартаа барин эргэн тойрныг сонирхон харах зуураа лаа барьсан гараараа загалмайлан залбирч эхлэв.

	Ягаан хацартай инээд муутай, бага ноёгтой Софи түүнийг ширтлээ. Инээмсэглэн нүүрээ алчуураараа дараад удаан тагласнаа, чүү чаа болимогц Пьерийг хараад дахив инээд алдав. Тэр ноёгтой Пьерийг харахдаа, инээхгүй байж чадахгүй гэгчээ мэддэг бололтой. Гэвч түүнийг харахгүй байх тэвчээр дутагдах учир, эвгүй байдалд орохгүйн тул, баганын ард аяархан орж нуугдлаа. Уншлагын ид дунд лам нарын дуу гэнэт тасалдан, хоорондоо шивэр авир ярилцав. Гүний гарыг барьж байсан хөгшин зарц босоод хатагтай нарын зүг хандлаа. Анна Михайловна урагшилж, өвчтөн рүү тонгойгоод, гараа нурууныхаа ард гаргаж, хуруугаараа гогодон Лорреныг дуудав.

	Хэдийгээр шашин шүтлэгээр өөр боловч, үйлдэгдэн байгаа зан үйлийн чухлыг ойлгож байгаагаар барахгүй, харин ч сайшааж байна гэснээ илэрхийлэх гадаад хүний ёсоор, маш хүндэтгэсэн төлөвтэйгөөр, лаагаа асаалгүй бариад, багана налан зогсож байсан франц доктор хижээл хүний ихэмсэг чимээгүй алхаагаар гишгэлэн өвчтөнд ойртоод, ногоон хөнжил дээрээс сул гарыг нь нарийхан цагаан хуруугаараа атгаж судсыг нь бариад буруу харж тоолохдоо, бодолхийлэв. Өвчтөнд нэг юм уулгаад, хажууд нь баахан хөдөлгөөн болцгоосноо, дахин байр байраа эзлэхэд уншлага үргэлжлэв. Энэ завсарлагааны үеэр Василий ноён түшсэн сандлынхаа араас гарч, юу хийж байгаагаа би мэдэж байна. Гэтэл та нар үүнийг минь ойлгохгүй байгаа бол өөрсдөд чинь муу даа гэсэн дүрмээ үзүүлсээр өвчтөн рүү биш, харин хажуугаар нь өнгөрөөд, эгчмэд ноёгтой руу ойртож, хоёулаа унтлагын өрөөний гүн рүү, торгон хөшигтэй ор луу зүглэснийг Пьер анхаарав. Ор луу очсоныхоо дараа ноён, ноёгтой хоёр арын хаалгаар гараад алга болсноо, уншлага дуусахаас өмнөхөн цувран орж ирээд, байр байрандаа зогсоцгоов. Энэ үдэш болж байгаа бүх зүйл, зайлшгүй тэгэх л ёстой зүйлүүд байлгүй дээ гэж нэгэнт шийдсэн Пьер, үүнийг бусад бүх явдлуудаас онцгойлон анхаарсангүй.

	Шашны уншлагын чимээ аядаж, ёс гүйцэтгэн дуусгаад өвчтөнд хүндэтгэн баяр хүргэх ламын дуу сонстлоо. Өвчтөн хуучин хэвээр, хөдлөх ч үгүй ажээ. Түүнийг тойрон бүгдээр бужигнаж, хөлийн чимээ, шивнэлдээн зэрэг сонстоход, Анна Михайловнын шивнэх дуу бусдаас онцгой сонстон:

	— Ор луу нь аваачилгүй горьгүй, энд... Яагаад ч болохгүй.., гэж шивнэхийг нь Пьер дуулав.

	Доктор, ноёгтой зарц зэрэг олон хүмүүс шавааралдан өвчтөнийг тойрсон тул, өөр бусдын царай харавч, Пьерийн санаанаас нэг ч агшинд гарахгүй байсан, улаан шаргал өнгөтэй, сэгсгэр буурал үстэй гүний царай Пьерт үзэгдэхгүй болов. Зөөлөн сандлыг тойрсон хүмүүс тун болгоомжтойгоор, өвчтөнийг өргөн, өөр тийш нь шилжүүлэх гэж байна гэдгийг Пьер ойлгов.

	— Миний гараас барь, алдчихуузай гэж нэг зарцын өгүүлэх, 

	— Дороос нь... аль вэ, нэг нь.., гэж өөр хүний ярих, аахилан амьсгаадах дуулдаж, тэдний өргөж байгаа зүйл, бяр чадлаас нь хэтэрсэн хүнд ачаа байсан юм шиг, хөлөө түргэн, түргэн зөөцгөөх нь сонстов.

	Дамнаж явагчдын дунд Анна Михайловна ч бий аж. Хоромхон зуур Пьертэй зэрэгцэхэд, хүмүүсийн нуруу, ар шилний цаанаас, өвчтөний нээлттэй өндөр, тарган цээж, сугадан барьсан хүмүүсийн өргөн дэнхийлгэсэн зузаан мөр ба буржгар буурал үстэй арслангийн толгой шиг толгой нь үзэгдэв. Ерийн биш гоц өргөн дух ба шанаатай, сайхан, тачаангуй, амтай хүйтэн зэвүүн харцтай үүнийг ойртон ирсэн үхэл, муухай болгож чадаагүй аж. Гурван сарын өмнө Пьерт Петербург явах зөвшөөрөл өгөхдөө тэр ямар байсан бэ, яг л тэр аяараа байлаа. Гэвч, дамнан яваа улсын жигд биш алхаанд толгой нь ганхалзаж, юм сонирхохоо байсан, хүйтэн харц нь юун дээр ч тогтохгүй гөлөлзөх ажээ.

	Өндөр орны дэргэд хэдэн минут бужигналдав. Өвчтөнийг дамнан ирсэн улс тарцгаалаа. Анна Михайловна Пьерийн гарт хүрээд «явъя» гэв. Саяхан үйлдэж дууссан шашны зан үйлд өвчтөнийг хамааруулсан биз. Ёслолын маягтай тавьсан ор луу Пьер, Анна Михайловна хоёр очив. Өвчтөн, өндөр дэрийг налан хэвтэнэ. Хоёр гарынх нь алга хөмрөөтэй, ногоон хөнжил дээрээ бие биеийнхээ харалдаа мэдрэлгүй юм шиг аж. Пьерийг ойртоход гүн эгц өөдөөс нь харж байлаа. Гэвч тэр харцны нь утга агуулгыг хүн ойлгох аргагүй. Тэр харц эсвэл ямар ч утгагүй, нүдтэйгээс цааш харах албатай юм даг гэж гөлийсөн харц эсвэл маш гүн гүнзгий утгатай харц мөн. Пьер ойртон зогсоод, цааш нь яахаа мэдэхгүй тул өөрийн удирдагч Анна Михайловна руу эргэн харав. Анна Михайловна өвчтөний гар луу нүдээрээ яаран дохиж, үнсэх маяг үзүүлэв. Пьер, хөнжилд хүрэхгүйн тул, хүзүүгээ хичээнгүйлэн сунгаж, гүний ясархаг өргөн, махлаг зузаан гарт уруулаа хүргэж, Анна Михайловнын зөвлөснийг биелүүллээ. Гүний гар нь ч хөдөлсөнгүй, нүүрийн нь нэг ч үрчлээ хөдөлсөнгүй. За, одоо яах вэ гэдгээ лавласан байртай Пьер дахин Анна Михайловна руу харав. Анна Михайловна орны дэргэд байгаа зөөлөн сандал руу нүдээрээ дохив. Зөв үү, буруу юу гэж нүдээрээ үргэлжлэн асуусаар, Пьер зөөлөн сандал дээр дуулгавартай суулаа. Анна Михайловна урамшуулан толгой дохив. Пьер бас л египет хөшөө шиг тэнцүү тэгш, гэнэн тайван хэлбэртэй болж, зөөлөн сандал дээр суухдаа, эв хавгүй, махлаг бүдүүн биеэрээ их зай эзэлсэндээ харамсаж, жинхэнэ хэмжээнээсээ жижиг харагдахын тул сэтгэлийнхээ бүх хүчийг шавхан дайчилж суугаа бололтой. Тэгэхдээ гүний зүг харсаар аж. Пьерийг зогсож байхад нүүр нь хаа байсан бэ, яг тэр зүг рүү гүн ширтэн хэвтлээ. Эцэг, хүү хоёрын уулзалтын эцсийн энэ минутын өрөвдөм чухал шинжийг мэдрэн байгаагаа Анна Михайловна нүүрээрээ илэрхийлэх аж. Энэ байдал хоёрхон минут үргэлжиллээ. Гэвч, Пьерт, бүхэл бүтэн цаг өнгөрөх шиг санагдав. Гэнэт гүнгийн нүүрийн том булчин үрчлээ татваганалаа. Татваганан хөдлөх нь улам ширүүсэж, сайхан ам нь мурийлаа. (Чухам сая л Пьер эцгийнхээ үхэлд хэр ойрхон тулж вэ гэдгийг нь ойлгов) Мурийсан амнаас нь хэржигнэсэн бүдэг чимээ гарав. Чухам юу хэрэгтэй болсныг нь таах гэж Анна Михайловна өвчтөний нүд рүү хичээн шагайж Пьер лүү, унд руу заах бөгөөд, болохгүй болохоор нь Василий ноёныг шивнэн нэрлэж, тун аргаа барагдахад, хөнжил рүү нь заав. Өвчтөний нүүр нүд, үл тэвчин яарах шинжтэй боллоо. Тэгээд орны толгойд салалгүй зогсож байсан зарц руу харах гэж оролдвол

	— Нөгөө тал руугаа эргэж хэвтэх гэж байна гэж зарц шивнээд гүнийг хана руу харуулж хэвтүүлэхийн тул, нүсэр хүнд биеийг нь эргүүлэхээр босов. Пьер зарцад туслах гэж бослоо.

	Гүний биеийг эргүүлж байх үед, өрөөсөн гар нь ар тийшээ саван унахтай зэрэг гүн түүнийгээ татан авах гэж дэмий оролдов.

	Тэрхүү амьгүй гарыг харж байсан Пьерийн нүд айн сүрдэхийг гүн анзаарав уу эсвэл талийж байгаа түүнд өөр нэгэн бодол төрөв үү, ямар ч л гэсэн мэдрэлгүй гар луугаа нэг харж, айн сүрдсэн Пьерийн нүүр лүү дахин хараад, бас дахин гар луугаа харж чадалгүй дорой байдлаа дооглосон юм шиг нүүрт нь огт зохилгүй ядарсан, сул инээмсэглэл тодров. Энэ инээмсэглэлийг харахтайгаа зэрэг Пьерийн цээж гэнэт давчдаж, хамар нь шархираад хоёр нүдээр нь нулимс бүрхэв. Өвчтөнийг нөгөө хажуу руу нь эргүүлэн тавилаа. Гүн санаа алдав.

	— Ухаан алдлаа. Явъя даа, гэж ээлж солихоор ирсэн ноёгтойг хараад Анна Михайловна хэлэв. Пьер гарлаа.

	 

	 

	XXI

	 

	Хүлээн авах өрөөнд, Екатеринагийн хөрөг дор суугаад, ямар нэгэн юмны тухай цовоо хэлэлцэж суугаа Василий ноён эгчмэд ноёгтой хоёроос өөр хүнгүй байлаа. Тэр хоёр удирдагч хатны хамт гарч ирсэн Пьерийг үзмэгц, дуугүй болов. Пьерийг харахад ноёгтой нэг юм нуух шиг болсноо, 

	— Энэ авгайг харахаас л дургүй минь хүрэх юм, гэж шивнэлээ.

	— Зочдын бага өрөөнд цай оруул гээд Катишь хэлчхэж. Хөөрхий Анна Михайловна минь очиж уугаач, тэгэхгүй бол бие чинь барахгүй нь du thèdans le гэж Василий ноён Анна Михайловнад өгүүлэв.

	Пьерт Василий ноён юу ч хэлсэнгүй, зөвхөн бугалгыг нь элэгсэг атгажээ. Пьер Анна Михайловнатай цуг зочдын бага өрөө руу оров.

	— Нойргүй хоносны дараа, оросын энэ сайхан цайны нэг аяга нь ёстой эм шиг сэхээдэг юм, гэж зочдын дугуй хэлбэртэй, бага өрөөний голд байгаа цайны хэрэглэл, хүйтэн хоол өрсөн ширээний өмнө зогссон Лоррен, бариулгүй нарийн хятад шаазан дахь цайнаас оочингуут, намдуу бөгөөд цовоо байдлаар ярив. Безухов гүний гэрт энэ шөнө байсан хүмүүс цөм, хүч тэнхээгээ сэргээхээр ширээ тойрон цуглажээ. Толь, шил, жижиг ширээ болсон энэ бага өрөөг Пьер андахгүй билээ. Гүний ордонд найр наадам болох үеэр, танцалж чаддаггүй Пьер, энэ жижиг өрөөнд суугаад найрын хувцас өмссөн нүцгэн мөр дээрээ засмал алмаас сувд чимэг гялалзуулсан хатагтай нар, энэ өрөөгөөр өнгөрөн гарахдаа, гэрэл гэгээ туссан олон толинд давхцан харагдах дүрсээ эргэн харж явахыг нь ажин суух дуртай байж билээ. Одоо энэ өрөөнд асаатай хоёрхон лааны бүдэг гэрэл сүүмэлзээд шөнө дүл ганцхан ширээн дээр цайны хэрэглэл, аяга таваг замбараагүй өрсөн байв. Олон төрлийн боловч найр цэнгэл хайсан төрхгүй хүмүүс цуглаж, хоорондоо шивнэлдэн суухдаа, хэн нь ч гэсэн үг хөдөлгөөн бүхнээрээ, унтлагын өрөөнд юу болж байгааг ба юу болох гэж байгааг мартаагүй гэдгээ үзүүлэх гэж оролдоцгооно. Юм идмээр байвч Пьер хоолонд хүрсэнгүй, яахаа лавлахаар удирдан яваа хүн рүүгээ эргэн хартал, Анна Михайловна буцаад, Василий ноён эгчмэд ноёгтой хоёрын үлдсэн, хүлээн авах өрөө рүү өлмийгөөрөө гишгэлэн орж явав. Энэ нь бас л тэгэх ёстой зүйл биз гэж Пьер бодоод, жаахан байзнаснаа хойноос нь гарлаа. Анна Михайловна ноёгтой хоёр зэрэгцэн зогсоод, сэтгэл тайвангүй шивнэлдэцгээв.

	— Яах ийх хоёроо би өөрөө мэдье, ноёгтой минь гэж түрүүн үүд тасхийтэл хаахдаа ямар шүү янзтай байсан бэ, яг тэр байдалдаа эргэн орсон бололтой ноёгтой шивнэвэл, 

	— Гэвч хонгор ноёгтой минь ахад юуны өмнө, амралт хэрэгтэй энэ үеэр ингэнэ гэдэг арай хэт хэрэг болох юм биш үү? Сүнс нь зайлах гээд, замаа заалгачхаад байгаа энэ үеэр нь орчлонгийн явдлыг ярина гэдэг ч... гэж унтлагын өрөөний замыг биеэрээ хааж ноёгтойг явуулахгүй байсан Анна Михайловна номой бөгөөд няхуур хэлэв.

	Василий ноён, нэг хөлөө нөгөө дээр нь тохчхоод тоомсоргүй байдлаа алдалгүй зөөлөн сандал дээр сууж байлаа. Хацар нь татваганаж, доошоо унжаад, тэрүүхэндээ зузааран харагдах аж. Гэвч хоёр хатагтайн яриаг төдий л сонирхоогүй төлөв үзүүлж байв.

	— За яах вэ л дээ. Хонгор Анна Михайловна минь Катишь дураараа болог. Гүн˗еэ өөрт нь хэчнээн сайныг та мэднэ шүү дээ.

	— Энэ бичигт юу байгааг нь би мэдэхгүй гэж ноёгтой Василий ноён руу хандаад, гартаа барьж байгаа мозайк цүнхийг заан: — Миний мэдэхээс, жинхэнэ гэрээслэл нь шүүгээнд бий, энэ харин мартагдсан бичиг байгаа юм... гэв. Ноёхон, Анна Михайловныг тойрох гэсэн боловч, Анна Михайловна замыг нь дахин зориуд боов.

	— Би мэдэж байна, эелдэг хонгор ноёгтой минь гээд Анна Михайловна гарт нь байсан порфелийг мөддөө тавихгүйгээр чанга атган: — Хонгор ноёгтой минь би гуйя, хүсье, та гүн˗еэг өрөвдөөч дээ. Би гуйя таныг...

	Ноёгтой дуугарсангүй. Цүнхээ харамлан цааш нааш нь угзчих чимээ л сонстов. Хэрэв ноёгтой дуугарах юм бол Анна Михайловныг олигтой хэлэхгүй нь илэрхий. Анна Михайловнын дуу нь хуучин хэвээр нялуун зөөлөн уянгаа алдаагүй авч гар нь цүнхнээс сүрхий чанга зууралдсаар аж.

	— Пьер, та наашраач, найз минь. Тийм биз дээ, ноён минь, төрөл садны зөвлөгөөнд энэ хүү илүүдэхгүй шүү дээ.

	— Та яагаад дуугүй сууна аа, тон ceusin? гэж ноёгтой чанга дуугарсан тул зочид өрөөнд байсан улс дууг нь сонсоод айцгаажээ.

	— Ямар ч амьтан юм, бурхан бүү мэд, бидний хэрэгт оролцож, нас барах гэж байгаа хүний дэргэд элдэв үймээн дэгдээж байхад, та яагаад дуугүй сууна вэ? Ховч хар эм! гэж ноёгтой хорсолтой шивнээд, байдаг тэнхээгээрээ дахин хүчтэй угзчихад Анна Михайловна цүнхнээс хоцрохгүйн тул хэд алхаад, нөгөө гараараа солин барив.

	— Oh! гэж Василий ноён зэмлэх, гайхах шинж хослуулан хэлэв. Тэгээд босон: — cest Юун инээдтэй юм. За тавь л даа. Би хэлж байна шүү дээ гэвэл

	Ноёгтой тавив.

	— Та ч гэсэн!

	Анна Михайловна үгэнд нь орсонгүй.

	— Тавиач та, хүн хэлсээр байтал, би бүх үүргийг өөр дээрээ тохъё. Өөрөө очоод асууя. Би... Одоо болоо биз дээ.

	Гэвч, ноён минь сүнсээ даатгах их үйл хийсний нь дараа, минут ч болсон амар заяа үзүүлээч. Аль вэ, Пьер та саналаа хэл л дээ, гэж Анна Михайловна тэдэн рүү ойртон тулж эгчмэд ноёгтойн хорсон бухимдсан, журам ёсоо алдсан царайг, Василий ноёны бондгонон татвалзсан хацрыг гайхан харж байгаа залуу хүний зүг хандан хэлжээ.

	— Хэргийн эцсийг та хариуцна шүү.

	— Чухам ямар хэрэг хийж яваагаа та мэдэхгүй байна гэж Василий ноён ноцтой хэлэв.

	— Булай эм! гэж ноёгтой хашхирангуут Анна Михайловна руу гэнэт дайраад цүнхийг угзчив.

	Василий ноён толгойгоо бөхийлгөж, цөхөрсөн байр үзүүлэн, гараа дэлгэлээ.

	Пьерийн удаан хараад байсан нөгөө аюулт үүд нөгөө аажим онгойдог үүд, энэ үеэр гэнэт нээгдэж туурга мөргөвөл дунд ноёгтой гүйн гарч ирээд, хоёр гараа сарвагануулан

	— Та нар яаж байна аа, энэ чинь! Гүн˗еэ амьсгаа хурааж байхад, намайг ганцаарыг минь орхиод гэж арга тасран хэлэв.

	Эгчмэд ноёгтой цүнхээ алдлаа. Анна Михайловна түргэхэн тонгосхийгээд булаацалдсан зүйлээ шүүрэн авч, унтлагын өрөө рүү гүйлээ. Эгчмэд ноёгтой Василий ноён хоёр сэхээ авч араас нь дагалдацгаав. Хэдэн минутын дараа тэр өрөөнөөс, цайвар хуурай царайтай эгчмэд ноёгтой доод уруулаа хазлан гарч ирээд Пьерийг хармагц, барин ядах уур омог нүүрт нь илэрч

	— За, одоо баярлаач, хүсэж хүлээж байсан хэрэг чинь бүтлээ гэв.

	Тэгээд, цурхиран уйлж, нүүрээ алчуураараа таглаад өрөөнөөс гүйн гарлаа.

	Ноёгтойн дараа Василий ноён гарч ирэв. Пьерийн сууж байсан диван руу ганхан хүрээд, нүдээ гараараа дарж мэгшин унав. Царай нь хувхай цайгаад доод эрүү нь халууран чичрэх мэт дагжин байхыг Пьер үзэв.

	— Ай, найз минь! гээд Пьерийн тохойноос барьж авав. 

	Түүний дуунд Пьерт урьд өмнө сонстоогүй дорой шинж, чин үнэнээсээ хэлэх шинж тодрон:

	— Бид хэчнээн нүгэл тарина вэ, бие биеэ хэчнээн мэхэлнэ вэ, гэтэл юуны төлөө билээ? Би тавь гарч яваа хүн, найз минь... Ингэхэд би... Юм болгон үхлээр төгсөнө, юм болгон. Үхэл гэдэг хэцүү еэ гээд уйлав.

	Анна Михайловна хамгийн сүүлд гарч ирэв. Пьер лүү, аажим зөөлөн гишгэлэн ойртоод

	— Пьер! гэж хэллээ. Пьер өөдөөс нь асуух янзтай харав. Ноёгтой Пьерийн духыг үнсэн нулимсаараа норгов. Хэсэг зуур дуугүй байснаа.

	— Өнгөрчихлөө...

	Пьер нүднийхээ саравчийг нэвт харлаа.

	— Явъя, би таныг дөхүүлээд өгье. Уйлахыг бод, сайн уйлаад авбал дотор онгойно шүү.

	Анна Михайловна Пьерийг харанхуй өрөө рүү оруулбал тэнд хэн ч нүүрийг минь харж чадахгүй нь гэж Пьер баярлажээ. Анна Михайловна салан одсон бөгөөд, хожим эргэж ирэхэд нь Пьер гараа дэрлээд бөх нойрсон байлаа. 

	Маргааш өглөө нь Анна Михайловна Пьерт францаар:

	— Oui, mon cher, e’est une grance parfe peur neustcus Ze ne parlepas de veus, Mais Dieu veus sontiedra veus ètes eune efvens veiea a iatète d une semmenze fortuhi. jel oesnère. Ze tes˗tamenf na pas ètèencore ouvert, ye

	— Тийм ээ, найз минь, энэ бол бидэнд цөмд маань тохиолдсон хүнд гарз, таныг бол бүр дурссаны ч хэрэг алга. Гэвч бурхан таныг дэмжинэ, та залуу байна. Одоо бас тэгээд асар их хөрөнгөний эзэн боллоо шүү дээ. Гэрээс бичгийг нь нээгээгүй л байцгаана. Би таныг сайн мэднэ, тэр бүхэнд тархи чинь эргэхгүй л байх, гэвч энэ бүгд танд шинэ үүргийг тохож байгаа юм. Ер нь л, эр хүн шиг байх хэрэгтэй, гэвэл Пьер дуугүй л байлаа. Дахин францаар:

	— Хэрэв би тэнд байгаагүй сэн бол тэд чухам яах байсныг нь бурхан гэрч юм даг. Би танд хожим ярьж өгөмз. Ах эртээд хэлэхдээ Борисыг минь мартахгүй гэж амласан юм. Гэвч өөрөө яаж ч амжсангүй, та үүнийг мэдэж байгаа хэрэг. Эцгийнхээ тэр хүслийг орхихгүй гэдэгт чинь найдаж байна, найз минь гэв. Пьер юу ч ойлголгүй, дув дуугүй, зовнин улайсаар Анна Михайловна ноёгтойг харж зогслоо. Пьертэй ярьж гүйцээд Анна Михайловна буцаж Ростовынхныд очоод, унтаж амрахаар хажуулав. Өглөө сэрээд Ростовынхонд, танил тал улсдаа Безухов гүн нас барсан тухай, хамаг нарийн зүйлийг нь ярьж гарлаа. Анна Михайловна ярихдаа, үхэх цагаа болоход яг л гүн шиг үхэх сэн ер нь гүний таалал төгсөх нь өрөвдөлтэйгөөс гадна, сургамжтай болсон гэж ярьжээ. Бас эцэг хүү хоёрын эцсийн учрал нүдний нулимсгүй ярьж болохооргүй болсон. Тэр хэцүү минутын үеэр хэн нь илүү байсан бэ? Бүхнийг ба бүгдийг дурсан ярьж, эцсийн хэдэн минутдаа үнэт сургаалаа хүүдээ өгсөн эцэг нь үү, эсвэл зовлон гунигт дарагдаж хүний нүд далдирмаар хөөрхийлөлтэй байсан боловч, нас барж байгаа эцгээ зовоохгүйн тул шаналлаа нууж биеэ барихыг оролдож байсан хүү нь үү гэдгийг би мэдэхгүй байна гэж Анна Михайловна өгүүлжээ. «Тэр бол их хүнд явдал. Гэвч сургамжтай зүйл билээ хөгшин гүн, түүний өөртэй нь таарсан хүү хоёр шиг улсыг харахад сэтгэл хөгжин өрнөх юм» гэж хэлсэн дээ. Ноёгтой, Василий ноён хоёрын хөгөө тарьсныг үл сайшаан бас л ярьсан. Тэгэхдээ маш нууцаар, сэмхэн шивнэж ярьсан билээ.

	Николай Андреевич Болконский ноёны Лысые Горы гэдэг эдлэнд, залуу ноён Андрей, хатантайгаа цуг өнөө маргаашгүй ирнэ гэж хүлээцгээж байлаа. Гэвч энэ хүлээлт хөгшин ноёны гэрийн ёс журмыг гажуудуулсангүй. Нийтийн дунд пруссийн ван гэж хочлогдсон генерал˗аншеф Николай Александрович ноён, Павел хааны үед хөдөө цөлөгдсөнөөс хойш өөрийн тосгон Лысые Горыд охин Марья, түүний найз бүсгүй Мамзиль Бурьентэй хамт хөдлөлгүй суужээ. Шинэ хааны үед нийслэл хотноо очиж суух зөвшөөрөл олдсон боловч тосгоноосоо гарсангүй. Хэрэв би хүнд хэрэгтэй бол тэр хүн Москвагаас нааш Лысые Горы хүртэл зуун тавьхан мод22 газар давхиад ирнэ биз, харин над л лав хэн ч юу ч хэрэггүй гэж хөгшин ноён хэлдэг байжээ. Бас хүнд муу муухайн хоёр үүсвэр байдаг, энэ бол танхи хүмүүжил мухар сүсэг хоёр. Сайн сайхны хоёр үүсвэр байдаг, энэ бол үйл ажиллагаа оюун ухаан хоёр гэдэг байжээ. Ноён өөрөө охиноо хүмүүжүүлж байлаа. Сайн сайхны хоёр үүсвэрийг баттай өрнүүлэхийн тул алгебр, геометр зааж өдөр бүрийг дандаа хичээл сурлагын цаг болгон хуваарилжээ. Өөрөө ч гэсэн намтар түүхээ бичих, дээд математикийн дасгал хийх, эсвэл суурь машин дээр тамхины хайрцаг зорох, үгүй бол цэцэрлэгт ажиллах, эсвэл эдлэнд нь зогсолтгүй үргэлжлэн байдаг барилгын ажлыг хянах зэрэг зогсоо зайгүй ажил хөөцөлдөж, үргэлж завгүй байдаг аж. Үйл ажиллагааны гол нөхцөл нь эрэмбэ дэглэм юм энэ нөхцөл нь түүний амьдралд эцсийнхээ хэмжээнд тултал нягт нямбай зохиогджээ. Хоолоо идэхээр гарч ирэх нь хүртэл хэзээ ямагт, ав адил, үл хувирах нөхцөлийн дунд, цаг битгий хэл, минут алдахгүй байдаг зүйл билээ. Өөрийгөө хүрээлсэн хүмүүстэй, охиноосоо аваад зарц нараа хүртэл, ноён ширүүн дориун байнга шаардлагатай байдаг болохоор уулын догшин биш боловч хамгийн дошгин хүнд ч олдомгүй, айдас хүндэтгэлийг олж чаджээ. Ноён огцорсон ноён учир, төрийн хэрэгт ямар ч хамаагүй ажээ. Гэсэн ч өөрийнх нь эдлэнд багтсан мужийн дарга бүр хүрэлцэн очихыг үүрэг гэж үзэж, ноёны архитектор, охин Марья, цэцэрлэгч зэрэгтэй ав адил ноёны гарч ирэх цагийг хүлээж аягачийн өрөөнөө сууж байдаг ажээ. Энэ өрөөнд суугаа хэнд нь ч гэсэн тасалгааны өндөр том үүд нээгдэж өөдсөн хиймэл үстэй, жижигхэн хатанги гартай, хааяа зангидахад нь залуугаараа гялалзсан ухаалаг нүдийг нь бүрхдэг, доошоо буусан буурал хөмсөгтэй, хөгшин ноёны намхан бие гарч ирэхэд цөмд нь хүндэтгэх, тэр ч байтугай айх сэтгэл төрдөг ажээ.

	Залуу ноёдыг ирэх өглөө Марья ноёгтой тогтмол цагтаа аягачийн өрөө рүү эцэгтээ баяр хүргэхээр орж, айн загалмайлан дотроо уншлага уншин явав. Өдөр бүр энэ өрөөнд орж ирдэг атлаа энэ тогтмол уулзалт мэнд өнгөрөөсэй гэж өдөр бүр залбирдаг байжээ.

	Аягачийн өрөөнд сууж байсан оодмол хөгшин зарц аяар хөдлөн босож, «Орох ажаамуу» гэж шивнэв.

	Үүдний цаанаас суурь машины жигд чимээ сонстож байлаа. Ноёгтой хялбар аяархан нээгдэх үүднээс зүрхгүй татаж зогсов. Ноён суурь машины дэргэд ажиллаж байгаад, нэг эргэж харснаа ажилласаар байлаа.

	Асар том тасалгаа, цаг үргэлж хэрэглэгдэж байдаг бололтой зүйлээр дүүрэн ажээ.

	Дээр нь ном дэвтэр төлөвлөгөө овоолсон уудам ширээ, халивт түлхүүртэй номын сангийн өндөр шилэн шүүгээнүүд нээлттэй дэвтэр тавьсан, босоо зогсож бичдэг ширээ, өрж тавьсан багажтай, эргэн тойрон үртэс зомголтой суурь машин энэ бүхэн цөм байнгын олон төрлийн бөгөөд горим дэглэмтэй үйл ажиллагааг үзүүлэн байлаа. Татар маягийн мөнгөн гурви товриулгатай гутал өмссөн жижиг хөлийн хөдөлгөөн шөрвөслөг хатанги гарын даралт зэргээс үзвэл энэ ноёнд эхний хөгшрөлтийн, олныг давах бат бэх хүч арвин байгаа ажээ. Хэд эргүүлснийхээ дараа суурь машины дөрөөнөөс хөлөө салган авч, цүүцээ зүлгэж суурь машинд өлгөмөл савхин халаас руу чулуудаад ширээ рүүгээ очиж, охиноо дуудав. Ноён, хэзээнээс хүүхдүүдээ ерөөх мэндлэхийг мэддэггүй тул, өнөөдөр хусаж амжаагүй байгаа хацраа зөвхөн өгч, охиноо ширүүн боловч анхаарал, энхрийлэлтэйгээр ширвэн хараад, 

	— Бие чинь зүгээр үү?... За, тэгвэл суу! гэж хэллээ.

	Өөрийнхөө бичсэн геометрийн дэвтрийг авч хөлөөрөө зөөлөн сандал ойртуулав.

	— Маргаашийн даалгавар! гэж хэрэгтэй хуудсаа яаруу эрж сөхөөд нэгэн зүйлээс, нөгөө зүйл хүртэл хатуу хумсаараа тэмдэглэн зааж өглөө.

	Ноёгтой ширээн дээр байгаа дэвтэр лүү тонгойв.

	— Байз чамд бас захиа ирсэн юм сан гэж ноён гэнэт хэлээд ширээний дээр өлгөмөл халааснаас, бүсгүй хүний гарчигласан дугтуй гаргаж ирээд ширээн дээр чулуудав.

	Захиа үзээд ноёгтойн нүүр ов тов улайв. Уг захиаг яаруу аваад тонгойн харвал, 

	— Элоизаас ирээ юү? гэж шаравтар өнгөтэй одоохондоо бүх шүдээ үзүүлж, хүйтнээр мишээв.

	— Тийм ээ, Жюлээс ирж, гээд ноёгтой эцэг рүүгээ зүрхгүй харж зориггүй инээмсэглэв.

	— Дахиад хоёрыг өнгөрөөнө, харин гурав дахийг нь шалгана шүү. Шал хэрэггүй юм бичицгээдэг биз. Гурав дахийг нь уншина шүү гэж ноён ширүүвтэр өгүүлэв.

	— Үүнийг ч гэсэн унш л даа аав аа, гэж ноёгтой улам улайж, захиагаа өгөнгүүт хэлэв.

	— Гурав дахь нь, би хэлж байна шүү дээ, гурав дахийг нь гэж хэлж ноён огцом хашхираад ширээ тохойлдон геометрийн шугам зурагтай дэвтрийг дөхүүлэв.

	— За, эрхэм хатагтай минь гэж өвгөн хэлээд охин руугаа ойртож, дэвтэр лүү нь тонгойгоод нэг гараа, охиныхоо сууж байсан зөөлөн сандал дээр тавьж зогсвол охин нь эртний мэдрэн, ижил дасал болсон тамхины үнэр ба хөгшин хүний эхүүн үнэрээр, тал талаасаа бүслэгдэн хүрээлэгджээ.

	— За, эрхэм хатагтай минь энэ гурвалжнууд бол төсөөтэй гурвалжнууд байгаа юм a, b, с, булан...

	Ноёгтой хажуудаа ойрхон гялтганаж байгаа аавынхаа нүд рүү аймхай ширтэв. Улаан толбонууд нүүрээр нь нүүн гүйх бөгөөд, юу ч ойлгохгүй бололтой айсандаа болж аавынхаа тайлбарлахыг хэчнээн ч тодорхой гэсэн ухаарахгүй байсаар өнгөрөх нь илэрхий ажээ. Багшийн буруугаас уу, сурагчийн буруугаас уу алиныг ч бүү мэд, ямар ч л гэсэн өдөр бүхэн нэгэн жигд үзэгдэл давтагдах бөгөөд тухайлбал, ноёгтойн нүд харанхуйлж, юу ч харахаа байгаад юу ч сонсохоо болиод дэргэдээ байгаа хатуу эцгийн хатанги царайг санаж түүний амьсгаа үнэрийг мэдэрч, түргэхэн шиг л энэ тасалгаанаас зайлж сэлүүхэн газар очиж, ноогдсон бодлогынхоо учрыг олох сон гэж яарч байлаа. Өвгөн уурлаж сууж байгаа зөөлөн сандлаа түчигнүүлэн хөдөлгөж, хэтэрхий зандрахгүйг хичээн биеэ баривч, эрхгүй зандчин харааж, заримдаа дэвтрээ чулуудан хаядаг байжээ.

	Ноёгтой буруу хариулав.

	— Үгүй, ийм тэнэг амьтан байх гээд ноён дэвтрийг нь түлхээд, шалавхан буруу харж хашхичсанаа дорхноо босож, хэд алхсанаа охиныхоо үсэнд гараа хүргээд буцаж байрандаа суулаа.

	Бүр ойртосхийгээд, дахин тайлбарлаж эхлэв.

	Марья гэрийн даалгавар хуулж авсан дэвтрээ хамхиад явах гэж байтал 

	— Болохгүй охин минь болохгүй, тоо бодлого бол агуу их хэрэг юм. Би чамайг манайхны тэнэг авхай нар шиг болоосой гэж хүсэхгүй байна. Эрдмийг хичээлээр, гэж ноён хэлээд охиныхоо хацрыг илснээ, — Тэгэхэд, элдвийн дэмий бодол толгойноос чинь ангижирна гэв.

	Ноёгтойхон дахиад л гарах гэвэл, ноён түүнийг дохиогоор зогсоогоод, хуудасны нь нугалааг зүсээгүй, цоо шинэ номыг өндөр ширээ дээрээсээ авч өгөөд

	— Элоиза чинь ирүүлсэн юм «Нууцын түлхүүр» ч гэнэ үү дээ. Шашны л ном байна. Би хувьдаа хэний ч шүтлэгт оролцдоггүй хүн... Хальт хараад өнгөрсөөн. Ав за тэгээд яв яв гээд ноён охиныхоо дал руу аяархан алгадаж эрхлүүлээд гармагц нь өөрөө үүдээ түгжив. Царай муутай, шаналангуй нүүрийг улам ч муухай болгодог, хэдий тийм боловч бараг үргэлж нүүрэн дээр нь илэрхий байдаг айх, гуних сэтгэлдээ Марья ноёгтойхон дарагдаж өрөөндөө буцаж ирээд, жижигхэн хөрөг, зураг өрсөн ном дэвтэр овоолсон бичгийнхээ ширээний ард суулаа. Эцэг нь хэдий чинээ дэглэмтэй тусам, ноёгтой төдий чинээ дэглэмгүй ажээ. Геометрийнхээ дэвтрийг тавиад захианы дугтуйг тэвдүү задлав. Ноёгтойн багынх нь найзын бичсэн захиа байлаа. Тэр найз нь бол Ростовынхны дүйцний баярт байлцсан нөгөө Жюли Карагина билээ.

	Жюли францаар бичсэн байв.

	«Хонгор найз минь, үнэт найз минь, бие биеэсээ хол байна гэдэг яасан хэцүү юм бэ! Миний амьдрал жаргалын тал нь танд байгаа юм гэж биднийг салгасан газрын зай хэчнээн хол гэлээ ч миний зүрх салшгүй хэлхээгээр холбоотой гэж өөрийгөө олонтоо аргадавч, миний зүрх хувь заяаны өөдөөс эсэргүүцэн уцаарлаж цэнгэл, үймээн намайг хүрээлж байгаа боловч, танаас салсан өдрөөс хойш зүрхэнд минь хоногшсон нууц гунигийг сарниулж чадахгүй байна. Яагаад бид хоёр ноднин зуных шиг хамт биш байна. Яагаад бид хоёр танай тасалгааны цэнхэр диван, «сэтгэл илчлэх», «диванаас салангид байна вэ? Яагаад би одоо гурван сарын өмнөхтэй адил таны нигүүлсэнгүй, тайван хийгээд бүхнийг харагч харцнаас, миний хайрлан явдаг одоо энэ захиаг бичиж суухад нүдэнд минь харагддаг харцнаас, сэтгэлийн хүч чадлыг ундраан авах бололцоогүй байна вэ?»

	Энэ хэсгийг уншаад, Марья баруун талдаа байгаа толь руу харав. Эвгүй сул бие хатанги нүүр харагджээ. Дандаа уйтгартай байдаг нүд нь толинд бүр ч хачин үзэгдлээ. «Намайг долигонуулах санаатан байна» гэж бодоод, ноёгтой буруу харж, захиагаа үргэлжлэн уншив. Гэтэл Жюли үнэндээ найзаа долигонуулах гэж тэгж бичсэн биш билээ. Нээрэн ноёгтойн нүд нь том, хүнхэр бөгөөд туяатай (үе үе бүлээн илчтэй туяа бөөн бөөнөөрөө цацран гарах шиг), тун сайхан нүд тул, хэдийгээр царай муу боловч нүд нь хааяа хааяа хүний дур булаам сайхан үзэгддэг ажээ. Гэвч ноёгтой өөрийнхөө нүдний сайн сайхны нь, өөрийгөө бодоогүй үед нь ямар үзэмжтэй болдгийг нь үзээгүй билээ. Бусад хүмүүсийн адил толь руу харахтай нь зэрэг, нүүр нь төрөлхийн бус, хичээнгүй эвгүй муухай шинжтэй болдог санж. Ноёгтой цааш нь үргэлжлэн уншсан нь

	«Москва даяар ярьдаг л яриа гэвэл дайн дажны тухай болжээ. Миний ах нарын нэг нь гадаадад яваа, нэг нь хил рүү очих гэж байгаа гвардитай цуг явах гэж байна. Манай хайрт эзэн хаан Петербургийг орхиж, хүмүүсийн таамаглаж байгаагаар бол, алтан сайхан насаа дайн хөлийн гэнэтийн тохиолдол чирэгдэлд зориулах гэж байгаа сурагтай. Манай толгой дээр бүхнийг чадагч бурхан өршөөн нигүүлсэн эзэн хаанаар тавьсан, энэ лха тэнгэр маань, европ дахины амгаланг эвдэгч корсикийн мангасыг бурхны тэтгэлтэйгээр унагаан дарах болтугай. Ах нарыг оруулахгүйгээр ярихад энэ дайн миний зүрхний дотно харьцаатай бас нэгэн зүйлийг булаав. Би Николай Ростов гэдэг залуугийн чухал, цог бадрангуй сэтгэлтэй учир зүгээр сууж чадалгүй, их сургуулиа орхиод, армид орох гэж байгаа түүний тухай ярьж сууна. Хонгор Мари танд үнэнээ хэлэхэд, тэрхүү хэтэрхий залуу боловч цэрэгт явах гэж байгаа явдал нь над бөөн зовлон билээ. Ноднин зунжингаа миний яриад байсан энэ залуу хүн тун сайхан сэтгэлтэй, жинхэнэ залуугийн галтай бөгөөд, гэтэл энэ бүхэн манай мөчлөгийн хорин настай өвөгчүүлийн дунд маш ховор сан! Ялангуяа, сэтгэл итгэл хоёроор энэ залуу элбэг билээ. Энэ залуу маш цэвэр тунгалаг бөгөөд яруу найраг төгс нь, миний харьцаа хэдийгээр түргэн зуурын чанартай байх сан боловч тэртэй тэргүй бишгүйдээ зовж шаналсан хөөрхий зүрхний минь хамгийн амттай цэнгэлийн нэг байсан санж. Би танд хожим, бид хоёрын салалт тэр үеэр хэлэгдэж яригдсан үгний тухай, яаж ийж байгаад нэг бичимз. Одоохондоо даанч шинэдээд байна... Ай! Хонгор найз минь энэ мэтийн цог шиг халуун цэнгэл цог шиг халуун зовлонг үзээгүй байгаа та, ёстой нэг аятай хүн юм. Зовлон нь цэнгэлээсээ их гэж бодоход, та нээрэн аятай хүн Николай гүн, залуу учир над найз болохоос өөр юу ч болж чадахгүй гэдгийг би сайн ойлгож байна. Гэвч, тэр сайхан найзлал, тэр их яруу бөгөөд ариун цэвэр харьцаа бол миний зүрхний шаардлага дотор багтсан зүйлийн нэг байжээ. За, энэ тухай үүгээр хязгаарлая.

	«Москва даяар шуугьж байгаа гол сонин гэвэл, хөгшин Безухов гүний үхэл, түүний үлдээсэн зөөртөө гурван ноёгтой хумсын чинээ хувь олж, Василий ноён юу ч үгүй хоцорч харин Пьер бүх хөрөнгийг нь залгамжлан эзэмшигч болсноор барахгүй, түүн дээрээ бас гүний хууль ёсны хүү гэдэг нэр олж, Орос дахь хамгийн их хөрөнгөний эзэн Безухов гүн гэгч болжээ. Василий ноён энэ бүх явдал дундуур маш заваан үүрэг гүйцэтгэж байгаад тэр нь илэрч тун ичиж, Петербургтээ буцсан сурагтай. Танд л гэж хэлэхэд шашны гэрээс мэрээсийн талын явдлын учрыг би сайн мэддэггүй юм. Мэдэж байгаа минь л юу вэ гэхэд Пьер гэдэг жирийн нэрийн дор бидний мэддэг байсан залуу хүн одоо Безухов гүн гэгч болж, Оросын мундаг баян болсноос нь хойш (хаалт дотор хэлэхэд) над хэзээний адгийн хүн шиг санагдаж байсан тэр ноёнтой харьцахдаа хадамд очих болсон охинтой эхчүүл, охид нь ч гэсэн шал ондоогоор харьцдаг болсныг ажиглаж инээд минь хүрч суух боллоо. Ингэхлээр, нэгэнт над таарах эр олж өгөх гэж хоёр жил шахам сониучлан хөөцөлдөж байгаа болохоор, Москвагийн гэр бүлийн сонин мэдээнд намайг Безухов гүн˗ахай болгоод байдаг боллоо. Гэвч би үүнийг өчүүхэн төдий ч хүсэхгүй байгааг минь та мэдэж байгаа биз. Жич гэр бүлийн тухай: Нийтийн эгч Анна Михайловна саяхан над тун нууцалж таныг хадамд өгөх санаатай байгаагаа ярьсныг та мэдэж байна уу. Чухам хэн бэ гэвэл Василий ноёны хүү Анатоль гэнэ. Түүнийг хөрөнгө чинээлэг язгуур өндөртэй бүсгүйтэй суулгаж ухаан оруулахаар шийдэцгээсэн. Хамаатан садан нь таныг гэж сонгож авсан юм байх. Энэ хэргийг та юу гэж үзэх бол, бүү мэд, ямар ч гэсэн би танд урьдчилан дуулгая гэж шийдлээ. Олны ярих нь царай сайтай, нэлээд завхай эр юм гэнэ. Тэр хүний тухай миний мэдсэн энэ байна.

	За, дэмий яриа ч яах вэ. Хоёрдох хуудсаа барах нь, эжий ч Анраксиныхны хоолонд цуг очих гээд, дуудуулаад байна.

	Миний илгээж байгаа шашны номыг уншаарай. Манайхны үүгээр нэрд гарч байгаа ном юм шүү. Хэдийгээр хүний дорой ухаан ойлгоход хэцүү газар дотор нь байгаа гэвч, яггүй ном байгаа юм, уншихад сэтгэл тайвширч, сэргэх шиг болох юм. Баяртай. Танай эцгийг хүндэтгэн ёсолж мамзель Бурьенд мэнд хүргэе. Чин сэтгэлээсээ таныг тэвэрье Жюли.

	Жич: өөрийнхөө ах ба хөөрхөн эхнэрийн нь тухай над дуулгана уу.

	Ноёгтой бодлого болж, санааширсан инээмсэглэснээ (тэгэхэд нь, туяат нүдэнд нь гийгүүлэгдсэн нүүр нь бүр өөрчлөгдөв), гэнэт өндийж, нүсэр алхалж, ширээ рүү хүрэв. Цаас гаргаад бичихэд гар нь жирэлзэн хөдлөв. Хариу захиагаа францаар бичлээ.

	«Үнэт хонгор найз минь. 13˗ны өдөр таны бичсэн захиа намайг их баярлуулав. Миний яруу Жюли минь та над хуучин хэвээрээ л хайртай байна аа даа. Таны муу хэлээд байгаа бидний салангид байдал танд ердийнхөө нөлөөг үзүүлээгүй бололтой. Салангид байдалд та гомдол гаргаж байна. Гэтэл би хайртай дотно бүхнээсээ тусгаар байгаа би, хэрэв болдог сон бол юу гэмээр байдаг гэж та бодно оо? Ай, хэрэв бидний санаа сэтгэлийг шашин тайтгаруулдаггүй сэн бол амьдрал их л гунигтай байх сан. Тэр нэгэн залуу хүнд хандлагатай болсон тухайгаа над бичихдээ та намайг юунд энэ талаар хатуу хүн гэж дурсаа вэ? Би энэ талаар зөвхөн өөрийн хувьд хатуу билээ. Бусдад байдаг тийм сэтгэлийг би ойлгодог бөгөөд өөрөө тэр зэргийн юм үзээгүй тул сайшааж чадахгүй гэхэд бас нөгөө талаар зэмлэж хажирладаггүй юм аа. Би бодохдоо, ойр дотнын хүнээ, дайснаа хайрлах христос шашинтны хайр бол яруу бөгөөд дурлагч, ухаандаа тан шиг, залуу охины сэтгэлд, залуу хүний хөөрхөн нүдний төрүүлэх сэтгэлгээс илүү чухал хүндтэй, түүнээс дээр хайр гэж санадаг билээ.

	Безухов гүн нас барсан тухай мэдээ таны захианаас урьд бидэнд сонсогдсон бөгөөд манай эцэг их л өрөвдөн зовсон юм. Манай эцгийн ярих нь Безухов гүн бол агуу их үеийн сүүлчийн өмнөх хүн байсан юм, одоо миний ээлж боллоо гэхээс гадна энэ ээлжээ аль болохуйц удаанаар азнаж байж өнгөрөөхийн тул өөрөөсөө хамаарагдах хэрэгтэй бүхнийг хийнэ гэж байна. Бурхан биднийг тэр аюулаас гэтэлгэх болтугай!

	Миний багаас нь мэдэх Пьерийн тухай таны хэлж байгааг би зөвшөөрөхгүй нь Пьер хэзээнээс сайхан санаатай хүн шиг над санагддаг бөгөөд, энэ чанарыг би хамгаас чухалд тооцдог билээ. Харин түүний залгамжлан авсан хөрөнгө мөн энэ хэрэгт Василий ноёны гүйцэтгэсэн үүргийн тухай ярих юм бол аль алинд нь тусгүй хэрэг болж дээ. Ай, хонгор найз минь баян хүн бурхны оронд одохоос, тэмээ зүүний сүвэгчээр гарах нь амар гэж маний тэнгэрлэг аврагчийн хэлсэн үг бий энэ үг аймаар үнэн үг шүү! Би Василий ноёныг, ялангуяа Пьерийг их өрөвдөж байна. Ийм залуудаа тийм их хөрөнгөнд эзэн сууна гэдэг мөн олон төрлийн гайг давж гарах хэрэг болно оо доо! Хэрэв надаас, за чи юу хүсэж байна. Энэ орчлонгоос юу чамд хамгийн их хэрэгтэй байна гэж асуух юм бол хамгийн хоосон гуйлгачнаас ядуу байхыг хүснэ гэж би хэлэх сэн. Хонгор найз минь, танай тэнд их яриа гаргасан номыг над явуулсанд чинь би түмэн талархъя аа. Гэвч энэ ном дотор олон сайн юмны завсраар бас хүний дорой ухаан ойлгомооргүй хэдэн газар бий гэж та бичсэн болохоор ойлгомж муутай учир ямар ч тус хүргэхгүй юм уншиж суух нь илүү хэрэг гэж санаж байна. Зарим этгээд оюун санаанд нь эргэлзээ төрүүлдэг, сэтгэхүйг нь дэмий зовоодог бөгөөд христосын эгэл жирийн байдлаас тэс зөрүү, хэтрүүлгийн чанар олгодог мухар сүсгийн номд дурлаж, тархиа дэмий эргүүлж суух дуртай байдгийн учрыг би гайхаад одоо хүртэл яагаад чухам тэгдгийг нь ойлгож чаддаггүй юм. Түүнд орвол, Апостолын сургаал, Евангелие зэргийг уншиж сууя. Энэ номуудад гардаг нууц зүйлийг ойлгох гэж хичээхээ больё. Яагаад гэвэл, мань мэтийн хилэнцэт эгэл хүмүүс, бидний биес ба мөнх юм хоёрын хооронд үл нэвтрэх халхавч болсон арьсан дотор мах яваа цагтаа бурхны хэцүү ариун нууцыг яаж ч тайлж чадах билээ дээ? Орчлон дээр амьдрах үестээ дагацгаагтун гэж манай тэнгэрлэг аврагчаас бидэнд зориулан үлдээсэн агуу их дүрэм горимтой танилцах явдлаар хязгаарлая. Тэр дүрмүүдийг мөрдлөг болгон явахыг хичээж, өөрсдийнхөө оюун ухааныг хэдий чинээ бага задраах тусам, төдий чинээ бурхны тааллыг хүртэнэ гэж бодоод, ер нь бурхан өөрөөсөө бусдаас гарсан мэдлэгийг үгүйсгэж дарж, харин, биднээс нууж орхисон юм руу нь хэдий чинээ бага өнгөлзөх тусам тэнгэрлэг оюунаараа төдий чинээ түргэн нээж бид бүгдэд олгон өгнө гэдэгт итгэн суухыг хичээе.

	Аав хэлэхдээ Василий ноёноос захиа авсан, үүгээр мөд ирнэ байх гэснээс биш хүргэн хүүгийн тухай юу ч дурсаагүй байгаа билээ. Харин хадамд очих тухай миний хувьд ярих юм бол би ерөөс тэр явдлыг бурхны тогтоол учир түүнд захирагдах ёстой гэж үздэг билээ гэж танд хэлье, үнэт хонгор найз минь. Над хэдий чинээ ч хүнд байлаа гэсэн хэрэв бүхнийг чадагчаас над эхнэрийн болон эхийн үүргийг тохоох юм бол, миний эр гэж заяан өгсөн хүнд нь би хэр зэрэг сэтгэлтэйгээ судлан мэдэхийг хичээлгүй, ногдуулсан бүхний нь чадлынхаа хэрээр, үнэнч шударгаар биелүүлж байхыг чармайна.

	Эхнэртэйгээ цуг Лысые Горыд ирнэ гэж мэдэгдсэн ахын захиаг би хүлээж авсаан. Энэ баярт явдал удаан үргэлжлэхгүй, учир нь, яахын төлөө ч юм яагаад ч юм бүү мэд бидний хамрагдан орсон энэ дайнд манийгаа орхин ах маань мордох юм гэнэ. Танай тэнд, ажил хэрэг ихэс хүрээлэнгийн төвд битгий хэл, хотын хүн тосгоны тухай ийм гэж боддогоор манай эндхийн тарианы ажил, чимээ аниргүй байдлын дунд ч гэсэн дайны цуурай сонстож, хүнд нөлөөгөө үзүүлж байна. Одоо эцэг маань зөвхөн аян дайн, буудал зам зэрэг миний мэддэггүй юмны тухай үргэлж ярих болсон. Бас уржигдар тосгоны гудамжаар ерийнхөө заншлаар зугаалж явахдаа би элэг эмтрэм үзэгдлийг харлаа. Тэр бол манай тосгоноос татагдаж цэрэгт явж байгаа эрчүүл билээ. Явж байгаа улсын эх эцэг, эхнэр хүүхдийн байдлыг үзэж, тэдний гинших дууг сонсохоос илүү яах вэ! Бид бүгдийг хайр уучлалд сургаж байсан тэнгэрлэг аврагчийнхаа сургаалыг хүн төрөлхтөн мартаж, харин бие биеийгээ алан хядах чадварт хамаг учир байна гэж боддог болж дээ гэж бодмоор байна.

	За, баяртай, сайн санаат хонгор найз минь, Тэнгэрлэг аврагч өөрөө ариун явдалт эхтэйгээ хамт таныг ариун хийгээд хүчит халамжийнхаа дороо авран соёрхог.

	Мари.

	 

	— А, та захиагаа явуулах гэж байна уу, би өөрийнхийгөө явуулчихсаан. Би муу эхдээ нэг захиа бичсэн юм л даа, гэж инээмсэглэсэн Воуриеннор үсэг дээр тултиран, аятай˗түргэн өтгөн дуугаар хэлж, Марья ноёгтойн няхуур гунигт, бүрхэг байдал дундуур, шал өөр хөнгөмсөг хөгжилтэй, сэтгэл хангалуун ертөнцийг бий болгон: Ноёгтой минь Михайл Ивановичийг ноён зад загнасан шүү. Би танд хэлэх гэсэн юм. Тун ууртай муухай царайлаад байна. Танд хэлчихье аягүйтвэл, Cue je veut prèvi гэж дуугаа сулруулан улам тултирч, өөрийнхөө дууг дуртайяа чагнан хэлбэл Марья, 

	— Ай, хонгор найз минь. Аав ямар шүү зантай байгааг над битгий хэлж бай гэж би танаас олон удаа гуйсан шүү дээ. Би хэзээ ч тэр хүнийг элдвээр хэлэхгүй, бусдыг ч тэгээсэй гэж хүсэхгүй гэж хариулав.

	Ноёгтой цагаа хараад, хөгжим дарах ёстой цагаасаа таван минут хожигдоод сууж байгаагаа мэдэж, дивант өрөө рүү санд мэнд одов. Өдрийн тогтмол хуваарь ёсоор 12, 2 цаг хоёрын хооронд ноён амардаг, ноёгтой хөгжим дардаг ажээ.

	 

	 

	XXIII

	 

	Асар том тасалгаанаа ноёны хурхирахыг чагнан хөгшин зарц зүүрмэглэж суулаа. Байшингийн тэртээ хаалттай үүдний цаанаас дюссекийн Сонатын23 хэцүү хэсгийг арав, хорин удаа давтан дарах сонстох аж.

	Тэр үеэр, довжооны дэргэд жууз тэрэг, хөнгөн тэрэг хоёр ирж, жууз дотроос, Андрей ноён гарч ирээд жижигхэн хатнаа буулгаж, урдаа оруулав. Хиймэл үстэй, буурал Тихон, аягачийн өрөөний үүдээр бултайж, ноён нойрсож байгааг шивнэн илтгээд, үүдээ яаруу хаав. Хүү ирсэн явдал ч гэсэн ямар ч жирийн биш үйл хэрэг, өдрийн хуваарийг эвдэх ёсгүй гэдгийг Тихон мэддэг юм. Андрей ноён тэр ёсыг Тихон шиг сүрхий мэддэг бололтой, уулзалдаагүй байсан энэ завсар эцгийн заншил өөрчлөгдөж үү, үгүй юү гэдгийг шалгах гэсэн юм шиг цагаа гаргаж хараад, өөрчлөгдөөгүй нь ээ гэдгийг лавтай мэдэж эхнэртээ:

	— Хорин минут болоод босно байх, Марья ноёгтой руу очъё доо, гэж хэллээ.

	Жижигхэн ноёгтой энэ завсар улам бүдүүрчээ. Гэвч хоёр нүд хийгээд сахал ба жуумалзамтгай богино уруул нь үг ярих бүрд нь урьдын адил хөгжилтэй хөөрхөн аж. Тэгээд эргэн тойрныг харж найрын эзнийг магтаж талархдаг аялгуугаар, — Энэ ч ёстой нэг орд байна! За түргэл, түргэл!.. гэж нөхөртөө хэлээд эргэн харж Тихонд ч тэр, нөхөртөө ч тэр дагалдан яваа аягачдаа ч тэр жигд инээмсэглэлээ илтгэв.

	— Энэ хэн тоглож байна, Марья юу? Аяархан явъя тэгэхгүй бол биднийг харчихна шүү гээд.

	Андрей ноён хатныхаа хойноос ёсорхуу гунигт байдалтайгаар дагалаа.

	— Чи ч өтөлж байна даа, Тихон оо, гэж гарыг нь үнссэн өвгөнд өнгөрөнгүүтээ тэр хэлэв.

	Хөгжмийн аялгуу сонстож байсан өрөөний өмнө хажуу талын үүднээс цагаан шаргал үстэй хөөрхөн царайтай франц бүсгүй гарч ирлээ. Мамзель Бурьен баярласандаа болж ухаан тавьсан юм шиг, 

	— Ай, яасан баяртай явдал вэ, ноёгтой ч гялайжээ! Яамай даа. Би хэл хүргэе... гээд францаар хэлбэл, 

	— Үгүй, үгүй, юүхэв... Та ч Мамзель Бурьен шив. Дахин дахин дарах дасгалын аялгуу цуурайлан сонстож дивант өрөө рүү тэнд одлоо. Андрей ноён зогсоод одоо ямар нэгэн муухай юм болно доо гэсэн мэт ярвайв.

	Ноёгтой орлоо. Дасгалын аялгуу тасалдаж дуу алдах, Марья ноёгтой нүсэр өлмийгөөрөө алхлах, үнсэлдэх чимээ сонстов. Андрей ноёны ороход өөрийнх нь хурим дээр дөнгөж нэг удаа бараа бараагаа харалцах төдий болсон ноёгтой Марья хоёр тэврэлдээд, анхны минутад уруул хүрсэн газраа улам чанга шигтгэн зогсоцгоов. Миний бэргэн танд сайн. Би таныг таньж байна. Бэргэнээ биднийг хүлээж ядаа бол уу гэж ноёгтой францаар үглэн үнсэв. Мамзель Бурьен тэр хоёрын дэргэд, гараа зүрхэн тусаа тавиад, сүсэглэлтэйгээр мишээж, инээх уйлах хоёрын алинд нь ч тэгш бэлнээр зогсоно. Хөгжим сонирхдог хүн буруу аялгуу сонсоод ярвайдаг шиг Андрей ноён мөрөө хавчисхийж ярвайн зогсоно. Хоёр эмэгтэй бие биеэ тавив, дараа нь хожигдохоосоо айсан юм шиг гар гараасаа дахин барилцаж, үнсэлдээд, гараа салгаснаа, дахин үнсэлдэж, Андрей ноёныг санаанд ч үгүй байтал хоёул уйлалдаж, дахин үнсэлдэж гарав. Мамзель Бурьен ч дагалдан уйлав. Андрей ноёнд, эвгүй санагдах шиг бололтой. Гэтэл хоёр эмэгтэйд энэ бүх явдал, зүйн хэрэг шиг санагдах тул, тэр хоёр уйлалдсаар байлаа. Энэ учрал өөрөөр гүйцэтгэгдэх ёстой гэж тэр хоёр бодоо ч үгүй байх шиг.

	— Ай хонгор минь!.. гэж хоёр эмэгтэй зэрэг дуу алдаад, ай Марья минь!.. 

	— Би зүүдэлсэн юм шүү. 

	— Та нар биднийг өнөө ирнэ гэж бодоогүй хэрэг үү?.. Ай, Марья та их туржээ. 

	— Та харин их таргалжээ гэж зэрэг зэрэг өгүүлэлдэн инээлдэв.

	— Би ноёгтойг дор нь таньсан... гэж Мамзель Бурьен нэмэрлэвэл, 

	— Би санаанд ч үгүй байна!.. Ай Андрей минь, би чамайг харсан ч үгүй, гэж Марья дуу алдаад:

	Андрей ноён дүүтэйгээ гар гараа үнсэлдэж чи ч хуучин хэвээр нөгөө л уйланхай охин байх шив гэлээ. Марья ноёхон ах руугаа эргэж харвал, тэр үес гоц сайхан туяат том нүдний нь энэрэлт, номой бүлээн харц ч мэлмэрсэн нулимсыг нь нэвтлэн Андрей ноёны нүүрэн дээр тусжээ.

	Ноёгтой зогсоо зайгүй ярьсаар аж. Сахалтай богино уруул нь үе үе доош бууж, доод талын ягаан уруулынх нь зарим газар хүрэх боловч, тэр дороо сөхөгдөж нүд, шүд хоёроо гялалзуулсан инээмсэглэл болон нээгдэнэ билээ. Спасскийн уул дээр тэдэнд тохиолдсон бөгөөд бие давхар хүнд аюул болох шахсан нэгэн явдлыг яриад, түүнийхээ дараахан, Петербургт хамаг хувцсаа орхиод ирсэн тул энд юу өмсөхөө мэдэхгүй яваагаа тоочоод, Андрей ноён хувирсныг, Китти Одынская өтөлсөн өвгөнтэй суусныг, Марьяд тэнцэх жинхэнэ хар хүн байгааг энэ тухай жич ярихыг, бүгдийг нь хэлж амжлаа. Марья ах руугаа бас л харсаар бөгөөд түүний нүдэнд хайр, гуниг, аль аль нь байгаа аж. Бэрийн ярианд нөлөөлөгдөөгүй, өөр төрлийн бодол санаа тархинд нь эргэлдэнэ бололтой. Петербургт болсон сүүлчийн нэг баярын тухай ноёгтойн ярьж байх дундуур, Марья тасалж, 

	— Чи дайнд бүр явахаар баттай болоод байна уу, гэж ахаасаа, санаа алдан, асуухад, Лиза бас санаа алджээ.

	— Тэр ч байтугай, маргааш явах гэж байгаа шүү, гэж ах нь хариуллаа.

	— Намайг энд, яах гэсэн ч юм, бурхан мэд, орхиод явах юм гэнэ, тэртэй тэргүй цол нэмүүлж болохоор байтал...

	Марья түүний нь гүйцэд сонсолгүй, зөвхөн өөрийн бодсоныг үргэлжлүүлэн залгаж элэгсэг нүдээрээ гэдэс рүү нь ирмэж:

	— Лавтай юм биз дээ? гэж бэрээсээ асуувал ноёгтойн нүүр хувирч санаа алдан, 

	— Тийм ээ, лавтайгаар барах уу. Ай, энэ тун аюултай хэрэг... гэлээ.

	Лизийн уруул буув. Нүүрээ, Марьягийн нүүрт ойртуулаад хэн ч санаандгүй байтал уйлав.

	— Наадах чинь амарсан нь дээр тийм биз дээ, Лиза. Марья чи наадахыгаа өрөөндөө аваачаад байж бай, би аав руу очъё. Аав маань бахь байдгаараа л биз дээ? гэж Андрей ноён ярвайн хэлбэл, 

	— Яриа юү байх вэ. Гэвч чамд ямар санагдахыг нь бүү мэд дээ! гэж ноёхон баяртай хариулав.

	— Нөгөө л цагийн хувиар, модон дотуур зугаалга? Нөгөө л суурь машин биз? гэж Андрей ноён асуухдаа хэдийгээр эцгээ хайрладаг, хүндэтгэдэг боловч сул талыг нь бас мэддэгээ үзүүлж, үл мэдэг инээмсэглэв.

	— Яг л нөгөө цаг, суурь машин, бас тоо бодлого над заах геометр, гэж Марья ноёхон залган авч геометрийн хичээл бол амьдралын нь хамгийн баясгалант сэтгэгдлийн нэг байсан юм шиг баяртай хэллээ.

	Хөгшин ноёны босох цаг болмогц Тихон ирж, залуу ноёныг эцэг рүү нь дуудав. Хүүгээ ирснийг тохиолдуулан хөгшин ноён заншсан ёсондоо нэгэн удаагийн өөрчлөлт оруулж хоол идэхээр хувцаслах зуураа уулзаг хэмээн хүүгээ өөрийнхөө өрөөнд оруул гэжээ. Хөгшин ноён хуучнаа марталгүй, хиймэл үс зүүж, кафтан өмссөөр аж. Андрей ноён (зочид өрөөнүүдэд гаргадаг ихэмсэг ааш, ярвагар царайгүйгээр, харин Пьертэй ярьж байх үес үзэгдэж байсан цовоо сэргэлэн царайгаар эцэг рүүгээ очиж байхад, хөгшин ноён хувцасладаг өрөөндөө савхин бүрээстэй өргөн сандал дээр суугаад оо түрхэхэд хэрэглэдэг нөмөргөө нөмөрч Тихоноор толгойдоо оо түрхүүлж суужээ.

	— А! Дайчин эр! Бунапартейг байлдан дагуулах хүсэлтэй юү? гэж өвгөн хэлээд Тихоны сүлжиж байсан гэзэгний задгай үзүүрийн нь уртын хэмжээгээр оо болсон толгойгоо сэгсэрснээ: — Адаглаж, чи минь олигтойхон балбаад өгөөч түүнийг аягүй бол манийг хараат боолоо гэж тооцох гээд байна шүү. Сайн уу! гэж хэлээд өрөөсөн хацраа дөхүүлэв.

	Хоолны өмнөх унтлагын дараа хөгшин тун сайхан зантай байгаа аж. (Хоолны дараах нойр бол мөнгөн нойр өмнөх нь бол алтан нойр гэж ярьдаг хүн байжээ) Унжсан, өтгөн хөмсөгний доорх нүдээр хүү рүүгээ баяртай харлаа. Андрей ноён ойртож эцгийнхээ зааж өгсөн газар үнслээ. Одоо үеийн цэргийн хүмүүсийг ялангуяа Бунапартейг ёжлон суудаг эцгийнхээ хэлэх дуртай үгэнд нь хариу тавьсангүй, 

	— Тийм? ээ, ааваа хүрээд ирлээ ирэх ирэхдээ бас жирэмсэн эхнэртэйгээ гээч, гээд Андрей ноён эцгийнхээ нүүрийн үрчлээ бүхний хөдөлгөөнийг сэргэсэн хүндэтгэсэн нүдээрээ ширтэн: — Таны бие ямар байна даа? гэвэл, 

	— Завхай, тэнэг хоёр л бие муутай байдаг юм, эрхэм минь. Чи намайг эс мэдэх биш өглөөнөөс аваад л хөдлөөд байдаг, илүү дутуу юманд тэсвэр тэвчээртэй явдаг, юу боллоо гэж муудах вэ.

	— Бурхныг ерөөе, гээд хүүгийнхээ инээмсэглэхэд, 

	— Бурхан ямар хамаа байх вэ. За, яриад бай, гэж дуртай сэдэв рүүгээ шилжин ороод та нарыг герман бунапарте хоёр нийлж нөгөө стратеги гэдэг шинэ ухаанаар чинь яаж байлдаж бай гэж сургав даа, яриач гэвэл Андрей ноён:

	— Сэхээ авхуулаач дээ урьдаар, аав минь гээд эцгийн нь сул тал бол хайр хүндэтгэл хоёрт нь саад болдоггүйг тодорхой үзүүлж инээмсэглэн: — Би байр сууриа ч олоогүй явна шүү гэв.

	— Худлаа, худлаа. Олигтой сүлжигдэж үү, үгүй юү гэдгийг нь шалган гэзгээ годгонуулах зуур хүүгийнхээ гараас атган: — Эхнэрт чинь байшин бэлэн, Марья дагуулж үзүүлээд, далан хэлээ дэлгэнэ биз. Тэр ч яах вэ эмэгтэйчүүдийн мэргэжил хойно. Эхнэрийг чинь ирсэнд би баярлаж байна. Чи зүгээр, суугаад л ярьж гар. Михальсоны армийг ч би ойлгож байна. Толстойнхыг ч бас... зэрэг бууцгаана... Өмнөд арми яах юм? Прусс үл оролцох байдал... Үүнийг би мэдэж байна. Австри юу болж байна, харин? гэж зөөлөн сандлаасаа босоод хувцас хунарыг нь даалдан өгч байгаа Тихоны хамт, өрөөн дотуур алхлан: Швец яах юм? Померанийг ямар аргаар давж гарах юм? гэвэл, 

	Андрей ноён, эцгийнхээ тулган асуух асуултад захирагдаж, анхандаа дургүй шиг эхэлсэн боловч сүүл сүүлдээ бүр сэргээд яриан дундуураа нэг мэдэхэд, орос хэлнээс франц руу шилжиж болох гэж байгаа дайны явцын төлөвлөгөөг тоочиж гарав. Ерэн мянган хүнтэй арми Прусс рүү хэрхэн өнгөлзөж түүнийг үл оролцох байдлаас нь гаргаж өгөх ёстойг тэр цэргийн хэсэг нь хэрхэн штральзүндийн хавиар Шведийн армитай нийлэх ёстойг Австрийн хорин хоёр түмэн цэрэг оросын арван түмэн цэрэгтэй хоршиж Итали нутаг Реин мөрний сав газраар хэрхэн хөдлөх ёстойг, орос английн тав таван түмэн цэрэг хэрхэн Неапольд буухыг нийтдээ таван бум хүрч байгаа энэ цэрэг францынхан руу хэрхэн довтлох ёстойг ярьж өглөө. Хөгшин ноён яриаг нь өчүүхэн төдий ч сонирхсон шинжгүй сонсох ч үгүй байгаа юм шиг үзэгдсэн бөгөөд явангуут хувцаслах зуураа, яриаг нь гурав дахин тасалж өөр юмны тухай үглэжээ. Эхлээд нэг удаагаа үгийг нь тасалж

	— Цагааны нь, цагааны нь! гэж хашхирав. 

	Энэ бол Тихон чи хүссэн хантаазыг минь өгсөнгүй гэсэн үг байжээ. Дараа нь зогсоод, 

	— Мөд хөнгөрөх юм уу? гэж асуугаад зэмлэсэн байртай, толгой сэгсрэн, — Муу л байна даа ! За, ярь, ярь, гэв.

	Гурав дахь удаад нь Андрей ноёны яриагаа бүр дуусаж байхад өвгөн, хөгшин хүний хуурамч аяар: — Мальбрүк аян дайнд явлаа хэзээ ирэхийг нь бурхан бүү мэд гэж дууллаа. Хүү нь зөвхөн инээмсэглэн:

	— Энэ төлөвлөгөөг би хувьдаа сайшааж байгаа гэхгүй, зүгээр, байгаа төлөвлөгөө нь л энэ болохоор би танд ярьж өгч байна. Наполеон бас үүнээс дутахгүй өөрийнхөө төлөвлөгөө зохиочхоод байх ёстой.

	— За даа, чи ч над онцын сонин юм ярьсангүй шив, гээд өвгөн аман дотроо: Dieu sait guand revienera гэж түргэн хэлээд: — Хоолны өрөө рүү оч, гэлээ.

	 

	 

	XXIV

	 

	Бэр Марья ноёхон Мамзель Бурьен болоод эрх тушаал бага учир тийм хишиг хүртэнэ гэж зүүдлээ ч үгүй явсан боловч, хөгшин ноёны баашаар, нэг ширээнээ хооллодог болсон архитектор нарын хүлээж байсан хоолны өрөө рүү, оо энгэсэг түрхсэн, сахал самбайгаа хуссан хөгшин ноён зохих цагтаа орж ирлээ. Амьдралд аливаа хүнийг хөрөнгө хогшлоо ялгах зарчмыг хатуу баримталж, мужийн зарим том түшмэдийг ч хүртэл хоолондоо ховор урьдаг байсан ноён маань, дөрвөлжин хээтэй алчууртаа нийгээд, булан газраа зогсож байдаг архитектор гэнэт хүн бүхэн тэгш эрхтэй гэдгийг нотлон үзүүлж Михайл Иванович чи бид хоёроос юугаар ч дутахгүй гэж охиндоо нэг бус удаа сануулдаг болжээ. Хоол идэж суухдаа ноён үг дуугүй Михайл Иванович руу ихэнхдээ хандан ярьдаг байж.

	Энэ байшингийн бусад бүх өрөө шиг өндөр цэлүү хоолны өрөөнд, гэрийнхээ ба сандал болгоны ард зогссон аягач нар ноёны гарч ирэхийг хүлээн авай. Өрөөсөн гар дээрээ алчуур тохсон ахлах зарц, зассан ширээг тойруулан харж, зарц нарт нүдээрээ ирмэх бөгөөд, хананд өлгөөстэй цаг, ноёны орж ирэх үүд хоёр луу ээлжлэн ширвэнэ. Андрей ноён бол Болконский ноёнтны гарал удмыг дүрслэн үзүүлсэн хүснэгт бүхий урьд өмнө үзэгдээгүй шинэ алтан жааз руу гөлрөх аж. Дорой муу дүрслэгдсэн бөгөөд (гэрийн зураач нараас л дүрслээ биз) Рюрикээс уг гарлаа авсан, Болконскийнхны өвөг гэж ойлговол зүй бололтой толгой дээрээ Титэм тавьсан засаг ноёны хөргийн эсэргэн талд тэр жаазыг өлгөжээ. Андрей ноён удам гарлыг нь үзүүлэн салаалсан тэр хүснэгт зургийг үзэж, инээд хүрмээр адилхан хөргөө үзсэн хүн шиг инээн:

	— Ай даа, манай эцэг ч ёстой мөн дөө, байгаа нь энэ шүү дээ! гэж ойртон очсон Марья ноёхонд хэлэв.

	Марья ноёхон ах руугаа гайхан харлаа. Чухам юу сониучлаад, инээгээд байгааг нь ойлгосонгүй, эцгийн хийсэн юм бүхэн, ямар ч маргаангүй бишрэн сүслэх сэтгэлийг тэр бүсгүйд төрүүлдэг аж.

	— Хүн болгонд өөрийн нь Ахиллс өлмий байдаг юм, гээд Андрей яриагаа үргэлжлүүлэн, — Тийм их ухаантай хүн байж ийм өчүүхэн юм хөөцөлдөж явах гэж дээ! гэв.

	Марья ноёхон ахынхаа үгний зоримог байгаа шалтгааныг ойлгож чадахгүй марган, зөрөх гэтэл хүлээн байсан хөлийн чимээ энэ үеэр сонстов. Ноён гэр зуурын тогтуун дэглэмийг эвдэх гэж зориуд тэгж яаруу хөдлөх шиг золбоотой түргэн гишгэлсээр заншил болсон алхаагаараа орж ирэв. Яг тэр үеэр том цаг хоёр цаг болсон дохио өгч зочид өрөөний бусад цаг нарийн дуугаар угтан хангинав. Ноён зогсоод, унжсан өтгөн буурал хөмсгөн дороос гялалзах залуу нүдээрээ бүгдийг тойрон харж залуу ноёгтой дээр тогтоон тусгав. Тэр үеэр, залуу ноёгтойн дотор эзэн хааныг гарч ирэхэд шадар ноёдын дотор ямар байдаг вэ, түүнтэй ижил болоод төрөл садан, орчин тойрныхоо хүмүүст энэ өвгөний төрүүлдэг айх хүндэтгэх сэтгэл цээжинд дүүрчээ. Ноён, ноёгтойн толгойг илээд эв хавгүй хөдөлж ар шилийг нь өхөөрдөн:

	— Би баярлаж байна, их баярлаж байна, гээд ноёгтойн нүд рүү дахиж эгц хараад, шалавхан цаашилж өөрийнхөө байран дээр суугаад, — Сууцгаа сууцгаа. Михайл Иванович суу л даа гэв.

	Бэрдээ дэргэдэх суудлаа заан дохилоо. Аягач суух сандлыг нь зайлууллаа.

	Ухай бүр үү? гээд өвгөн ноёгтойн бөөрөнхий бэлхүүсийг харснаа: — Ядарч дээ, муу байна! гээд нүдээ оролцуулалгүй, зөвхөн амаараа эвгүй хүйтэн инээн, 

	— Явж хөдөлж байх хэрэгтэй, их хөдлөх хэрэгтэй аль болохуйц их, гэв. Жижигхэн ноёгтой хэлсэн үгийг нь дуулсангүй юу эсвэл дуулъя гэж хичээсэнгүй юу. Дуугүй зогсох бөгөөд зовсон төлөвтэй аж. Ноён эцгийн нь тухай асуухад, ноёгтой үг ярьж инээмсэглэв. Аль алиныхаа таньдаг улсын тухай асуухад, ноёгтой бүр ч сэргэж ноёнд хүмүүсийн хүргэсэн мэнд ба хотын хов дамжуулан ярьж эхэллээ.

	— Хөөрхий Апраксина гүн ахайн нөхөр нь өнгөрөөд хоёр нүдээ ширгэтэл уйлсан шүү, гэж тэр улам, улам сэргэн ярина.

	Ноёгтойг сэргэх тусам ноён түүний зүг улам улам ширүүн харж нэг мөсөн судалж, тэр бүсгүйн тухай тодорхой ойлголт хийж гүйцсэн юм шиг буруу хараад, Михайл Ивановичид, 

	— За, Михайл Иванович минь, манай Бунапарате ч балрах нь шив. Ноён Андрей ярьж байгаагаар бол (хүүгээ тэгж хүний хүн шиг нэрлэдэг аж) айхавтар мундаг хүч өөдөөс нь хуримталж байгаа юм байх! Гэтэл та бид хоёр түүнийг дэмий хүн гэж ярьдаг шүү.

	Хэзээ тэр тэгж ноёгтой Бунапартейн тухай ярьснаа мэдэхгүй боловч энэ яриа ноёнд ярих дуртай сэдэв рүүгээ шилжин ороход нь хэрэгтэй гэдгийг ойлгож цааш юу болохыг мэдэхгүй мөртөө ямар ч гэсэн залуу ноён руу гайхсан хүн болж харлаа.

	— Наадах чинь агуу их тактикч байгаа юм даа гэж архитекторыг зааж, ноён хүүдээ хэллээ.

	Яриа дахин дайны тухай Бунапартейн тухай одоогийн генералууд төрийн эрхийн тухай шилжив. Хөгшин ноён одоогийн бүх зүтгэлтнийг цэрэг ба төрийн албаны цагаан толгойг нь ч мэдэхгүй хүүхдүүд гэж үздэгээр барахгүй Бунапарте бол өөдөөс нь эсэргүүцүүлэн тавих Потемкинчуул, Суворовчууд байхгүйг далимдуулан амжилт олж яваа шал дэмий франц гэж үздэгээр ч барахгүй, тэр байтугай, ер нь Европт улс төрийн ямар ч бэрхшээл байхгүй, дайн дажин ч байхгүй, зөвхөн ажил төрөл хийж байгаа дүрэм үзүүлэн гайхуулсан одоогийн хүмүүсийн тоглож байгаа хошин хүүхэдтэй байгаа гэж үздэг хүн бололтой. Андрей ноён, шинэ хүмүүсийг дооглосон эцгийнхээ даажигналыг хөгжилтэй дааж, яриаг нь харахуйц дуртайяа өдөөн сонсож суулаа.

	— Урьд байсан юм болгон танд сайхан санагддаг аж. Гэтэл тэр Суворов чинь Морын урхинд ороод, сүүлд нь гарч чадахгүй байгаагүй сэн биш бил үү?

	— Хэн чамд тэгж хэлсэн юм? Хэн бэ? гэж ноён хашхичаад, тавгаа чулуудахад Тихон сурамгай барьж автал ноён, — Суворов!... Бодоод үзээч, Андрей ноён минь. Хоёрхон л хүн байгаа юм: Фрибрих, Суворов хоёр... Моро гэнэ шүү? Хэрэв Суворовын гар нь сул байсан бол Моро олзлогдох байсан юм, даанч гар дээр нь хофс˗кригсвурст˗шнапсратууд сууж байсан юм чинь. Чөтгөр ч баярламгүй байсан даг. Гайгүй, та нар өөрснөө тэр хофс˗кригс˗вурст˗ратыг цадталаа үзнэ ээ! Суворов тэдний учрыг нь олоогүй юм чинь, Михайл Кутузов яах ч вэ дээ? Үгүй найз минь та нар өөрсдийнхөө генералуудтай Бунапартейг яах ч гүй төмрөө мэдэхгүй хуурай гэгчийн үлгэрээр францчуудаас харин хүн олж авбал дээр Шинэ˗Йорк, руу, Америк руу, франц Морог урьж, Герман Паленыг явуулсан гээ гэж энэ жил Орост алба хаана уу гэж Морыг урьсан явдлыг ёжлон хэлснээ: — Хөгтэй ч юм аа даа! Потемкинчуул, Суворовчуул, Орловчууд герман байсан болох нь уу? Үгүй. Андрей минь, үгүй бол та нар тэнд цөмөөрөө галзуурч, үгүй бол би ганцаараа галзуурч. За яах вэ бурхан та нарыг тэтгэг, би яах вэ харж л сууя. Бунапарте эдэнд агуу их жанжин болсон гэнэ! Үгүй ер!.. гэвэл.

	— Шийдвэр болгон шилдэг гэж би яриагүй байна. Харин та яагаад Бунапартейн тухай иймэрхүү үгтэй байгааг нь би ойлгохгүй нь ээ. Та шоол л доо яах вэ. Юу ч л гэсэн Бунапарте агуу их жанжин юм даг!

	— Михайл Иванович аа! гээд тоогдохгүй нь өөрийгөө гэж шийдээд шарсан махаар оролдож суусан архитекторт: — Би танд Бунапартейг агуу их тактикч гэж хэлсэн биз дээ. Энэ ч бас тэгж байна гэвэл, 

	— Нээрэн тийм л дээ, гэгээн ноён минь гэж архитектор хариулав.

	Ноён дахиад нөгөө хүйтэн инээдээрээ инээн, 

	— Бунапарте жирийн хүн биш. Сүрхий ч цэрэгтэй. Эхлээд герман руу довтолсон. Ер нь ч германыг уйдгүй нэг нь цөм балбасан байх аа. Орчлон тогтносноос хойш цөмөөрөө л германыг балбацгаасан даг. Харин тэд хэнийг ч балбаагүй байгаа юм. Хоор хоорондоо нүдэлцэхээс гэтэл Бунапарте тэднийг цохисноос л их алдаршсан юм шүү дээ гээд ноён, өөрийнх нь санаж байгаагаар, цэрэг дайны явдалд, мөн ч төрийн хэрэгт Бунапартейн хийсэн бүх алдаануудыг тоочиж гарлаа. Хүү нь зөрөөгүй боловч, хэчнээн ч их нотолгоо өөдөөс нь гаргалаа гэсэн нэгэнт санасан санаагаа хөгшин ноёнтой адил, өөрчлөхгүй гэдэг нь лавтай. Андрей ноён биеэ барьж, үг зөрөлгүй, сонсон суухдаа, өдий олон жил ганцаараа ийш тийш гаралгүй тосгонд суусан энэ өвгөн, Европын сүүлийн хэдэн жилийн цэрэг, улс төрийн байдлыг яаж ингэж нягт нарийн мэдэж, хэлэлцэн ярьж чадна вэ гэдэгт эрхгүй гайхлаа.

	— Чи энэ муу хөгшин жинхэнэ байдлыг яаж мэдэх вэ гэж бодно уу, гэж төгсгөлд нь хэлснээ: — Чи намайг юу гэж бодно. Би шөнө нойргүй хонодог шүү. За чи хэл л дээ, хаана тэр их жанжин чинь, ёстой нэг жанжин хүн шиг байлдаж вэ?

	— Хэлье гэсэн ч, даанч урт яриа болох гээд байна.

	— Чи тэр Бунапарте руугаа тонил цаашаа, 

	— Мамзель Бурьен минь, танай муу эзэн хаанд чинь бий ирдэг бас нэг хүн энэ байна, гэж францаар гойд цэвэрхэн хашхирлаа. — Та намайг Бунапартейн талын хүн биш гэж мэднэ шүү дээ. — Хэзээ ирэхийг нь бурхан бүү мэд гэж ноён худлаа аялаад, бүр ч худлаа инээж ширээний араас босов.

	Жижигхэн ноёгтой маргааны үеэр ба хоолны бусад цагаар дуугүй сууж Марья ноёхон, хадам эцэг хоёр луугаа ээлж ээлжээр аймхай харж байлаа. Хоол идээд босоцгоосны дараа, Марья ноёхны гараас барьж ондоо өрөө рүү дуудан оруулжээ.

	— Манай аав яасан ухаантай хүн бэ. Би тэгээд л айгаад байгаа даг.

	— Ай, тун сайхан санаатай хүн шүү! гэж ноёхон хэлэв.

	Андрей ноён маргааш орой нь явах болов. Хөгшин ноён өөрийнхөө дэглэмийг зөрчилгүй, хоолныхоо дараа унтаж амрахаар явжээ. Бяцхан ноёгтой Марья ноёхны өрөөнд байлаа. Андрей ноён эполет хадаагүй, замын хувцас өмсөөд өрөөндөө орж зарцтайгаа хамт юмаа төхөөрч байлаа. Тэрэг бараагаа өөрөө шалгаж үзээд, явахад бэлтгэх тушаал өгөв. Өрөөнд биедээ дандаа авч явдаг хэрэглэл: Жижиг хайрцаг том мөнгөн лүү, Очановаас эцэг нь авчирч бэлэглэсэн тур маягийн гар буу хоёр сэлэм зэрэг үлджээ. Зам зуурын энэ хэрэглэл нь тун горимтой, цэвэр бөгөөд шинээрээ, тэгээд бас олсоор нямбай зангидсан цэмбэн бүрээстэй ажээ.

	Алхам бүрээ бодож хянаж явдаг хүмүүс явах суух, амьдралаа өөрчлөх цагаа болохоор элдвийг эргэцүүлэн бодож гардаг юм. Ийм минутаа болмогц өнгөрснийг шүүн шалгаж, ирээдүйг төлөвлөн туурвидаг билээ. Андрей ноёны царай бодолд дарагдаад уяран зөөлөрчээ.

	Ноён, нуруугаа үүрч эгц урагшаа хараад, нэг булангаас нөгөө булан руу түргэн түргэн алхалж, толгойгоо санаашралтай ганхуулах аж. Дайнд явах нь аймшигтай санагдаж уу, эхнэрээ орхих нь гунигтай бодогдож уу, бодвол аль аль нь л биз. Гэвч, ийм байдалтай байгаагаа үзүүлэхийг хүсэхгүй бололтой үүдний өрөөнд хүний хөлийн чимээ гармагц, гараа яаруу буулгаад, хайрцгийнхаа бүрээсний амыг боож байгаа хүн болж ширээний дэргэд зогсон хэзээний амарлингуй, хүнд таагдамгүй төлөвөө даруй олов. Сонссон чимээ бол Марья ноёхны нүсэр алхаа ажээ.

	Тэрэг бэлтгэ гэж чи хэлсэн гэнэ гэж амьсгаадан (гүйж ирсэн бололтой) өгүүлснээ: — Уг нь би чамтай нүүр нүүрээрээ ярья гэж их санаж байсан юм сан. Бас хэдий хэр уулзалдахгүй бол бурхан бүү мэд. Миний ирсэнд чи уурлаагүй биз? Андрюша, чи хачин өөр болж, гэж өөрийнхөө асуултад тайлбар өгч байгаа юм шиг нэмэрлэв.

	«Андрюша» гэхдээ ноёхон инээмсэглэлээ. Энэ сайхан царайтай, ширүүн байрын эр нөгөө багын найз, дүрсгүй туранхай Андрюша гэж бодоход өөрт нь хачин санагдана бололтой.

	— Лиза хаа байна? гэж асуултад нь дөнгөж инээмсэглэлээрээ хариулаад өөдөөс нь асуув.

	— Их ядарчээ цаадах чинь, миний өрөөнд диван дээр минь унтчихаж. — Андрей! Чиний эхнэр ч ямар сайхан дагина вэ, гээд ахынхаа эсэргэн талд диван дээр сууснаа: — Чиний эхнэр гэдэг ч ёстой хүүхэд юм даа, тун хөөрхөн, тун хөгжилтэй хүүхэд юм. Би их хайртай болсон гээч гэв.

	Андрей ноён дуугүй байсан боловч түүний царайд үл тоомсорлох, дооглох шинж тодрохыг ноёхон анзааран, 

	— Гэвч хүний бага зэргийн дутагдлыг уучилж байх хэрэгтэй, бидний хэн маань дутагдалгүй билээ дээ, ингэхэд, Андрей танай эхнэр бол ихсийн хүрээлэн дотор хүмүүжиж өссөн хүн гэдгийг чи мартаж болохгүй. Тэгээд одоо нийт байдал нь амаргүй дээрээ байна. Хүн тус бүрийн байдалд анзаарах хэрэгтэй шүү дээ. Хэн бүхнийг ойлгоно вэ, тэр бүгдийг уучилна. Хөөрхий энэ бүсгүй, дасаж, сурсан амьдралаасаа хойш, нөхрөөсөө хагацаж, бие тулгар гав ганцаар тосгонд үлдэнэ гэдэг ямар вэ дээ? Аргагүй хүнд явдал шүү гэв.

	Андрей ноён дүүгээ нэвт харж байгаа юм шиг болоод бид сайн танилаа хараад яаж инээмсэглэдэг билээ. Тэр инээмсэглэлээр мишээн, 

	— Чи тосгонд амьдарч байгаа хэр нь энэ амьдралыг голохгүй болоод л байна шүү дээ гэвэл, 

	— Би бол өөр хэрэг. Миний тухай яриад ч яах вэ. Би өөр амьдралыг хүсдэг ч үгүй ер нь үүнээс өөр ямар ч амьдрал мэддэггүй болохоор хүсэх ч үндэс алга. Гэтэл ихсийн хүрээлэнгийн залуу эмэгтэй насныхаа аль сайхан үеэр тосгонд хашигдана гэдэг, гав ганцаар шүү тэгээд бас, яагаад гэвэл, аав үргэлж завгүй би гэж амьтан... Чи мэднэ шүү дээ... Олны дунд байж сурсан хүнд би тун хөөрхий тун хөгжилгүй амьтан, ганцхан Мамзель Бурьен л ганцаараа...

	— Танай энэ Бурьен чинь над тусгүй хүн шиг санагдах юм.

	— Ай, үгүй! Хачин сайхан санаатай, хонгор бүсгүй шүү, гол нь өрөвдмөөр хүн, орчлонд ганц бие, өнчин охин шүү дээ. Чухам үнэнийг хэлэхэд энэ бүсгүй над хэрэггүйгээр барахгүй, тээрийн нэмэр. Би ганцаараа байх дуртай хүн... Гэм нь аав өөрт нь их сайн юм. Энэ бүсгүй Михайл Иванович хоёрт л аав их сайн, яагаад гэвэл хэн хэнд нь тус болсон гэж өөрийгөө үздэг хойно. Стерний хэлдгээр «бид хүмүүсийг тус болсныг нь хайрлахаасаа, тус болсноо илүү хайрладаг» гэгчийн үлгэр болж байна. Аав өнчин өрөөсөн тулж явахад нь гудамжнаас олж авсан юм даг. Зүгээр, сайхан санаатай бүсгүй. Ном унших маягт нь аав их дурладаг юм, орой болгон ном уншиж өгдөг юм шүү дээ. Хачин сайхан уншдаг.

	— Ний нуугүй ярихад, аавын араншнаас болж чамд үе үе тун хүнд байгаа биз дээ, Марья? гэж Андрей ноён гэнэт асуув.

	Марья ноёхон энэ асуулгыг сонсоод анхандаа гайхсанаа, сүүлд нь айж, 

	— Над уу?.. Над уу?!. Над хүнд байна уу гэж үү? гэлээ.

	— Угийн ч ширүүн зантайг хэлэх үү, одоо бүр ч яггүй болж байгаа даа, бодоожийн гэж эцгийнхээ тухай ингэж хөнгөн ярьснаар, дүүгээ нэг бол сандруулах, эсвэл сорих гэсэн юм шиг Андрей ноён хэлэв.

	— Чи, Андрей юм бүхнээрээ сайн гэвч чиний бодол санаа, нэг л дээгүүр болжээ, гэж ярианы явцыг биш, харин өөрийн сэтгэгдлийг голчлон анхаарч ноёхон хэлснээ:

	— Энэ ч их нүгэл дээ. Эцэг хүнийг ер нь зэмлэж болох уу даа? Болдог ч гэсэн хүндэтгэл бишрэлээс өөр ямар сэтгэлийг миний аав шиг хүн төрүүлэх билээ дээ.

	Би цуг байгаадаа маш дуртай, баяртай байдаг. Та нар цөмөөрөө над шиг баяр жаргалтай байгаасай гэж би хүсдэг зөвхөн үүнийг л хүсдэг гэв.

	Ах нь итгэмж муутай, толгой сэгсрэн:

	— Над хүнд байгаа нэг юм гэвэл, би чамд санаснаа хэлье. Андрей шашны хувьд эцгийн боддог бодол билээ. Ийм их ухаантай хүн яагаад өдөр шиг гэгээн юмыг ойлгохгүй байна. Яагаад ингэж төрөөлддөг юм гэж би гайхах юм. Ганц зовлон минь л энэ байна. Гэлээ гэхэд энэ талаар ч гэсэн сүүлийн үед нэлээд сайжралтай байгаа. Шашны шүтлэгээр даажигнадаг нь хэвээр. Гэвч, хар шар нь бага болж. Түүнээс гадна, нэг лам бий, аав түүнийг хүлээн авч удаан ярилцсан юм даг гэвэл.

	— Тэр лам та хоёр хамаг дариа хий гарздаж байгаа болов уу гэж би бодож байна. Найз минь гэж Андрей ноён доогтой боловч элэгсгээр хэллээ.

	— Ай найз минь би бурханд л залбирч, миний залбирлыг анхаарна байгаа гэж горьдохоос цаашгүй нь Андрей над чамаас гуйх том гуйлга байна, гэж минут хэртэй зүрхшин дуугүй байсныхаа дараа хэлэв.

	— Юу вэ, найз минь.

	— Үгүй, чи над урьдаар, заавал ч үгүй биелүүлж өгнө гэдэг ам гар. Чамд хэцүү юм биш, нэр сүрд чинь ч хортой юм биш, харин намайг л баярлуулах хэрэг юм. Амлаач дээ, Андрюша, гээд гараа цүнх рүүгээ хийж нэг юм атган барьж, тэр юм нь гуйлгын нь учир бололтой бөгөөд гуйсны нь биелүүлнэ гэж амлахаас нааш тэр нууцархаг зүйлээ гаргаж болохгүй мэт одоохондоо үзүүлэлгүй далдланхан ах руугаа гуйсан шинжтэй, зүрхгүй харцаар ширтэн зогслоо.

	— Хэрэв тэр гуйх юм чинь над хэцүү зүйл байлаа ч гэсэн... гэж Андрей ноён цаад утгыг нь ойлгосон юм шиг

	— Чи юу гэж л бодно, бод хамаагүй! Чи уул нь аав шиг хүн, би мэдэж байна. Юу гэж л санана хамаагүй. Гэвч намайг бодоод, миний гуйсныг биелүүлж аль: Аргагүй, тэг! Үүнийг манай эцгийн эцэг, бидний өвгөн аав, дайн болгонд зүүж явж байсан юм... гээд ноёхон цүнхнээсээ атгаж байсан юмаа бас л гаргалгүй: — За, чи тэгээд над амлах гэж байна уу? гэвэл, 

	— Тэгэлгүй яах вэ, юу юм бэ?

	— Андрей, би чамайг нэг бурхнаар ерөөе, чи тэгээд тэр бурхныг хэзээ ч биеэсээ салгахгүй гэж амла... Тэгэх үү?

	— Хэрэв хүндээрээ хоёр пүү хүрэхгүй юм бол, хүзүү гилжийлгэчихгүй юм бол!.. Яах вэ л дээ, чамд сайхан санагдуулахын тул... гэж Андрей ноён хэлснээ, энэ хошин үгийг нь дуулсан, дүүгийнхээ царай гомдсон шинжтэй болохыг хараад дотроо гэмшин: — Их баярлалаа найз минь тун их баярлалаа, нээрэн гэж нэмэн хэлэв.

	— Чамайг санаагүй байхад энэ сахиус чиний биеийг өршөөн тэтгэж, өөртөө татаж чадна. Яагаад гэвэл зөвхөн үүний дотор орчлонгийн үнэн ба сэтгэлийн тайвшрал байгаа юм гэж сэтгэл хөдлөн чичирхийлсэн дуугаар хэлж, ахынхаа өмнө, хоёр гараараа аврагч хар нүүртэй, мөнгөн додъёгтой хийц нарийн мөнгөн оосортой, дугуй хэлбэртэй эртний бурхны дүрийг жавхлантайгаар барив.

	Загалмайлан мөргөж, бурхны дүрийг үнсээд Андрейд түүнийг өгөв.

	— Намайг бодоод Андрей...

	Том нүднээс нь сайн санааны сүлэмгэр туяа сацрав. Сайхан нүд нь дорой, туранхай царайг нь гийгүүлж гуа үзэмжит царай болгон хувиргаж байлаа. Ах нь, бурхны дүрийг авъя гэтэл ноёхон түр саатууллаа. Андрей, учрыг мэдэж загалмайлан залбираад, бурхны жижиг дүрийг үнсэв. Царай нь тэрүүхэн хооронд уяранхай (үнэндээ сэтгэл нь хөдөлсөн аж) бөгөөд доогтой болон:

	— Гялайлаа найз минь гэвэл ноёхон ахынхаа духыг үнсээд, диван дээр буцаж суув. Хоёул дуугүй байлаа.

	— За тэгээд би чамд хэлсэн шүү дээ. Урьд ямар л сайн санаатай, өгөөмөр сэтгэлтэй байсан бэ, тэр чигээрээ байгаарай гэж Лизаг дэндүү өөлөх хэрэггүй, гэснээ ноёхон: — Цаадах чинь тун хонгор, тун сайн санаатай, тэгээд ч бас байдал нь одоо тун өрөвдөлтэй үлдэж байгаа хүн шүү.

	— Эхнэрээ өөлсөн ч юм уу, аль нэг талаар зэмлэсэн ч юм уу би чамд ер нь үг цухуйлгаагүй яваа байх аа. Гэтэл, яах гээд чи над ийм юм яриад байна аа, энэ чинь? гээд нүүрэн дээр нь улаан толбо гарч, өөрийгөө буруушаасан юм шиг дуугүй болов.

	— Би чамд юм цухуйлгаагүй байхад бусад хүмүүс чамд ярьж ярьчихсан бололтой. Тэр л их гунигтай байна даа.

	Марья ноёгтойн дух, хүзүү, хацар дээрх улаан толбо улам тодров. Нэг юм хэлэх гээд хэлж чадахгүй байх нь илэрхий. Гэвч ах нь жижигхэн ноёгтой хоолны дараа уйлж, унжиж, хойчийн өдөр хоёр яс мэнд салж чадахгүй байх гэж ёрлон айдгаа тоочиж, хувь заяа, хадам эцэг эр, нөхрийнхөө аль алинд нь гомдолтой болсноо дэлгэн яриа биз. Уйлж, уйлчхаад унтан нойрсож дээ гэж таамаглан бодоод Андрей ноён дүүгээ өрөвдөн.

	— Чи нэг л юмыг мэдэж ав, Маша. Би өөрийнхөө эхнэрийг ерөөсөө зэмлэж чадах хүн биш, зэмлээ ч үгүй, хойшид ч зэмлэхгүй хүн гэж мэдээрэй. Эхнэртэйгээ харьцах харьцааны хувьд биеэ ч гэсэн зэмлэх юм алга. Ингэхлээр би хэзээ ч, ямар ч байдалд орлоо гэсэн бид хоёрын ийм харьцаа өөрчлөгдөхгүй. Гэвч, хэрэв чи үнэнийг нь мэдье гэж байгаа бол... Намайг жаргалтай байна уу гэж байгаа бол, үгүй. Эхнэр минь жаргалтай байна уу? Үгүй. Яагаад тэр вэ? Бүү мэд...

	Ингэж ярингуут Андрей ноён босож, дүү рүүгээ ойртоод, тонгойж, духыг нь үнсэв. Гойд сайхан нүд нь ухаалаг элэгсэг гэрлээр гэрэлтэж, ер бус гялалзавч, ноён дүү рүүгээ эгц харсангүй, харин түүний толгой дээгүүр нээлттэй хаалганы цаадах харанхуй руу харан:

	— Өөр дээр нь очъё, салах ёс гүйцэтгэлгүй болохоо болиод байна. Үгүй бол, чи очоод сэрээж бай, би сүүлд нь очимз. Петрушка! гээд түлхүүрч даамлаа дуудан: — Нааш ир, юм янзал. Үүнийг суудал дор хий. Түүнийг баруун талд нь.

	Марья ноёгтой босож, хаалга руу зүглэснээ зогсоод францаар:

	— Андрей, хэрэв чи сүжигтэй сэн бол, сэтгэлдээ мэдрэгдэхгүй байгаа дурлалыг соёрхооч гэж ч гуйн мөргөх сөн тэгвэл бурхан чиний хүслийг хайрлах байсан юм даа гэвэл.

	— Харин, юу бол доо! гэж Андрей ноён хэлээд: — Явж бай. Маша, би одоохон очно гэв.

	Дүүгийнхээ өрөөнд очих замд нэг байшинг нөгөө байшинтай холбосон гудамж дотор хөөрхөн гэгч нь инээмсэглэсэн өглөөнөөс аваад энэ бишрэмтгий гэнэ инээмсэглэлтэйгээ гурав дахь удаа хүн харгүй газар тохиолдож байгаа Мамзель Бурьентэй дайралдав. Тэр бүсгүй францаар, 

	— Хүүе яадаг билээ. Би таныг өрөөндөө л гэж бодсон юм шүү гэж дуугараад яагаад ч тэр юм, нүүр нь улайж зовхио буулгав.

	Андрей ноён бүсгүй рүү ширүүн харав. Царай нь гэнэхэн хорсон уурлах шинжтэй боллоо. Ноён хариу хэлэлгүй эгцэлж харалгүй тэр бүсгүйн дух үс хоёр луу нь айхавтар зэвүүн ширтэхэд, франц охины нүүр улайж, нэг ч үг дуугаралгүй холджээ. Явсаар, дүүгийнхээ өрөөнд очиход нь ноёгтой хэдийн сэрж, нэг үгийг нөгөө үгээр нь яаруулан хөөх, хөгжилтэй дуу нь, нээлттэй хаалганы завсраар дуулдан аж. Тэр маш удаан хугацаагаар дуугүй байж байгаад дөнгөж сая ярих бололцоо олдсон учир, орхигдон өнгөрснийгөө гүйцээн нөхөх гэж тэвдэх мэт яаруу: — Үгүй, бодоод үзээч. Хиймэл үстэй, хиймэл шүдтэй Зубова гүн˗ахай өтөлж хөгширсөн нас жилээ дооглож байгаа юм шиг... гэж францаар өгүүлээд: — Ха, ха, ха, Марья! гэв.

	Зубова гүн˗ахайн тухай яг ийм үг, ийм инээдийг Андрей ноён бусдын дэргэд өөрийнхөө эхнэрээс тав зургаан удаа сонссон аж. 

	Өрөө рүү аяархан оров. Бүдүүвтэр ягаан ноёгтой зөөлөн сандал дээр хийх юмаа барин сууж петербургийн дуртгал, бүхэл бүтэн өгүүлбэрүүдийг дурсаж, зогсоо зайгүй ярьж байлаа. Андрей ноён дэргэд нь очоод, толгойг нь илж, замын чилээ гарсан эссэнийг лавлавал эхнэр нь хариулаад, нөгөө яриагаа залган үргэлжлүүлэв.

	Зургаан морьтой сүйх тэрэг хаалганы дэргэд зогсох аж. Намрын харанхуй шөнө билээ. Жолоочид, тэрэгний нь гуя харагдахгүй байв. Довжоон дээр дэн барьсан хүмүүс бужигналдах аж. Их байшин нь өөрийн том цонхнуудаар нэвт гэрэлтэж байлаа. Залуу ноёнтой салах ёс хийхээр цугласан зарц нар үүдний өрөөнд бөөгнөрчээ.

	Танхимд гэрийнхэн: Марья ноёхон, Михайл Иванович Мамзель, Бурьен ноёгтой, бүгд зогсоцгоох аж. Нүүр нүүрээрээ уулзаж, салах ёс хийх гээд Андрей ноёныг эцэг нь тасалгаандаа дуудуулсан байжээ. Тэдний гарч ирэхийг нь цөм хүлээн ядаж байлаа.

	Андрей ноён тасалгаанд ороход хөгшин, хүний саравч зүүсэн, өөр хүнийг тийм хувцастай хүлээж авдаггүй зөвхөн хүүгээ бол яах вэ гэдэг өвгөн цагаан халаадтай чигээрээ ширээний ард суугаад юм бичиж байснаа хүн орохтой зэрэг эргэн харав.

	— Явах нь уу? Дахиад л нөгөө юмаа бичээд уналаа.

	— Салахын ёс хийх гэж ирлээ.

	— Энэ рүү үнс гээд хацраа заан: — Баярлалаа, баярлалаа.

	— Юу болоод над нэг их танирхаад байна даа.

	— Яах вэ, хожигддоггүйд чинь, эмийн банзлаас зууралддаггүйд чинь. Юуны өмнө алба, баярлалаа, баярлалаа! гээд үзгийн шажигнах үзүүрээс тал тал тийшээ бэх үсчтэл бичсэнээ: — Хэлмээр юм байвал хэл. Бичих, сонсох хоёрыг зэрэг хийж чадна аа, гайгүй, гэж нэмэрлэв.

	— Эхнэрийн талаар... Үүнийг нааш нь чирч авчраад, та нар дээр орхиж байгаа даа, би тэртэй тэргүй зовж байна...

	— Юү гээд дэмийрээд байгаа юм? Юу хэрэгтэйгээ л хэл.

	— Төрөх цагийг нь болоход, Москвагаас эх баригчийг... Энд ирсэн байхаар бодож дуудуулж үзээрэй.

	Өвгөн ноён бичихээ зогсож, ойлгохгүй байгаа юм шиг хүү рүүгээ сүрхий харав.

	— Төрөлх бие нь тун болохгүй бол, хэн ч тус болж чадахгүй гэдгийг би мэдэж байна, гэж Андрей ноён зовсон байртай хэлснээ: — Сая хүн хөнгөжлөө гэхэд, нэгд нь л гай тохиолдож болзошгүй гэдэгт би итгэж байна. Гэвч эхнэр бид хоёр хий айгаад байгаа юм. Тулгар хүнийг амьтан үймүүлээд, дэмий яриад, түүн дээр бас өөрөө хар дарж зүүдлээд, одоо ер нь их айгаад байгаа юм даг.

	— Гм... гм.., гэж хөгшин ноён бичиж байгаа юмаа гүйцээх зуур амандаа үглээд: — Тэр ч бололгүй яах вэ гээд, 

	Гарынхаа үсгийг зураад, хүү рүүгээ гэнэт эргэж инээд алдав.

	— Базаахгүй нь шив ээ?

	— Юу, аав аа?

	— Эхнэр! гэж хөгшин ноён товч, ноцтой хэлэв.

	— Би таны үгийг нэг л ойлгохгүй оргиод байна.

	— Яая гэх вэ. Найз минь гэж ноён хэлснээ: — Цаадуул чинь цөмөөрөө ийм шүү дээ. Одоо ямар, салалтай биш. Чи айх хэрэггүй, би ч цааш нь ярих биш, чи ч мэддэгээ мэдэж байгаа хойно гэв.

	Эцэг нь ясархаг жижигхэн сарвуугаараа хүүгийнхээ гараас шүүрэн бариад дугтарч, хүнийг нэвт харах шиг санагддаг түргэн хурц нүдээрээ хүүгийнхээ нүүр лүү ширтээд, хүйтэн инээдээрээ дахин инээлээ.

	Хүү нь санаа алдаж, тэр санаа алдалтаараа эцгийн нь ойлголт зөвийг илэрхийлжээ. Өвгөн бичсэн захиагаа нугалан дугтуйлж хэзээний түргэн зангаараа, лац, тамга, цаасыг шүүрэн авч чулуудав.

	— Яая гэх вэ? Сайхан нь ч сайхан л хүүхэн байна! Захисны чинь ян тан биелүүлье. Чи зоволтгүй, гэж тамгалах зуураа огцом ярилаа.

	Андрей дуугүй зогсов. Эцэг нь ингэж хамгийг мэдэж байгаа явдал зүгээр ч юм шиг, зүйгүй ч юм шиг санагдах аж. Өвгөн босож, захиагаа хүүдээ өгөөд, 

	— Дуулж бай, чи эхнэрийнхээ төлөө санаа зовох хэрэггүй, бололцоотой бүх аргыг нь хийхдээ л хийнэ. Цааш нь сонс. Энэ захиаг Михайл Илларионовичид өгөөрэй. Чамайг олигтой газраа хэрэглэ. Бараа бологчоороо, завхарсан ажил байгаа юм, битгий удаан барь гэж би бичсэн. Бас өөрийг нь дурсдаг, хайрладаг гэж хэлээрэй. Ямар шүү хүлээж авах нь вэ, над мэдэгд. Санаа таарвал, албыг нь хаа, Николай Андреевич Болконскийн хүү гуйж алба хаахгүй шүү, мэдээ биз. За, одоо нааш ир гэв.

	Өвгөн, үгээ гүйцэд хэлэхгүй шахам түргэн ярих боловч, хүү нь сайн ойлгож сурсан аж. Хүүгээ ширээ рүүгээ ойртуулаад, ширээнийхээ тагийг нь нээж, нүдийг нь татаад, урт, том үсгээр шигүү бичсэн дэвтэр гаргалаа.

	— Бодвол би чамаас түрүүлж үхнэ байх. Энэ миний бичсэн юм шүү мэдэж ав, эзэн хаанд үхсэнээс минь хойш дамжуулж өгөх ёстой юм байгаа юм. Энд бас ломбардын билет, захиа хоёр: Суворовын аян дайны түүх бичсэн хүнийг шагнах шагнал байгаа юм. Академид шилжүүлээрэй энд миний тайлбарууд, надаас хойш өөрөө уншиж үзээрэй, ашиг болох вий гэв.

	Андрей, эцэгтээ та ч урт насална биз гэж хэлсэнгүй, хэлэх ч хэрэггүй гэдгийг ойлгож байлаа.

	— Хэлснээр чинь гүйцэтгэнэ, аав аа, 

	— За одоо яах вэ, баяртай гээд хүүдээ гараа өгч үнсүүлэн тэвэрч: — Нэг юмыг санаж яв, Андрей ноён минь, хэрэв чамайг алчих юм бол, хөгшин би муугаа үзнэ шүү... гээд гэнэт дуугүй болсноо: — А, хэрэв чамайг Николай Болконскийн хүү шиг явж чадсангүй гэж дуулах юм бол... ичиж үхнэ шүү! гэж хашхирчихвал, 

	— Над ийм үг хэлэхгүй байж болох даг шүү, аав аа, гэж хүү нь инээмсэглэн хариуллаа.

	Өвгөн дуугүй болов.

	— Танаас гуйх бас нэг юм байна. Хэрэв би алагддаг юм гэхэд, тэгээд эхнэрээс минь хүү гардаг юм гэхэд, миний өчигдрийн ярьдгаар, биеэсээ битгий холдуулаарай. Таны дэргэд өсөг, тэгэг үү, гэж Андрей ноён ярив.

	— Эхнэрт чинь өгөхгүй гэж үү? гээд өвгөн инээлээ.

	Тэр хоёр бие биеийнхээ өөдөөс хараад дуугүй зогсов. Эцэг хүү хоёр эсрэг ширтэлцлээ. Хөгшин ноёны нүүрийн доод этгээдэд нэг юм чичирсхийгээд:

	— За боллоо... Яв яв, гэж үүд онгойлгон, ууртай царгиа дуугаар гэнэт хашхирав.

	— Яав, юу болов? гэж Андрей ноёны гарч ирэхэд нүдний саравчтай, цагаан халаадтай, хиймэл үсгүй өвгөн минут хэртэй ил үзэгдээд, уурлан хашхичихыг харсан хатагтай, ноёгтой хоёр асуулаа. Андрей ноён санаа алдаад хариу хэлсэнгүй эхнэр лүүгээ хандаж, 

	— За гэвэл, энэ «За» нь «одоо та маягаа үзүүл дээ» гэж хэлсэн хүйтэн доог шиг сонсогдлоо.

	— Болсон гэж үү, Андрей! гээд жижигхэн хатагтай хувхай цайж, нөхөр лүүгээ айн ширтэв.

	Ноён тэвэрвэл хатагтай дуу алдаж муужраад мөрийг нь тэврэн уналаа.

	Андрей ноён эхнэрийнхээ дарсан мөрөө болгоомжтой суллаад, нүүр лүү нь харснаа, зөөлөн сандал дээр аяархан суулгав.

	— Баяртай, Маша гэж дүүдээ аяархан хэлж хоёул гар гараа үнсэлдээд, ноён түргэн алхалж, өрөөнөөс гарав.

	Хатагтай зөөлөн сандал дээр хэвтэж, Мамзель Бурьен чамархайг нь нухална. Марья ноёгтой бэргэнээ түшингүүт, нулимс мэлмэрсэн сайхан нүдээрээ, Андрей ноёны гарсан хаалга руу харж, явсан зүгийг нь загалмайлан авай. Тасалгаанаас, хөгшин хүн олонтоо нийх, ууртай чимээ бууны дуу шиг сонстох аж. Андрей ноёны гармагц цагаан халаадтай өвгөн хаалгаа хурдан онгойлгож шагайн:

	— Явчхав уу? Сайн л биз! гэж хэлээд ухаан ороогүй байгаа жижигхэн хатагтай руу ууртай ширвэж зэмлэсэн байртай толгойгоо сэгсчээд, үүдээ тасхийтэл хаав.

	1805 оны аравдугаар сард оросын цэрэг эрцгерцог Австри улсын хот, тосгоныг эзэлсээр байлаа. Орос нутгаас бас шинэ хороо цэргүүд үргэлжлэн цувж Браунаугийн тариачдын гэрээр байрлан эндхийн улсад тээр болж байлаа. Браунауд ерөнхий жанжин Кутузовын гол байр буудаллажээ.

	1805 оны аравдугаар сарын 11˗нд Браунауд саяхан ирсэн явган цэргийн хорооны нэг нь, хотоос хагас милийн зайтай газар буудаллаж ерөнхий жанжны үзлэгийг хүлээн авай. Харь (үр жимсний цэцэрлэг, чулуун хайс, вааран дээвэр алсад харагдах уул, цэрэг эрсийг сонирхон харах орос биш улс) нутагт байгаа боловч, энэ хороо орос нутагтаа байгаа ямар нэгэн хороо жанжны үзлэгт бэлтгэж ямар шүү янзтай байдаг билээ. Яг л тийм янзтай аж.

	Ерөнхий жанжин уул хороог аялалд яваа үеэр нь үзнэ гэсэн тушаалыг замын эцсийг давж байх орой тэд авчээ. Хороон даргад ирсэн тушаалын үг хэдийгээр тодорхойгүй санагдсан боловч, тушаалын үгийг юу гэж ойлгох вэ? Аяны хувцастай байх хэрэг үү, үгүй юү! гэдэг асуудал дороо гарсан гэвч батальоны дарга нарын зөвлөгөөн дээр уул хороог ёслолын хувцастай үзүүлэхээр шийдвэрлэжээ. Ингэхдээ дутуу тонголзсоноос гүйцэд бөхөлзсөн нь хэзээ ч дээр гэдэг ойлголтыг баримталжээ. Төгсгөлийн гуч гаруй мод газрыг алхлан ирсэн цэргүүд, шөнөжингөө оёх сэлбэх, арчих зүлгэх ажил хөөцөлдсөөр нүд хамхиагүй аж. Бараа бологч нар сумангийн дарга нар тооллого, тооцоо хийв. Тэгээд өглөө болоход, энэ хороо өчигдөр эцсийн зам дээр явсантайгаа адил цувралдан унжирсан замбараагүй улс биш, харин хүн бүхэн нь байр суурь ажил албаа андахгүй хүн бүхний товч суран бүс нь цөм байр байрандаа гялалзан харагдаж, 2000 хүний цэгцтэй нэгдэл болон хувирчээ. Зөвхөн гадна тал нь мадаггүй болсноор зогсохгүй, хэрэв, ерөнхий жанжин мундрыг нь тайлж үзэхийг хүсэж гэхэд, хүн бүхэн ав адилхан цэвэр цамцтай, үүрэгтээ дүрэмд заагдсан, тоотой хэдэн юмтай. Цэргүүдийн хэлдгээр «тэвнэ, савантайгаа» л аж. Хэн бүхний сэтгэлийг амруулахгүй байсан нэг л асуудал байлаа. Энэ бол гутал. Хүмүүсийн, бараг тэн хагасаас илүүгийн нь гутал майжийчихжээ. Гэвч энэ дутагдал бол хороон даргын буруу биш, өдий төдий шаардсаар байхад австрийн яамнаас гутал өгөөгүй л буруутай. Гэтэл энэ хороо мянган мод газрыг туулан өнгөрчээ.

	Хороон дарга бол хижээл настан, хөгжүүн ааштай хөмсөг буурал, хууз, шувтандуу мөртэй, аарцгаараа өргөн бүдүүн биетэй генерал юм. Тэр хүн цоо шинэ, дөнгөж зүүнээсээ салсан бололтой боловч удаан дарагдаж байсны ор үрчлээтэй мундар өмсөж хоёр мөрийг нь доош нь дарсан биш, дээш нь түнтийлгэсэн алтан өнгийн, өтгөн сацагтай эполеттэй ажээ. Хороон даргын байдлыг харвал амь насныхаа хамгийн тэмдэглэлт явдлын нэгийг аз золтой гүйцэтгэж яваа хүн шиг ээ. Бас алхам бүр дээр нуруугаа ялимгүй хотойлгон хятгануулж жагссан цэргийн урдуур явж байв. Хороон дарга өөрийнхөө хороог бахдаж дотроо баярлах бололтой бөгөөд сэтгэлийг нь бүр хүч, энэ хороотой холбогдон байгаа нь илэрхий. Хэдий тийм боловч маяглан гэдгэнэх алхаа нь түүний цээжинд бас цэргийн сонирхлоос гадна нийгмийн ахуй байдал ба эмэгтэйчүүдтэй уялдсан сонирхол багагүй суурийг эзлэн байгаа мэт.

	— За. Михайло Митрич минь гэж тэр генерал батальоны нэг даргад хандаж хэлснээ (батальоны дарга инээмсэглэж, жаахан урагш бөхийх бөгөөд хэн хэний нь сэтгэл хангамжтай байгаа бололтой) — Урд шөнө ч үйлээ үзэцгээх шив. Үгүй яах вэ. Тийм ч муу хороо биш шиг байх чинь. А? гэвэл, 

	Батальоны дарга хөгжилтэй ухаж, инээмсэглэв.

	— Царицыны нугад очлоо ч гэсэн талбайгаас хөөгдөхгүй байх аа.

	— Юу? гэж хороон дарга асуув.

	Энэ үес, дохио өгөгчдийг хуваарилан тавьсан хотын зам хавиас морьтой хоёр хүн үзэгдэв. Тэр бол бараа бологч, дагуул казах хоёр ажээ.

	Өчигдрийн тушаалд бүдэг байсан зүйлийг давтан хэлүүлэхээр өөрөөр хэлбэл, энэ хороо ямар шүү л маягтай явж байж вэ, яг тэр байгаа шинель, бүрээстэй нь ямар ч бэлтгэл засалгүйгээр ерөнхий жанжин үзэх гэж хүссэнийг хэлүүлэхээр ерөнхий штабаас энэ бараа бологчийг илгээжээ.

	Саяхан Венын гофкригстратын гишүүн оросын армийг аль болохуйц түргэн явж эрцгерцог Фердинанд ба Макийн цэрэгтэй нийлэхийг сануулан шаардахаар Кутузов руу ирсэн боловч Кутузов тэгж нийлэх явдлыг ашиггүйд тооцоод, өөрийн саналыг зөвтгөхөөр тавьсан нотолгоо дотроо оролцуулж, оросоос ирсэн цэргийн ямар шүү гунигтай байдалд ороод ирж байгааг Австрийн генералд үзүүлэхээр шийджээ. Энэ зорилгын үүднээс ч хороо хэчнээн муу байдалтай байх тусам, төдий чинээн ашигтай гэж, өмнөөс нь угтан гарахаар шийдсэн аж. Бараа бологч энэ мэтийн нарийн зүйлийг мэдээгүй гэвч, хүмүүсийг шинельтэй, бүрээстэй нь байлга гэсэн ерөнхий жанжны хувиршгүй шаардлагыг хороон даргад уламжилж, хэрэв тэгэхгүй бол, ерөнхий жанжин таалахгүй гэдгийг сануулжээ.

	Энэ үгийг дуулаад хороон дарга тэргүүнээ унжуулж дув дуугүй далаа хавчисхийгээд хоёр гараа хөгжүүн алдлав.

	— Ганц бантагнуулж дээ! Би та нарт хэлээд байгаагүй юү, Михайло Митрич аян замд хойно шинельтэйгээ дээр гэж гээд батальоны даргыг зэмлэн: — Ай, бурхан минь! гээд урагшаа шийдвэртэй алхан: — Сумангийн дарга ноёд оо! гэж командалж сурсан дуугаар хашхирч: — Фельд˗фебелүүдийгээ24... Мөд морилж ирэх бол уу? гэж ирсэн бараа бологчоос хүндэтгэн ёсолсон байртай асуув. Тэр хүндэтгэл нь ирэх хүнийг хамаарсан бололтой.

	— Цаг болоод л ирнэ байх, миний бодож байгаагаар бол.

	— Хувцас сольж амжина байгаа?

	— Мэдэхгүй дээ, генерал аа...

	Хороон дарга өөрөө эгнээ рүү очоод, шинелиэ өмсөх заавар дахин өгөв. Сумангийн дарга нар суман суман руугаа гүйлдэж, фелдфеблиуд үймэлдэж (шинель тийм цэгцтэй биш аж), түрүүн жив жигдхэн, дув дуугүй байсан жагсаал эвдэрч, ганхаж, дуу шуу бололцов. Тал бүрээс цэргүүд цааш нааш сүлжилдэн язганаж, мөрөөрөө ойлгож үүргэвчээ толгой дээгүүрээ давуулан аваад хоёр гараа өндөр өргөн ханцуйлж, шинелиэ өмсөцгөөж байлаа.

	Хагас цагийн дараа дахин хуучин байдалдаа орж амжсан бөгөөд, ялгаа нь гэвэл, түрүүн тас хар өнгөтэй байсан жагсаал одоо саарал өнгөтэй болжээ. Хороон дарга гэдгэнэн алхалсаар, дахин хорооныхоо өмнө гарч алсаас ажив.

	— Тэр юү вэ? Юү гэсэн үг вэ? гэж хашхираад: 

	— Гуравдугаар сумангийн даргыг!.. Гуравдугаар сумангийн дарга генерал руу! дарга генерал руу, гуравдугаар сумангийн дарга руу... гэж эгнээ дамжуулан хашхиралдах сонстож, ирэхгүй саатаад байгаа даргыг олохоор бараа бологч нар араас нь явав.

	Тусламтгай хүмүүс дамжуулсаар, будилуулсаар өдөр бүр «генералыг гуравдугаар суманд» гэж хашхиралдан тэр дуудлага арай хийж хүрэх газраа хүрвэл, дуудагдсан офицер нас ахимаг бөгөөд, гүйж сураагүй хүн боловч, хоёр хөлөө эвгүй солбицуулсаар, генерал руу шогшив. Мартчихсан хичээлийг нь хэл гэж шаардуулсан сурагч хүүхдийн царайтай энэ ахмадын царай эгээ ижил байлаа.

	Улаан зээрд (тэсээд өнгөрч чадаагүй биз) нүүрэн дээр нь хөлс бурзайж, ам нь мурилзана. Хороон дарга ойртох тусам алхаагаа удаашруулан амьсгаадан яваа ахмадын хөлөөс нь аваад толгойг нь хүртэл сүрхий ажна.

	— Та цэргүүддээ, нэртэйгээр нь банзал өмсгөчхөөч! Энэ чинь юу юм? гэж гуравдугаар сумангийн эгнээнд зогсож байгаа, бусад шинелиэс онцгой харагдах өнгөтэй шинель өмссөн цэргийг заагаад, хороон дарга доод эрүүгээ түрж хашхиран: — Өөрөө хаа байв? Ерөнхий жанжин ирэх гээд байхад байрандаа байдаггүй чинь? А?.. үзлэгт орох хүмүүсийг яаж хувцаслах ёстойг чинь би заагаад өгнө өө, сайхан мэдээрэй!.. А?

	Сумангийн дарга, нүдээ генералаас салгахгүй ширтэж, хоёр хуруугаа малгайныхаа саравчнаас салгалгүй улам улам дарах бөгөөд, тэгж дарах явдал нь аврагдах ганц зам нь мэт ээ.

	— Яагаад та дуугарахгүй байна? Хэн чинь тэр утсаар хувцсаар гоёчоо вэ? гэж хороон дарга ширүүн даажигнавал:

	— Сурвалжит ноён минь...

	— Юу «сурвалжит ноён минь» гэж? Сурвалжит ноён минь! Сурвалжит ноён минь! Цааш нь юу гэх гээд байгаа юм. Хэн ч мэддэггүй.

	Сурвалжит ноён минь, энэ Долохов, тушаал буусан офицер...

	— Тушаал буулгахдаа фельдмаршал болгоогүй, цэрэг болгоо биз дээ? Хэрэв цэрэг болгосон юм бол, бусдын адил, цэрэг форм хэрэглэг.

	— Сурвалжит ноён минь, та өөрөө зөвшөөрсөн шүү дээ аянд.

	— Зөвшөөрсөөн? Зөвшөөрсөөн? Та нар, залуу улс, дандаа тэгдэг шүү дээ гээд хороон дарга нэлээд тайтгаран зөвшөөрсөн гэнэ ээ? Та нарт нэг л юм дурсчихвал, та нар тэгээд л... — Юу? гэж дахин зэвүүцэж асуугаад: хүмүүсээ ёс зүйгээр нь хувцаслаж хайрла гэв.

	Тэгээд хороон дарга, бараа бологч руу эргэн эргэн харж, гэдгэнэсэн алхаагаараа цэргийн хороо зүглэв. Ширүүн дориун загнах өөрт нь сайхан санагдсан бололтой, эгнээний нь өмнүүр өнгөрөхдөө, дахин уураа гаргах шалтаг эрэн явна бололтой. Нэг офицерыг тэмдгээ цэвэрлээгүй байна гэж, нөгөөдхийг нь эгнээ буруу байна гэж загнаад гуравдугаар суман руу тулж ирэв.

	— Яаж зогсож байгаа юм? Хөл чинь хаа байна? Хаа байна хөл чинь? гэж хөх шинель өмссөн Долоховыг хүртэл арай яагаа ч үгүй, таван хүний зай байсаар байтал хороон дарга үйл там нь цайсан хүний аялгуугаар хашхирав.

	Долохов сул байсан хөлөө аажмаар эгцэлж тунгалаг хэгжүүн харцаараа, генералын нүүрийг халз ширтэв.

	— Яагаад хөх шинельтэй байгаа юм? Тайл... Фельд˗фебель! Солиул эднийг... новш.., гээд гүйцэд хэлсэнгүй.

	— Генерал аа, би тушаал биелүүлэх албатайгаас биш харин... тэвчиж байх албагүй гэж Долохов тэвдүү хэлэв.

	— Жагсаалд битгий яриад бай! Битгий ярь! Битгий ярь!..

	— Элдвийн доромжлолыг тэвчиж байх албагүй, гэж Долохов цуурайт чанга дуугаар гүйцээн хэллээ.

	Генерал, цэрэг хоёрын харц мөргөлдөв. Давчуу ороолтоо ууртайгаар доош нь болгож, генерал дуугүй боллоо.

	— Шинелиэ сольж үзээч, би таныг гуйя, гэж генерал холдохдоо хэлжээ.

	 

	 

	II

	 

	— Ирж явна! гэж дохио өгөгч хашхирав.

	Хороон дарга, нүүр нь улсхийж, морь руугаа гүйн очоод, чичирсэн гараар дөрөөнөөсөө барьж дөрөөлөн мордуут хувцсаа засаж хутган жадаа гаргаж аз золтой, шийдвэртэй царайлж, амаа мурийлган нээж, хашхирахад бэлэн болов. Хороо нь өдөө засаж байгаа шувуу шиг хөдөлхийлөөд чив чимээгүй болов.

	— Ном˗м˗м˗хон! гэж өөртөө бол баясгалантай, хорооны бусад хүмүүст бол хатуу ширүүн, ирж яваа томчуулд бол баяртай дуугаар хороон дарга дотор пал хийтэл хашхирав.

	Мод эмжээрлэн тарьсан, цардаагүй өргөн их замаар Венын өндөр, цэнхэр сүйх тэрэг, нумаа зөөлөн түчигнүүлж, түргэн хатираагаар давхин ирлээ. Сүйхний араас бараа бологчид, хамгаалах цэрэг дагалджээ. Кутузовын дэргэд оросын хар мундар дунд, гялайж содон харагдсан, цагаан мундартай, австри генерал суужээ. Сүйх тэрэг, хорооны дэргэд ирээд зогсов. Кутузов, австри генерал хоёр нэг юмны тухай аяархан ярилцаж байгаад, Кутузов нь энэ амьсгаагаа хурааж жанжин ба хороон даргыг ажин гөлөрсөн хоёр мянган хүн байхгүй, мэл хоосон тал цэлийж байгаа юм шиг, цаад генерал руугаа ажиг ч үгүй харж хөнгөн инээмсэглээд, тавиур дээрээс хөлөө татан аваад, хүнд гишгэлж буув.

	Команд хангинан цуурайлаад хороо цэрэг ёслол гүйцэтгэж, зэвсгээ хангинуулан дав хийлээ. Үхээрийн тал шиг аниргүйн дунд ерөнхий жанжны сулхан дуу сонсогдлоо. Хороо цэрэг нир хийж «Амрыг эрье э˗хэ˗но... минь» гэж мэндлэв. Дахиад нам гүм. Хороо хөдөлж байх үеэр Кутузов эхлээд нэг газар зогсож байснаа, дараа нь цагаан генералтай цуг бараа бологчдоо дагуулж эгнээний өмнүүр явган алхлав.

	Хороон дарга ерөнхий жанжинд ёсолж нүд салгалгүй гөлрөн биеэ тэгшхэн гозойлгож явахыг нь үзвэл эсвэл генералуудыг дагаж урагшаа шулуун бөхийгөөд гэдгэнэх алхаагаа чүүтэй чаатай барьж ерөнхий жанжныг үг хэлж хөдөлж эргэх бүр сочсон юм шиг бондгосхийж явахыг нь үзэхэд энэ хүн, доод тушаалтай хүний үүргийг, дарга хүний үүргээс илүү дуртайгаар гүйцэтгэн явна бололтой. Хороон даргын хатуу бөгөөд хичээлтэйн ачаар, энэ хороо, Браунауд тэр үеэр ирж байгаа бусад хороог бодвол арай дээр ажээ. Хоцорсон, өвчилсөн хүн 217. Ер нь гутлаас бусад нь цөм ёсоороо байв.

	Кутузов, туркийн дайнд цуг явж байсан офицерын заримдаа цэргийн өмнө хааяа хааяа зогсож, хэдэн элэгсэг үг хэлээд, эгнээн дундуур явж гүйцэв. Цэргийн гутлыг хараад, толгойгоо хэд хэд дахин гунигтай сэгсэрч, австрийн генералд үзүүлэн зааж байх нь, хэнийг ч зэмлэж байгаа хэрэг биш гэвч, энэ бол тусгүй хэрэг гэдгийг тэмдэглэхгүй өнгөрч болохгүй нь гэсэн шинжтэй.

	Хороон дарга тэр бүхэн урьд нь орж өөрийнх нь ангийн тухай ерөнхий жанжны хэлэх үгийг дуулалгүй алдах вий гэж болгоомжлон явжээ. Кутузовын ард, ямар ч аяархан хэлэгдсэн үг бүхэн дуулдахуйц зайтай газар хорь орчим хүн, бараа бологчид явж байлаа. Бараа бологч ноёд хоорондоо шивнэлдэн, хааяа хааяа инээлдэн явлаа. Ерөнхий жанжны ард, бусдаас ойрхон шиг, гуа сайхан бараа бологч явав. Энэ бол Болконский ноён аж. Дэргэд нь яваа нуруу өндөр, бүдүүн эелдэг инээмсэглэсэн сайхан царайтай, улцандуу нүдтэй, штаб˗офицер бол түүний анд Несвицкий аж. Хажууд яваа, гусарын хар офицерыг харахад Несвицкийн инээд нь хүрч, тэр инээдээ барьж ядан явлаа. Гусарын офицер, инээмсэглэх ч үгүй зогсонги нүднийхээ байдлыг өөрчлөх ч үгүй мөртөө, хороон даргыг араас нь харж хөдөлгөөн бүрийг нь дуурайн элэглэж явлаа. Хороон дарга цочсон юм шиг бондгосхийж урагш тонгойх бүр гусарын офицер, ив ижилхэн бондгосхийж, урагш тонгойн байв. Несвицкий инээж, тэр алиаг хараач гэж бусад улсыг түлхэн ёворлоо. Өөрийг нь үзээд бүлт үсрэх гэж байгаа юм шиг дүрлийсэн хэдэн мянган нүдний хажуугаар Кутузов удаан бөгөөд залхуутай алхална. Гуравдугаар сумангийн дэргэд очоод гэнэт зогсов. Ингэж зогсохыг нь мэдээгүй бараа бологчид эрчээрээ тулж зогслоо.

	— А, Тимохиныг! гэж хөх шинелиэс буруутаж байсан, улаан хамартай ахмадыг таньж ерөнхий жанжин хэлэв.

	Хороон даргад донгодуулж байх үед нь Тимохиныг харсан хүн, ингэж номхон зогсохоос илүү яаж зогсож болох вэ гэж санамаар байлаа. Гэтэл ерөнхий жанжин хандаж ярьсан энэ үед зогсож байгааг нь харахад, Кутузов цааш нь жаахан харвал ахмад тэсэлгүй унана биз гэмээр биеэ чангалан зогсжээ. Ерөнхий жанжин ч энэ байдлыг ойлгох шиг болоод, ахмадад сайн сайхныг хүсэж явдаг хүн тул, түргэхэн шиг буруу харав. Кутузовын шарханд гэмтсэн, бэлцгэр нүүрт нь мэдэгдэх төдий инээмсэглэл тодорчээ.

	— Измайловын үеийн найз байгаа юм. Зоригтой офицер даа! Чиний санаанд таарч байна уу? гэж Кутузов хороон даргаас асуув.

	Хороон дарга, өөрөө тэрийгээ мэдэлгүй, толинд харагдах дүрс шиг, гусарын офицерын хөдөлгөөнд дүрээрээ давтагдаж, бондгосхийгээд, урагш ойртож, — Яв цав нийлж байна, эрхэм сурвалжит ноён минь гэлээ.

	— Бид хэн маань ч гэсэн сул талтай шүү дээ гээд Кутузов инээмсэглэсээр, түүнээс холдож: — Энэ хүний сул тал гэх юм бол Бахуст сүжигтэй хүн юм сан гэв.

	Бурууг нь над тохох вий дээ гэж айгаад хороон дарга юу ч хэлсэнгүй. Нөгөө офицер энэ үес гэдсээ татаж зогсон улаан хамартай ахмадын нүүрийг үзээд нүүр төрхийг нь ав адил дуурайхад, Несвицкий тэсгэлгүй инээв. Кутузов эргээд харлаа. Нөгөө офицер өөрийнхөө нүүрийг захирч чаддаг бололтой. Кутузов эргэж харах агшинд аль хэдийн ахмадыг элэглэж амжаад, нүүрээ хувилгаж хамгийн гэмгүй номхон, хамгийн ёсорхуу царай гаргав.

	Гуравдугаар суман төгсгөлийн суман байлаа. Кутузов нэг юмыг санаж ядах бололтой, санаашрав. Андрей ноён бараа бологчид дотроос гарч ирээд, 

	— Та энэ хороонд байгаа огцорсон Долоховын тухай сануулаарай гэж тушаасан билээ гэж францаар аяархан хэлэв.

	— Долохов хаа байна? гэж Кутузов асуулаа.

	Цэрэг саарал шинель хэдий олоод сольж өмссөн Долохов, бусдын дуудахыг хүлээсэнгүй. Цагаан шаргал үстэй, тунгалаг цэнхэр нүдтэй цэргийн ганган бие эгнээ дундаас гарч ирэв. Ерөнхий жанжин руу ойртоод зэвсгээрээ ёслон зогсжээ.

	— Гомдол байна уу? гээд Кутузов хөмсгөө зангидах төдий болов.

	— Наадах чинь Долохов гэж Андрей ноён хэллээ.

	— А! гэж Кутузов дуугарснаа: — Энэ сургамж чамайг засна гэж найдаж байна, албаа сайн хаа. Эзэн хаан өршөөлтэй. Хэрэв чи сайн явах юм бол би чамайг мартахгүй.

	Ерөнхий жанжныг цэргийн хүнээс хэмжээлшгүй холтгон байгаа зохиомол халхавчийг өөрийнхөө харцаар тастан хаях мэт, тунгалаг цэнхэр нүд ерөнхий жанжин руу хэгжүүн тусах нь яг л түрүүн хороон дарга дээр тусаж байсантайгаа ав адилхан ажээ.

	— Зөвхөн нэг зүйлийг хүсэн гуйя, эрхэм сурвалжит ноёнтон минь гэж Долохов царгиа боловч яарахыг мэддэггүй янзаараа дуугарснаа: — Буруугаа цагаатгаж, эзэн хаан Орос орон хоёртоо үнэнч шударгаа үзүүлэх боломжийг над олгон соёрхохыг гуйя гэв.

	Кутузов буруу харж Тимохинтой яриад эргэх завсар нүүрэн дээр нь илэрсэн бөгөөд дөнгөж нүд хавиар нь үзэгддэг инээмсэглэл мишээн цухасхийх төдий болов. Кутузов Долоховын хэлсэн үгийг мөн өөрийнхөө хэлж болох үгийг, бүгдийг нь аль хэдийнээс мэднэ. Энэ бүхэн аль эртний улиг домог болсон зүйл боловч чи бидний хэн хэнд маань чухам хэрэгтэй зүйл мөн гэхэд хараахан юү бол доо гэсэн байртай буруу харж ярвайгаад тэрэг рүүгээ зүглэв.

	Цэргийн хороо суман сумангаараа салж, хэцүү аяллын дараа, одоо л энд чинь нэг амарч, гутал хувцсаа янзалж авъя гэж горьдож байсан хуваарьтай байр луугаа Браунаугаас холгүй байгаа суурин руу зүглэцгээв.

	— Та над гомдоогүй биз, Прохор Игнатьичаа гэж байр луугаа зүглэсэн гуравдугаар суманг эргэж явсан хороон дарга, урд нь алхалж байсан Ахмад Тимохин руу ойртоод асуув. Азтай өнгөрсөн үзлэгийн дараа барьж хааж болшгүй баярласан хороон дарга:

	— Хааны алба... тэгэхгүй болохгүй... заримдаа жагсаалын өмнө ч тачигначих юм... Та намайг андах биш түрүүлж буруугаа хүлээе... Тун баярласан байдаг! гээд суман дарга руу гараа сарвайв.

	— Яадаг билээ, генерал минь. Би яаж гэж энэ чинь тэгэх вэ, гэж ахмад хамраа улайлгаад инээмсэглэж Измайлын төлөө тулалдаанд үүдэн хоёр шүдээ цөм цохиулсан амаа ангайлгаж хэллээ.

	— Бас ноён Долоховт уламжлаарай, намайг мартахгүй, зоволтгүй гэж байна гэж, би ер нь хэзээнээс асууя гээд мартчихаад явсан юм, цаадах чинь ингэхэд хэр байна, сахилгаар ямар вэ? Ер нь л тэгээд...

	— Албанд тун сайн, сурвалжит ноён минь... гэм нь ааш жаахан.., гэж Тимохин хэлэв.

	— Ааш ямар гэж? хэмээн хороон дарга асуулаа.

	— Үе үе, өдрөөрөө юм аа даа, хэцүү шүү сурвалжит ноён минь, гэж ахмад өгүүлснээ: — Заримдаа ухаантай ч гэдэг нь, эрдэмтэй ч гэдэг нь, сайхан ааштай ч гэдэг нь, юүхэв. Заримдаа ёстой нэг араатан, Польшид золтой л нэг еврей алчхаагүй шүү... гэвэл хороон дарга

	— Тийм, тийм. Залуугаасаа зовж яваа хүн, өрөвдөлгүй горьгүй. Бас танил тал ихтэй... Та тэгээд тэгсхийж л байгаарай...

	— Мэдлээ, сурвалжит ноён минь, гэж даргын хүссэнийг ойлгосноо инээмсэглэлээрээ үзүүлж, Тимохин хэллээ.

	— Тийм, тийм.

	Хороон дарга, жагсаал дунд яваа Долоховыг олж, дэргэд нь очоод мориныхоо амыг татасхийн, 

	— Эхний тулалдаанд ортол эполет зүүж бай, гэж хэлбэл, Долохов эргэн харж, юу ч хэлэлгүй, дооглон инээмсэглэсэн амныхаа байдлыг ч өөрчилсөнгүй.

	Хороон дарга үргэлжлэн, 

	— За, сайн хэрэг, гэж цэргүүдэд миний өмнөөс нэг нэг аяга архи гэж цэргүүдийн дуулахуйц чанга хэлээд: — Цөмд чинь баярлалаа! Бурхны алдар бадраг! гээд энэ суманг тойрон гараад, нөгөө рүү нь очив.

	— Үгүй яах вэ, зүгээр хүн шүү. Ийм даргатай цагт ч алба хааж болно оо, гэж Тимохин, хажуудаа яваа субалтерн˗офицерт хэллээ.

	— Бундангийнх хойно доо!.. (хороон даргыг бундангийн ноён гэж хочилдог байжээ) гэж субалтерн˗офицер хариулав.

	Үзлэгийн дараа дарга нарын сайхан аштай байгаа явдал цэрэгт дамжин нөлөөлж суман хөгжилтэй болжээ. Цэргүүд тал талаасаа харилцан ярьцгааж

	— Кутузовыг чинь өрөөсөн нүдгүй, долир хүн гээд байсан яалаа?

	— Үгүй гэж үү! Шал долир шүү дээ.

	— Үгүй... чамаас л лав дээр юм. Гутал, ороолт цөмийг нь үзчихэж байна шүү.

	— Миний хөл рүү харахтай нь зэрэг, та минь... За, өнгөрч л гэж бодлоо...

	— Цуг яваа тэр австрийн байгааг ээ, шохой түрхчихсэн юм шиг гээч ёстой нэг гурил шиг цагаан амьтан юм. Бодвол, хувцсыг нь яасан сүрхий зүлгэдэг бол.

	— Юун, Федешоу!.. тулалдаан хэзээ эхлэхийг хэлсэн юм гэх шив дээ. Чи ойрхон байсан биз? Бруновт Бунапарте өөрөө ирсэн гээд л байцгаасан.

	— Бунапарте гэнэ шүү! Үгүй мөн, донгосож байна аа, энэ тэнэг! Мэдэхгүй байж! Одоо прусс болохоо байгаад, австри, ухаандаа, номготгох гэж байгаа нь энэ байхгүй юу. Эднийг эвлэрэхтэй зэрэг, Бунапартетай дайтах юм гэнэ лээ. Бунапарте Бруновт ирсэн гэнэ шүү! Усан тэнэг амьтан аа даа. Ёстой нэг чагнууштай эр юм даа цаадах чинь.

	— Байр хуваарилсан чөтгөрүүдийг харж байна уу! Тавдугаар суман тосгон руу орж байна, тэд хоолоо болгочихсон байхад, бид дөнгөж байрандаа хүрэх нь ээ.

	— Хатаасан талхнаасаа өгөөч, чөтгөр минь

	— Өчигдөр тамхи өг лүү? Ямар байна даа. За, май, май, бурхан чамд туслаг.

	— Адаглаж, амрах юм сан, тэгэхгүй бол өлөн чигээрээ бас таван мод газар явах нь гээч.

	— Германчууд тэрэг өгч байх үед сайхан байжээ. Дээр нь суувал л барав. Хэчнээн аятайхан бэ!

	— Эндхийнхэн ч тусгүй улс шив. Замд яах вэ дээ. Польшийнхон дандаа оросын хааны албат байж. Одоо бол дан герман.

	— Дуучид, урагшаа гэж ахмадын команд цуурайтав.

	Тэгэхтэй зэрэг хэд хэдэн эгнээнээс хорь шахам хүн гарч ирээд, сумангийн толгойд жагсав. Бөмбөрчин˗дууч, нөхөд рүүгээ эргэж гараараа дохиод «үүр ч туяарав уу, нар мандаад...» гэсэн үгээр эхлээд, «Каменский эцэг байгаа цагт, тэр алдрыг бид олно, ах дүү нар минь» гэсэн үгээр төгсдөг, цэргийн уянгат дууг эхлэн аялав. Энэ дуу анх Туркт зохиогдож, одоо Австрид дуулагдаж байхдаа «Каменский эцэг» гэдгийн оронд «Кутузов эцэг» гэдэг үгтэй болж, зөвхөн энэ хэсэг нь өөрчлөгджээ.

	Төгслийн энэ үгийг, цэргийн ёсоор эрэмгий хэлээд, газар луу юм чулуудах мэт гараараа савсан дөч орчим настай, туранхайвтар сайхан цэрэг˗бөмбөрч, дуучин нөхдөө эргэн харж, нүдээ онийлгов. Дараа нь хүмүүсийн бүх нүд өөр лүү нь чиглэснийг лавтай мэдээд, ямар нэгэн үл үзэгдэх, үнэ цэнтэй юмыг толгой дээрээ өргөж, хэдэн секунд бариад, доош нь гэнэт шийдэмгий чулуудах шиг болж аялсан нь:

	Ай, пүнз минь, пүнз минь! гэхэд «Цоо шинэхэн пүнз минь» гэж хорин хүн, халбагачны хамт зэрэг дэмжээд халбагачин, хэдийгээр үүрэг хогшил хүндтэй боловч, урагшаа сумангийн өмнө хөнгөн шингэн гарч, эргээд мөрөө хөдөлгөн, модон халбагаараа ямар нэгэн этгээдэд заналхийлэн бүжиглэсээр ухран явна аж. Цэргүүд дууны айзмаар гараа хаялж, хөлөө эрхгүй олцгоон, том том алхалсаар явлаа. Сумангийн ард, тэрэгний дугуйны дуу, нум түчигнэх чимээ, морин түвэргээн сонстлоо. Кутузов, бараа бологчдын хамт хот руу буцаж явав. Ерөнхий жанжин хүмүүст сул алхаагаараа үргэлжлэн яв гэж дохио өгөөд цуурайлсан дууг сонсож, бүжиглэсэн цэрэг, хөгжилтэй цовоо яваа суманг хараад ерөнхий жанжин, бараа бологчдын нүүрэн дээр таалан үзсэн шинж илрэв. Хоёрдугаар эгнээний баруун гарт, ирсэн тэргэн талд яваа цэнхэр нүдтэй Долохов дууны айзмыг дагаж, хэнээс ч дэгжин алхлахдаа тэрэгтэй өнгөрч байгаа улсыг та нар энэ сумантай цуг явахгүй дээ гэж харамсан өрөвдсөн юм шиг харах нь содон аж. Кутузовын бараа бологчдын дунд яваа морин цэргийн түр корнет түрүүн хороон даргыг шоолж байсан хүн тэрэгнээс сүүлдэж, Долохов руу давхин иржээ.

	Морин цэргийн корнет Жерков Петербургт байхдаа Долоховын удирдаж байсан догшин нийгэмлэгт нэг үе хамаарагдаж явжээ. Гадаадад Жерков цэрэг болсон Долоховтой дайралдаад, түүнийг таних албатай гэж үзсэнгүй. Одоо тушаал бууж цэрэг болсон тэр хүнтэй, Кутузов өөрөө тоож ярилцсанаас хойш морин цэргийн корнет хуучин танилын баяртай дуугаар:

	— Зүрхний минь найз, чи ямар шүү байна даа, гэж мориныхоо алхааг сумангийнхны алхаатай нийлүүлэн чанга асуув.

	— Би ямар байна гэж үү? Харахгүй юү, ямар байна гэж хүйтнээр хариулав.

	Цовоо дууны аялгуу нь Жерковын наазгай хөгжилтэй байдал, Долоховын санаатай хүйтэн хариултад онцгой утгыг оруулан авай.

	— Дарга нартайгаа эвтэй байна уу? гэж Жерков асуув.

	— Зүгээр, овоо улс юм. Чи яаж байгаад штабт шургалчихаа вэ?

	— Томилогдсон юм, дежурлээд л байдаг гэж байлаа. 

	Хоёул дуугүй болов.

	«Баруун ханцуйнаасаа харцага тавьдаг байлаа» гэж хөгжилтэй цовоо сэтгэлийг аандаа өрнүүлэх дууны үг уянгалав. Хэрэв дуу шуугүй цагаар ярилцсан бол тэдний яриа өөр байх сан биз.

	— Австричуудыг балбасан гэдэг үнэн үү? гэж Долохов асуув.

	— Чөтгөр бүү мэд, тэгж л дуулдах юм.

	— Баяртай хэрэг байна гэж Долохов дууны аяны шаардлагад тохируулан товч, тод хариулав.

	— Яах вэ, чи орой манайхнаар очоорой л доо, хөзрөөр фараон тоглоцгоомз гэж Жерков хэлэв.

	— Та нар тийм их мөнгөтэй болчихоо юу

	— Очоод л үз дээ.

	— Үгүй, болохгүй. Ам гарчихсан. Уух ч үгүй, тоглох ч үгүй. Тушаал ахитлаа шүү дээ.

	— Тэр ч яах вэ, анхны тулаан гэхэд...

	— Тэр цаг дээрээ л болъё.

	Дахиад хоёулаа дуугүй болов.

	— Чи ямар нэг юм хэрэгтэй бол очоорой. Штабт хэн ч чамд тусална... гэж Жерков хэлэв. Долохов мушилзан инээмсэглэн, 

	— Чи зовох хэрэггүй. Хэрэв над нэг юм хэрэгтэй болбол би гуйх ч үгүй, өөрөө авчина.

	— Үгүй, би зүгээр л хэлж байна.

	— Би ч зүгээр хэлж байна.

	— Баяртай.

	— Мэнд явагтун... гээд 

	 

	Алс холын өндөрт

	Анх төрсөн нутагт... 

	 

	гэж аялаад, Жерков шпордон ёворвол морь нь хөлөө хоёр гурав гозгонуулж, алинаасаа явахаа мэдэхгүй байгаа юм шиг цовхчсоноо, ухасхийн, суман цэргийг тойрч, жанжны тэргийг гүйцэхээр мөнхүү дууны аяар давхилаа.

	 

	 

	 

	III

	 

	Кутузов, үзлэгээс буцаж ирээд, австрийн генералыг дагуулан тасалгаандаа орж бараа бологчоо дуудаад, хүрэлцэн ирж байгаа цэргийн байдлын тухай зарим бичиг баримт, байлдааны армийг командалж байгаа эрцгерцог Фердинандаас ирсэн захиа зэргийг авчран өгөхийг тушаав. Андрей Болконский ноён шаардсан бичгийг нь бариад ерөнхий жанжны тасалгаанд орлоо. Ширээн дээр дэлгэн тавьсан төлөвлөгөөний өмнө Кутузов австрийн гофкриг˗стратын гишүүн хоёр сууж байв.

	— А!.. гээд үүгээр хүлээж бай гэдгийг төлөөлүүлсэн мэт Кутузов Болконский руу эргэн харж нөгөө хүнтэй франц хэлээр эхэлсэн яриагаа үргэлжлүүллээ.

	— Би ганцхан л юмыг давтан хэлээд байгаа юм, генерал аа гэж Кутузов тайван хэлсэн үг бүхний нь анхааран сонсмоор аятайхан дуудлага, аялгуугаар ярих аж. Кутузов өөрөө ч өөрийнхөө яриаг бахдан сонсож суугаа бололтой : — Би ганцхан л юм давтан хэлээд байгаа юм, генерал аа, юү гээд байгаа юм гэвэл, хэрэв бүх явдал ганцхан миний хүслээр шийдвэрлэгддэг сэн бол эрхэмсэг эзэн хаан францын хүсэл аль хэдийн биелчихсэн байх байж. Би аль хэдийний эрцгерцогтой нийлчихсэн байх байж, над, өөрт минь ч гэсэн энэ армийг, надаас илүү мэдлэгтэй, чадвартай генералд, тийм генерал Австрид бишгүй элбэг байна, дамжуулж өгөөд, өөрөөсөө хамаг хариуцлагыг мултална гэдэг миний хувьд тун баяртай явдал болох сон. Чин үнэнээ хэлэхэд. Гэтэл юмны нөхцөл байдал манаас хүчтэй юм, генерал аа гэв.

	Тэгээд Кутузов «та над итгэхгүй байх бүрэн эрхтэй хүн» итгэнэ үү, байна уу гэдэг чинь ч над хамаагүй хэрэг. Гэвч танд түүнийгээ над илчлэн хэлэх шалтаг алга. Гэтэл түүнд чинь л хамаг учир байгаа юм шүү дээ, гэсэн юм шиг инээмсэглэв.

	Австрийн генерал дургүй шинжтэй байсан гэвч яг Кутузов шиг ярихгүй байж чадахгүй аж.

	— Хаанаас даа, гээд хэлж байгаа бялдууч үгнийхээ утгатай огт нийцэхгүй байгаа үглээ, бухимдуу аялгуугаар цаад хүн нь: — Хаанаас даа, харин нийтийн хэрэгт сурвалжит таны оролцож байгаа явдлыг эрхэмсэг эзэн өндрөөр үнэлж байгаа юм. Гэвч, бидний бодлоор бол, оросын цэргийн энэ удаашрал нь, тулалдаанд нэр гавьяа олж сурсан оросын алдарт цэрэг, ерөнхий жанждыг, амжилт ололтоос нь холдуулж байгаа зүйл гэж үзэж байгаа юм, хэмээн урьдчилан бэлджээ гэдэг нь илэрхий өгүүлбэрээ гүйцээв.

	Кутузов инээмсэглэлээ өөрчлөхгүй тонгосхийн:

	— Эрхэмсэг эзэн эрцгерцог Фердинандаас намайг шагнасан сүүлийн захиаг үндэслэж, генерал Мак шиг чадварлаг туслагчаар нь командлуулсан австрийн цэрэг, одоо шийдвэрлэх ялалтыг олоод, бидний тусламжийг хэрэглэх хэрэгцээгүй болсон гэдэгт би бат итгэж байна, гэв.

	Генерал хөмсгөө зангидлаа. Австрийнхан дийлдсэн тухай лавтай мэдээ ирээгүй боловч, нийтийн базаахгүй яриаг, батлах нөхцөл байдал тун олон ажээ. Тийм ч учраас австрийнхны ялалтын тухай Кутузовын таавар нь элэг доог шиг аж. Гэвч Кутузов, би тэгж таамаглах эрхтэй хүн гэсэн юм шиг номхон инээмсэглэсээр сууна. Нээрэн ч Макийн армиас ирсэн сүүлийн захиа ялалтын тухай ба стратегийн хувьд хамгийн ашигтай суурийг эзлэн чадсан тухай мэдээлсэн захиа байсан юм.

	— Аль вэ тэр захиаг нааш нь, гэж Кутузов, Андрей ноёнд хэлээд: — Та үзэж байгаа биз дээ, гэж уруулынхаа үзүүрээр дооглон инээмсэглэж австрийн генералд эрцгерцог Фердинандын захианаас дор дурдсан зүйлийг германаар уншив. Үүнд: Бид далан мянга шахам хүнээр бүрэлдсэн, нэлээд нягт хүчтэй байгаа бөгөөд хэрэв дайсан Лех голыг гатлахаар оролдох юм бол түүнийг довтлон ниргэж чадахуйц байна. Бид нэгэнт Ульмийг эзэлсэн хойно, Дунай мөрний аль ч эргийг командлан байх ашгаа хадгалсаар байх болно. Үүнээс үзэхэд, хэрэв дайсны цэрэг Лехээр гатлахаа болих юм бол, бид дуртай цагтаа Дунайг гатлаад, түүний харилцаа замын шугам руу нь довтолж болох бөгөөд, хэрэв, дайсан бүх хүчээ манай үнэнч холбоотны зүг хандуулах гэх юм бол, бид Дунай мөрний доод биеэр дахин гаталж ирээд, дайсны тэр ажиллагаанд саад болж чадахаар байна. Ингэж бид, оросын эзэн хааны арми бүрэн бэлэн болж дараа нь хүч хамсаад, дайсны хүртэх ёстой хувийг нь гомдоохгүй хүртээх бололцоог амархан олох цагийг хүртэл, найдвартай хүлээж байх болно» Кутузов энэ хэсгийг уншиж гүйцээд уртаар санаа алдаж гофкригстратын гишүүн рүү анхааралтай бөгөөд эелдгээр харжээ.

	— Гэвч юмыг муугаар бодсон нь дээр гэдэг цэцэн үгийг та мэднэ шүү дээ, сурвалжит ноён минь, гэж австрийн генерал, шог яриагаа үүгээр дуусган, ажил хэрэг рүү шилжин орох гэж хүссэн төлөвтэй хэлжээ. Дараа нь генерал, бараа бологч руу унтууцан эргэж харвал Кутузов:

	— Уучлаарай, генерал аа гэж таслан хэлээд бас Андрей ноён руу эргэж: — Козловскийгоос манай хайгуулчдын бүх мэдээнүүдийг чи аваадах, сайхан аашит минь. Ностиц гүнээс ирсэн хоёр захиа энэ, эрхэмсэг эзэн эрцгерцог Фердинандаас ирсэн захиа энэ бас үүнийг авч бай гэж хэдэн бичиг өгөнгүүт хэлээд: — Эднээс тээвэрлэж байгаад, австрийн армийн ажиллагааны тухай ирж байсан бүх мэдээнүүдийг хуримтлуулж, францаар илтгэх хуудас гэх юм уу даа, нэг бичиг зохиолгоод орхи. Тэгээд энэ сурвалжит ноёнд өгөөрэй.

	Кутузовын хэлсэн үгийг ч тэр чухам юу гэж хэлэхийг хүсэж байгааг нь ч тэр эхнийх нь үгнээс ойлгосон гэдгээ үзүүлэн, Андрей ноён толгой дохив. Өгсөн бүх бичгийг нь аваад, хоёуланд нь нэгмөсөн тонгойж ёслоод, хивс дээгүүр аяархан алхалж, хүлээн авах өрөө рүү гарав.

	Андрей ноён Оросоос гараад удаагүй боловч энэ завсар их өөрчлөгджээ. Түүний царай, хөдөлгөөн алхаанд нь урьдын нь нөгөө хуурамч шинж эцэж залхуурсан байдал харагдахгүй байлаа. Бусдад ямар сэтгэгдэл төрүүлж байгаагаа бодох завгүй бөгөөд, сонирхолтой тавтай ажил хийж байгаа хүний шинж төгс үзэгдэнэ. Түүний царай, өөртөө ба орчин тойронд сэтгэл их хангамжтай байгаа төлөвийг илэрхийлнэ. Инээмсэглэл харц хоёр нь ч гэсэн урьд урьдынхаасаа аятайхан аж.

	Андрей ноён Польшид Кутузовыг гүйцжээ. Ерөнхий жанжин түүнийг эелдгээр хүлээн авч, мартахгүй санаж байхаа амлаад бусад бараа бологч нараасаа гойд үзэж, Вена руу дагуулан аль ноцтой даалгаврыг өгдөг байлаа. Венаас Кутузов Андрей ноёны эцэгт, өөрийн хуучин андад бичсэн нь:

	«Танай хүү офицерын хувьд бусдаас гоц хичээл, хатуужил гүйцэтгэлтэй офицер болох итгэлийг төрүүлнэ бөлгөө. Дороо ийм хүнтэй байгаагаа би асар их завшаан тохиолдлоо хэмээн үздэг амуй» гэжээ.

	Кутузовын штабт, хамтран алба хаагч нөхдийнхөө дунд, ер нь армид, Андрей ноён Петербургийн нийгэмлэгт байсантайгаа адил, эсрэг тэсрэг чанартай олон нэр дуулан явжээ. Нэг хэсэг нь баганх нь түүнийг өөрсдөөсөө ба бусдаас ямар нэгэн талаараа тусгай хүн гэж түүнээс их амжилтыг хүлээн үгийг нь чагнаж гайхан биширч даган дуурайдаг байж. Эдгээр хүмүүстэй Андрей ноён эгэл сайхан харьцдаг байжээ. Нөгөө хэсэг нь ихэнх хэсэг нь Андрей ноёнд дургүй түүнийг дээрэнгүй, эвгүй хүйтэн ааштай хүн гэж тооцдог билээ. Эдгээр хүмүүстэй харьцах харьцаагаараа Андрей ноён биеэ хүндэтгүүлж чадсанаар барахгүй, тэд жаахан сүрддэг ч байжээ.

	Кутузовын тасалгаанаас хүлээн авах өрөө рүү бичиг сачиг барьсан Андрей ноён гарч, ном барьж цонхны дэргэд суусан дежур бараа бологч Козловский руу очин

	— За юу гээ вэ, ноён оо? гэж Козловский асуув.

	— Яагаад урагшаа давшихгүй байгааг тайлбарласан бичиг зохио гэнэ.

	— Яагаад гэж?

	Андрей ноён мөрөө хавчисхийв.

	— Макаас хэл сураг алга уу? гэж Козловский асуулаа.

	— Алга аа.

	— Хэрэв дийлдсэн нь үнэн бол, хэл ирмээр юм аа даа.

	— Тэгмээр л юм гэж Андрей ноён хэлээд, гарах хаалга руу зүглэв. Яг тэр үеэр, өөдөөс нь, үүд тас хийтэл хамхиад, сюртук өмссөн, хар алчуураар толгойгоо боосон хүзүүндээ Марья Терезийн одон зүүсэн австри генерал орж ирэв. Андрей ноён зогслоо.

	— Генераль˗аншеф Кутузов? гэж, ирсэн генерал хоёр тийшээ ширвэн харж, тасалгааны үүд рүү зогсолтгүй зүглэх завсраа герман аялгуугаар тод хэлжээ.

	— Генерал, аншеф завгүй байгаа гэж Козловский босоод үл таних генерал руу түргэн ойртож, тасалгааны үүдийг биеэрээ халхлан хэлэв.

	Үл таних генерал, өөрийг нь танихгүй байгаа явдлыг гайхсан юм шиг, нуруу намхан Козловский руу тулж, дээрээс нь тоомсоргүй ширвэн харав.

	— Генерал˗аншеф завгүй байгаа гэж Козловский амарлингуй давтав.

	Генерал хөмсгөө зангидахад, уруул нь татвалзан чичирчээ. Тэмдэглэлийн дэвтэр гаргаж, дээр нь нэг юм татлаад, тэр хуудсаа тастан өгч, цонх руу түргэн алхалж очоод сандал руу хаях шиг түргэн сууж, намайг яах гэж та нар хараад байна даа гэсэн юм шиг өрөөнд байсан улсыг тойруулан ширтлээ. Дараа нь генерал нэг юм хэлэх гэсэн мэт толгойгоо өргөж, хүзүүгээ сунгаснаа тэр дороо, анзаараагүй тэгж байгаа юм шиг дуу аялахчаа болж, хачин дуугарсан боловч тэрүүхэндээ тасалдав. Тасалгааны үүд нээгдэж, босгон дээр нь Кутузов харагдлаа.

	Толгойгоо боосон генерал аюулаас зугтан яваа хүн шиг бөгтийж туранхай хөлийнхөө түргэн том алхаагаар Кутузов руу очиж

	— Хөөрхий болсон Макийг та харж байна! гэж тасалданги дуугаар хэллээ.

	Тасалгааны үүдэн дээр зогсож байсан Кутузовын нүүр хэдэн минут ямар ч хувиралтгүй гөлийн байлаа. Дараа нүүрийн нь үрчлээ долгион шиг атиран өнгөрч, дух нь мэлийгээд, толгойгоороо хүндэтгэн ёсолж нүдээ анин, Макийг хажуугаараа дуугүй өнгөрөөж оруулаад, өөрөө үүд хамхин оров.

	Австрийнхан дийлдэж, Ульмийн дэргэд бүх арми бууж өгсөн тухай, түрүүний тарсан цуу мадаггүй үнэн боллоо. Хагас цагийн дараа тал бүр тийш элч мордуулж одоо хүртэл ажиллагаагүй байсан оросын цэрэг мөдхөн дайсантай тулах ёстой болно гэдгийг нотолсон тушаал барьсан бараа бологч нарыг давхиулав.

	Андрей ноён бол өөрийн гол сонирхлыг цэргийн хэргийн нийт явцтай холбон боддог, штабт ховор тохиолддог офицеруудын нэг ажээ. Макийг үзэж, түүний дийлдсэн тухайн явдлыг нарийн сонсоод, дайсны ялалтын хагасыг алдлаа гэдгийг ойлгож, оросын армийн одоогийн бэрхшээлт байдлыг ухаарч энэ армид алсдаа учрах явдлыг өөрийн гүйцэтгэх ролийг тодорхой санав. Биеэ тоосон Австри ингэж хөглөснийг санаад, оросууд Суворовоос хойш анх удаа францын цэрэгтэй үзэлцэх байлдааны магадгүй, долоохон хоногийн дараа ч юм уу нижигнэх тулалдааныг үзэж, биеэрээ оролцох болсныг бодохтой зэрэг сэтгэл хөдөлж баяр жавхлан төрж байлаа. Гэвч оросын бүх цэргийн зориг баатарлалаас давуу байж болох бунапартейн суу ухаанаас айж, нөгөө талаар өөрийн дуртай тэр баатрыг баларна гэж бодож чадахгүй байлаа.

	Энэ бодолдоо сэтгэл нь хөдөлж бухимдсан Андрей ноён өдөр бүхэн захиа явуулсаар байгаад эцэгт нь бас нэг захиа бичихээр өрөөндөө оров. Байшингийн гудмаар гарахдаа цуг суудаг Несвицкийн алиа Жерков хоёртой дайралдсан бөгөөд тэд хэвийн заншлаар, инээлдэн суужээ.

	Андрей ноёны гялалзсан нүдтэй цайвар царайг харсан

	— Чи юундаа ингэж урвайгаа вэ? гэж Несвицкий асуув.

	— Инээд биш ханиад болоод байна гэж Болконский хариулав.

	Андрей ноён, Несвицкий Жерков хоёртой дайралдаад байтал, гудмын нөгөө өнцгөөс оросын армийн хүнс хангамжийг хянаж Кутузовын штабт ажиллаж байсан Штраух гэдэг австри генерал өчигдөр ирсэн гофкригстратын гишүүн хоёр өөдөөс нь гарч ирлээ. Байшингийн өргөн гудамд хоёр генерал, зогсож байгаа гурван офицертой зөрж өнгөрөх зайгаар хангалттай байсан боловч Жерков, Несвицкийг түлхэж, тэвдүү дуугаар

	— Тэр!.. ирлээ!.. Зам тавин өг! Зайлаад өг! гэлээ Генералууд, тэр болсон ёслолтоос бэрхшээн зугтсан шинжтэй аж. Алиа Жерковын царайд баярласан тэнэг муухай инээмсэглэл гэнэт тодорч түүнийгээ барьж чадахгүй байгаа байдал үзүүлэв.

	— Сурвалжит ноён минь, гэж австрийн генерал руу урагшлан хандаж германаар хэлээд: — Баяр хүргэлтийг минь хүлээн авах ажаамуу гэв.

	Толгойгоо бөхийлгөөд, танц сурч байгаа хүүхэд шиг, хоёр хөлөө ээлжлүүлэн чирч, эв хавгүй ёсорхов.

	Гофкригстратын гишүүн генерал өөдөөс ширүүн харлаа. Тэгээд тэр тэнэг инээмсэглэл үнэнээсээ инээмсэглэх хүний мишээлт шиг харагдах тул нэг минутын анхаарал зориулалгүй өнгөрч чадсангүй. Сонсож байна гэдгээ үзүүлж нүдээ онийлгов.

	— Генерал Мак эрүүл энх гэм нь, энүүхэндээ жаахан гэмтээд ирсэн явдалд баяр хүргэв гэж маасганаад инээмсэглээд, толгой руугаа заалаа. Генерал хөмсгөө зангидан буруу хараад, чигээрээ явав.

	— Бурхан минь, яасан болчимгүй хүн бэ! гэж хэдэн алхам өнгөрөөд, ууртай хэлжээ.

	Несвицкий инээн Андрей ноёныг тэвэрсэн боловч Болконский улам уурлаж, хувхай царайлаад, түүнийг түлхэн зайлуулж, Жерков руу хандав. Макийн байдал дийлэгдсэн тухай мэдээ ба оросын армид тохиолдох явдлын тухай бодол зэрэг түүнийг бухимдуулж байсан бүхэн одоо, Жерковын зохисгүй хошигнолтой тулгармагц уур хилэн болж гарч ирлээ.

	— Хэрэв, өршөөлт эзэн та гэж доод эрүү нь дагжин чичирсэн Болконский сүрхий хэлээд, — Марзан хүн болъё гэж бодож байгаа юм бол, би танд саад болж чадахгүй нь. Гэвч хэрэв та хойчийн өдөр миний дэргэд дахин ингэж маасганах юм бол, би биеэ авч явах дэглэм таныг сургаж өгөхөд хүрнэ шүү.

	Ингэхэд нь Несвицкий, Жерков хоёр нүдээ гайхан бүлтийлгэж, Болконский руу дув дуугүй гөлрөн зогсоцгоожээ.

	— Би тантай тоглоогүй байна, дуугүй байж үз! гэж Жерков хэлэв.

	— Би тантай тоглоогүй байна, дуугүй байж үз! гэж Болконский хашхираад, хэлэх үгээ мэдэхгүй байгаа Жерковоос зайлж, Несвицкийн гараас хөтлөн холдов.

	— Яаж байгаа чинь энэ вэ, гэж Несвицкий түүнийг тайвшруулахыг мэрийвэл, 

	— Юу, яаж байгаа чинь энэ вэ гэж? хэмээн Андрей ноён сэтгэл хөдлөн зогсож:

	— Үгүй энэ чинь бид, нэг бол нийтийн амжилтад баярладаг, нийтийн гунигт дарагддаг эзэн төр, эх нутагтаа алба хааж яваа офицерууд юм уу, үгүй бол бид эзний явдал манд хүртээлгүй гэж суудаг зарц нар юм уу гэдгийг чи ойлгооч. Дөрвөн түмэн хүн үрэгдэж, манай холбоотны арми ниргүүлээд байхад та над энийг тоглоом болгож чадаж байна гэнэ ээ. Тийм явдал таны найзаа болгосон саяын жаалд бол байж болох гэм, харин танд бол таарахгүй, огт таарахгүй ойлгооч гэж өөрийнхөө бодлыг энэ франц өгүүлбэрээр нотлох мэт хэлснээр Жерковыг дуулаг гэж бодоод франц аялгуутай боловч оросоор, — Нялх багачууд л тэгж тоглож болохоос гэв.

	Корнет юу гэх бол гэж жаахан хүлээзнэснээ эргээд гудамжнаас гарч оджээ.

	 

	IV

	Павлоградын морин цэргийн хороо Браунаугаас хоёр милийн зайтай газар буудаллажээ. Николай Ростов юнкерийн алба хааж байсан суман, германы Зальценек тосгонд байрлав. Васька Денисов гэж алдаршсан сумангийн дарга ротмистр Денисовт тосгоны хамгийн шилдэг байшинг хуваарилжээ. Юнкер Ростов хороогоо Польшид гүйцэж авснаас хойш сумангийнхаа даргатай нэг байранд сууж явлаа.

	Мак цохигдсон мэдээгээр, гол байрныхан бужигналдаж байсан 10 сарын 11˗ний яг тэр өдөр, сумангийн штаб дахь аяны амьдрал хуучин янзаараа үргэлжлэн байжээ. Өглөө эрт босож агтын хоолонд явсан Ростовыг эргэж ирэхэд шөнөжингөө хөзөрт хожигдсон Денисов гэртээ буцаж ирээгүй байв. Юнкер мундартай Ростов, морио давиран довжоо руу очоод, хөнгөн залуу хөдөлгөөнөөр хөлөө өргөж, мориноосоо салах дургүй байгаа юм шиг дөрөө дээрээ зогссоноо, үсрэн бууж, зарлагыг дуудав.

	— А, Бондаренко, зүрхний найз минь. Сэвчих найз минь, гэж морь руу нь ухасхийн очсон морин цэрэгт аз жаргалтай яваа залуу сайн улсын ах дүүсэг хөгжүүн аялгуугаар хэлэв.

	— Мэдлээ, гэгээн ноён минь гэж украйн цэрэг толгойгоо хөгжилтэй дохив.

	— Олигтойхон шиг сэвээрэй, хичээж байгаад! гэв.

	Өөр нэг цэрэг морь руу ухасхийсэн боловч Бондаренко цулбуурыг татан авч амжжээ. Юнкер архины шан сайн өгдөг болохоор эд түүнд үйлчлэхийн төлөө хичээцгээх бололтой. Ростов, мориныхоо хүзүүг, дараа нь ууцыг нь илээд довжоон дээр зогсов.

	«Сайхан амьтаан! Сайн морь болно доо!» гэж өөрөө өөртөө хэлээд, инээмсэглэсээр, сэлмээ барьж, шпороо хангинуулан, довжоо руу гарлаа. Дулаан хантааз оройвч малгайтай эзэн герман малын баас арилгаж байсан сэрээгээ бариад үнээний саравчнаас цухуйн харав. Ростовыг үзмэгц, герман мишилзэж хөгжилтэй инээмсэглэж, нүдээрээ ирмээд:

	— Сайн байна уу, сайн байна уу! гэж германаар энэ залууд баяр хүргэхдээ тун дуртай байх шиг давтан мэндлэв.

	— Ажилдаа орчхоод байна уу! гэж Ростов хөгжүүн нүүрнээс нь салахгүй байгаа нөгөө л ах дүүсэг баяртай инээмсэглэлээрээ мишээн: — Австриуд мандтугай! оросууд мандтугай! Эзэн хаан Александрт ура! гэж герман эзэн рүү хандаж, давтан хэлдэг үгийг нь дуурайн хэллээ.

	Герман инээж, үнээний саравчнаас бүр гарч ирээд дугуй оройвчоо авч толгой дээгүүрээ даллаад, 

	— Бүх дэлхий ч мандтугай гэж хашхирав.

	Ростов инээж өөрөө бас тэр герман шиг малгайгаа авч, толгой дээгүүрээ даллаад «Бүх дэлхий мандтугай» гэж хашхирлаа. Үнээнийхээ саравчийг цэвэрлэж байсан германд ч тэр салаа цэрэгтэй цуг өвсөнд яваад ирсэн Ростовт ч тэр, онцын баярлах шалтгаан байгаагүй боловч, энэ хоёр хүн бие бие өөдөө аз жаргалын жавхлан ах дүүгийн хайр төгс хараад, хоёр талаасаа хайртай байгаагийн тэмдэг болгож толгой дохилцоод, герман үнээнийхээ саравч руугаа Ростов, Денисовтой хамт суудаг байшин руугаа хоёр тийшээ салав.

	— Ноён яав? гэж Денисовын зарц хороо даяар нохой хүн гэж алдаршсан Лаврушкаас асуулаа.

	— Оройноос хойш үзэгдээгүй шүү дээ. Хожигдоод байгаа биз дээ. Би андахгүй, хэрэв хожих юм бол, онгирох гээд эрт ирнэ, хэрэв өглөө болтол алга байвал хамаг юмаа алдчихаад байгаа нь тэр ууртай ирнэ гэж мэдээрэй. Кофе ууж уу гэж Лаврушка хэлэв.

	— Аль вэ.

	Арван минутын дараа Лаврушка кофе авчраад:

	— Ирж явна! Одоо ч баларчээ гэлээ.

	Ростов цонх руу хараад, гэр лүүгээ буцан ирж яваа Денисовыг үзэв. Денисов бол улаан нүүртэй, гялалзсан хар нүдтэй, сэгсийсэн хар үс, ар сахалтай жижигхэн биетэй хүн ажээ. Морин цэргийн богинохон нөмрөг (мент) задгай нэрмийлгэн морин цэргийн чикчир өмд нугалан унжуулж, үрчийсэн малгай ар шилэн дээрээ тавьжээ. Толгойгоо дохийлгон унжуулсаар довжоо хүрэв.

	— Лаврушка за тайл, тэнэг минь, гэж «р» гийгүүлэгч дээр тултиран чанга бөгөөд ууртай дуудав.

	— Тайлж байна шүү дээ, гэж Лаврушка хариулах сонсогдлоо.

	— А! Чи босчихоо юу гэж Денисов өрөө рүү орж ирээд хэлэв.

	— Аль түрүүний юм бэ дээ. Би өвсөнд явчхаад, охин Матильдтай дайралдчихаад ирсэн гэж Ростов хариулав.

	— Бүр тийм үү. Би урьд шөнө байдаггүй ээ. Гичийний гөлөг шиг байдгаа тоглоомд алдчихаад явж байна гэж Денисов хашхираад: — Ийм гай байдаг аа! Байдаг аа!.. Чамайг явчихтай чинь зэрэг эхлээд л тэр дээ. Хүүе цай! гэв.

	Денисов инээж байгаа юм шиг үрчийж, жижигхэн, бөх шүдээ яралзуулж ой хөвч шиг сэрвийсэн, өтгөн хар үсээ, хоёр гараараа сэгсийлгэж гарав.

	— Ямар чөтгөр нь намайг үхэр оготнынх руу (нэг офицерын хоч) чангаав аа гэж хоёр гараараа нүүр, дух хоёроо зүлгэн хэлээд: — Чи бодоод үз дээ, нэг ч хөзөр өгдөггүй шүү, бүр таг гээч гэв.

	Денисов, асаалттай өгч байгаа гаансыг авч, гартаа атгаад, галыг нь бутраан шал балбаж

	— Нэгээр өгөөд, нөгөөгөөр дараад нэгээр өгөөд нөгөөгөөр дараад гэж хашхиран авай.

	Галыг нь унагааж, гаансаа хагалаад, хаяв. Дараа нь дуугүй сууснаа, гялалзсан хар нүдээрээ гэнэт Ростов руу харж 

	— Адаглаж хүүхнүүд байдаг ч болоосой, уухаас өөр хийх ажил олдохгүй юм. Ядахдаа, түргэхэн шиг байлдаанд орох юм сан...

	— Хүүе, хэн бэ? гэж том савхин гуталтай хүний алхаа намдаж, шпор хангинахаа болиод, ханиалгах чимээ дуулдахад үүд рүү эргэж хашхирчээ.

	— Вахмистр! гэж Лаврушка хэлэв.

	Денисов бүр ч үрчийж

	— Базаахгүй хэрэг дээ, гээд хэдэн алтан зоостой түрийвчээ чулуудан 

	— Ростов тоолоодхоорой, юу үлдэж вэ, тэгээд дэрэн дор хийчихнэ биз гэж хэлээд Вахмистртай уулзахаар гарав.

	Ростов мөнгийг нь авч шинэ хуучнаар нь ялган овоолоод тоолж эхлэв.

	А! Телянин Урд шөнө ч баллууллаа гэж нөгөө өрөөнд

	Денисовын ярих дуулдан авай.

	— Хэнийд тэр вэ? Быковынд үү, үхэр Оготнынд уу?.. Би дуудсан юм аа гэж нарийхан хоолойтой хүн хариулах сонстоод, дараа нь, тэр сумангийн офицер жижигхэн биетэй дэслэгч Телянин орж ирлээ.

	Ростов нөгөө түрийвчээ дэрэн дор хийгээд, өөдөөсөө сарвайсан жижигхэн, нойтон гарыг атгав. Телянин энэ аяны өмнө, ямар гэм тарьчхаад ч юм, гвардиас шилжин иржээ. Хороонд ирээд, гэмгүй явдаг боловч, хүмүүс түүнд дургүй бөгөөд, ялангуяа Ростов энэ офицерт шалтгаангүйгээр зэвүүцдэгээ больж ч чаддаггүй, нууж ч чаддаггүй аж.

	— За, залуу морин цэргээр юу байна аа. Миний грачик таны албыг хэр хааж байна даа, гэж асуув. (грач гэдэг нь Теляннны Ростовд худалдсан дөнгөж саяхан бөгөөд сурсан морь ажээ)

	Дэслэгч харилцан ярьж байгаа хүнийхээ нүд рүү огт хардаггүй бөгөөд, нүд нь үргэлж нэг юмнаас нөгөө юм руу гөлгөнөн гүйж байдаг юм.

	— Таныг түрүүн өнгөрөхийг чинь би харсан л даа...

	Морь нь үнийнхээ талд нь ч хүрэхгүй боловч, Ростов 

	— Зүгээр, овоо морь гэж долоон зуун рублиэр авсан гэж хариулаад: — Ойрноос харин зөв талын нь хөл доголоод байдаг болж гэв.

	— Туурай нь хагараа биз. Зүгээр, зүгээр. Би яаж аргалахыг заагаад өгөмз.

	— Тэгж үзээрэй гэж Ростов хэлэв.

	— Заагаад өгнө өө зүгээр, тэр бол нууц биш. Тийм морь авсандаа та баярлаж явах болно.

	— Тэгвэл би морио авчруулъя, гэж Телянингаас салахын мөн болсон Ростов, морио авчруулахаар гарав.

	Денисов, амандаа гаанс зууж довжоо дээр пингийн үүдэнд суугаад Вахмистр нэг юмны тухай илтгэн байгааг нь чагнажээ. Ростовыг үзээд Денисов үрчийж эрхий хуруугаа мөрөн дээгүүрээ ёрдойлгон, Телянины өрөө рүү заагаад, улам ярвайж толгойгоо дургүйхэн хөдөлгөөд:

	— Энэ залууд би мөн дургүй шүү, гэж дэргэдээ байгаа Вахмистраас зоволгүй хэлэв.

	«Би ч гэсэн. Гэлээ гээд яах вэ дээ» гэсэн юм шиг Ростов мөрөө хавчисхийж, морио авчруулахаар болоод Телянин руу эргэж ирэв.

	«Ийм муухай царайтай хүн байдаг юм аа» гэж өрөө рүү оронгуут бодлоо.

	— Яав, авчруулахаар болов уу? гээд Телянин босож, хэнэггүй эргэн харав.

	— Тэглээ.

	— Өөрснөө очъё л доо. Би өчигдрийн тушаалын тухай Денисовоос асуух гэж л ирсэн юм шүү дээ. Авсан уу. Денисов оо?

	— Үгүй. Та хаачих нь вэ?

	— Энэ залуу хүнд морь яаж тахалдгийг зааж өгөх гэсэн юм гэж Телянин хэлэв.

	Тэд довжооноос бууж, морины саравч руу орлоо. Яаж бэхлэхийг нь зааж өгөөд, дэслэгч гэр лүүгээ зүглэжээ.

	Ростовыг эргэж ирэхэд ширээн дээр шилтэй архи, колбаса хоёр байлаа. Денисов ширээний өмнө, үзгээ шажигнуулан, юм бичиж суув. Ростовыг ороход, баргар царайлж хараад

	— Нөгөө хүүхэнд бичиж байна гэж хэллээ.

	Үзэгтэй гараараа ширээ тохойлдон, бичих гэсэн юмаа амаар урьдчилан хэлэх бололцоо гарсанд баярласан бололтой, уул захианыхаа утгыг Ростовт яаруу ярилаа.

	Чи харж байна уу, найз аа. Бид хайр дурлалгүй үедээ, унтаж байгаатай адилхан юм. Бид чандруу болох улс... гэтэл хайрлаж дурласан цагтаа хэн маань ч бурхан шиг энэ галавын анхны нь өдөр анх төрсөн хүүхэд шиг цэвэр болдог... Бас хэн хүрээд ирэв ээ? Хө, хө, яршиг, чөтгөр лүү нь явуул. Зав алга гэж огт айхгүй гэж ойртон байгаа Лаврушка руу хашхичив.

	— Хэн л байв гэж дээ? Та өөрөө дуудсан байж. Вахмистр мөнгөө авах гэж ирж.

	Денисов үрчийж, нэг юм хашхирах гэснээ болиод, дуугүй болов.

	— Базаахгүй хэрэг дээ гэж амандаа үглээд, цаад түрийвчинд чинь юү үлдсэн бэ? гэж Ростовоос асуулаа.

	— Долоон шинэ, гурван хуучин.

	— Ай, базаахгүй хэрэг дээ. За юу гэж зогсоод байгаа юм, мануухай минь, Вахмистрыг явуулаач гэж Денисов Лаврушка руу хашхирав.

	— Над мөнгө бий шүү дээ, чи аваач Денисов оо! гэж Ростов улайсхийн хэлэв.

	— Өөрсний улсаас зээлэх дургүй л дээ, дургүй гэж Денисов үглэлээ.

	— Чи хэрэв нөхрийн ёсоор надаас мөнгө авахгүй юм бол, би гомдоно шүү. Над, гайгүй мөнгө байна гэж Ростов давтан хэлэв.

	— Үгүй, юү хийх вэ.

	Тэгээд Денисов дэрэн дороосоо түрийвчээ авахаар ор луугаа очлоо.

	— Чи хаана нь хийгээ вэ?

	— Доод талын дэрний дор

	— Алга байна шүү дээ. 

	Денисов дэрээ, хоёулыг нь авч хаяв. Түрийвч байсангүй.

	— Хачин юм аа!

	— Үгүй, чи нэг тийш нь унагаагаагүй биз? гэж Ростов хэлээд, хоёр дэрийг нэг нэгээр нь өргөж сэгсэрч үзэв.

	Хөнжлийг нь хуулаад сэгсэрч ч үзэв. Түрийвч байсангүй.

	— Би самуураагүй байгаа даа. Энэ чинь? Үгүй, нэг л их эрдэнийн сан шиг толгой дороо хийж яах нь вэ дээ гэж би бас бодсон юм даг гээд Ростов: — Яах аргагүй энд хийсэн. Хаа байна? гэж Лаврушкаас асуув.

	— Би орж ирсэн биш дээ. Хаа л тавьсан бэ, тэнд чинь байгаа биз:

	— Алга аа.

	— Та дандаа тэгдэг шүү дээ, нэг газар хийчхээд л өөрөө мартчихдаг хойно. Кармадаа үз л дээ.

	— Үгүй, би бүр эрдэнийн сан шиг гэж бодсон юм байхгүй юу. Хийсэн газраа сайн мэдсэн байна гэж Ростов хэлэв.

	Лаврушка дэр, хөнжил зэргийг нэгд нэггүй онгичиж орон доогуур, ширээн доогуур эрж, өрөөг бүхэлд нь тэмтэрч гүйцээд, өрөөний голд цөхрөн зогсжээ. Лаврушкийн хөдөлгөөн бүхнийг дуугүй ажиж байсан Денисов цаадхыгаа алга аа гэж хэлэнгүүт аргаа барж, гараа алдлаад Ростов руу эргэж харав.

	— Бостов чи битгий хүүхдэр...

	Ростов, Денисовын харцыг өөр дээрээ тусмагц, хөмсгөө сөхөөд дор нь буулгав. Төвөнхийнх нь дор, хаа ч юм хаалттай байсан цус, нүүр нүд хоёр нь харвав. Амьсгаа нь ч давчдах шиг болжээ.

	— Дэслэгч, та хоёроос өөр хүн өрөөнд байсан биш. Энд л байгаа л даа гэж Лаврушкт хэллээ.

	— Тэгээд чи, хөдлөөч, эрээч, чөтгөрийн хүүхэлдэй минь, эр! гээд Денисовын царай гэнэт хачин болж, зарц руугаа гар занган ухасхийгээд: — Түрийвч олж өгөхгүй юм бол ташуурдана шүү, нэвсийтэл чинь ташуурдана гэж хашхирав.

	Ростов, Денисовыг эгц харахаасаа зовж, гөлгөнөн гадуур цамцаа товчилж, сэлмээ зүүгээд, малгайгаа өмслөө.

	— Би чамд хэлж байна шүү, түрийвч байгаа гэдгийг гэж Денисов зарцынхаа мөрөөс нь угзчин, хана мөргүүлэн хашхирлаа.

	— Боль доо, Денисов, тавь наадахаа. Хэн авсныг нь би мэдэж байна гэж Ростов нүдээ өргөлгүй, хаалга хүрч хэлэв.

	Денисов больж бодосхийснээ Ростовын үгийг ойлгосон бололтой, гараас нь барьж авав.

	— Дэмий! гээд дух, дух хүзүүнийхээ хамаг судсыг олс шиг гүрийлгэн, — Чи солиорч байна, нээрэн шүү, би тийм явдал гаргуулахгүй. Түрийвч энд бий. Би энэ новшийн арьсыг нь хуулахад гаргаж өгөхгүй хаачдаг юм.

	— Хэн авсныг нь би мэдэж байна гэж Ростов чичиргэнэсэн хоолойгоор хэлээд, үүд рүү дөхөв.

	— Боль гэж байна шүү би чамайг, гэж Денисов юнкер лүү гүйн очоод, зогсоох гэв.

	Денисовыг хамгийн аюулт дайснаа байгаа юм шиг Ростов гараа ууртайгаар угз татаж аваад нүдээ түүн рүү эгц, эгц зоримог тусгав.

	— Чи хэлж байгаа үгээ мэдэж байна уу? Надаас өөр хүн өрөөнд байгаагүй, тэгэхээр хэрэв тэр тэгээгүй бол... гэж чичирхийлсэн хоолойгоор хэлээд үгээ гүйцэд хэлж чадалгүй, өрөөнөөс гүйн гарлаа.

	— Ай чөтгөр та нарыг мэдэг гэсэн үгийг Ростов гарах хоорондоо сонсжээ.

	Ростов Телянины гэргий ирлээ.

	— Ноён гэртээ байхгүй, штаб орохоор явсан гээд Телянины жолооч: — Яав, хэрэг гарав уу? гэж Юнкерийн шаналсан царай руу гайхан харж суулаа.

	— Үгүй! Зүгээр.

	— Тун ялихгүй, зөрчихлөө дөө гэж жолооч хэлэв.

	Штаб Зальценек тосгоноос гурван мод газрын зайтай байжээ. Ростов, гэр лүүгээ оролгүй, морио аваад, штаб руу явав. Штаб байрласан тосгонд, офицеруудын ордог гуанз байжээ. Ростов гуанз руу очоод довжооны нь дэргэд Телянины морь байхыг үзэв.

	Гуанзны хоёрдох өрөөнд Телянин таваг сосиски, шил дарстай тавьчихсан сууж байв.

	— А, та бас хүрээд ирэв үү, залуу хүн гээд инээмсэглэн хөмсгөө сөхийлгөв.

	— Тийм ээ, гэж Ростов үг хэлэх гэхэд ам нь эвлэж өгөхгүй байгаа юм шиг зовлонтой хэлээд, хажуугийн ширээний ард суув. Хоёул дуугүй байлаа. Өрөөнд хоёр герман, нэг орос офицер байв. Цөм дуугүй аж. Тэд дэслэгчийн таваг хутганы хавираа хоол зажлах чимээ чагнацгааж байжээ. Телянин өглөөнийхөө хоолыг идэж гүйцээд, кармагаасаа, дундуур нь нугалсан түрийвч гаргаж хөмсгөө өргөөд, үзүүр нь дээшээ ёрдойсон турь муутай цагаан хуруугаараа алтан зоос чимхэж зарцад өгөв.

	— Аль вэ, түргэхэн шиг, гэлээ. 

	Цоо шинэхэн зоос аж. Ростов босож Телянинд ойртов.

	— Наад түрийвчийг чинь үзэхийг зөвшөөрөөч гэж дуулдах төдий аяархан хэлэв. Сөхийлгөсөн хөмсгөн дор, нүд нь гөлгөнөсөн Телянин түрийвчээ өгөв.

	— Тийм ээ, зүгээр түрийвч шүү... Тийм... тийм... гээд гэнэт хувхай цайн: — Залуу та үз үз гэж нэмлээ.

	Ростов, тэр түрийвчийг авч үзээд, анх Телянин руу дараа нь доторх мөнгө рүү харав. Дэслэгч, заншлаараа орчныг тойруулан хараад, гэнэтхэн айхавтар хөгжүүн төрхтэй боллоо.

	— Хэрэв, Вена орвол доторх нь, цөмийг нь тэнд орхи гэж байгаа юм. Энэ муусайн хотуудад үрэх арга нь ч олдохгүй юм, гэж хэлээд, — За аль вэ, залуу минь, би явлаа, гэв.

	Ростов дуугүй л зогслоо.

	— Та яах нь вэ? Бас хоол идэх нь үү? Овоо хоолтой юм гээч гэж Телянин үргэлжлэн: — За өгөөч дээ гээд гараа сунгаж, түрийвчнээс баривал Ростов тавилаа. Түрийвчийг авч, бариу өмднийхөө срейтуз кармад хийхдээ «тийм ээ, өөрийнхөө түрийвчийг кармалж байна. Хэнд ч, ямар ч хамаа алга» гэсэн байртай амаа нээсхийж, хөмсгөө хэнэггүй өргөжээ.

	— За яах вэ. Залуу минь? гэж санаа алдан сөхийсөн хөмсөг дороосоо Ростовын нүд рүү харж асуулаа. Телянины нүднээс ямар нэгэн гэрэл Ростовын нүд рүү цахилгаан зай шиг харваснаа буцаад, дахин эгж, бас буцаад, нэг агшны дотор хэд эргэв.

	— Та нааш ир, гэж Ростов Телянины ханцуйгаас барьж аваад цонх руу бараг чирч аваачин: — Энэ мөнгө чинь Денисовын мөнгө. Та авчхаж... гэж чихэнд нь шивнэв.

	— Юу?... юу? ... юу юу... гэж байгаа чинь энэ вэ?.. Юу? гэж Телянин хэллээ.

	Гэвч, энэ үгнүүд арга тасарсан, өршөөл гуйсан, дорой үг болон сонстжээ. Ростов энэ дууг нь сонсмогц, сэтгэлийг нь чулуу шиг дарж байсан эргэлзэл сарниж, дотор нь онгойлоо. Баярласан боловч өмнөө байгаа энэ гайтай хүнийг харахад өрөвдмөөр аж. Гэвч нэгэнт эхэлсэн хэргийг гүйцээлгүй хаяж болохгүй байлаа.

	— Энэ улсууд юу гэж ч бодох юм билээ. Учраа ололцъё л одоо гээд Телянин малгайгаа шүүрч, жижиг хоосон өрөө рүү зүглэв.

	— Би мэдэж байна. Би нотолно гэж Ростов хэлэв.

	— Би...

	Телянины айсан, хувхай цайсан нүүрний нь хамаг булчин чичиргэнэж эхлэв. Нүд нь тэрүүхэндээ Ростовын нүүр хүртэл харж чадахгүй, хуучин хэвээр гөлгөнөж, уйлах нь сонстлоо.

	— Гүн еэ!... Залуу намайг битгий хөөдөөч... Тэр гайтай мөнгө чинь энэ байна. Үүнийгээ ав гээд ширээн дээр гаргаж хаян: — Би хөгшин эцэгтэй хүн... Эхтэй!... гэв.

	Ростов, Телянинтай харц мөргөлдөхөөс зовон бултсаар мөнгөө аваад, нэг ч үг хэлэлгүй өрөөнөөс гарав. Үүдний дэргэд зогссоноо, буцаж ирэв.

	— Бурхан минь гээд нүдэндээ нулимс мэлтгэнүүлэн: — Та яаж байгаа нь энэ вэ?

	— Гүн, гээд юнкер лүү хандав.

	— Над битгий гараа хүргэ гэж Ростов зайлан хэлэв.

	— Хэрэв та гачигдаж байгаа бол энэ мөнгөө ав гээд Ростов түүний зүг түрийвчээ шидээд гуанзнаас гүйн одлоо.

	 

	V

	Тэр өдрийн орой Денисовын байранд сумангийн офицеруудын хүүрнүүн яриа үүсжээ.

	— Ростов та хороон даргын өмнө буруугаа хүлээх ёстой би танд хэлж байна шүү гэж сэтгэл нь хөдөлж, час улаан царайлсан Ростовт, үс нь бууралтан яваа, их сахалтай, өндөр нуруутай үрчийсэн өргөн нүүртэй штаб˗Ротмистр хэлж байлаа.

	Штаб˗Ротмистр Кирстен нэр төрийн асуудлаас болж хоёр дахин жагсаалын цэрэг хүртэл бууж, хоёр дахин дэвшсэн хүн аж.

	— Би худлаа хэлж байна гэж хэнд ч хэлүүлэхгүй! гэж Ростов чанга дуугарснаа: — Тэр намайг гүтгэж байгаа гэхээр нь би өөрийг нь худлаа битгий хэл гэсэн юм. Тэр чигээрээ л дуусаг. Өдөр болгон ч намайг дежурт гаргаг, бариад ч хориг, би л хүний ятгалгад орж бурууг хүлээхгүй дэг. Юу ч л гэсэн, тэр хороон даргын хувьд надтай ирүүлд гарахгүйгээс цааш... гэв.

	— Та түр байзнаад өгөөч. Та миний хэлж байгааг дуулаадах, гээд штаб офицер бүдүүн дуугаараа үгийг нь тасалж, том сахлаа тайван илж:

	— Та бусад офицеруудын дэргэд, хороон дарга хүнд, өөр нэг офицерыг хулгай хийсэн гэж хэлж байна...

	— Миний буруу биш, магадгүй, хүний дэргэд хэлэх хэрэггүй байсан байж гэтэл би дипломат биш шүү дээ. Энд тийм нэрийн ёс горим хэрэггүй гэж бодоод ч би гусар болсон юм даг. Намайг худлаа хэллээ гэж байхгүй юу... Тэгвэл ирүүлд гараар үзэлцэг л дээ...

	— Тэр ч тийм л биз, хэн ч таныг хулчгар эр гэхгүй тэрэнд ч учир нь байгаа юм биш. Денисовоос асуугаад үз дээ, Юнкер хүн хороон даргыг ирүүлд дуудах нь зөв үү дээ?

	Денисов, ярианд оролцох дургүй байгаа бололтой, сахлаа зууж, баргар царайлан, бусдын үгийг чагнан суулаа. Штаб˗ротмистрын асуултад, үгүйсгэсэн байртай толгой сэгсэрвэл ротмистр яриагаа үргэлжлүүлэн:

	— Та офицеруудын дэргэд хороон даргадаа тийм балиар юмны тухай ярихлаар таныг Богданыч! Богданыч гэж хороон даргаа нэрлэцгээдэг байж болгосон байна.

	 

	— Болиогүй ээ. Харин намайг худлаа ярьж байна гэсэн.

	— Тэгэхээр нь та өөдөөс нь тэнэглэж буруугаа хүлээх хэрэгтэй.

	— Яасан ч үгүй.

	— Би таныг ийм гэж бодсонгүй гэж штаб˗ротмистр ноцтой ширүүн дуугарснаа, 

	— Та буруугаа хүлээх хүсэлгүй байдаг байж, гэтэл та ганц тэр хүний өмнө ч биш, бүх хорооны өмнө, бид бүгдийн маань өмнө, та буруутай шүү дээ. Яагаад гэвэл: Та бодож, зөвлөж, тэр хэргийн учрыг олох гэж хөөцөлдсөнгүй, шууд л хороон дарга руу очоод тэгээд бас офицеруудын дэргэд паргиж орхидог чинь буруу. Хороон дарга одоо яавал таарах байна. Офицерыг шүүхэд шилжүүлээд, бүх хорооны нэрийг бузарлах уу? Нэг булай новшноос болж бүх хороог хөөдөх үү? Таныхаар бол тэгэх нь шив дээ? Манийхаар бол тийм үгүй, таныг худлаа ярилаа гэж Богданычийн хэлдэг түмэн зөв. Сайн байна. Танд эвгүй л байгаа биз, яая гэх вэ, өөрөө ойчсон хүүхэд уйлдаггүй юм. Та өөрийнхөө нэг дүвчин хоосон зангаас болж буруугаа хүлээхгүй гэж байх шив дээ. Дежур хийчих танд гомдолтой гэхэд шударга хөгшин офицерын өмнө буруугаа хүлээчхэж болохгүй нь үү! Богданыч ямар ч байлаа гэсэн, зоригтой, шударга хүн, хөгшин хурандаа та гомдолтой байг, гэтэл бүхэл бүтэн хорооны нэр хөөдөх ямар вэ, зүгээр үү? гээд штаб˗ротмистр хоолойгоо чичрүүлэн: — Та хороонд ирээд юуны ч тухад хүрээгүй байна. Та өнөөдөр энд гэхэд маргааш нэг тийшээ бараа бологч болоод л явчих нь магад, тийм болохоор ч «Павлоградын офицеруудын дунд хулгайч нар байдаг юм» гэж яриа гаргах нь танд падгүй хэрэг, гэтэл бидэнд бол тийм биш ээ. Тийм үү, Денисов оо? Бидэнд бол тийм биш биз дээ?

	Денисов гялалзсан хар нүдээрээ Ростов руу хааяа нэг харж, хөдлөлгүй дуугүй суув. Штаб˗ротмистр яриа үргэлжлүүлэн, 

	— Танд хоосон санаа чинь үнэтэй болоод та буруугаа хүлээх дургүй байна. Харин хөгшин бидэнд бол, бид нэгэнт энэ хороонд өсөөд, бурхан өршөөж хайрлавал энэ хороонд үхэх золтойгоос цааш, хорооны маань нэр манд үнэтэй, Богданыч үүнийг мэдэж байгаа хэрэг. Ай, хүү минь, хэчнээн үнэтэй гэж бодно! Харин таны тэгдэг бол муу хэрэг! Муу хэрэг! Та гомдвол гомд, би үнэн л үг хэлж байна гээд босон буруу харав.

	— Үнээн, үнэн, чөтгөр ав гэж! хэлсээн, 

	— За, За Ростов яах вэ? гэж Денисов хашхиран босов. Ростов, нэг улайж, нэг цайж, эхлээд нэг рүү нь, дараа нь нөгөө рүү нь харав.

	— Үгүй ноёд минь, үгүй... та нар битгий тэг... Би уг нь бас ойлгож байна. Та нар намайг хэрэггүй хэтрүүлж байна... би... над бол... би ч бас хорооныхоо нэрийг бодолгүй яахав... Би үүнийгээ хэрэг дээр ч үзүүлнэ. Гэсэн ч миний буруу!.. гээд Ростовын нүд мэлмэрэн, — Миний буруу, хаа ч очсон миний буруу!... За, ийм л байна. Өөр яах гэсэн юм?.. гэвэл, 

	— Зүйтэй дээ, гүн˗еэ, гэж хашхиран хэлээд штаб ротмистр эргээд, мөр рүү нь том гараараа алгадвал Денисов зандрангуй:

	— Би чамд хэлээгүй юү. Үүнийг сайн хүү гэж гэлээ.

	Штаб˗ротмистр хэлэхдээ, санаснаа хэлсэнд нь урамшуулж хэргэмээр нь нэрлэн эхлэх бололтой. Тэр нь дээрээ, гүн˗еэ очоод уучлалт гуйчих, гэгээн ноёнтон минь яахав гэлээ.

	— Ноёд оо, хэлсэн бүхнийг чинь гүйцэтгэнэ, хэн ч надаас илүү дутуу үг сонсохгүй, гэж Ростов гуймтгай дуугаар хэлээд: — Гэвч, уучлалт гуйж огт чадахгүй, яадаг л сан бэ! Би яаж нялх хүүхэд шиг уучлалт гуйж явах юм? гэхэд нь Денисов инээд алдав.

	— Танд л тусгүй хэрэг болно доо. Богданыч муу юм мартдаггүй хүн, та ч хөшүүн зангаасаа болох нь дээ, гэж Кирстен хэлэв.

	— Үгүй нээрэн, гөжиж байгаа юм биш! Би та нарт өөрийнхөө сэтгэлийг даанч илчилж чадахгүй байна. Даанч чадахгүй байна...

	— За өөрөө мэд, гэж штаб˗ротмистр хэлээд, цаад булай новш чинь яасан бэ, хаачсан бэ? гэж Денисовоос асуувал, 

	— Бие муу л гэж байна. Маргааш тушаалаар хасах шийдвэр ирсэн гэж Денисов хэлэв.

	— Бие мууддаг нь ч аргагүй дээ, тайлбар нь байна хойно гэж ротмистр хэллээ.

	 

	— Өвдсөн ч тэр, өвдөөгүй ч тэр, нүдэнд л бүү үзэгдэг би алж л сална! гэж Денисов омогтой хашхирав. Өрөөнд Жерков орж ирлээ.

	— Чи яав? гэж офицерууд орж ирсэн хүнээс гэнэт асууцгаалаа.

	— Аян дайн, ноёд минь, Мак армитайгаа, юутай хээтэйгээ бууж өгчээ.

	— Худлаа!

	— Өөрөө үзлээ.

	— Юу? Макийг амьдаар нь үзлээ гэж үү? Хөлтэй гартай нь үү?

	— Аян дайн! Аян дайн! Ийм сонинтой ирсний нь урамд нэг шилээр шагначих. Чи яагаад хүрээд ирэв?

	— Макаас болж, тэр муу чөтгөрөөс болж, дахиад хороо руугаа туугдлаа. Австрийн генерал гомдол нэхээд. Би уг нь Макийг ирж гэж баяр хүргэсэн юм... Чи яагаад Ростов дөнгөж сая халуун уснаас гарч ирсэн юм шиг байх чинь?

	— Манай энд, найз минь, хачин муухай хэрэг гараад хоёр хонож байна.

	Хорооны адъютанд орж ирээд Жерковын авчирсан мэдээг нотоллоо. Маргаашаас хөдлөх болжээ.

	— Аян дайнд, ноёд оо!

	— За яамай, яамай! Хөштөлөө суулаа шүү. Энэ чинь.

	 

	VI

	Ардаа үлдсэн Иина гол (Браунауд) ба Брауна голып (Линцед) гүүрийг нурааж, Кутузов Вена руу ухарчээ. Аравдугаар сарын 23˗нд Оросын цэрэг Энск голыг гаталлаа. Оросын ачаа, бараа их буу, цэргийн цуваа өдөр дунд гүүрний хоёр талыг барьж, Энск хотоор цувралдав.

	Намрын бороотой, дулаан өдөр байлаа. Гүүр хамгаалж байгаа Оросын батарейнууд байрласан өндөрлөг дээрээс харагдах алсын тэнэгэр бараа үе үе ташуу бороонд цайран халхлагдаж үе үе үзэгдэн, тэртээ хөл тод харагдах юм бүхэн маажиндсан юм шиг гялалзах аж. Тээ дор хоёр хажуугаар нь Оросын цэрэг багшран, тэлэн цувж байгаа, цагаан байшин, улаан дээвэр, сүм, гүүртэй хотын бараа үзэгдэнэ аж. Дунай мөрөн тохойрон урссан тэр газар, хөлөг онгоц, арал, Дунай мөрөнд салаалан орсон Энск голоор бяцхан арал дээрх цэцэрлэгтэй шилтгээн. Дунай мөрний зүүн талын нарс модоор хучигдсан, алт нууцархаг униартсан ногоон оройтой, цэнхэрлэн харагдах хавчилтай, хад чулуун эрэг үзэгдэнэ. Хүний хөл хүрээгүй аглаг шиг харагдах нарсан хөвчний цаанаас сүм хийдийн цамхаг үзэгдэж, тэртээ урд, Энскийн цаад эрэг дээр байгаа уулын тэртээ, дайсны хайгуулчид үзэгдэнэ.

	Өндөрлөг дээр байгаа их буунуудын хооронд, жаахан урд нь, ар талын дарга нэг генерал, газрын байдлыг дурандаж бараа бологч офицертой хамт зогсож байлаа. Ерөнхий жанжнаас ар тал руу ирүүлсэн Несвицкий, хойхно нь бууны аман дээр сууж байв. Несвицкийг дагаж явсан казах цэрэг, уут сав ташмаг (хөнгөн цагаан) хоёрыг нь нөхөд Несвицкийн дэргэдэх офицеруудаа хуушуураар зочлов. Офицерууд түүнийг баяртай хүрээлж нойтон өвсөн дээр зарим нь сөхрөн, зарим нь завилан сууцгаажээ.

	— Энэ шилтгээнийг бариулсан австри ноён тийм ч тэнэг хүн биш байсан даг аа. Сайхан газар байна. Та нар идэхгүй яав. Ноёд оо? гэж Несвицкий хэлж байлаа.

	— Хачин баярлалаа, ноёнтоон, гээд нэг офицер, штабын ийм том түшмэлтэй дуртайяа ярилцана:

	— Сайхан газар, цэцэрлэгийн хажуугаар нь бид өнгөрсөн юм, хоёр буга үзсэн шүү, тэгээд бас байшин ч гэж байшин байна билээ!

	Дахиад нэг хуушуур авах сан гэж хорхой нь тун их хүрэвч зовоод зүрхлэхгүй байсан тул орчин тойрныг сонирхон суугаа дүрэм үзүүлж байсан нөгөө нь: — Хар даа, ноёнтоон, хар даа та, манай явган цэрэг тэнд хүрчихсэн байна, гээч тэр тосгоны цаадах нугад, хар даа, гурван хүн нэг юм чирч явна. Эд ч энэ ордыг ганц цэвэрлэнэ дээ гэж илэрхийгээр сайшаан хэлэв.

	— Яахав, яахав, гэж Несвицкий дуугарснаа, үгүй миний хүсдэг юу вэ гэхэд, гээд шүлхий хөөрхөн амандаа хошуур татлан: — Тийшээ нэг хүрэх сэн, хэмээн уулан дээр харагдаж байгаа цамхагтай сүм рүү заангуут инээмсэглэж нүд нь онийгоод гэрэлтэв.

	— Тэгвэл ч мөн сайхан аа, ноёд оо, гэвэл офицерууд инээлдэв.

	 

	— Очиж, хэдэн хандмаа нарыг нь үргээх сэн, залуухан залуухан итали хүүхнүүд гэнэ лээ шүү. Наснаасаа таван нас ч өгсөн яахав, нээрэн!

	— Уйддаг биз дээ, тэд нар гэж арай зоримогдуу байгаа нэг офицер хэлэв.

	Тэр үеэр өмнө нь зогсож байсан бараа бологч офицер генералд нэг юм заав. Генерал тийш нь дурандсаар аж.

	— За, тэр хэлээгүй юу, хэлээгүй юу гэж генерал нүднээсээ дурангаа буулгаж, мөрөө хавчисхийгээд ууртай дуугаран: — Хэлээгүй юу тэр, гарам руу буудаад унацгаалаа. Цаадуул чинь юу болоод саатаад байгаа юм?

	Голын цаад талд, сая сүүн цагаан утаа баагиулсан дайсны батарей жирийн нүдэнд ч харагдаж байлаа. Утааны дараа бууны дуу алсад сонстоод, гарам дээр байсан манай цэрэг бужигнах нь үзэгдэв.

	Несвицкий амьсгаагаа үлээн босож, инээмсэглэсээр генерал руу зүглэн:

	— Сурвалжит ноёнтон, жаахан юм зооглохгүй юү? гэв.

	— Манайхан саатаадхаж гэж генерал үгэнд нь хариулалгүй хэлээд: — Базаахгүй хэрэг дээ гэвэл, 

	— Очоод ирэх үү? гэж Несвицкий асуув.

	— Тэг, очоод ир, гэж генерал нэгэнт тодорхой тушаасан зүйлээ давтан: — Тэгээд морин цэрэгт хэлээрэй хамгийн сүүлд гүүрээр гараарай гэж, гарсан хойноо шатаагаарай гэж. Би тэгж тушаасан юм. А, тийм, бас гүүр дээр байгаа шатахууныг шалгаарай гэж

	— Ээ дээ ёстой, гэж Несвицкий хариулав.

	Морьтой казакийг дуудаж уут, ташмаг хоёроо ав гэж хэлээд, нүсэр хүнд биетэй боловч мориндоо амархан мордов.

	— Нээрэн, Хандмаа нарыг дайраад гаръя байз гэж инээмсэглэн харж байсан офицеруудад хэлээд тахирласан жимээр уулын бэл рүү буув.

	Аль вэ, нэг үзээдэх ахмадаа уйтгараа нэг гаргаадах гэж генерал их буучид хэлэв.

	— Байрандаа! гэж офицер командлахад, удалгүй түүдгийн дэргэд байсан цэргүүд хөгжилтэй гүйлдэн ирж, буугаа, цэнэглэцгээв.

	— Нэгдүгээр! гэж команд цуурайлав.

	Нэгдүгээрх нь цовоо үсрэв. Буу пин пан гэж чих дүлийрмээр дуугараад, уулын бэлд байсан манай цэргийн толгой дээгүүр, бөмбөг исгэрэн дүүлж, дайснаас нэлээд наана газар тусаж, унасан газраа дэлбэрч бөөн хар утаа манарав.

	Энэ дууг дуулаад, цэрэг офицерын царай хөгжүүн болов, бүгд босож уулын бэлд алган дээр тавьчихсан юм шиг илхэн харагдах манай цэргийн хөдөлгөөн, урдхан нь ойртон ирж байгаа дайсны цэргийн хөдөлгөөнийг ажиглацгаав. Тэр үеэр нар үүлний цаанаас гарч нөгөө ганц бууны нүргээнтэй дуу нарны хурц гэрэл хоёр нийлээд цэргүүдэд хөгжилтэй, цовоо сэтгэгдэл болон хувирчээ.

	 

	VII

	Гүүрний дээгүүр дайсны хоёр бөмбөг шуугин өнгөрч, гүүрэн дээр шахцалдаан болж байжээ. Гүүрний голд, мориноосоо буусан Несвицкий ноён бүдүүн биеэ хашлага руу шахуулаад зогсож байв.

	Хоёр морио жолооноос нь барьж, хэдэн алхмын ард зогсож байсан казах руугаа ноён эргэн харж инээв. Түрүүн Несвицкий ноёныг урагшаа дөнгөж алхах гэтэл нь цэрэг, тэрэг хутгалдан нийлээд дахин хашлага руу шахсан тул, инээмсэглэхээс өөр арга мухарджээ.

	— Яасан хачин эр вэ дээ, чи чинь! гээд казах нь эргэж морины хөл, тэрэгний дугуй хавиар бужигнаж байгаа явган цэрэг дундуур тэргээ хөтөлсөөр зүтгэх арын албаны нэг цэрэгт: — Хачин эр байна даа! Хүлээж болохгүй байна уу: Энэ генерал явж өнгөрөх гэж байхад гэв.

	Гэвч арын албаны цэрэг, генерал гэдэг нэрээс айхгүй, зам боосон цэргүүд рүү:

	— Хүүе! нутгийн ах дүү нар минь! жаахан хажуу тийшээ болоорой, зогсоод! гэж хашхирав. Гэтэл нутгийн ах дүү нар, мөр нийлүүлэн шахцалдаж, жадаараа тээглэлцэн нэг бөөн урсгал болж, гүүрэн дээгүүр халгина. Несвицкийг хашлага дээгүүр тонгойж харахад, Энск голын намхан түргэн долгион мяралзаж, нийлэлдэн, гүүрний шон доогуур хуниралдан орж бие биетэйгээ уралдах шиг мяралзан байх нь аятай. Гүүр лүү харвал бас л цэрэг, цацаг, бүрээстэй өндөр малгай, үүрэвч, жад, урт буунууд яралзсан, өндөр малгайн дор өргөн шанаатай ёнтойсон хацартай, олон санаагүй эцэнхий хүмүүсийн царай үзэгдэж гүүрний банзан дээгүүр, зөөлөн шавар шалчигнуулан гишгэлэх үй олон хүний хөл язганаж, бас л тоо томшгүй амьд долгион үелзэн өнгөрөх шиг аж.

	Энск голын долгион дунд хааяа нэг цагаан хөөс барзайн гарах шиг цэргүүдийн жигд долгион дунд тэднээс өөр царайтай, цув нөмөрсөн офицерууд түлхэлцэн өнгөрнө. Усны долгион дунд эргэлдэн хуйлрах зомгол шиг гүүрэн дээгүүр морьт цэрэг явганаар үелэн өнгөрч жолооч цэрэг юм уу, нутгийн хүн хутгалдан явна. Хааяа, долгион дунд хөвөн өнгөрөх гуалин шиг, гүүрэн дээгүүр өндөр ачаатай, савхин бүрхүүлтэй, сумангийн буюу офицерын тэрэг өнгөрнө.

	— Дэлбэ тавьсан далангийн ус шиг дайрч байгааг нь харав уу, цаана чинь олон хүн байна уу? гэж казах цэрэг, аргаа баран хэлэв.

	— Сая гэж тоолоход нэг дутах нь! гэж дэргэдүүр нь өнгөрч яваа уранхай шинельтэй сэргэлэн цэрэг хэлээд олны дундуур алга болов. Араас нь өөр, хөгшин цэрэг гарч ирлээ.

	— Цаадах чинь (дайсныг хэлж байгаа нь тэр ээ). Одоо гүүр лүү галлаж эхлэхээр биеэ маажих ч зав олдохгүй болно доо гэж цуг яваа нөхөртөө ууртай хэлэв.

	Тэр цэрэг өнгөрч тэргэн дээрээ суусан нэг цэрэг араас нь гарч ирэв.

	— Ороолт хааш нь хийгээ вэ, чөтгөр? гэж жолооч цэрэг, тэрэгний хойноос гүйн дагаж, ар талаас нь онгичиж явлаа.

	Эд ч бас өнгөрлөө. Эдний араас хөгжилтэй, жаахан балгачихсан бололтой цэргүүд өнгөрөв.

	— Бууныхаа бөгсөөр яг шүд рүү нь аваад л хаячихсан чинь, хонгор минь... гэж шинелиэ хөөргөн шуусан цэрэг гараа сүрхий хаялж, хөгжилтэйгөөр өгүүлэхэд, 

	— За даа, тэр гахайн мах ёстой нэг амттай боллоо биз дээ гэж хажуу дахь цэрэг тачигнан инээж хэлэв.

	Төд бас л өнгөрчихсөн тул хэн нь хэнийхээ шүд рүү цохисныг, гахайн юун мах болохыг Несвицкий мэдэж чадсангүй.

	— Юун яаруу юм! Цаадах чинь хүйтнийг тавиа л биз, цөмийг нь алчихна гэж бодож байна уу гэж бага дарга уур, зэмлэл болон хэлэв.

	— Миний хажуугаар өнгөрөхлөөр нь тэр бөмбөгийг, гэж том амтай залуу цэрэг инээдээ барьж ядан:

	— Би бүр зогтуссан гээч. Үгүй бүр үнэнээсээ ухаа алдсан шүү, мөн гай яа, гээд тэгж ухаан алдсанаараа гайхуулах мэт өгүүлжээ.

	Энэ цэрэг ч өнгөрөв. Араас нь түрүүн өнгөрсөн бүх тэрэгнүүдтэй адилгүй нэг тэрэг гарч ирлээ. Тэр бол германы хос морь хөллөсөн форшпан гэдэг тэрэг байсан бөгөөд дээр нь айлын бүхэл бүтэн хогшлыг бүрэн багтаасан юм шиг герман хүний жолоодож яваа форшпаны араас том дэлэнтэй, гоё алаг үнээ уяатай явлаа. Өдөн дэвсгэр дээр хөхүүл хүүхэдтэй авгай, эмгэн бас хачин ягаан царайтай, чийрэг залуу герман хүүхэн суужээ.

	Дүрвэн нүүж яваа, нутгийн энэ улсын тусгай зөвшөөрлөөр нэвтрүүлсэн бололтой. Тэрэг өнгөрөх хооронд цэргүүдийн нүд эмэгтэйчүүд дээр тусаж тэрэг, алхам алхмаар ахих завсар, тэдний хэлсэн бүх үг тэргэн дээр суугаа хоёр эмэгтэйн тухай болон хувирчээ. Эмэгтэй хүний тухай элдвийн завхай бодол төрөн, нэгэн жигд инээмсэглэл, нүүр бүхэнд тодорчээ.

	— Энэ хиам бас дүрвэх нь ээ!

	— Эхнэрээ худалдах юм биш үү гэж үгийн төгсгөлийг өргөн дуудсан нөгөө нэг цэрэг зовхио буулгаад, ууртай бөгөөд аймхай том алхаагаар яваа герман руу хандаж хэлэв.

	— Гоёсныг нь ээ! Чөтгөрийг хуухай!

	— Чамайг эднийд байрлуулах юм сан, Федотов оо!

	— Бишгүй л үзсэн!

	— Та нар хаачих нь вэ? гэж алим идэж явсан, явган цэргийн офицер, хөөрхөн хүүхэн рүү бас ширтэж, дутуу инээмсэглэн асуув.

	Герман хүн, хэл мэдэхгүй гэдгээ үзүүлж нүдээ анивчина.

	— Май авах уу үүнийг, гэж офицер алимаасаа хүүхэнд өгвөл, хүүхэн инээмсэглээд авлаа. Несвицкий, гүүрэн дээр байгаа бусад хүмүүсийн адил, тэргэн дээр байгаа эмэгтэйчүүдийг өнгөртөл, нүд салгалгүй харжээ. Тэднийг өнгөрсний дараа, бас л иймэрхүү цэргүүд, бас л иймэрхүү яриатай өнгөрсөөр байснаа цөм нэгмөсөн зогсов. Сумангийн тэрэгний морьд гүүр өнгөрөх үедээ, дороо зогсож, дандаа л тэгж байдаг араншнаараа, тонгочсон тул, араас нь яваа бүх хүмүүст хүлээх хэрэг тохиолджээ.

	— Юу болоод зогсов оо? Замбараагүй гэдэг нь! гэж цэргүүд шуугилдан: — Хаашаа зүтгээд байгаа юм? Чөтгөр. Хүлээж болохгүй байна уу. Цаадах чинь гүүр шатаавал яана, долоон дор болно шүү дээ Харахгүй юу, энэ офицер гуайг бүр шахчихлаа гэж зогссон улс бие бие рүүгээ эргэж тал талаас хашхиралдах боловч, цөмөөрөө урагшаа, гарц руу, тэмүүлнэ.

	Несвицкий Энск голын гүүрэн доорх ус руу эргэж харснаа гэнэт чихэнд дуулдаагүй шинэ чимээ маш түргэн ойртож ирэхийг сонсож... Нэг том юм ус руу цүлхийтэл унахыг дуулав.

	— Харж байна уу, галлаж байгааг нь! гэж ойр байсан цэрэг, тэр чимээгээр эргэж ширүүн хэллээ.

	— Түргэхэн гарцгаа гэж шаардаж байна даа гэж нөгөө нь сэтгэл тайвангүй хариулав.

	Хүмүүс дахин хөдөллөө. Саяын унадгийг бөмбөг гэж Несвицкий ойлгоод, 

	— Хүүе, казак аа, морь аль! Хүүе, та нар, зай тавь! зай тавь! зам! гээд нэлээд хүч гарган байж мориндоо хүрэв. Хашхирсаар, урагш ахих тэгж оролдлоо. Цэргүүд, зам тавих гэж шахцалдавч дахиад л түрж хөлийг нь гишгэлээ. Цаанаас нь тэгж улам хүчтэй түлхэнэ хойно ойрын нь улсын буруу биш аж.

	— Несвицкий! Несвицкий! Чи цаашаа, муухай царайт! гэж энэ үеэр сөөнгө хоолойтой хүн хэлэх чимээ ард нь дуулдав.

	Несвицкий эргэж хараад, арван тавхан алхмын зайтай газар, хөдлөн байгаа явган цэргийн амьд бөөнөөр тусгаарлагдсан, улаан нүүртэй сэгсгэр хар үстэй ар шилэн дээрээ саравчтай малгайтай, мөрөн дээрээ дэгжин тохсон богино нөмрөгтэй Васька Денсовыг харав.

	— Наад чөтгөр бугууддаа, зам тавиадах гэж хэлээд өгөөч гэж омог хилэн нь бадран байгаа бололтой Денисов ядран өрөвдсөн нүдний нь цагаан доторх нүүрс шиг хар цэцгийгээ гялтгануулж, нүүр шигээ улайсан жижигхэн улаан гартаа хуйтай нь барьсан сэлмээрээ саван хэлэв.

	— Э! Вася! гэж Несвицкий баяртай хариулаад: — Чи юу болоо вэ? Энд тэндээс тээглэж хатгачин байгаа жаднаас бултаж чихээ солбичуулан, амгайныхаа цагаан хөөсийг тургин цацалж, гүүрний банзыг туурайгаараа түчигнүүлэн цовхчиж, хэрэв унасан хүн нь хүсэх юм бол, гүүрний хашлага дээгүүр харайн гарахад бэлэн байгаа мэт харагдах Бедуйн гэдэг сайхан хар морио шпордоод, 

	— Манай суман нэвтэрч чадахгүй байна, гэж Ваське Денисов цагаан шүдээ хорсон гялалзуулж орилов.

	— Энэ юу болж байгаа нь энэ вэ? Хонь шиг! Яг хонь шиг! Зайлцгаа... Зам тавь!.. Хүүе, зогс! Тэрэгтэй хүн чамд хэлж байна шүү, чөтгөр өө. Сэлэмдэнэ гэж мэдээрэй! гээд нээрэн ч сэлмээ сугалж, түүнийг савчин гялалзуулав.

	Цэргүүд айж, бие биен рүүгээ шахаад, Денисов төдхөн Несвицкийн дэргэд ирэв.

	— Чи өнөөдөр арай согтоогүй биз? гэж Несвицкий ойртон ирсэн Денисовт хэлэв.

	— Уух ч зав өгөхгүй юм! гээд Васька Денисов, — Нэг тийшээ, нэг ийшээ гээд л манай хороог өдөртөө хэд хэдэн тийш нь элдэх юм. Тулах юм бол тулах сан. Тэгэхгүй ер нь юу ч болоод байгаа юм, чөтгөр бүү мэд!

	— Чи өнөөдөр яасан ганган явах юм! гэж шинэ нөмрөг оломцгийг нь тойруулан харж, Несвицкий хэлэв.

	Денисов инээмсэглэж үнэртэй ус сэнгэнүүлсэн алчуур кармагаасаа гаргаж Несвицкийн хамарт хүргэв.

	— Тэгэхгүй болохгүй, сахлаа хусаж шүдээ сойздоод үнэртэн хэрэглэсэн юм. Казах цэрэг дагалдуулсан Несвицкийн нэлээд овортой бие ба сэлмээ савж, зоримог хашхиран байсан Денисовын шийдэмгий зан нөлөө үзүүлсэн учир тэд гүүрний цаад талд гарч, явган цэргийг зогсоов. Несвицкий, гарцын дэргэд, тушаал дамжуулан хэлэх ёстой байсан хурандаагаа олж, даалгавраа биелүүлээд, гэдрэг буцав.

	Денисов зам цэвэрлээд гүүрний аманд зогслоо. Ижил рүүгээ тэмүүлж газар цавчлан байгаа азарганыхаа амыг хэнэггүй татаж өөдөөс нь гарч ирсэн сумангаа харж байлаа.

	Гүүрний банзан дээгүүр хэдхэн морь гарч ирсэн юм шиг морин туурайн тод түвэргээн шижигнэж, өмнө нь офицерууд жагссан суман цэрэг, дөрөв дөрвөн хүнтэй эгнээгээрээ цуварч, гүүрний нөгөө тал руу гарч ирлээ. Саатан зогссон явган цэрэг, гүүрний дэргэдэх умбуур шавар дунд зогсоод, цэргийн олон төрөл хоор хоорондоо учрахад, бие биеэ үл тоох, гадуурхах, даажигнах байдлаар унтдагчлан, хажуугаараа эрэмбэтэй өнгөрөх, цэвэр, дэгжин морьт цэргүүдийг яг л тийм байдлаар эвгүй харцгаана.

	— Гоё багачуул байна шүү! Подновинск руу явуулаад үзэх сэн.

	— Ямар нэмэр байх вэ! Үзэмжийн төлөө л авч явдаг юм чинь! гэж нөгөө нь хэлэв.

	— Явган цэрэг ээ, битгий тоос бужигнуул гэж унаж яваа морь нь цовхчоод нэг нь явган цэрэг рүү шавар үсэргэхэд, унаж яваа эзэн цэрэг нь дооглон хэлэв.

	— Чамд үүрэн дүүрүүлээд, хоёр хоногийн газар явуулж үзэх сэн олон, оосор чинь тасчих байхдаа гээд явган цэрэг нүүр лүүгээ үсэрсэн шаврыг арилган: — Тэгэхгүй бол ч одоо яах вэ л дээ хүн гэхийн аргагүй, шувуу гэмээр л байна! гэв.

	— Чамайг өөрийг чинь морин дээр суулгаад үзэх сэн хэр эвтэй сайхан бол гэж үүргийнхээ хүндэд дарагдан бөгтийсөн туранхай цэрэгт бага дарга хэлэв.

	— Муна аваад л хөлийнхөө завсар хавчуулчихгүй юу, чамд тийм л морь таарна даа гэж морьт цэрэг дуугарчээ.

	 

	VIII

	Үлдсэн явган цэрэг, гүүрний аманд тулж усны эргүүлэг шиг болж бужигналдсаар түрүүч нь гүүрэн дээр гарч яаруу өнгөрсөөр байлаа. Яв явсаар тэрэг ачаа өнгөрч, гүйцээд чихэлдэх шахалдах ч багасаж, сүүлчийн батальон гүүрэн дээгүүр явлаа. Гүүрний цаад талд, дайсны эсрэг Денисовын морьт суман дөнгөж үлджээ. Эсэргэн уулаас харахад үзэгдэж байсан, тэртээд байгаа дайсны цэрэг газрын доод талаас гүүр хавиас харагдахгүй байлаа. Учир нь голын савнаас хагас мод хэр зайтай газар сэрвийсэн өндөрлөг, тэнгэрийн хаяаг баганадаж байжээ. Эгц өмнө нь манайхны хайгуулын казах цэрэг хааяа нэг бүртэлзэн үзэгдэх төдий зэлүүд газар аж. Гэнэт замын эсэргэн талын өндөрлөг дээр цэнхэр шинельтэй цэрэг, их буутай гарч ирлээ. Тэр бол францын цэрэг аж. Хайгуулын казахууд бэл рүү ухрав. Денисовын сумангийн офицер цэргүүд өөр зүйлийн тухай ярьж, ондоо тийшээ харахыг хичээцгээж байсан боловч, уул дээр гарч ирсэн юмны тухай бодохгүй байж чадахгүй тэртээ алсад, лав дайсны цэрэг гэж тэдэнд сэжиглэгдсэн толбонууд руу байнга ажиглацгаана. Үдээс хойш агаар дахин цэлмэж, эргэн тойрон бараан уулаар хүрээлэгдсэн Дунай мөрөн рүү нар хурцаар гэрэлтэн ташиж байлаа. Чимээ аниргүй бөгөөд, зөвхөн тэртээ уулнаас дайсны цэргийн бүрээ хангинах чимээ сонстоно аж. Суман, дайсан хоёрын хооронд хайгуулын жижиг хэсгүүдээс өөр юу ч байсангүй. Гурван зуугаад сажин хэр зайтай хоосон газар тэднийг тусгаарлаж байв. Дайсан буудахаа болив. Тэгэх тусам нь, эсрэг тэсрэг хоёр цэргийг хуваасан ширүүн бөгөөд дошгин, дархан бөгөөд далд шугам улам тодорхой мэдэгдэнэ аж.

	«Үхсэн амьдыг хуваадаг заагтай адилхан энэ зайгаас цааш хэрэв нэг л алхвал, эрлэгийн элчтэй тохиолдох бол уу. Ер нь тэнд юү байгаа бол? Хэн байгаа бол? Наранд гийгүүлэгдсэн энэ тал газар, мод, дээврийн цаана шүү дээ, юу байгаа бол? Хэн ч түүнийг мэдэхгүй юм. Мэдэх сэн гэдэг хүсэл төрсөн тэр заагийг давах нь аймшигтай. Гэгэл давах сан гэж бодогдох юм. Эрт орой алин боловч тэр заагийг давж, үхлийн цаана юу байгааг хэзээ нэг цагт мэднэ гэдэг зайлшгүйтэй адил, түүний цаана юу байгааг мэдэх цаг ирнэ гэдэг зайлшгүй билээ. Үүнийг хэн ч мэдэж байгаа юм. Гэтэл өөрийн бие эрүүл, чийрэг хөгжүүн, сочимсог эргэн тойрондоо эрүүл бөгөөд сочимсог сэргэлэн улсаар хүрээлэгдсэн байж билээ. Дайсны дараа үзсэн хүн бүхэн өөрөө ингэж боддог бөгөөд үгүй ч гэсэн ингэж мэдэрч, энэ мэдрэл, Тэр минутад болж байгаа орчин тойрны юм бүхэнд сэтгэгдүүний онцгой өнгө жавхлант ялгааг өгдөг билээ.

	Дайсны эзэлсэн гөвөөн дээр дарийн утаа үзэгдэж, бөмбөгөн сум исгэрэн морьт сумангийн толгой дээгүүр өнгөрөв. Цуг байсан офицерууд байр байраа эзлэн тарав. Морьт цэрэг морьдынхоо эгнээг нямбай тэгшлэн, илүү дутуу чимээ, хөдөлгөөн үгүй болов. Цэргүүд дайсны барааг харахын хамт сумангийн дарга руугаа команд хүлээж ширтэцгээнэ. Дараах бөмбөг, гурав дахь бөмбөг нисэн өнгөрлөө. Дайсан морьт цэргүүдийг үзээд буудна бололтой. Гэвч бөмбөгөн сум, жигд түргэн исгэрээд морьт цэргүүдийн толгой дээгүүр давж, ард нь тусаж байв. Эргэж харахгүй боловч нисэн өнгөрөх сумны чимээ бүр дээр, команд даган хөдлөх мэт бүх сумангийнхан нэгэн жигд олон янз царай гаргаж амьсгаагаа хурааж сум нисэн өнгөрч байхад дөрөөн дээрээ өндийн зогссоноо, сум унасан хойно, эмээл дээрээ буцан сууж байлаа. Цэргүүд, толгойгоо хөдөлгөлгүй, бие бие рүүгээ хялалзаж, нэгнийхээ сэтгэгдлийг тааж мэдэхийг эрмэлзэнэ аж. Нүүр бүхэн дээр Денисовоос аваад бүрээчийг хүртэл хэнийх ч дээр нь тэр, тэмцэл, сэтгэлийн хөдлөл, сочлын нэгэн совин, уруул хавиар нь илэрчээ. Вахмистр хөмсгөө атируулан, шийтгэнэ шүү гэж заналхийлэн байгаа мэт цэргүүд рүү эргэн харна. Юнкер Миронов, сум өнгөрөх бүр тонголзоно. Хөл нь бага зэрэг гэмтсэн гэвч, нүдэнд бараатай грачикаа унасан Ростов зүүн гарт зогсож, онц дүн олж чадна гэж итгэсэн хичээлээ шалгуулахаар олны өмнө дуудагдсан сурагч шиг баяртай царай гарган зогсжээ. Дайсны сумны дор ажиггүй зогсож байгааг минь хараач гэсэн юм шиг бусад хүмүүс рүү гэгээн тунгалаг царайгаараа эргэн эргэн харна аж. Гэвч, түүний нүүрэн дээр ч гэсэн амных нь хавьд нэгэн шинэ бөгөөд ширүүн совин санаанд нь захирагдахгүйгээр тодорно.

	— Хэн тэнд нахилзаад байна? Юнкер Миронов! яасан тусгүй юм, над руу хар! гэж байрандаа тогтон ядаж, суман цэргийнхээ өмнө морьтойгоо дүүлсэн Денисов хашхирав.

	Шантгар хамартай, хар үстэй Васька Денисовын нүүр ба сугалж гаргасан сэлмийн иш атгасан шөрмөслөг (үстэй богинохон хуруутай) сарвуутай жижигхэн пагдгар бие нь бусад цагт ямар байдаг вэ, ялангуяа оройныхоо хоёр шил дарсны дараа ямар байдаг вэ, яг л тийм байгаа аж. Ялгаа нь гэвэл арай улайжээ. Сэгсгэр толгойгоо усанд шумбаж байгаа шувуу шиг ар тийш нь гэдийлгээд, шпортой гутал бүхий жижигхэн хөлөөрөө сайн Бедуйнийхээ хоёр суга руу нь хайргүй хатгаж, сумангийн нөгөө жигүүр лүү гар буугаа шалгацгаа гэж хашхиран гэдрэгээ унаж байгаа юм шиг давхив. Тэгээд Кирстен рүү зүглэхэд штаб˗ротмистр өргөн ууцтай тогтуун байдалтай гүүгээ алхлуулсаар өөдөөс нь ирэв. Их сахалтай штаб˗ротмистр хэвийн сүрхий байдлаараа байвч нүд нь арай жирийн биш гялалзан:

	— Юу л болов гэж тулалдаанд оруулахгүй л дээ. Харж байгаарай хоосон буцах бий, гэж Денисовт хэлэв.

	— Яагаад ч байгаа юм, чөтгөр бүү мэд! гэж Денисов үглэн: — А! Ростов! гэж юнкерийн хөгжилтэй царайг хараад:

	— За, юм үзэж, санасандаа нэг хүрээ биз дээ гэж хашхирч Юнкерт баярласан бололтой, сайшаан инээмсэглэв. Энэ үеэр гүүрэн дээр дарга нь үзэгдэв. Денисов тосон давхиж:

	— Сурвалжит ноён минь, атаклахыг зөвшөөрөөч! Би цаадуулыг чинь хөмөрчихье гэвэл, 

	— Юун атак гээд дарга уйтгартай дуугаар амраахгүй байгаа ялаанаас салан ядах шиг ярвайн, — Ер нь ч юугаа хийгээд та нар энд байгаа юм? Харахгүй юу тэр жигүүр халхлагчид ухарч байна. Сумангаа гэдрэгээ нь ухраа гэв.

	Суман, гүүрийг өнгөрч нэг ч хүнээ алдалгүй дайсны буудалтаас зайлжээ. Дараа нь гинжин эгнээнд байсан хоёрдох суман ч гарч хамгийн сүүлд казахууд өнгөрөөд, тал цэвэршив. Павлоградын хоёр суман, гүүр өнгөрөөд ар араас уул руу буцан зүглэжээ. Хороон дарга Карл Богданович Шуберт Денисовын суман руу ирж, Ростовоос холгүйхэн газар морио алхлуулан хэдийгээр Телянинаас болж гарсан маргаанаас хойш анх удаа уулзаж байгаа боловч, түүнийг огт анзаарахгүй явна аж. Одоо өөрийгөө энэ хүний өмнө буруутай гэж тооцдог Ростов, жагсаалд, энэ хүний эрхэнд гэдгээ мэдэрч, хороон даргын чийрэг нуруу, цагаан шаргал үстэй дагз, улаан хүзүүнээс хоёр нүдээ салгалгүй ширтэн явлаа.

	Заримдаа Богаданыч анзааргагүй дүрэм үзүүлж, Юнкерийн зоригийг шалгах зорилгыг гол болгон яваа мэт Ростовт санагдах бөгөөд, тийм үед нь Ростов нуруугаа эгц болгож, эргэн тойрныг хөгжилтэй харж, заримдаа Богданыг өөрийнхөө зоригийг үзүүлэх гэж зориуд ийм ойрхон явах шиг санагдана. Үгүй бол энэ дайсан нь, Ростовыг өөрийг нь шийтгэхийн тул, одоо энэ суманг аюултай атакт явуулна даа гэж эсхүл атакийн дараа шархтан хэвтэх үеэр нь ирж өөр лүү нь очоод, найрамдлын гараа сэтгэл харамгүй сунгах бол уу гэж бодогдоно аж.

	Павлоградчуудын таних Жерковын (эдний хорооноос хэдий нь шилжчихсэн дэргэр мөртэй бие, хороон дарга руу ойртон ирэв. Ерөнхий штабаас хөөгдсөнөөсөө хойш Жерков штабт зүгээр сууж байгаад илүү шагнал авах бололцоо байсаар байтал, жагсаалд, мах л идэж явах тэнэг нь би биш гэж хэлээд хороондоо үлдэлгүй, Багратион генералын зарлага болж дөнгөсөн юм. Одоо арын албаны даргын тушаалыг өөрийнхөө хуучин даргад уламжлахаар иржээ.

	— Хурандаа буцаж очоод гүүр шатаа гэдэг тушаал ирж байна, гэж Ростовын дайсан руу айхавтар сүрхий хандаж, нөхдөө эргэн харсаар хэлэв.

	— Хэний тушаал юм? гэж хурандаа урвайн асуув.

	— Хэний тушаалыг би яаж мэдэх вэ, хурандаа гэж Корнет үнэнээсээ хариулан:

	— Над ноён «хурандаад очиж, морьт цэргүүд түргэн буцаж очоод гүүр шатааг гэж хэл» гэсэн юм гэв.

	Жерковын араас морьт цэргийн хурандаа руу бараа бологч офицер ирж, яг тэр тушаалыг давтав. Бараа бологч офицерын дараа бүдүүн Несвицкий, арай гэж түүнийг дааж цогин яваа казах мориор ирлээ.

	— Яаж байна аа. Хурандаа, гэж давхингуутаа хашхиран: — Би таныг гүүр шатаа гэж хэлсэн шүү дээ. Тэгсэн чинь завсраас нь нэг нь будилаантуулчхаж. Дарга нар цөмөөрөө галзуурах шахаад л байцгаана. Учир нь ч олдохоо байж ээ.

	Хурандаа, өөрийнхөө хороог алгуур зогсоогоод Несвицкийд:

	— Та над шатахууны тухай ярьж байсан юм сан, харин шатаа гэдгийг ч хэлээгүй шүү гэлээ.

	— Юу гэсэн үг вэ. Эцэг минь, гэж морио зогсоосон Несвицкий малгайгаа аваад, бэлцгэр гараараа хөлсөнд норсон үсээ засаж: — Шатах юм хийчихсэн байхад, яагаад шатаах тухай яриагүй байдаг юм? гэлээ.

	— Би танд «эцэг минь» биш үү, ноён штаб офицер оо, тэрнээс гадна та над гүүр шатаах тухай хэлээгүй. Би алба мэднэ ээ. Тушаал яг гүйцэтгэнэ ээ, манай заншил байна. Гүүр шатаана гэж та хэлсэн, хэн шатаахыг хэлээгүй, би тэрнийг таах ариун сүнс байхгүй, тааж чадахгүй байна...

	— За, тэр дандаа ингэдэг шүү дээ гэж Несвицкий гараа саван хэлснээ: — Чи энд юү гэж яваа юм? гэж Жерковоос асуув.

	— Бас л үүнийг хэлж явна. Чи яасан их хөлрөө вэ, би мушгиад өгөх үү.

	— Ноён штаб офицер, та хэлэхдээ.., гэж хурандаа гомдонги дуугаар үргэлжилтэл.

	— Хурандаа гэж бараа бологч офицер таслан: — Яаралгүй горьгүй нь, аягүй бол дайсан галт сум тусахуйц газар буугаа ойртуулж амжина шүү гэвэл хурандаа бараа бологч офицер луу, дараа нь бүдүүн биетэй штаб˗офицер луу, сүүлд нь Жерков руу хараад, хөмсгөө зангидав.

	— Би гүүр шатаана хэрэгтэй, гэж хэдийгээр та нар над хор хүргэх шахсан боловч, хийх ёстой юмаа би хийхдээ л хийнэ гэсэн юм шиг жавхаатай хэлэв.

	Хамаг хэргийн эзэн бол өөрийнх нь морь байгаа юм шиг хурандаа шөрвөслөг урт хөлөөрөө морио давираад урагш гарч, хоёрдугаар суманг Денисовын командлал дор Ростовын явдаг суманг гүүр лүү буцан оч гэж тушаалаа.

	За тэр намайг шалгаж үзэх гэж байна! гэж Ростов бодоод зүрх нь шимширч, нүүр өөд нь цус харваж: «Хулчгар хүн байх нь уу, үгүй юү, үзэг дээ» гэж бодлоо.

	Сумангийн хүмүүсийн хөгжилтэй нүүрэн дээр, дахиад л нөгөө, дайсны буудлагын дор зогсож байх үес тодорч байсан ноцтой совин илрэв. Ростов өөрийнхөө тааврын нотолгоо олох гэж, дайсан болсон хороон дарга руугаа ширтэв. Гэтэл хурандаа Ростовын зүг нэг ч удаа ширвэсэнгүй, жагсаалд байдаг зангаараа эгц бөгөөд ёсорхуу, ширүүн харж зогсоно аж. Команд цуурайлахад, 

	— Түргэн! Түргэн! гэж хэдэн хүн зэрэг хэлэв. Чухам яах болж байгаагаа мэдэхгүй морьт цэргүүд жолоондоо сэлмээ тээглүүлж, шпороо хангинуулан яарч, мориноосоо бууцгааж загалмайлан залбирцгаав. Одоо Ростов хороон дарга руу харсангүй, тэгэх зав ч алга байлаа. Морьт цэргүүдээс хожигдох вий дээ гэж зовон, зүрх шимширч айж байлаа. Морьчинд жолоогоо өгөөд гар нь чичирч, зүрх рүү нь цус хуран цуглаж байхыг мэдэрлээ. Денисов морин дээрээ гэдийсээр, нэг юм хашхирч, хажуугаар нь давхин өнгөрөв. Эргэн тойронд шпор сэлмээ хангинуулан гүйлдсэн цэргүүдээс өөр юү ч Ростов үзэхгүй байлаа.

	— Дамнуурга! гэж нэг хүн араас нь хашхирчээ. Яахаараа дамнуурга шаардаж байгаа тухай Ростов бодсонгүй. Зөвхөн хүмүүсийн урд нь орохыг хичээн гүйнэ аж. Яг гүүрний дэргэд очоод, хөл доорхоо харж яваагүй болохоор, олны хөлд дэвслэгдсэн, зуурамтгай шаварт орж таварцаглаад дөрвөн хөллөж унав. Бусад нь тойроод гүйн гарцгаав.

	— Хоёр талаар нь, ротмистроо гэж, урагшаа морьтойгоо түрүүлэн гараад, гүүрнээс холгүй газар, жавхлантай хөгжүүн царай гаргаж зогссон хороон даргын дуу сонстов.

	Ростов, морин цэргийн бачуу өмдөндөө, гарынхаа шаврыг арчаад, өөрийнхөө дайсан руу эргэн харж, хэчнээн урагшилж холдоно вэ, төдий чинээ сайн болно гэж шийдээд, цааш гүйх гэв. Гэтэл Богданыч хэдийгээр ажиглаагүй, Ростов гэж таниа ч үгүй боловч, 

	— Хэн гүүрний дундуур гүйж явна? Баруун талд гаргах хэрэгтэй! Юнкер буцаад! гэж ууртай хашхираад зүрхтэйгээ гайхуулж гүүрэн дээр морьтойгоо гарч ирсэн Денисов руу хандаж, 

	— Толгойгоо сул тавьж өгөөд яах юм, ротмистр оо! Мориноосоо буух юм биш үү, гэж хэлэв.

	— Э! Мэнгэ нь голлосныг л ононо шүү дээ гэж Васька Денисов эмээл дээрээсээ эргэж харж хэллээ.

	Тэр үед Несвицкий, Жерков, бараа бологч офицер гурав бууны сум хүрэхгүй газар зогсоод нэг бол гүүрний наана бужигнаж байгаа шар малгайтай туушингаар эмжээрлэн оёсон хар ногоон цамцтай, хөх өмдтэй цөөн улсыг харж, эсвэл, гүүрний цаанаас дөхөж яваа хөх шинелиүд, моринд чирүүлсэн их буунууд нь даруй танигдаж байгаа хөх шинельтнүүдийг харан зогсоцгооно аж.

	«Гүүр шатааж амжих нь уу, үгүй нь үү? Хэн нь түрүүлэх бол? Эд урьтаж очоод гал тавих нь уу, эсхүл франц цэргүүд галт сум хүрэхүйц зайтай очоод, эднийг буудан унагааж барах нь уу?» Гүүрийн наадах ууланд байрлаж, оройн хурц гэрэл туссан гүүр лүү хэдэн морьт цэрэг рүү, мөн цаанаас нь жад гозолзуулан ирж яваа цэнхэр шинельтэн ба их буутан руу харсан асар олон цэрэг бүр сэтгэл зовон энэ асуудлуудыг өөртөө эрхгүй тавина аж.

	— Ай! хэдэн морьт цэрэг ч юм үзэж ээ! Одоо ч галт сумаар буудаж болохтой боллоо шүү гэж Несвицкий хэлэв.

	— Хэрэггүй ийм олон хүн дагуулж очиж дээ гэж бараа бологч офицер дуугарав.

	— Нээрэн тийм шүү. Зүрхтэйхэн шиг хоёр хүн явуулсан бол таарах байсан юм, адилдаа л адил гэж Несвикий хэлэв.

	— Ай, гэгээн ноёнтон минь гэж морьт цэргүүдээс нүд салгалгүй харж байсан Жерков үнэнээсээ хэлж байгаа, тоглож байгаа аль нь ч мэдэгддэггүй гэнэн дуугараад: — Ай, гэгээн ноёнтон минь! Та яасан сониноор бодох юм! Хоёр хүн явууллаа гэхэд хэн бидэнд Владимирын одон өгөх юм? Харин одоо бол, тэд яах вэ жаахан нүдүүлнэ биз. Гэвч дараа нь сумангийнхныг шагналд тодорхойлоод, өөрснөө ч гэсэн нэг Владимир дэлсчхэж болно байх аа. Манай Богданыч ёс андахгүй гэв.

	— За тэр галт сум! гэж бараа бологч офицер гээд, тэрэгнээс нь буулгаж, шалавхан зайлуулж байгаа францын их буунууд руу заав.

	Францчуудын талд их буу байсан хэсгүүдээс нэг утаа, бас нэг, дахиад нэг утаа бараг зэрэг зэрэг гарч эхний буун дуугаар дөрөв дэх утаа гарав. Дараа дараагаар бууны дуу хоёр дахин сонстож бас нэг дуулдав.

	— Ай! гэж Несвицкий бараа бологч офицерын гараас чанга атгаж гэнэт айхтар өвдсөн юм шиг: — Хараа тэр, нэг нь уналаа, уналаа! гэвэл, 

	— Хоёр биш үү?

	— Би хаан хүн байсан сан бол, хэзээ ч дайтахгүй сан гэж Несвицкий буруу харан өгүүлэв.

	Францчууд их буугаа тэв;үү цэнэглэв. Цэнхэр шинельтэй явган цэрэг гүүр лүү гүйлдэж, дахиад л хоор хоорондоо янз янзын зайтай дараа дараагаар утаа манасхийж галт сум гүүрэн дээр пижигнэн буув. Энэ удаа Несвицкий гүүрэн дээр болж байгаа үзэгдлийг харж чадахгүй байлаа. Гүүрнээс өтгөн утаа багшран суунаглаж, морьт цэргүүд гүүрийг галдан амжсан тул, одоо францын их буунууд тэдэнд саад болох гэж буудах биш, харин овоо хараагаа шалган тааруулж буудах юм байгаа дээр буудаж авах гэж галласаар байлаа.

	Морьт цэргүүдийг морьчин руугаа буцаж иртэл, францчууд галт сумаараа гурав буудаж амжив. Хоёр удаа оноогүй тул галт сум хий үрэгдсэн бөгөөд, харин гурав дахь удаагаа буудахдаа гусаруудын яг голд нь оносон тул гурван хүнийг унагажээ.

	Богданычтой харьцах харьцаандаа санааширч явсан Ростов яахаа мэдэхгүй гүүрэн дээр зогсож байлаа. Цавчих (тулалдааныг уг нь цавчилтаар бүтдэг гэж бодож явжээ) юм алга байлаа, бусад цэргийн адил боодол сүрэл авч гараагүй тул гүүр галдах ажилд тусалж бас чадахгүй байна. Гайхаж харан эргэлдэж байтал нь, гэнэтхэн гүүрний банзан дээр, самар асгарсан юм шиг галт сум нижигнэн бууж Ростовт бусдаас ойр байсан нэг цэрэг гүүрний хашлага руу ёолон уналаа. Ростов хэдэн нөхдийн хамт түүн рүү гүйн очив. Дахиад л нэг хүн «Дамнуурга!» гэж хашхирлаа. Дөрвөн хүн шархдагчийг түшин өргөв.

	— Оооо!.. Христосыг бодоод, намайг орхиоч гэж шархтсан цэрэг хашхирав. Гэвч түүнийг өргөөд, дамнуурга дээр тавьжээ.

	Николай Ростов буруу хараад нэгэн юмыг эрэх шиг алсын бараа, Дунай мөрний ус, тэнгэр, нар энэ бүхнийг ажвал тэнгэр хэчнээн сайхан, хэчнээн гүн тайван цэнхэр байх юм. Шингэж байгаа нар хэчнээн хурц, хэчнээн сүрлэг юм. Холын Дунай мөрний ус хэчнээн элэгсэг гөлгөр байх юм. Дунай мөрний цаана алсын уул цэнхэртэн сүм, нууцархаг хавчил, мананд тээглэсэн нарсан бүр ч сайхан аж... Тэнд аниргүй жаргалтай... «Хэрэв би тэнд нэг очиж үзсэн сэн бол өөр юуг ч хүсэхгүй сэн, юуг ч хүсэхгүй сэн ганц миний биед ч гэсэн, энэ наранд ч гэсэн хэчнээн их аз жаргал байна вэ гэтэл энд... ёолох дуу, зовлон, айдас хий сүг давчуу хэцүү байдал... За тэр бас нэг юм хашхираад л уналаа, цөмөөрөө хаашаа ч юм буцаад л гүйлдлээ, би ч эдэнтэй гүйнэ. За энэ байна энэ байна, үхэл миний дээр намайг тойрон байна... Нэг агшин гэхэд би хэзээ ч энэ нарыг, энэ ус, уулын хавчлыг дахин үзэхгүй» гэж Ростов бодно аж.

	Энэ үеэр нар үүлний цаагуур далд орлоо. Ростовын өмнө өөр дамнуургууд харагдав. Үхэл, дамнуургаас айх айдас нар ба амьдралыг хайрлах хайр энэ бүхэн нийлж түгшүүртэй сэтгэгдэл төрүүлэв.

	«Бурхан минь! Энэ тэнгэрт оршин суугч чи намайг аварч, уучилж, хамгаалаач!» гэж Ростов аман дотроо үглэв.

	Морьт цэргүүд морьчиндоо хүрээд дуу нь тайтгаран чангарч, дамнуурга ч үзэгдэхээ болив.

	— За, дүү минь, дарийн үнэр үнэртэв үү гэж Ростовын чихэнд Васька Денисов хашхирав.

	«Дуусжээ. Гэвч би хулчгар эр юм байна, хулчгар эр юм байна» гэж Ростов бодоод, хүндээр санаа алдаж, морьчийнхоо гараас грачикаа авч мордоод.

	— Саяынх юү вэ, галт сум уу? гэж Денисовоос асуувал, 

	— Галт сум даа бас ямар нь гэж бодно! гэж Денисов хашхираад: — Сайн ажиллаа шүү! Даанч тусгүй ажил юм даа! Атак бол сайхан хэрэг чадлаараа цавчаад л бай энд бол, юу ч юм, чөтгөр бүү мэд, бай болж буудуулаад байх юм шив дээ гэв.

	Тэгээд Денисов, Ростовоос холгүй байгаа хэсэг рүү: Хороон дарга Несвицкий, Жерков, бараа бологч офицер дөрөв рүү очив.

	«Ашгүй, анзаараагүй байх чинь» гэж Ростов дотроо бодлоо. Бууны дуу дуулаагүй Юнкерт тулалдааны үеэр төрсөн сэтгэлийг хэн нь ч гэсэн үзэж өнгөрүүлсэн болохоор, нээрэн ч түүний байдлыг нэг ч хүн анзаарсангүй аж.

	— За та ч ингээд тодорхойлолттой боллоо. Намайг ч бага дэслэгч болгож юун магад гэж Жерков хэлэв.

	— Намайг өөрөө гүүр шатаасан гэж ноёнд айлтгана аа хэрэгтэй гэж хурандаа жавхлантай бөгөөд хөгжилтэй хэллээ.

	— Хохирлын тухай асуувал юу гэх вэ?

	— Юу шалих вэ! гэж хурандаа бүдүүн дуугаар хэлээд: — Хоёр цэрэг шархтаж, нэг нь дороо алагдсан гэж баяртай инээмсэглэлээ барьж чадалгүй, үг үг дотроос дороо гэдэг гоё үгийг тод хэлж, золбоотой ярилаа.

	 

	IX

	Кутузовоор даргалуулсан 35 мянган хүнтэй оросын арми, Бунапарте˗аар даргалуулсан францын 100 мянган хүнтэй армид элдэгдэж, нутгийнхны дайсагнан гадуурхахыг үзэж өөрийнхөө холбоотнуудад итгэхээ болиод, хоол ундаар дутагдаж, дайсны урьдчилан мэдэж болох бүх нөхцөлөөс ангижран ажиллах байдалд хүрч, Дунай мөрний доод бие рүү яаран ухарч яваад, дайсанд гүйцэгдсэн газраа саатаж арынхаа цэргийг байлдуулан хүнд зэвсгээ орхилгүй ухрахыг хичээн явжээ. Ламбах, Амштетен, Мельке зэрэг газар тулалдаж, хэдийгээр дайсандаа хүртэл үнэлэгдсэн зориг тэвчээрийг гаргаж оросын цэрэг байлдаж байв. Гэвч энэ тулалдаануудын үр дүн гэвэл, улам түргэн ухралт байжээ. Ульм хавьд олзлогдох шахаад арай хийж мултарч, Браунаугийн дэргэд Кутузовтой нийлсэн Австрийн цэргүүд одоо түүнээс салсан тул, Кутузовын армийн чадал тэнхээ доройтон суларч зөвхөн өөрийн хүчний хэрээр хөдлөхөөс өөр аргагүй болжээ. Веныг хамгаалах гэж санасны ч хэрэггүй болжээ. Стратеги гэдэг шинэ шинжлэх ухааны хуулиар гүнзгий боловсруулагдсан, давших заавар болон зохиогдсон бөгөөд Венад байх үед нь Австрийн гофкригстатаас Кутузовт гардуулан өгсөн тэр төлөвлөгөөний оронд одоо Кутузов бараг бүтэмгүй боловч цорын ганц болзол мэт санагдаж байгаа зорилго бол, Ульм хавьд Мак генералын цэргүүдээ ниргүүлсэн шиг тийм юм үзэхгүйгээр оросоос ирж яваа цэрэгтэй нийлэх явдал байлаа.

	Аравдугаар сарын хорин найманд Кутузов Дунайн зүүн эрэг дээр гараад Дунайг эсрэг тэсрэг хоёр армийн хооронд болгож анх удаа буудалцжээ. Гучинд Дунайн зүүн эрэг дээр байсан Мартьейн дивизийг атаклан ниргэжээ. Энэ тулалдаанд анх удаа туг, их буу, дайсны хоёр генерал зэргийг олзлов. Хоёр долоо хоногийн турш ухарсныхаа дараа Оросын цэрэг анх удаа буудаллаж, тэмцлийн дараа тулалдааны талбарыг алдаагүйгээр барахгүй, харин ч дайсны цэргийг үлдэн хөөжээ. Хэдийгээр цэргийн хувцас муудаж, хүмүүс ядарч гуравны нэг хувь нь хоцорч, алагдаж, шархдаж өвдөж хасагдсан боловч, хэдийгээр Дунай мөрний нөгөө талд шархтан өвчтөнөө дайсны хүнч чанарт найдан даалгасан Кутузовын захиатай үлдээсэн гэвч; хэдийгээр Кремсийн том госпиталиуд, эмнэлэг болгон хувиргасан байшингууд өвчтөн, шархтныг багтаах зайгүй болсон авч, Кремсийн дэргэд буудалласан энэ явдал, Мартьен цохисон ялалт, цэргийн санаа сэтгэлийг сэргээжээ. Оросын цэргийн цуваа ойртон ирж яваа тухай австриудын ямар нэгэн ялалтын тухай Бунапарте самгардан ухарсан тухай худлаа боловч, хамгийн баяртай мэдээнүүд арми ба ерөнхий байраар түгжээ.

	Андрей ноён тулалдааны үеэр, (энэ тулалдаанд алагдсан Австрийн Шмит генералын дэргэд байжээ) унаж явсан морь нь шархтаж, өөрийнх нь гарыг ч сум хальт шүргэжээ. Ерөнхий жанжны онцгой талын тэмдэг болгож, түүнийг энэ ялалтын тухай мэдээллээр францын цэрэг заналхийлж байгаа Венад биш, Брюннед одоо оршиж байгаа Австрийн эзний орд руу элчээр явуулжээ.

	Тулалдааны шөнө сэтгэл хөдөлсөн боловч эцэж ядраагүй (Андрей ноён харахад бие бялдар өөдгүй боловч махбодын ядралыг ямар ч хүчтэй хүнээс илүү даадаг аж) Андрей ноён Кремст байсан Кутузов руу Дохтуров генералын мэдээг хүргээр давхин ирээд, тэр шөнөдөө Брюннед элчээр морджээ. Элчээр мордох явдал бол шагнал хүртэхээс гадна тушаал нэлээд дэвшинэ гэсэн үг билээ.

	Одтой, харанхуй шөнө байлаа. Өчигдөр, тулалдааны үеэр орсон цас цайж, зам дундуур нь зурайн бараална аж. Өнгөрсөн тулалдаанаас төрсөн сэтгэгдлийг заримдаа эргэцүүлж заримдаа, ялалтын тухай мэдээгээрээ төрүүлэх баярт сэтгэлийг бодож, ерөнхий жанжин ба нөхдийнхөө гаргаж өгснийг дурсаж, Андрей ноён шуудангийн тэргээр довтолгон явахдаа, аз жаргалыг хүлээж, 

	Одоо л нэг чинээнд нь хүрсэн хүний сэтгэлэгтэй явлаа. Нүдээ анихтай нь зэрэг, дугуйны түчигнээн, ялалтын сэтгэгдэлтэй нийлж хурдан буу, их бууны зэрэгцэн нижигнэх чимээ чихэнд нь сонстоно аж. Зарим үе, оросууд зугтаж, бас өөрөө алагдсан юм шиг ээ. Гэвч ийм бодлоос түргэн сэрж, тийм явдал гараагүй, харин ч францчууд зугтан зайлсан юм гэж сая л мэдэж байгаа юм шиг аз жаргалтайгаар санана. Андрей ноён бүх тулалдааныг дахин нарийвчлан бодож тэр байлдааны үеэр өөрийн зориг тайван байсныг санаж тайтгараад, зүүрмэглэнэ... Одтой, харанхуй шөнийн дараа гэрэлтэй, хөгжилтэй өглөө эхлэв. Наранд цас хайлж, олон янзын шинэ тосгон, ой, тал, баруун зүүн талаар ажиггүй өнгөрөн үлдэнэ.

	Нэг станц дээр Андрей ноён шархтай орос цэрэг тээсэн тэрэгнүүдийг гүйцэв. Тээврийг удирдаж яваа орос офицер, урд талын тэрэг дээр түсхийн хэвтээд нэг цэргийг бүдүүлэг үгээр загнаж, хашхичин явлаа. Германы форшпан гэдэг урт урт тэрэгнүүд дээр зургаа долоон шархтан хэвтэж хувхай царайлсан ороолт боодол болсон, хир буртагтаа баригдсан хүмүүс чулуурхаг замаар сэгсрэгдэн явна. Зарим нь хоорондоо ярилцаж (орос үг дуулдаж байв) Зарим нь талх зажилж, хамгийн хүнд шархтан нь, номой бөгөөд хүүхдэрхэг янгуу харцаараа, хажуугаар өнгөрөх элчийг дув дуугүй ширтэцгээнэ.

	Андрей ноён тэргээ зогсоож, ямар тулалдаанд шархтсаныг нь цэргүүдээс асуувал, 

	— Уржигдар, Дунай мөрөн дээр гэж нэг цэрэг хариулав. Андрей ноён түрийвчээ гаргаж, цэрэгт гурван алтан зоос өгөв.

	— Бүгдийн нь дунд шүү гэж ойртон ирсэн офицерт хэлээд, — Түргэн эдгээрэй, хүүхдүүдээ нэлээд олон тулалдаан бий шүү гэж цэргүүдэд захив.

	— Бараа бологч, ноёнтоон хэр сонинтой явна аа гэж, ярихыг хүссэн бололтой офицер хэлэв.

	— Сайхан сонинтой! Урагшаа гэж улаачдаа хэлээд цааш давхилаа.

	Андрей ноён Брюнн хот хүрээд өндөр байшинд хүрээлэгдэж лангуу цонх, дэнлүүний гэрэлд үзэгдэн чулуут гудамжаар шуугин өнгөрөх гоё тэрэгнүүдийг үзэж зуслангийн дараах үед цэргийн хүний сэтгэл булаам байдалд шилждэг болж хэдийн харанхуй болсон байжээ. Андрей ноён нойргүй довтолгож, зогсолтгүй давхисан боловч, ордонд ойртон очихдоо урьд өдрийнхөөсөө хөгжүүн цовоо байжээ. Нүд нь зөвхөн, халуурсан хүнийх шиг гялалзаж бодол санаа нь маш түргэн бөгөөд хурцаар солигдоно аж. Тулалдааны бүх нарийн явдал дахин бодогджээ. Энэ нь бүдэг бадаг биш харин эзэн хаан францад санаандаа итгэж байгаа байдлаар нь товч тодорхой илтгэл мэт санагджээ. Өөрт нь санамсаргүй тавигдаж болох асуудал, түүнд өгөх хариу их илхэн байжээ. Одоохон, эзэн хаанд бараалхуулна байх даа гэж Андрей ноён бодож явлаа. Ордны их хаалгаар нэг түшмэл гүйн гарч ирээд, түүнийг элч гэж мэдмэгц, өөр хаалга руу хүргэж өгөв.

	— Гудмаар яваад, баруун тийш эргэ. Тэнд язгуур сайт, эрхэм ноён та, дежурийн флигель˗адъютанттай уулзана. Тэр хүн таныг цэргийн яамны сайд руу хүргэж өгнө байх гэж түшмэл хэлэв.

	Андрей ноёныг угтан авсан дежурийн флигель˗адъютанд түр хүлээхийг гуйгаад, цэргийн яамны сайд руу очив. Таван минут болсны дараа флигель˗адъютант буцаж ирээд улам ч ёсорхуу бөгтийж, Андрей ноёныг урдаа гаргаад, байшингийн гудамд заан дагалдсаар цэргийн яамны сайд байрлаж байгаа тасалгаа руу орууллаа. Флигель˗адъютант нарийн ёсорхуу хүндэтгэлээрээ, өөрийгөө оросын адъютантын дотночлон хандах явдлаас болгоомжлон сэргийлсэн юм шиг ээ. Цэргийн сайдын тасалгааны үүд хүрч явах үес Андрей ноёны баярт сэтгэлэг нэлээд суларчээ. Өөрийгөө доромжлуулсанд тооцсон тул доромжлогдсон сэтгэл нь, өөрт нь мэдэгдэлгүй, тэр дороо, ямар ч үндэсгүйгээр үл тоомсорлон зэвүүцэх сэтгэл болон хувирчээ. Мөн тэр дороо хурц ухаан нь адъютант ба цэргийн сайд тэгж үл тоомсорлон үзэх эрх бий гэдэг үндсийг олжээ. «Дарь үнэрлээгүй эдэнд ч ялалт байгуулна гэдэг их амархан л санагдаж байгаа л даа!» гэж бодов. Нүдээ үл тоомсорлох байдалтайгаар онийлгон сайдын тасалгаа руу тэгэхээс тэгэх гэж удаан оров. Эхний хоёр минутад орж ирсэн хүнийг ойшоон анзаарахгүй том ширээний цаана сууж байгаа цэргийн яамны сайдыг үзээд үл тоомсорлох сэтгэлэг нь улам ч батжив. Цэргийн сайд, хоёр лааны хоорондуур, буурал чамархайтай халзан толгойгоо тонгойлгоод, үе үе харандаагаараа тэмдэг тавьж, бичиг уншиж суулаа. Үүд нээгдэн, хүний алхаа сонстоход, толгойгоо ч өндийлгөлгүй нөгөө бичгээ гүйцээн уншиж суув.

	Үүнийг аваад хамжуулаадах гэж цэргийн яамны сайд элчийг анзаарахгүй хэвээр бараа бологчдоо бичгээ өгч хэллээ.

	Кутузовын армийн ажиллагаа бол цэргийн яамны энэ сайдын эрхэлсэн ажил дотроос хамгийн бага сонирхол татах зүйлийн нэг байсан юм уу эсхүл элчид оросын цэргийн элчид тиймэрхүү маягтай дүрэм үзүүлэхээр шийдсэн юм уу гэдгийг нь Андрей ноён мэдрэв. «Гэвч тэр бол над огтхон ч хамаагүй хэрэг» гэж дотроо бодлоо. Цэргийн яамны сайд бусад бичиг цаасыг зайлуулж захыг нь эвлүүлэн тэвхийлгээд толгойгоо өндийлгөв. Түүний магнай туйлын ухаалаг содон шинжтэй ажээ. Гэтэл, Андрей ноён руу хандсан тэр агшинд цэргийн яамны сайдын ухаалаг, хатуу байрын царай тэр дороо, сурамгай бололтой хувирч нэгэн гуйгчийг нөгөө гуйгчийн араас дараалан хүлээж авч байгаа хүний тэнэг хуурамч, тэгээд ч бас хуурамч гэдгээ нуугаагүй инээмсэглэл нүүр дээр нь илэрч.

	— Генерал Фельдмаршал Кутузовоос уу? гэж асуугаад, олигтой мэдээ биз гэж найдъя. Мортьетой тулалдсан гэнэ ээ. Ялсан гэнэ ээ? Хэзээний тэгмээр сэн дээ! гээд нэр дээр нь ирсэн мэдээг аваад, гунигтай царай гарган уншив.

	— Ай, бурхан минь! Бурхан минь! Шмит яасан их гай вэ, яасан их гай вэ! гэж германаар хэлэв.

	Мэдээг уншиж гүйцээд, ширээн дээр тавьж нэг юм бодон суух шиг, Андрей ноён руу харлаа.

	— Ай, яасан их гай вэ! Шийдвэртэй хэрэг болсон гэнэ ээ? Гэвч Мортьег бариагүй шив дээ, гээд сайд бодосхийснээ, — Хэдийгээр Шмитийн үхэл энэ ялалтын төлөө өгсөн айхтар их үнэ ээ. Гэвч, сайн хэл хүргэж ирсэнд чинь баярлалаа. Эрхэмсэг эзэн тантай уулзана гэх байх, өнөөдөр ч үгүй л дээ. Танд баярлалаа, та амарч бай. Маргааш парадын дараа гаралт дээр байгаарай. За юу ч гэсэн би танд, жич мэдэгдэнэ гэв.

	 

	Ярианы завсар алга болсон тэнэг инээмсэглэл дахин сайдын царайд илэрч, 

	— За баяртай, тун их баярлалаа. Эзэн хаан бодвол тантай уулзана гэх байх, гэж толгойгоо бөхийлгөн хэллээ. Андрей ноён ордноос гарахдаа, ялалтын дараа түүнд бий болсон бүх сонирхол, аз жаргал нь одоо, цэргийн яамны сайд, ёсорхуу хиа хоёрын хэнэггүй гарт үлдлээ гэдгийг мэдрэв. Түүний бодол санаа үндсээрээ өөрчлөгдөж, саяын тулалдаан эрт урьдын дуртгал шиг болжээ.

	 

	
X

	Андрей ноён Брюннед байх үедээ орос дипломат танил Билибиныд байрлав.

	— А, хонгор ноён минь, тан шиг сайхан зочин хаа байна гэж Билибин Андрей ноёны өөдөөс гарч ирээд хэлснээ: — Франц, ноёны юмыг унтлагын минь өрөөнд! гэж Болконскийг дагаж яваа зарцдаа хэлээд: — За юү вэ, ялалтын зарцаар ирэв үү? Сайн байна. Би харин бие базаахгүй, харж байна уу даа, байгааг минь гэв. Андрей ноён нүүр гараа угааж хувцсаа солиод, дипломатын гоё тасалгаа руу орж бэлдсэн хоолыг нь идэхээр суувал Билибин ч чулуун зуухны дэргэд нам суулаа.

	Андрей ноён, зөвхөн замын дараа биш, ер нь амьдралын ариун цэвэр ба гоё дэгжний бүх бололцоог хассан аян дайны дараа багаасаа дассан цэвэр сайхан байдлын дунд анх удаа амралтын сэтгэлэгтэй сууж байлаа. Тэрнээс гадна, австрийн хүлээн авалтын дараа, оросоор биш ч гэсэн (тэр хоёр францаар ярьж суужээ) орос хүнтэй, нийт орос хүмүүсийн (ялангуяа одоо хурцдан байгаа) австриудыг жигшин үздэг сэтгэлийг хуваалцаж байгаа гэж үзсэн хүнтэйгээ ярилцаж суух нь аятайхан аж.

	Билибин бол гучин тав орчим настай, эхнэргүй Андрей ноёнтой нэг нийгэмлэгийн хүн билээ. Энэ хоёр Петербургийн танил бөгөөд, Андрей ноён Кутузовыг дагалдан Венад ирсэн, сүүлийн ирэлтээр бүр ч дотно болцгоожээ. Андрей ноён, цэргийн ажил дээр, цаашаа ахих шинжтэй байсны адил, тэрнээс ч илүүгээр Билибин дипломат ажил дээр ахих шинжтэй байжээ. Уг хүн нь насаар залуу авч дипломатын хувьд залуу биш арван зургаан наснаасаа алба хааж, Парис, Копенгагенаар явж байгаад одоо Венад томоохон суурь эзэлж байгаа аж. Канцляр ч гэсэн Венад суугаа оросын элчин ч гэсэн аль аль нь түүнийг мэддэг, үнэлдэг байжээ. Онц сайн дипломат болохын тулд зөвхөн муу чанар хадгалан, хориглогдсон зүйлийг цээрлэж, францаар ярьж чаддаг байх баатай ихэнх дипломатуудын нэг ад Билибин орохгүй аж. Харин ч ажилдаа дур сонирхолтой, ажиллаж ч чаддаг дипломатуудын нэг байсан бөгөөд хэдий залхуу боловч, бичгийн ширээний ард үе үе нойргүй хонодог ч байжээ. Түүний хийх ажлын мөн чанар ч байлаа гэсэн, адилхан сайн хийдэг хүн юм. Энэ хүн «Яах?» гэсэн асуудлыг сонирхдог биш «ямар» гэсэн асуудлыг сонирхдог билээ. Дипломат ажлын учир юунд орших нь түүнд хамаагүй аж. Харин зарлан явуулах бичиг ч юм уу, илтгэх хуудас, мэдээлэл зэргийг оновчтой чадвартай хийчих мэтэд тун их дуртай байжээ. Бичгийн ажлаас гадна, томчуудтай харьцаж, ярьж чаддагаараа Билибин ихэд сайшаагдан үнэлэгддэг санж.

	Хэрэв ямар нэгэн яриа цэцэн сонин байх шиг санагдах юм бол Билибин ажилд дурладаг шигээ тийм ярианд дурладаг байжээ. Олны дунд байх үедээ нэгэн сонин юм хэлчих эгзэгтэй цагийг үргэлж хүлээж суудаг бөгөөд зөвхөн тийм нөхцөл бүрэлдсэн цагт ярианд оролцдог байлаа. Билибины яриа бол хэнд ч сонирхолтой өвөрмөц цэцэн, бүрэн бүтэн өгүүлбэрүүдээр дүүрэн байдаг санж. Билибин хэлэх үгээ тархиндаа боловсруулаад ихэс хүрээлэнгийн өөдгүй хүмүүст тааруулж, тогтооход нь амар, нэг өрөөнөөс, нөгөө өрөө рүү дамжуулахад нь дөхмийг бодож, зориуд авсаархан зохиосон юм шиг эвлэгхэнээр хэлдэг байжээ. Нээрэн ч, Билибины хэлсэн үг Вена хотын зочид өрөөнүүдээр түгж гэж ярилцдаг байжээ. Тэр нь чухал хэрэг гэж нэрлэгдэж байсан зүйлүүдэд цөөнгүй нөлөөлжээ.

	Эцэж ядарсан шаргал цонхигор царай нь том том үрчлээ суусан боловч дандаа хичээнгүй цэвэр угаагдсан мэт байдаг нь халуун усанд орсны дараа хурууны үзүүр ямар байдаг вэ, тэрэнтэй төсөөтэй санагдахуйц билээ. Энэ үрчлээсний хөдөлгөөн, нүүрний нь гол хувиралт аж.

	 

	Үгүй бол түүний дух нь өргөн атираатай хөмсөг нь сөхийдөг эсхүл хөмсөг нь доошоо бууж, хацар дээр нь том үрчлээ хурна билээ. Хүнхэр жижиг нүд нь хэзээд эгц бөгөөд хөгжилтэй байдаг аа.

	— За, одоо гавьяагаа яриад бай даа гэж Билибин хэлэв. Болконский хамгийн даруу байдлаар, өөрийнхөө тухай нэг ч дурдалгүй, тулалдааны тухай цэргийн яамны сайдын хүлээн авалтын тухай яриад:

	— Энэ мэдээ авчирсан намайг тоглоомд оролцох гэж ирсэн нохойноос өөрцгүй хүлээн авлаа гэж яриагаа төгсгөжээ.

	Билибин мушилзан инээмсэглэж, нүүрнийхээ бүх үрчлээг сул тавив.

	— Гэвч эрхэм хонгор минь гээд Билибин хурууныхаа хумсыг холоос харангуут зүүн нүднийхээ зовхийг татан:

	— Би хэдийгээр үнэн алдартай оросын цэргийг маш хүндэтгэдэг боловч, миний бодоход, та нарын ялалт, гялалзсан ялалтын нэг биш ээ гэв.

	Билибин францаар ярих боловч, үл тоомсорлон тодотгох гэсэн үгээ оросоор онцгойлон хэлнэ аж.

	— Тэгэлгүй яах юм? Та нар бүх хүчээ нэгтгээд ганцхан дивизтэй байсан хөөрхий Мортье рүү довтолсон байна шүү дээ. Тэгээд бас тэр мортье, хурууны... гараад явчхаж. Ялалт хаана байна?

	Гэвч, чухам үнэнээр нь ярихад энэ бол Ульмийн тэнд болсон явдлаас арай дээр гэж бид биеэ магтахгүй хэлж болохтой дог... гэж Андрей хариулав.

	— Та нар яагаад ганц адаглаж ганц маршлыг бидэнд барьж өгөхгүй байна?

	— Яагаад гэвэл юм болгон санаагаар болдоггүй, юм болсон парад шиг хувиар ёсоор таардаггүй болоод тэр. Түрүүн танд би ярьсан шүү дээ. Дайсны ар талд өглөө долоон цагт гарах гэж төлөвлөж байсан гэж. Гэтэл орой таван цаг болж байхад, бас л яагаа ч үгүй хэвээрээ байсан шүү.

	— Яагаад та нар өглөө долоодоо ард нь гарч чадаагүй юм? Та нар долоод л гарчихсан байх ёстой байсан юм гээд Билибин инээмсэглэж: — Долоодоо гарчихсан байх ёстой байсан юм гэж давтав.

	— Та нар яагаад дипломат аргаараа Бонапартед

	Генуяг орхисон нь дээр гэж сэнхрүүлж чадаагүй юм? гэж Андрей ноён сөргүүлэн асуужээ.

	— Зуухны дэргэд диван дээр сууж байгаад, маршлуудыг амархан олзлон авна даа гэж та нар бодож байгааг би мэдэж байна. Тэр ч үнэн. Гэвч яагаад та нар өөрснөө олзолсонгүй вэ? Цэргийн яамны сайд байтугай, гэгээн эзэн хаантан франц ван олсон ялалтад чинь онц баярлахгүй гэвч та нар гайхах хэрэггүй. Би ч гэсэн дээ, оросын элчин сайдын яамны хөөрхий нарийн бичгийн дарга бас л онцын баяр хөөр болоогүй л байна...

	Билибин Андрей ноён руу эгц хараад, духныхаа атирааг гэнэт тэнийлгэн, 

	— Одоо, хонгор минь, «яагаад» гэж асуух миний ээлж болоо биз? Танд гэж үнэнээ хэлэхэд над нэг юм ерөөсөө ойлгогдохгүй байна. Энд болхи дорой ухааны минь хэмжээнээс хэтэрсэн, дипломат нарийн учир ч оролцсон байж болох юм. Гэвч, Мак бүхэл бүтэн армиа алдчихаад байхад эрцгерцог фердинанд, эрцгерцог Карл хоёр үхсэн амьд нь мэдэгдэхгүй болчхоод үй түмэн алдаа гаргаж байхад ганц Кутузов жинхэнэ ялалт байгууллаа. Францчуудын ялагдашгүй баталгааг устгалаа. Гэтэл цэргийн яамны сайд тэр тулалдааны тухай нарийвчилж асуух ч үгүй байдгийн учир юу вэ би ойлгохгүй юм.

	— Учир нь харин, тэрэнд чинь л байна шүү дээ. Мэдээжийн хэрэг. Ура! Хааны төлөө, оросын төлөө, шашны төлөө гэдэгт чинь. Тэр бүхэн сайхан хэрэг. Гэвч бидэнд би австрийн ордыг хэлж байна шүү дээ. Бидэнд бол та нарын тэр ялалт ямар хүртээлтэй юм? Харин та эрцгерцог Карл ч юм уу, эсхүл тааруухан хоёр шүү дээ, Фердинандын нь та ямар эс мэдэх биш ялалтын тухай мэдээ хүргэж ирвэл, хамаатай юу, Бунапартейн гал командын суманг ч дийлсэн байг, бид их буугаараа буудаж ёслох шүү дээ. Энэ мэтийн мэдээ бидний хорыг л маажихаас цаашгүй эрцгерцог Карл яадаг ч үгүй. Эрцгерцог Фердинанд шившгээ тариад байдаг. Веныг та нар орхиод бурхан лав л бидэнтэй байна даг харин та нарыг танай нийслэлийг яршиг, бурхан чинь мэдэг гэж бидэнд шууд хэлсэн юм шиг нийслэлийг маань хамгаалж өгдөггүй. Бидний хайртай, Шмит гэдэг генерал байлаа. Гэвч та нар тэрнийг маань хүний суманд үрчхээд, бидэнд ялалтын баяр хүргэж байдаг. Энэ бүхэн чинь ямар байна даа?.. Таны авчирсан мэдээ шиг хүний уур хүргэх мэдээ бодоод бодоод олдохгүй гэдгийг та зөвшөөрөөч зориуд ингээд байгаа юм шиг, зориуд ингээд байгаа юм шиг. Тэрнээс гадна, за яахав, та нар гялалзсан ялалт байгуулсан ч байг, Эрцгерцог Карл ч байгуулсан байг, хамаагүй, тэр бүхэн чинь дайны нийт явцад юуг нь өөрчилж чадах юм? Одоо Вена хотыг францчууд эзэлчихсэн цагт юу ч нэмэр болохоосоо өнгөрчээ.

	— Юу эзэлчхээд гэж? Веныг уу?

	— Эзэлснээр барахгүй. Бунапарте Шенбруннд а манай гүн˗еэ, манай хонгор Врбна гүн˗еэ түүнээс тушаал авахаар явах гэнэ лээ.

	Аян замын ядрал, сэтгэгдэл хүлээн авалт, ялангуяа хоолны дараа Болконский сонссон бүх үгнийхээ холбогдол утгыг нь ойлгохгүй байгаагаа мэдэв.

	— Өглөө энүүгээр гүн Лихтенфельс ирж хэмээн Билибин үргэлжлэн ярив. Венад болсон франц цэргийн парадыг тодорхой бичсэн захиа над үзүүлсэн. Принц Мюрат гэх мэтчилэн... Та харж байгаа биз дээ, танай ялалт тийм их баяртай ялалт биш гэдгийг та нарыг аврагчийн хувьд хүлээн авахгүй гэдгийг... Австрийн нийслэл эзлэгдсэн энэ мэтийн явдлын дунд Кремс хавьд болсон тулалдааны тухай өөрийн нь авчирсан мэдээ үнэхээр бага ач холбогдолтойг ойлгон эхэлж байгаа Андрей ноён над ч үнэндээ, ер хамаагүй, ер хамаагүй! Веныг яаж эзлээ вэ? Өнөө гүүр алдартай бэхлэлт Ауерсперг ноён? Ауэрсперг ноён Веныг хамгаалж байгаа гэж манай тэрүүгээр ярилцдаг байсан юм сан гэв.

	— Ноён Ауэрсперг энэ талд манай талд, биднийг хамгаалж яваа миний бодоход, их л муу хамгаалж байна, гэвч хамгаалж л байгаа юм даг. Гэтэл Вена тэр талд байна. Үгүй, гүүр аваагүй байгаа, минатай хойно, авах ч үгүй биз, тэрнийг дэлбэлэх тушаал гарсан. Тэрнээс биш бид аль хэдийн Богемийн ууланд гарч, та нар харин, армитайгаа цуг хоёр галын хооронд нэг мөч хэртэй тэвдэх байсан биз.

	— Гэвч, энэ бол байлдаан дууссан гэсэн үг биш гэж Андрей ноён хэлэв.

	— Би бол, дууссан гэж бодож байна. Эндхийн том малгайтан ч тэгж бодож байна. Даанч зүрхэлж хэлэхгүй байгаагаас биш. Энэ дайны тухай би хэлсэн шүү дээ. Дюренштейн хавьд харилцан буудалцсан явдал ер нь дарь энэ хэргийг шийдвэрлэхгүй харин энэ хэргийг дэгдээсэн улс л шийдвэрлэнэ гэж яваандаа тэгж л таарна гээд Билибин дээр үед хэлсэн өөрийнхөө үгээс нэгийг нь давтаж, духныхаа арьсыг гөлийлгөн зогсонгуут: Эзэн хаан Александр пруссийн ван хоёр Берлинд уулзаад юу гэнэ, тэр л гол асуудал болно доо. Хэрэв прусс холбоотон болох юм бол Австрийг албадаж дайн болно гэсэн уг. Хэрэв үгүй бол, шинэ кампо формийн эхний хэдэн зүйлийг хаа төлөвлөхөөр тогтох вэ гэдэг хамаг хэргийн үндэс болно гэв.

	— Яасан их хосгүй суут ухаан бэ! гэж Андрей ноён жижигхэн гараа атгаж, ширээ шаагаад: Яасан их азтай хүн бэ! гэв.

	Бунапарте? гэж Билибин асуугаад одоо нэг үг хэллээ гэсний дохио болгож духаа атираан: 

	— Бунапарте гэж ялангуяа «и» эгшгийг тод дуугараад: — Би бодвол одоо тэр хүн нэгэнт Шенбрүнээс Австрийн хууль зохиож байгаа цагт тэрний нэрээс «ү»˗г нь хасах хэрэгтэй. Би одоо шийдвэртэй шинэчлэлт гаргаж тэрнийг зүгээр Бунапарте гэж нэрлэдэг болсон гэв.

	— Үгүй, тоглоомгүй гээд Андрей ноён: — Та нээрэн энэ байлдааныг дууссан гэж бодож байна уу?

	— Миний бодож байгаагаар бол, ийм байна. Австри юу ч олж долоосонгүй үлдэх нь, гэтэл, тэгж сурсан улс биш. Заавал хариугаа авна. Австри яагаад тийм байдалд хүрчхэв гэвэл хөдөө газар хоосорч (үнэн алдартан тун хайргүй дээрэмддэг гэнэ лээ) арми ниргэгдэж, нийслэл эзлэгджээ. Энэ бүхэн сардины эрхэмсэг дээд эзний pour lesleaux сайхан нүдийг нь зусардсан хэрэг болжээ. Тэгэхлээр, энүүхэндээ ярихад, хонгор минь биднийг араар нь тавьж францтай сэм харьцаад, энх тайвны нууц гэрээ, салангид хийх гэрээний төлөвлөгөө боловсруулж байгаа бол уу гэж би таамаглаж байна.

	— Арай тэгэхгүй байгаа даа! тэгвэл, даанч сүнсгүй хэрэг болно оо доо гэж Андрей ноён хэлэв.

	— Гайгүй, амар мэнд байвал юм дуулна л байх гэж

	Билибин яриа дууссаны тэмдэг болгон, нүүрнийхээ арьсыг толийлгон хэллээ.

	Андрей ноён бэлдсэн өрөөнд ирж, цэвэрхэн даавуутай, сайхан үнэр ханхалсан, бүлээсгэсэн дэртэй орон дээр хэвтэхэд, мэдээ авчирсан тэр тулалдаан нь аль эрт болж өнгөрсөн юм шиг бодогдов. Прүссийн холбоо, Австрийн урвалт, Бунапартейн шинэ амжилт, уулзалт парад, эзэн хаан францын маргаашийн хүлээн авалт сэлт сэтгэлийг нь булаажээ.

	Нүдээ анихтай нь зэрэг их бага буу пижигнэн тэрэгний дугуй түчигнэж дахиад л уулнаас цувран бууж байгаа буучид үзэгдэж, францынхны галлан буудах, зүрхнийх нь лугшин булшлах мэдрэгдээд, Шмиттэй цуг урагш давшихад эргэн тойрон сум исгэрч, бага наснаас хойш дахин тохиолдоогүй, амьдралын арав өссөн баяр цээжинд нь халгих шиг болж сэрлээ...

	«Тийм ээ, энэ бүхнийг үзсэн юм!..» гэж, аз золтой хүүхдэрхэг инээмсэглэлээр мишээн өөртөө хэлээд, залуугийн бөх бат нойроор нойрсов.

	 

	XI

	Маргааш өглөө нь орой сэржээ. Өнгөрсөнтэй холбогдсон сэтгэгдлийг сэргээн дурсахдаа, юуны өмнө, өнөөдөр эзэн хаан францад бараалхах ёстойг бодож цэргийн яамны сайд австрийн ёсорхуу флигель˗адъютант, Билибин болоод мөн өчигдөр оройны яриаг санав. Ордонд очихын тул өмсөлгүй удсан ёслолынхоо бүрэн хувцсыг гаргаж өмсөөд сэмбэлзсэн сэргэлэн, сайхан ноён, шархтсан гараа боогоод Билибиний тасалгаанд оров. Тэр тасалгаанд дипломат корпусын дөрвөн ноён байж байжээ. Элчин сайдын яамны нарийн бичгийн дарга Ипполит Курагинтай, Болконский танил билээ. Бусадтай нь Билибин танилцуулж өгөв.

	Билибинийд байсан ихс хүрээлэнгийн баян бөгөөд хөгжүүн залуу ноёд Венад ч гэсэн, тусгай дугуйлан болж байсан бөгөөд, энэ дугуйлангийн толгойлогч Билибин тэднийг манайхан, гэж нэрлэдэг байжээ. Дан дипломатуудаар бүрэлдсэн энэ дугуйланд улс төр, дайн дажинд огт хамаагүй, зарим эмэгтэйчүүд ба албан ажлын зарим талтай харьцах харьцааны холбогдолтой өөрийн ихс хүрээлэнгийн тусгай сонирхол байх шиг бололтой. Энэ ноёд, Андрей ноёныг өөрийн хүн гэж тооцон (тийм хүндэтгэлийг ховор үзүүлдэг байжээ) дуртайяа хүлээн авав. Эхлээд, нэг талаар хүндэтгэж, хоёрт яриа эхлэх бэлтгэл болгож, арми тулалдааны тухай хэдэн асуулт тавьцгаасны дараа нь яриа дахин задарч тууштай биш жижиг шог, хов руу шилжиж байлаа.

	— Хамгийн сайн нь юу вэ гэвэл, гээд нэг нь дипломат нөхрийнхөө бүтэлгүй явдлыг тоочин: — Хамгийн сайн нь юу вэ гэвэл, Лондонд суулгахаар томилсон явдлыг, тушаал дэвшүүлсэн хэрэг мэтээр үзэх хэрэгтэй гэж Канцлер өөрт нь шууд хэлжээ. Чухам ямар шүү байсныг нь та нар ойлгож байна уу? гэв.

	— Хамгийн муу нь юу вэ гэвэл би та нарт Курагиныг илчилье. Зовлонд баригдсан хүн, харин тэрнийгээ ашиглаж явдаг эр дээ, энэ Дон Жуан, энэ аюулт хүн!

	Вольтер сандал дээр, хөлөө тахийлган дээгүүр нь тавиад сууж байвал Ипполит ноён саяын үгийг дуулаад инээн, 

	— Ухай цааш нь, гэв.

	— Ай, Дон Жуан, ай могой! гэж хүмүүс хэлцгээв.

	— Францад армийн (би золтой л оросын гэчихсэнгүй) хамаг гай гээд Билибин, Андрей ноён руу хандан: — Эмэгтэйчүүдийн хооронд үүний тарьсан гайтай зүйрлэхэд юу ч биш. Та дуулаагүй байх аа. Эмэгтэй хүн бол эр хүний хань... гэж Ипполит ноён хэлээд, лорнетоо барьж сандал дээр тохоостой хөл рүүгээ харж эхлэв.

	Билибин ба манайхан, Ипполит ноёны нүд рүү ширтээд инээд алдацгаав. Урьд нь эхнэртэйгээ бараг хардах шахаж байсан (үнэнээ хэлэхэд) Ипполит ноёныг энэ нийгэмлэгийн марзан хүн нь болсныг Андрей ноён мэдэв.

	— Үгүй би таныг Курагинаар зочлох ёстой гэж Билибин Болконскийд сэм хэлээд, — Улс төрийн тухай ярьж байх нь хэчнээн хөөрхөн бэ. Тэр их занг нь харууштай байдаг юм гэв.

	Тэгээд Ипполиттой зэрэгцэн суугаад, духан дээрээ хамаг үрчлээсээ цуглуулж, улс төрийн тухай ярьж эхлэв. Андрей ноён ба бусад нь тэр хоёрыг тойров. Ипполит тойрон зогссон улсыг ноцтой хараад: — Белины өргөө холбооны тухай саналаа илэрхийлж чадахгүй... Сүүлийнхээ нот шиг... та ойлгож байгаа биз дээ... Ойлгож байгаа биз... Гэвч манай эрхэмсэг эзэн хаан тус холбооны тухай саналаа өөрчлөхгүй бол... гэвэл

	— Байз л даа. Би дуусаагүй байна... Миний бодоход оролцох байдал үл оролцох байдлаасаа баттай болно биз. Тэгээд... 11˗р сарын 28˗нд явуулсан манай албан захиаг хүлээн авалгүйгээр, явдал төгсөнө гэж үзэж болохгүй... Явсаар байгаад л юугаар төгсөх вэ гэвэл үүгээр төгсөнө биз... гэж Андрей ноёны гарыг шүүрэн барьж хэлэв.

	Тэгээд бүрмөсөн дууссаны тэмдэг болгож, Болконскийн гарыг тавив.

	— Алтан амандаа хийсэн чулуугаар чинь би чамайг таньж байна. Демосфен минь! гэж толгойн үс нь хүртэл баярлан хөдөлсөн Билибин хэлэв.

	Бүгд инээлдэв. Ипполит бусдаас чанга инээжээ. Инээхдээ их зовж, цацаж байгаа бололтой гэвч, үргэлж хөдөлгөөнгүй нүүрийг нь сунган таталдуулсан зэрлэг инээдээ барьж чадахгүй байгаа аж.

	— За, ийм байна, ноёд оо, Болконский энэ Брюннед манайхыг гэж буусан зочин болохоор эндхийн амьдралын бүх цэнгэлээр зочлолгүй өнгөрч би чадахгүй. Хэрэв бид Венад байсан сан бол амарсан. Гэвч энд Моравын энэ балиар нүхэнд тэгэх арай хэцүү. Тийм болохоор би та бүгдийн тусламжийг гуйя. Брюннээр сайн дайлалгүй горьгүй. Та нар театрыг хариуц, би нийгэмлэгийг хариуцъя, а, Ипполит та мэдээжийн хэрэг, эмэгтэйчүүдийг гэж Билибин хэлэв.

	— Үүнд заавал ч үгүй Амелийг үзүүлэх хэрэгтэй, хэчнээн хөөрхөн бэ! гэж манайхны нэг нь хурууныхаа үзүүрийг үнсэн хэлэв.

	— Ер нь энэ цусанд дуртай цэргийг гээд Билибин: — Хүнийг арай илүүгээр энэрэн хайрлах сэтгэлд дасгах хэрэгтэй гэв.

	— Та нарын зочлолтыг даанч ашиглаж завдахгүй байхдаа би, ноёд минь одоо ч гэсэн явах болчхож гээд Болконский цаг харлаа.

	— Хаашаа?

	— Эзэн хаан руу

	— О, о! о!

	— За, баяртай, Болконский! Баяртай, ноёнтоон, өдрийн хоолонд эртхэн ирээрэй. Бид таныг халамждаа авъя гэцгээв.

	— Эзэн хаантай ярихдаа, хүнс хангамж, зам бэлтгэл зэргийг нь чадахаараа л магтахыг бодоорой гэж Билибин Болконскийг үүд хүртэл гаргаж өгөнгүүт хэлэв.

	— Магтаж ч гэсэн, миний мэдэж байгаагаар тэгэх нөхцөл алга гээд Болконский инээмсэглэвэл, 

	— Яахав, олон үг дэлгээд л байхыг бодоорой. Цаадах чинь, хүн бараалхуулах их дуртай юм даг. Гэтэл өөрөө ярих дур ч үгүй чадвар ч үгүй, та мэднэ дээ гэж Билибин хэлэв.

	Эзэн хаан франц ёслолд гарч ирэхдээ, австрийн офицеруудын дунд, заагдсан байрнаа зогсож байсан Андрей ноёны эсрэг сүрхий ажиглаад, гонзгой толгойгоороо дохижээ. Үүний дараа өчигдрийн Флигель˗адъютант ирж, эзэн хаан түүнтэй уулзах хүсэлтэй байгааг Болконскийд ёсорхуу уламжлав. Эзэн хаан франц өрөөнийхөө голд зогсоод хүлээж авав. Яриа эхлэхээсээ өмнө эзэн хаан юу гэхээ мэдэхгүй самгардах шиг болж, нүүр нь улайсанд Андрей ноён гайхав.

	— Тулалдаан хэдийд эхлэв, ярь л даа? гэж эзэн хаан тэвдүү асуужээ.

	Андрей ноён хариулбал тэрний дайтай хэдэн жирийн асуулт тавигдав: «Кутузовын бие ямар байна? Кремсаас гараад удаж байна уу?» гэх мэтчилний. Бүх зорилго нь, тоотой хэдэн асуулт тавьж гүйцэхэд оршсон шинжтэйгээр эзэн хаан лавлав. Харин, тэр асуултад өгөгдсөн хариулт түүнд ямар ч сонирхолгүй байгаа нь ив илхэн аж.

	— Тулалдаан хэдэн цагт эхлэв? гэж эзэн хаан асуув.

	— Харалдаа фронт хавиар тулалдаан хэдэн цагт эхэлснийг, эрхэмсэг эзэн танд, хэлж мэдэхгүй нь. Гэвч миний байсан Дюренгитейнд оройн 6 цагийн үеэр цэргүүд атакт орсон билээ гэж Болконский нэлээд сэргэж мэдсэн харсныхаа тухай тархиндаа бэлэн байсан үнэн тодорхойлолтыг, одоо ч нэг айлтгах боломж гарлаа гэж бодон ярьжээ.

	Гэтэл эзэн хаан инээмсэглэж, үгийг нь таслаад:

	— Хэдэн миль юм?

	— Хаанаас, хаа хүртэл гэж, эрхэмсэг эзэн?

	— Дюренштейнээс, Кремс хүртэл?

	— Гурван миль хагас, эрхэмсэг эзэн.

	— Францынхан голын зүүн эрэг орхисон уу?

	— Хайгуулчдын мэдээллээр сүүлчийнх нь сан боож шөнөдөө гарсан гэнэ.

	— Кремст тэжээлийн зүйл хүрэлцэхүйц үү?

	— Тэжээлийн зүйл байвал зохих хэмжээгээр хүрэлцэн ирсэнгүй...

	Эзэн хаан үгийг нь таслан:

	— Генерал Шмит хэдэн цагт алагдсан бэ?

	— Барагцаалбал, 7 цагийн үед.

	— 7 цагт гэнэ ээ? Тун гунигтай хэрэг байна! Тун гунигтай хэрэг байна!

	Эзэн хаан талархлаа илэрхийлж бөхөлзөв. Андрей ноён тэр дороо гарч, ордныхноор хүрээлэгдлээ. Тал бүрээс түүн рүү эелдэг нүднүүд тусаж, эелдэг үг сонстов. Өчигдрийн флигель˗адъютант яагаад ордонд буусангүй вэ гэж түүнийг зэмлээд байшиндаа найр тавин урилаа. Цэргийн яамны сайд ирж, эзэн хаан Андрей ноёныг Мария˗Терезийн гуравдугаар зэргийн одонгоор шагнасан явдалд талархал илэрхийлэв. Эзэн хааны хатны шивэгчин ирж, эрхэмсэг хатан руу урив. Эрцгерцогийн хатан бас учрахыг хүсжээ. Ноён чухам хэнд нь хариулахаа мэдэхгүй хэдэн секунд санаашрав. Оросын элчин мөрнөөс нь барьж цонх руу дагуулан очоод ярив.

	Билибин хэдийгээр муу амлаж байсан боловч, Болконскийн авчирсан мэдээнд нийтээр баярлажээ. Талархлын мөргөл хийлгэхээр тогтов. Кутузовыг Мария˗Терезийн том загалмайгаар шагнаж, бүх армид сайшаал шан хүртээв. Болконскийд тал бүрээс урилга ирсэн тул тэр өглөөнөө Австрийн эрхтэн дархтныхнаар бараалхан явсаар таарчээ. Андрей ноён бараалхах, зочлох явдлыг дуусгаж, тулалдааны болон, Брюннед ирсэн явдлынхаа тухай эцэгтээ бичих захиаг санаандаа зохиосоор Билибинийх рүү буцаж явлаа. Билибиний сууж байсан байшингийн үүдэнд тэхий дундаа хүртэл ачаа овоолсон тэрэг байсан бөгөөд, Билибиний зарц франц нэг чемодан арайхийж чирсээр, хаалгаар гарч ирлээ. (Билибинийд ирэхээсээ өмнө Андрей ноён номын лангууд очиж аян замдаа унших ном бэлтгэн авахаар нэлээд удсан аж).

	 

	— Юу болоо вэ? гэж Болконский асуув.

	— Ай, гэгээн ноёнтон минь! Бид бас л цаашаагаа дүрвэлээ. Гайхал дайсан бас л биднийг мөрдсөөр гэнэ, гэж франц нөгөө чемоданаа арайхийж тэргэн дээр тавиад хэлэв.

	— Юү гэнэ ээ? Юү? гэж Андрей ноён лавлалаа. Билибин өөдөөс нь гарч ирэв. Билибиний үргэлж тайван байдаг царай тавгүй аж.

	— Үгүй, үгүй, Таборын (Венын гүүр) гүүрний явдал, аргагүй л хөөрхөн юм болоо биз. Тэр гүүрийг ямар ч эсэргүүцэл үзэлгүй давсан гэнэ шүү.

	Андрей ноён юу ч ойлгосонгүй.

	— Энэ хотын тэрэгч нар хүртэл цөм мэдэж байгаа юмыг та чинь мэддэггүй, хаанаас гарч ирсэн хүн бэ ингэхэд?

	— Би Эрцгерцогийн хатныхаас ирлээ. Тэнд ерөөсөө юү ч дуулдаагүй шүү дээ.

	— Юм хумаа төхөөрөөд л сүйд болцгоож байхыг харсангүй гэж үү?

	— Үгүй... Чухам юу болоо вэ? гэж Андрей ноён үл тэвчин асуув.

	— Юу болоо вэ гэх юү байх вэ? Юу болох юу байдаг юм. Ауэрспергийн хамгаалж байсан гүүрээр тэд гараад ирж гүүр дэлбэлээгүй хойно, яахав дээ. Мюрат наашаа Брюннегийн замаар саадгүй давхин байгаа гэнэ, өнөө маргаашгүй энд ирэх юм байх аа.

	— Юү энд ирнэ гэж? Мина тавьсан гүүрийг дэлбэлээгүй гэдэг чинь юү гэсэн үг вэ?

	— Харин би танаас асуумаар байна. Чухам яагаад тэгснийг нь хэн ч, Бунапарте өөрөө ч мэдэхгүй болоод байна. 

	Болконский мөрөө хавчисхийн:

	— Хэрэв гүүрээр гарсан бол, арми баларна шүү дээ, тал талаасаа шахагдаад л гэв.

	— Харин яагаа вэ дээ гэж Билибин хариулаад: — Та аан гэж бай. Би танд хэлсэн шүү дээ, францчууд Вена руу орсон гэж. За, тэр ч яахав. Маргааш нь ухаандаа өчигдөр шүү дээ, Ноён Мюрат, Ланн Бельяр гэдэг энэ гурван маршал мориндоо мордоод гүүр лүү очжээ. (Гурвуулаа гаскон нутгийн улс, та анзаараарай) Тэгсэн нэг нь хэлдэг юм байж. Энэ гүүрэнд мина ч тавьсан, эсрэг мина ч тавьсан үүний өмнө гүүрний бэхлэлт хүчирхэг арван таван мянган цэрэг биднийг нэвтрүүлэхгүй санаатай. Ийм зүйлүүд бий гэдгийг та нар мэдэж байгаа биз дээ гэж гэнэ. Тэгээд цааш нь хэлж гэнэ. Гэвч манай эзэн хаан Наполеон бид гурвыг энэ гүүр эзэлчхэж гэж дуулбал тун баярлах даг. Гурвуулаа очоод энэ гүүрийг эзэлчихье гэж гэнэ. За, тэгье гэж цаадуул нь хэлж дээ. Тэгээд гурвуулаа очиж, гүүр эзэлчхээд, одоо армитайгаа цуг Дунайн наад талд гарчхаад, бидэн руу танууд руу, танай зам харилцаа руу чиглэж яваа гэнэ гэвэл.

	— Битгий тоглоом хийгээд байгаач дээ гэж Андрей ноён ноцтой бөгөөд гунигтай нүдээр харж хэллээ.

	Энэ мэдээ нь ноён Андрейд гашуудалтай байв бас аятай байжээ. Оросын армийг тийм найдваргүй байдалд орж гэдгийг мэдэхтэйгээ зэрэг оросын армийг тэр байдлаас нь би гаргах хэрэг болж, намайг нэр цуугүй ерийн офицеруудын зэргэмжээс гаргаж алдар нэрд хүргэх анхны замыг нээж өгөх тэр нэгэн тулаан бол энэ байх гэж санаанд нь оржээ. Билибин сонсож байхдаа, армидаа очмогц цэргийн завин дээр армиа аврах ганцхан оновчтой саналыг гаргаж түүнийгээ биелүүлэх үүргийг ганц өөртөө яаж авах тухай бодож байжээ.

	— Битгий тоглоом хийгээд байгаач дээ гэж тэр хэлэв.

	— Тоглоомгүй байна үүнээс үнэн, үүнээс гунигтай юм алга болоод байна. Тэр ноёд гүүрэн дээр ирж цагаан алчуур өргөөд, найрамдлын асуудал ярих гэж байна бид маршал цолтой улс, ноён Ауэрпергтэй уулзаж хэлэлцээ хийх гэж явна. Энэ тэр гээд л салдаггүй гэнэ. Дежурийн офицер тэднийг гүүрний бэхлэлтэд оруулжээ. Маршалууд тэр офицерт гасконы завхарсан ярианаас мянга түмээр нь ярьж, дайн дууссан эзэн хаан Франц, Бунапертетай уулзахаар болзсон, бид Ауэрсперг ноёнтой уулзах гэсэн юм сан энэ тэр гээд л байж гэнэ. Офицер ч Ауэрсперг рүү хүн явуулж нөгөөдүүл тэр хооронд офицеруудтай тэврэлдээд л инээж ханиагаад их буун дээр мордож марзганалдаад л байж. Харин тэр завсраар нь францын батальон цэрэг гүүр лүү мэдэгдэлгүй хүрч ирээд, шатахуунтай шуудайнуудыг ус руу унагааж гүүрний бэхлэлтэд тулаад иржээ. Яг энэ үеэр ч дэслэгч генерал маань, манай хонгор Ауэсперг˗фон˗маутерн маань хүрээд ирдэг байж. Нөгөөдүүл сүйд болоод л «Зэвүүн хонгор минь! Австрийн цэргийн сор нь болсон генерал минь, Туркийн дайны баатар минь! Дайсагналт төгсөж бид бие биеийнхээ гарыг барих эрхтэй боллоо... Эзэн хаан Наполеон, Ауэрсперг ноёныг үзэх сэн гэж тун их хүсэж байна» гээд л унаж гэнэ. Нэг үгээр хэлэхэд тэд гаскон улс хойно, Ауэрспергийг алаг эрээн үгээрээ булж дөнгөжээ. Цаадах нь францын маршлуудтай ийм түргэн найзалсандаа баярлаад, Мюратын нөмрөг, хяруулын өдөнд нүд нь хууртаж сохроод, тэдний галыг хараад дайсны өөдөөс нээх ёстой өөрийнхөө галынхаа тухай мартжээ. (Билибин хэдийгээр түргэн, түргэн ярьж байсан боловч, энэ тухайгаа ойлгуулан зүй ёсоор нь үнэлүүлэх цаг гарган амсхийснээ) Тэгтэл ч францын батальон бэхлэлт руу орж ирээд, их бууны нь амыг таглаж, гүүр эзэлжээ. Хамгийн сонин нь гэвэл гэж ярианыхаа сайханд хөгжсөн Билибин нэлээд тайвширч: — Мина асааж гүүр дэлбэлэх дохио өгөх үүрэгтэй их бууны дэргэд зогсож байсан нэг түрүүч Францын цэрэг гүүр лүү гараад ирэхийг харж, буудах гэтэл, Ланн гараас нь угзарчээ. Өөрийнхөө генералаас ухаан илүүтэй байсан бололтой түрүүч Ауэрспергт очоод «Генералаа, наадуул чинь таныг мэхэлж байна. Харав уу тэр францынхныг!» гэжээ.

	Хэрэв тэр түрүүч олон үг ярьж амжих юм бол, хэрэг биш болох нь гэдгийг Мюрат мэдээд гайхсан хүний дүрэм үзүүлж (ёстой нэг гаскон хүнээ гаргаж чадсан юм шүү) Ауэрсперг рүү очоод, «Австри цэргийг сахилгатай гэж дэлхий даяар магтаад байдаг нь аль вэ. Та доод тушаалынхаа хүнийг өөртэйгөө ингэж яриулж байх гэж» гэжээ. Тэр аргагүй суут арга болжээ. Ауэрсперг ноён гомдоод, тэр түрүүчийг баривчлуулж гэнэ. Энэ гүүрний түүх аргагүй хөөрхөн явдал болоо биз. Тэнэг явдал ч биш муухай явдал ч биш...

	— Урвалт байж болох юм гэж дорхноо саарал шинель, дарийн утаа, бууны дуу, өөрийг нь хүлээж байгаа алдрыг дурсан санаж хэлэв.

	— Биш ээ. Тэгвэл ордны нэрд хортой юм болно. Энэ бол урвалт ч биш, муухай явдал ч биш. Тэнэг явдал ч биш. Энэ бол Ульмтэй адилхан хэрэг, энэ бол... Макчилал. Бид нэг мөсөн Маклагдах нь энэ гээд Билибин үг эрэх шиг бодосхийснээ одоо нэг хэлж чадлаа гэдгээ мэдэж цоо шинэ давтагдан дэлгэрэх тухай хэлснээ ойлгон ярьжээ.

	Түрүүнээс хойш дух дээр нь цуглаж байсан үрчлээс гэнэт сэтгэл ханамжтайгаар толийж дулимаг инээмсэглэсээр хумсаа судалж эхлэв.

	— Та хаачих нь вэ? гэж гэнэт босоод, өрөө рүүгээ зүглэсэн Андрейд хэлэв.

	— Явлаа.

	— Хаашаа?

	— Армидаа

	— Та бас хоёр хонох гэсэн биш бил үү?

	— Одоо, явахаар шийдлээ.

	Андрей ноён явахаар шийдвэрлээд өрөө рүүгээ орлоо.

	— Хонгор минь, та сонсооч. Би таны тухай бодлоо. Та явж яах нь вэ? гэж Билибин өрөө рүү нь орж хэллээ.

	Тэгээд энэ хэлж байгаагаа ямар ч мадаггүй гэдгийн тэмдгийн баталгаа болгож, нүүрнийхээ бүх үрчлээсийг гөлийлгөв.

	— Та явж яах нь вэ? Арми ийм аюулд ороод байхад арми руугаа давхих түмэн зөв гэж та бодож байгаа, би мэдэж байна. Би ойлгож байна. Тэр бол Баатарлал, хонгор минь гэвэл.

	— Огтхон ч биш гэж Андрей ноён хэлэв.

	— Гэвч та бол философич тэр талаар бүрэн баримталж, юмыг нөгөө талаас нь бодож үзээч, тэгэхэд, таны үүрэг биеэ гамнах явдалд орших нь ил. Яах вэ, өөр юманд ч тэнцэхгүй бусдад үүнийгээ өг... Таныг буцаж ир ч гээгүй, эндээс яв ч гээгүй байна. (Ингэхлээр та бидэнтэй цуг үлдээд манай золгүй хувь заяа биднийг хааш нь хөтөлнө тийшээ дагаад л явж болно. Ольмюц руу хөдлөх юм гэнэ. Уг нь Ольмюц хөөрхөн хот шүү. Хоёулаа миний тэргээр сэтгэл амар зүглэе, тийшээ гэвэл.

	— Битгий тоглоом хийгээд байгаач, Билибин минь гэж Болконский хэлэв.

	— Би танд чин үнэнээсээ, найзын ёсоор хэлж байна. Бодоод үз л дээ. Энд үлдэх бололцоо байхад та хаашаа явна гэж бодоод яах юм бэ? Үгүй бол таныг (зүүн чамархайн дээрх арьсаа үрчийлгэв) армидаа хүрээгүй явахад чинь энх тайвны гэрээ байгуулагдана, үгүй бол Кутузовынхоо армитай цуг дийлдээд муугаа үзнэ. Ийм л хоёр зам байна шүү дээ.

	Тэгээд Билибин, өөрийн замыг ямар ч баталгаа шаардахгүй болсонд тооцож духныхаа атирааг гөлийлгөв.

	— Түүнийг би мэдэхгүй гэж Андрей хүйтнээр хэлээд «армиа аврахын тул би явж байгаа юм» гэж бодтол

	— Хонгор минь, та чинь баатар хүн юм гэж Билибин хэлэв.

	 

	XIII

	Тэр шөнө Андрей ноён цэргийн яамны сайдад амрыг айлтгаад, чухам хаана гүйцэхээ мэдэхгүй армийнхаа зүг, зам зуураа франц цэрэгт олзлогдох вий гэж болгоомжилсоор явжээ.

	Брюннед ордныхон юмаа төхөөрч, хүндхэн зүйлээ Ольмюц руу явуулж байв. Эцельсдорф хавиар оросын арми маш замбараагүй тун яруу яваа зам руу Андрей ноён гарч ирлээ. Зам маш давчуу тул тэргээр явах нөхцөлгүй байжээ. Казах цэргийн даргаас морь ба нэг казакийг авч өлсөж, ядарсан Андрей ноён ерөнхий жанжин болон өөрийн ачааг эрэхээр ачаатай тэрэгнүүдийг гүйцэж тойрон өнгөрсөөр явлаа. Армийн тухай аюултай сураг яам зуур сонсогдсоор байсан бөгөөд замбараагүй зугтаж яваа армийн байдал тэр бүхнийг нотлов. «Газрын тэртээгээс английн алт нааш нь хөөж ирсэн оросын энэ армид бид бас л нөгөө хувийг (Ульмийн арми хүртсэн хувийг) албаар хүртээнэ» гэж байлдааны өмнө цэргүүддээ өгсөн. Бонапартын тушаал санагдаж эдгээр үг нь суут баатар Напалеоныг нь гайхах өширхөн хоролхох алдар гавьяанд горилох зэргээр сэтгэл нь үймрэн авай. «Хэрэв үхэхээс өөр замгүй цаг тохиолдвол яана. Тэгэхэд хүрвэл, яая гэх вэ дээ! Би бусдаас дутахгүйгээр үхэж чадна» гэж Болконский бодно аж.

	Гурав дөрвөн эгнээ болж муу замыг таглаад хутгалдан өнгөрөх ангиуд тэрэг, их буу, дахиад л янз янзын тэрэг бие биеийнхээ урд хойно орж чихцэлдэн зүтгэлцэх төгсгөлгүй цувааг ширтлээ. Чихний сонсгол хүрэх зүг бүрээс, урдаас, хойноос, тал талаас хайрцаг, дугуй түжгэнэж, их бууны тавиур, тэрэг ачаа нижигнэж, морин түвэргээн, ташуурын тас няс хийх чимээ, цэрэг, офицер, жолооч нарын хараал тавих сонстоно. Замын хоёр талаар үхсэн морины арьстай, арьсгүй сэг, эвдэрсэн тэрэгний дэргэд ямар нэгэн юмыг хүлээн суугаа цэргүүд бас ангиасаа хоцорч салаад одоо бөөн бөөнөөрөө ойр тосгон руу зүглэж, тэндээс тахиа, хонь, өвс, юугаар ч юм дүүргэсэн шуудайнууд чирсэн цэргүүд үзэгдэнэ. Өгсүүр ба уруу газар хүмүүсийн бөөгнөрөн цуглах нь олширч хашхиралдан шуугих нь нэлээд асар их ёолоон шиг аж. Цэргүүд, өвдөгцөө шаварт шигдээд буу хэрэглэлээ. Гараараа өргөцгөөнө. Ташуур тас няс хийж морьдын туурай халтирч, суран даруулга тасчиж хүмүүсийн хашхирах чимээ цуурайлна. Хөдөлгөөнийг эрхлэн яваа офицерууд ачааны дундуур нааш цааш холхилдоно. Нийтийн шуугиан дунд тэдний дуу сулхан сонсох бөгөөд, тэд ч өөрснөө энэ журамгүй байдлыг зогсоох горьдлого тасарсан мэт ээ.

	«Үнэн алдартны хонгор сайхан цэрэг энэ болж дээ!» гэж Болконский Билибиний үгийг дурсан бодов.

	Энэ олон улсын нэгнээс нь ерөнхий жанжин хаа байгааг асууя гэж бодоод ачаа тэрэг рүү ойртов. Яг өмнө нь цэргүүд өөрсдөө хийсэн бололтой сүйх тэрэг гэхэд сүйх биш хөнгөн тэрэг гэхэд бас биш, жирийн тэрэг гэхэд арай ч жирийн биш нэг хачин тэргэнд ганц морь хөллөсөн явж байгаа дайралдлаа. Түүнийг нэг цэрэг жолоодож, дээр нь ширэн бүрхүүлийн дор халхавчны цаана толгойгоо алчуураар ороосон нэгэн эмэгтэй суужээ. Андрей ноён ойртон очоод, нөгөө цэргээс юм асуух гэтэл, тэрэг дээр сууж яваа эмэгтэйн цөхрөн хашхирах дуу анхаарлыг нь татав. Ачаа тэрэг хариуцсан офицер бусдыг тойрон гарах гэсэн энэ тэрэгний жолоочийг ташуурдахад, ташуурын нь үзүүр тэрэгний халхавчийг цохиход эмэгтэй нарийн дуугаар чарлав. Андрей ноёныг хараад, тэр эмэгтэй халхавчны цаанаас цухуйж, ноосон алчуураа яран туранхай гараа хөдөлгөж, 

	— Бараа бологч гуай! Ноён бараа бологч оо!.. Бурхныг бодоод... Хамгаалж хайрлаач... Энэ чинь юу болж байна вэ?.. Би егорийн долоодугаар хорооны эмчийн эхнэр... Явуулахгүй юм эд чинь. Бид өөрсийнхнөөсөө хоцроод... гэвэл

	— Нармий болгоно гэж мэдээрэй, буц цаашаа! Наад янхантайгаа цуг, цаашаа! гэж офицер жолоочид нь омогдов.

	— Ноён бараа бологч минь, хамгаалж хайрлаач. Энэ чинь юу болж байгаа нь энэ вэ? гэж эмчийн гэргий, чарлана.

	— Энэ тэргийг нэвтрүүл. Эмэгтэй хүн дээр нь байхыг та харахгүй байна уу? гэж Андрей ноён офицер луу ойртон хэлэв.

	Офицер түүн рүү нэг хараад, хариу хэлэлгүй цааш хандаж:

	— Ухай энэ чинь тойроод гарч мэднэ ээ... Буцаад! гэж хашхирлаа.

	— Би танд хэлж байна шүү, нэвтрүүл гэж! хэмээн Андрей ноён уруулаа хамхин давтаж хэлэв.

	— Чи юу юм! гэж офицер өөдөөс нь согтуугийн омог бадраан хариулаад, — Чи юу юм? Чи (энэ «чи» гэдэг үгийг тун онцгойлж хэлнэ) дарга юм уу? Энд би дарга болохоос, чи биш. Хөөе, чи, сайхан мэдээрэй, нармийлгана шүү, давтан өгүүлнэ аж. Сүүлийнх нь үг энэ офицерт сайхан санагдсан бололтой.

	— Энэ муу бараа бологчийг ч ганц авлаа даа гэж арын улс дундаас нэг нь хэлэх сонстов.

	Энэ офицер, согтуу хүний шалтгаангүй омог бадармал, хэлсэн үг, хийсэн ажлаа хожим нь мэддэггүй тийм элээ балай үе дээрээ явааг Андрей ноён мэдэв. Тэрэг дээр яваа эмчийн эхнэрийг өмөөрсөн явдал бол өөрийнх нь хамгийн их айдаг инээдтэй гэж үздэг явдлынх нь нэг гэж ойлговч, зөн билэг нь өөрөөр тайлбарлаж байлаа. Офицер сүүлчийнхээ үгийг хэлж гүйцээгүй байтал, уур хилэндээ тачаадсан царайтай Андрей ноён дэргэд нь очиж, 

	— Нэвтрүүл гэж байна шүү! гээд суран ташуураа далайв.

	Офицер гараараа савж, яаруу холдон:

	— Хамаг будилаан дандаа эднээс гээч, энэ штабынхнаас за, яршиг, өөрснөө мэдэцгээ гэв.

	Андрей ноён аврагч минь гэж нэрлэж байгаа эмчийн эхнэрээс яаруу холдож, энэ доромжлолт явдал бүрийг ой гутан санасаар, ерөнхий жанжин байрлаж байгаа гэж дуулдсан тосгон руу давхив. Тосгон руу ороод, минут ч болсон амарч, хоол ундны юм олж ирээд доромжлолт, зовлонт бодол санаагаа цэгцрүүлэхийг хүсэж мориноосоо буугаад эхний байшин руу алхав.

	«Хэсэг булай амьтан гэхээс, лав л цэрэг биш дэг» гэж бодсоор эхний байшин руу ойртон очтол, танил дуу сонстож түүнийг нэрээр нь дуудав.

	 

	Эргэн харвал жижигхэн цонхоор Несвицкийн сайхан нүүр цухуйж байлаа. Несвицкий, шүлхий амаараа нэг юм зажилж, гараараа даллан дуудаад, 

	— Болконский, Болконский! Дуулахгүй байна уу чи? Наашаа түргэн ирээч гэж хашхирав.

	Хоол идэж суугаа Несвицкий, бас нэг бараа бологч хоёрыг Болконский байшинд ормогц үзэв. Шинэ сонин юу байна гэж тэр хоёр Болконскоос асуулаа. Тэр хоёрын танил дасал болсон царайд айж зовсон шинж байхыг Болконский анзаарав. Ялангуяа, үргэлж инээн явдаг Несвицкийн нүүр дээр тийм шинж бүр ч содон аж.

	— Ерөнхий жанжин хаа байна? гэж Болконский асуув.

	— Энд байгаа, тэр байшинд гэж бараа бологч хариуллаа.

	— Бууж өгөх, дайн зогсоох тухай гэрээ байгуулах гэдэг үнэн үү? гэж Несвицкий асуув.

	— Харин, та нараас л асуумаар байна. Арайхийж та нар дээр хүрч ирлээ гэхээс өөр мэдэх юм алга.

	Манай энд ч найз минь, сүйд май даа! Хачин юм болж байна! Макийг шоолоод байсан, гэтэл өөрснөө тэрнээс ч долоон дор юм болж байх шиг, за чи суу л даа, нэг юм идэж уу, гэж Несвицкий хэлэв.

	— Одоо, ноён минь, тэрэг чарга юу ч олдохгүй дээ, таны Шетр ч хаа байгаа юм, бурхан л мэднэ байх гэж нөгөө бараа бологч хэлэв.

	— Гол байр хаа байрласан юм?

	— Цнаймд л шөнийн бор хоног өнгөрөөнө дөө.

	— Би ачаагаа засаж янзалсан, над ч хоёр л морь хэрэгтэй дэг гээд Несвицкий, — Ачаа минь ч цомхон болсон доо, Богемийн уул даваад ч зугтаасан хамаагүй муу байна аа, найз минь. Чи яагаа вэ: Бие чинь муу байна уу, нэг л хачин чичрээд байх чинь гэж Андрей ноён цахилгаан зайнд хүрсэн юм шиг давхийхийг хараад лавлавал, 

	— Зүгээр, гэж Андрей ноён хариулав.

	Тэр минутад Болконский эмчийн гэргий аж ахуйн албаны офицер хоёртой учирснаа дурсан сануут:

	— Ерөнхий жанжин энд юу хийж байгаа юм? гэж Андрей ноён асуулаа.

	— Би юу ч ойлгохгүй байна гэж Несвицкий хэлэв.

	— Миний ойлгож байгаа юм л гэвэл бүх юм булай, булай, бас дахиад булай болжээ гэдгийг л лавтай ойлгож байна гэж Андрей ноён хэлээд, ерөнхий жанжны буудалласан байшинг зүглэв.

	Кутузовын жууз тэрэг, бараа бологчид ба хоорондоо чанга чанга ярилцаж байгаа казах цэргийн эцэж туйлдсан морьдын хажуугаар өнгөрөөд, Андрей ноён байшингийн пинд ороод. Кутузов өөрөө, Багратион ноён, мөн Верейтерын хамт тэнд байгааг дууллаа. Верейтер бол алслагдсан Шмитийн оронд ирсэн австри генерал аж.

	Пин дотор жижигхэн биетэй Козловский бичээчийн өмнө сөхрөн суужээ. Бичээч мундрынхаа ханцуйг шамлаад хөмрүүлэн тавьсан хувин дээр юм яаруу бичиж байлаа. Козловскийн нүүр ядрангуй шинжтэй бөгөөд, бодвол, шөнө бас нойргүй хоносон бололтой. Андрей ноён руу харсан боловч толгой ч дохисонгүй.

	— Хоёрдугаар шугам... Бичив үү? гээд бичээчид: Киевийн өндөр нуруутан Подольскийн... гэж үргэлжлэн хэлсээр байв.

	— Гүйцэхгүй нь, эрхэм язгуурт ноён минь гээд бичээч Козловский руу эргэн харж, ёс горимыг үл хайхран уцаарлав.

	Үүдний цаанаас Кутузовын сэргэлэн тоомсоргүй дуу сонсох бөгөөд үл таних өөр нэг дуу таслан хариулна. Тэр дуунуудын өнгөөр, Козловскийн анхааралгүй харцаар ядарч туйлдсан бичээчийн ёс горимгүй байдлаар, Козловский бичээч хоёр жанжны байранд ийм ойрхон, мөн хөмөрсөн хувингийн дэргэд сууж байгаа байдлаар, морьд барьж байгаа казах цэргийн цонхны доорх чанга инээлтээр энэ бүх байдлаар ямар нэгэн чухал бөгөөд аюултай явдал үүсэх гэж байна гэдгийг Андрей ноён тааварлав. Андрей ноён, Козловскийд хэдэн асуулт тулган тавилаа.

	— Одоохон, ноёнтон минь Багратионд очих цэргүүд гэж Козловский хэлэв.

	— Бууж өгөх яасан бэ?

	— Үгүй, тулалдаанд орох шийдвэр гаргасан.

	Андрей ноён, цаанаас нь хүмүүсийн ярих чимээ дуулдаж байгаа үүд рүү зүглэж түлхэн нээх гэтэл, цаана нь хүмүүсийн ярих чимээ намдаж, үүд нээгдээд, бэлцгэр нүүрэн дээрээ бүргэд хамраа монхойлгосон Кутузов босго дээр гарч ирэв. Андрей ноён Кутузовын яг өмнө нь зогсож байлаа. Гэвч, ерөнхий жанжны хараатай өрөөсөн нүдийг нь ажихад бодол санаа, анхаарал гиюүрэл хамаг бүхнийг халхлан, харааг нь хүртэл балайруулах шиг бололтой. Жанжин, өөрийнхөө бараа бологчийг эгцлэн харавч танин ядна бололтой.

	— За, гүйцэв үү? гэж Козловский руу эргэн асуув.

	— Одоохон, эрхэм сурвалжит ноён минь нуруугаар өндөргүй бөгөөд дорно зүгийн маяг бүхий хөдөлгөөн багавтар, шийдэмгийвтэр царайтай тийм ч хөгшин биш хүн ерөнхий жанжны араас гарч ирэв. Энэ бол Багратион аж.

	— Таны өмнө хүрэлцэн ирлээ гэж Андрей ноён дугтуйтай бичиг өгөнгүүт давтан чангаар хэлэв.

	— А, Венаас ирэв үү? Сайн байна. За, сүүлд, сүүлд, гээд Кутузов, Багратионтой хамт байшингийн довжоо дээр гарав.

	— За, ноён минь, баяртай. Христос бурхан чамайг тэтгэг. Агуу их гавьяа байгуулахыг чинь ерөөе гэж Багратионд хэлэв.

	Кутузовын царай санаандгүй зөөлөрч, нүдэнд нь нулимс мэлтгэнэн солгой гараараа Багратионыг тэврэн татаад, хуруундаа бэлзэгтэй баруун гараараа, харахуйц сурамгай хөдөлгөөнөөр түүнийг загалмайлан, бэлцгэр хацраа ойртуулбал Багратион тэрнийх нь оронд, хүзүүг нь үнсэв.

	— Христос бурхан чамайг тэтгэг! гэж Кутузов давтан хэлээд, тэрэг рүү очмогцоо: — Суугаад яв гэж Болконскийд хэлэв.

	— Өндөр сурвалжит ноён минь, би энд үлдэж тус болох хүсэлтэй юм сан. Энэ Багратион ноёны отрядад үлдэхийг минь зөвшөөрнө үү.

	Болконский саатах төлөвтэй байгааг Кутузов мэдээд

	— Суу, сайн офицерууд над өөрт минь хэрэгтэй байна, өөрт минь хэрэгтэй байна гэв.

	Тэр хоёр тэргэнд суугаад, хэдэн минут дуугүй явлаа.

	— Хаа байсан юм, юу юугүй тун их хэрэг дэгдэх гэж байна, тун их хэрэг гэж Болконскийн сэтгэлд болж байгаа бүх явдлыг ойлгосон юм шиг ихийг үзсэн настай хүний догь аялгуугаар Кутузов өгүүлээд: — Хэрэв маргааш отрядынх нь арваны нэг үлдэж ирвэл, би тэгж өршөөсөн бурханд баярлах санж гэж өөрөө өөртэйгөө ярьж байгаа юм шиг хэлжээ.

	Андрей ноён Кутузов руу эргэж харвал хагас аршин хэр зайтай газар изманлын сум толгойг нь оносон тэрүүхэнд чамархайны нь тэндэх сорвины цэвэр угаагдсан үрчлээс, бүлтрэн гэмтсэн нүд нь үзэгдэв. «Тийм ээ, энэ хүн эдний цэргүүдийн үхлийн тухай ингэж тайван ярих нь аргагүй!» гэж Болконский бодоод:

	— Тийм тусмаа намайг энэ отряд руу явуулаа ч гэж би гуйх байна, гэж хэллээ.

	Кутузов хариулсангүй. Саяхан хэлээд өнгөрсөн үгээ одоо мартчихсан юм шиг бодолхийлжээ. Таван минутын дараа, тэрэгний зөөлөн ганхах нуман дээр ганхалзсаар, Кутузов, Андрей ноён руу эргэж харав. Нүүрэн дээр нь сэтгэл хөдөлсөн шинж үгүй байлаа.

	Андрей ноён эзэн хаанд бараалхсан тухай, Кремсийн хэргийн тухай орд хавиар сонссон үгүүдийг нь мөн хэн хэн нь таних зарим эмэгтэйчүүдийн тухай нарийн ёжтой лавлан асууж гарлаа.

	 

	XIV

	Командалж байгаа армийг нь гарцаагүй хүнд байдалд учруулж байгаа нэгэн мэдээг арван нэгдүгээр сарын нэгэнд Кутузов хайгуулчаасаа хүлээн авчээ. Францчууд, их хүчээр, Венын гүүрийг давж, Кутузов болон оросоос ирж яваа цэрэг хоёрын хоорондоо харилцах зам руу нь зүглэснийг сонслоо. Хэрэв Кутузов Кремст үлдэхээр шийдсэн бол, Наполеоны зуун тавин мянган хүнтэй арми, түүнийг бүх зам харилцаанаас нь тасалж, дөчин мянган хүнтэй эцэж туйлдсан армийг нь бүслээд, Ульм хавьд Мак ямар болсон бэ, яг л тийм байдалд оруулах байсан байж: Хэрэв Кутузов Оросоос ирж яваа цэрэгтэй харилцах замыг орхихоор шийдсэн сэн бол замаа алдаад хүч илүү дайсны түрэлтээс биеэ хамгаалж Богем уулны үл мэдэгдэх хязгаар луу цөмрөн орж, Буксгевдентэй харилцаа барих бүх найдвараа алдах байжээ. Хэрэв Кутузов Кремсээс Ольмюц хүрэх замаар ухрах гэж шийдсэн сэн бол, Венын гүүрээр гарч амжсан францчуудад урьтуулж аян зам дундуураа, хамаг хүнд бүхэнтэйгээ, ачаа бараатайгаа яваа чигээрээ, хоёр талаас бүслүүлж гурав дахин илүү хүчтэй дайсантай тулалцах хэрэгт хүрэх байж.

	Кутузов эцсийн энэ бололцоог сонгон авчээ. Хайгуулчны мэдээлснээр, францынхан гүүрээр гарчхаад Кутузовын ухралтын зам дээр одоохондоо зуу гаруй мод зайтай байгаа Цнайм руу яаруу давшин яваа аж. Францчуудаас урьтаж Цнайм хүрнэ гэдэг бол армийг аврах горьдлоготой болно гэсэн үг. Францчуудыг Цнаймд урьтуулан оруулна гэдэг бол бүх армиа эсхүл Ульмийнх шиг жигшүүрт байдалд оруулна эсхүл бут ниргүүлнэ гэсэн үг. Гэлээ гэхэд бүх армиараа францчуудаас урьдах бололцоогүй байлаа. Венаас Цнайм хүртэл, францынхны замнан яваа зам нь Кремсээс Цнайм хүртэл оросуудын яваа замаас татуу бөгөөд сайн аж.

	Кутузов мэдээ авсан шөнөө, Багратионы дөрвөн мянган хүнтэй хошууч ангийг Кремс˗Цнаймын замаас Вена˗Цнаймын зам руу баруун тийш нь уул бариулан явуулжээ. Багратион энэ замыг амралгүй давж, хэрэв францчуудаас урьтаж чадах юм бол Цнаймыг, ардаа халхлан Вена руу харж зогсоод францынхныг чадлынхаа хэрээр саатуулах ёстой байлаа. Кутузов өөрөө хамаг хүндээ чирсээр Цнайм зүглэжээ.

	Багратион тэр түгшүүртэй шөнө, гутал хувцасгүй, хоол ундгүй, өлөн, нүцгэн цэргүүдээ дагуулж зам жимгүй газраар дөчин таван мод явж, авч гарсан улсынхаа гуравны нэгийг хоцроон хаяж, вена˗цнаймын зам дээр байгаа Голлабруний чигт францынхнаас хэдэн цагийн түрүүн гарчээ. Кутузов, хамаг ачаа бараатайгаа цуг Цнайм хүрэхийн тул бүтэн хоног явах хэрэгтэй байлаа. Тийм учраас, армийг аврахын тул, Багратион дөрвөн мянган өлөн, нүцгэн цэрэгтэйгээ цуг, Голлабруны зам дээр учрах дайсны бүхэл бүтэн армийг саатуулан тулалдаж нэг хоногоор зогсоох ёстой болжээ. Энэ бол, мэдээжээр, бүтэхгүй хэрэг байсан юм. Гэтэл хувь зохиолын хачин хувирлаар бүтэхгүй байсан юм аа бүтээжээ. Венын гүүрийг францынхны гарт бууны дуугүй шилжүүлэн өгсөн арга мэхний амжилт нь, Кутузовыг бас тэгж мэхлэлээр оролдож үзэх явдалд мюратыг түлхжээ. Мюрат, Цнаймын зам дээр Багратионы сул отрядтай тохиолдоод, тэр отрядыг Кутузовын бүх арми гэж эндүүрчээ. Энэ армийг мадаггүй ниргэхийн тул Венын замд хоцрон цувсан цэргээ хүлээх ёстой байсан даг. Энэ зорилгоор хоёр талын цэрэг аль аль нь байр солихгүй нэгэн дороо зогсох гурав хоногийн хэлэлцээр байгуулах санал тавьжээ. Одоо нэгэнт энх тайвны гэрээний тухай яриа үүсээд дээгүүр хэлэлцэгдэж байгаа тул олны цусыг талаар урсгахгүйг бодож, ийм хэлэлцээр байгуулах хүсэлтэй байна гэж Мюрат тайлбарлан баталж байв. Толгойн сэргийлэх байр эзэлж байсан Австрийн генерал Ностиц гүн Мюратын элчийн үгийг үнэмшиж, цэргээ ухраасан тул, Багратионы отрядыг халз нээжээ. Нөгөө нэг элч нь бас л тэр энх тайвны гэрээ ба гурав хоногийн хэлэлцээрийн тухай оросын цэрэгт мэдэгдэхээр, оросын гинжин цуваа руу очив. Хэлэлцээрийг хүлээх эсэхээ мэдэхгүй гэж Багратион хариулаад, Кутузов руу бараа бологчоо довтолгон явуулав. Багратионы эцэж ядарсан отрядыг амраахын тул, мөн (хөдөлгөөнийг нь францынхнаас нуун халхалсан) ачаа бараа болон хүнд зүйлээ Цнаймаас цааш нэг буудал ч болсон өнгөрөөхийн тул, энэ хэлэлцээр нь Кутузовт цаг хожих ганц хэрэглүүр байжээ. Хэлэлцээрийн тухай санал гарсан явдал бол армийг аврах санаандгүй байсан ганц бололцоог нээлээ. Энэ тухай мэдээг хүлээн авмагц Кутузов нь, дэргэдээ байсан генерал бараа бологч Винценгеродег дайсны байрлал руу мордуулав. Винценгероде нь хэлэлцээрийн тухай саналыг хүлээн авахаар зогсохгүй, тэр ч байтугай бууж өгөх тухайн нөхцөлүүдийг ярилцах ёстой байжээ. Кутузов тэр хоорондуур, кремсцнаймын замаар ирж яваа ачаа бараагаа аль болохуйц яаруулахын тул өөрийнхөө хиа нарыг томилон тийш нь явуулжээ. Багратионы эцэж туйлдсан өлөн отряд энэ ачаа ба бүх армийн хөдөлгөөнийг ганцаар халхалж, найм дахин илүү хүчтэй дайсны өмнө хөдлөлгүй зогсох ёстой байсан юм.

	Бууж өгөх тухай ямар ч үүрэг биедээ тохоохгүй хий санал нь, ачааны зарим хэсгийг өнгөрөөх бололцоо олно гэдэг Кутузовын таавар болон мөн Мюратын энэ алдааны учир мөд олдоно гэсэн нөгөө таавар хоёулаа яг ёсоор биелжээ. Голлабрунаас хорин таван мод Шенбруннд байсан Бунапарте нь Мюратын мэдээ ба түр хэлэлцээр болон бууж өгөх тухайн төлөвлөгөөг хүлээн авмагцаа, оросын мэхний учрыг олж, Мюратад захиа бичлээ. Үүнд: «Принц Мюратад шенбрунн, 1805 оны брюмерийн 25˗ны өдөр өглөөний 8 цаг. 

	Миний сэтгэл, тааламжгүй байгааг танд илэрхийлэхийн тул би зохих үгээ бүрэн олж чадахгүй байна. Та миний зөвхөн авангардыг командлах хүн бөгөөд, миний өөрийн тушаалгүйгээр найрамдал тогтоох эрхгүй билээ. Та бүхэл бүтэн кампанийн үр дүнг гээх асуудалд намайг хүргэх гэж байна шүү. Хэлэлцээрийг даруй тасалж, дайсан руу довтол. Бууж өгөх тухай гарын үсэг зурсан генерал тэгэх эрхгүй бөгөөд, оросын эзэн хаанаас өөр хэн ч тэгэх эрхгүй гэдгийг дайсанд хэл.

	Гэвч, хэрэв оросын эзэн хаан энэ төлөвлөгөөнд дурдсан нөхцөлүүдийг зөвшөөрөх юм бол, би ч гэсэн зөвшөөрнө. Гэвч, энэ бол одоохондоо арга мэхнээс өөр юм байж таарахгүй нь. Очоод оросын армийг устга... Та тэрний ачаа бараа их бууг нь аваарай.

	Оросын эзэн хааны генерал бологч бол мэхлэгч мөн... Бүрэн эрх олгогдоогүй байгаа цагт, офицер хүн ямар ч мэдэлгүй. Цаадах чинь ч гэсэн мөн адил... Венын гүүр гаргахад Австрид молиго үмхсэн одоо та эзэн хааны бараа бологчийн молиго үмхэж байна шүү. Наполеон»

	Бунапартейн хиа энэ хилэнт захиа аваад, мориныхоо чадал мэдэн Мюрат руу давхив. Бунапарте өөрөө, генералууддаа найдахаа больж, бүх гвардиа дагуулаад, бэлэн болсон идшийг алдахгүйн тул, байлдааны талбар луу зүглэлээ. Дөрвөн мянган хүнтэй Багратионы морьт цэрэг түүдэг гал хөгжилтэйеэ асааж, гурав хоногийн дараа анх удаа будаагаа чанаж, хувцсаа эврээж, амарч байв. Тэдний нэг нь ч өөрийг нь чухам юу хүлээж байгааг мэдсэн ч үгүй, тааварласан ч үгүй.

	 

	XV

	Орой дөрвөн цагт Андрей ноён хүсэмжлэн гуйсаар байж Кутузовоос арайхийж зөвшөөрөл олон, Грунтэд очиж, Багратион руу хүрэлцэн иржээ. Бонапартын бараа бологч Мюрат руу ирээгүй тул, байлдаан эхлээгүй байв. Багратионы отрядад хэргийн ерөнхий явцын тухай юу ч гадарлахгүй байсан бөгөөд, энх тайвны тухай яривч, түүнийг болно, бүтнэ гэж итгэхгүй байцгаалаа. Тулалдааны тухай ярилцавч, бас л ойрын хоногт болно гэж итгэхгүй байлаа.

	 

	Багратион, энэ Болконскийг жанжны хайртай бөгөөд итгэлтэй бараа бологч нь гэж мэдэх учир, өөрөө дарга хүн гэвч онцгой дотноор хүлээн авч, өнөө маргаашаас тулалдаан болно гэдгийг тайлбарлаж өгөөд, тулалдааны үед өөрийнхөө дэргэд байх буюу арын албанд байж ухралтын журмыг (энэ бас чухал зүйлийн нэг билээ) хянах бүрэн бололцоо олгожээ.

	— Гэвч, өнөөдөртөө л юу ч гэсэн хэрэг дэгдэхгүй байх гэж Андрей ноёныг тайвшруулах мэтээр Багратион хэлэв. «Хэрэв энэ нэг загалмай горьдож ирсэн штабын жирийн гангачуулын нэг бол, ирсэн албанд ч байсан, шагнал хүртчихнэ ээ харин хэрэв надтай байхыг хүсвэл... Яах бол доо. Тийм зоригтой юм бол хэрэг болж мэднэ, гэж Багратион бодов. Андрей ноён юу ч хариулсангүй. Харин тулалдааны үед хэрэгцээ тохиолдвол, хааш очихоо мэдэж байхын тул, цэргийн байрлалыг тойрон үзэх зөвшөөрөл гуйжээ. Отрядын дежурийн офицер долоовор хуруундаа алмаасан шигтгээтэй бөгжтэй, дэгжин хувцастай францаар муу ярьдаг боловч ярих дуртай цэвэрхэн хар хүү Андрей ноёнд газарчлах хүсэл илэрхийлэв.

	Ямар нэгэн юмыг эрсэн бололтой, ус чийгт нэвтэрсэн, гунигтай царай гаргасан офицерууд, тосгоноос үүд, лангуу хайс хашаа чирсэн цэргүүд тал бүрд үзэгдэж байв.

	— Эднийг яаж ч болохгүй байна, ноён минь гэж штаб˗офицер хүмүүсийг заан хэлснээ: — Дарга нар нь задраагаад энэ л дээ. За, энэ гээд мухлагийн наймааны асар луу зааж: — Бөөгнөрөөд сууж байгааг нь. Өглөө цөмийг нь л хөөгөөд тараасан юм сан, одоо бас л дүүрэн байна. Очоод үргээлгүй горьгүй, ноён минь. Ганцхан минут гэв.

	— Ороод гаръя. Би ч нэг бяслаг, талх авъя гэж юм идэж ууж амжаагүй яваа Андрей ноён хэлэв.

	— Та түрүүний хэлэхгүй яасан юм бэ ноёнтон минь. Би таныг зочилдог байж гэлээ.

	Тэр хоёр мориноосоо бууж, цэргийн мухлагийн асарт оров. Улайж ядарсан нүүртэй хэдэн офицер ширээний цаана идэж ууж суув.

	— Яасхийж байна даа. Ноёд минь! гэж штаб˗офицер нэг юмыг дахин давтан хэлж яваа хүний зэмлэх аялгуугаар дуугараад: — Ингэж яаж болно оо, энэ чинь. Үгүй, энэ штабс˗ахмадыг ээ, гэж биеэр жижиг, туранхай, хир буртагтаа баригдсан, дан оймстой (гутлаа хатаалгахаар мухлагийн худалдагчид өгчээ) чигээрээ орж ирсэн улсын өөдөөс босож, ердийн биш инээмсэглэлээр мишээн зогссон, их бууны нэг офицерт хэлэв.

	— Ахмад Тушин та яасан ичдэггүй хүн бэ? Та их буучийн хувьд жишээ үзүүлэх ёстой хүн байж, савхин гуталгүй сууж байх чинь. Түргэн жагсаал болбол, та гуталгүй мөн таарна аа даа гээд. 

	Штаб˗Офицер инээмсэглэн: 

	— Аль вэ, ноёд оо, та нар цөмөөрөө, цөмөөрөө байр байрандаа очиж үзээч, гэж даргархуу хэлэв.

	Андрей ноён штабс˗ахмад Тушинг хараад эрхгүй инээмсэглэв. Тушин дуугүй инээмсэглэсээр, ухаалаг шинжтэй, сайхан санаатай байрын том нүдээрээ Андрей ноён, штаб˗офицер хоёрыг ээлжлэн харж, нүцгэн хөлөө сэлгэн зогслоо.

	Цэргүүд гуталгүй бол, арай эвтэй гэцгээх юм гэж ахмад Тушин эвгүй байдлаасаа шог байдал руу шилжин орохыг эрмэлзэж, инээмсэглэн зовсон байртай хэлэв.

	Энэ шог үгээ хэлж гүйцээгүй байхдаа юм болсонгүй, хүлээгдэж авагдсангүй гэдгийг нь ойлгож улам ч зовнин:

	— Явж үз, гэж албархаг байдлаа алдахгүйг хичээн хэлэв.

	Их буучийг Андрей ноён дахин харав. Түүний биед нэгэн онцлог, цэргийн биш, инээдтэй боловч сэтгэлд тааламжтай шинж байлаа.

	Штаб˗офицер, Андрей ноён хоёр мориндоо мордоод, цааш явав.

	Тосгон өнгөрөөд, олон төрлийн командын цэрэг офицерыг гүйцэн, зөрөн явахдаа зүүн талд шинэхэн ухсан шавар нь улайн ярайсан бэхлэлтийн барилга босголтыг үзэв. Хэдийгээр хүйтэн салхитай байсан боловч, дотуур цагаан цамцтай хэдэн батальон цэрэг тэр бэхлэлт дээр язганалдана аж. Хэрэм болгон овоолсон шорооны цаанаас үл үзэгдэх хүн, улаан шавар сацалж байв. Тэр хоёр бэхлэлт рүү очиж, тойрч үзээд, цаашаа явав. Бэхлэлтийн яг цаана нь бие биеэ үргэлжлэн халж, бэхлэлтээс гүйн бууж байгаа хэдэн арван цэрэгтэй тохиолджээ. Тэр хоёр агаарыг нь муутгасан энэ хэсэг газраас гарахын тул хамраа таглаж, морио шогшуулав.

	— Байрлалын амьдралын сайхан нь энэ дээ, ноён минь гэж дежурын штаб˗офицер хэлэв.

	Тэр хоёр эсэргэн талын уул руу гарчээ. Энэ уулнаас францчууд харагддаг аж. Андрей ноён зогсоод, тэр зүг рүү харж эхлэв.

	— Энд манай батарей байдаг юм гээд штаб˗офицер хамгийн өндөрлөг газрыг заан: — Нөгөө гуталгүй марзан эрийнх шүү дээ, тэндээс юм бүхэн харагдана. Очъё ноёнтоон

	— Гүнээ талархъя, би одоо ганцаараа ч дөнгөнө биз, гэж Андрей ноён штаб˗офицероос салахын дом болж хэлээд: — Та зоволтгүй зүгээр гэв.

	Штаб˗офицер хоцорч, Андрей ноён ганцаараа явлаа.

	Цаашаа хэчнээн холдож, дайсанд хэчнээн ойртох тусам, цэргийн байдал төчнөөн журамтай, хөгжилтэй үзэгдэнэ аж. Өнөө өглөө Андрей ноёны тойрч гардаг, Цнаймын тэнд, француудаас арван мод хэр зайтай байсан ачаа хөсөг л хамгийн журамгүй дорой байжээ. Грунтэд бас л нэг юмнаас айх төлөв, шалихгүй түгшүүр мэдэгдэж байсан юм. Гэвч, Андрей ноён францчуудын байр луу хэдий чинээ ойртоно, манай цэргийн байдал төдий чинээ зориг төгс болсоор авай. Эгнээ эгнээгээрээ жагссан, шинельтэй цэргүүд ярайж, фельдфебель болоод сумангийн дарга нар хүнээ тоолж, тасаг тасгийн хамгийн адагт байгаа цэргийн хэнхдэг рүү чичиж, гарыг нь өргүүлнэ аж. Цэргүүд талын нэг тараад мод, холтос түүж, мөчир иш цуглуулж, хөгжилтэй ярилцан инээлдэж, саравч нөмөр барьцгааж байв. Хувцастай, хувцасгүй цэргүүд цамц, жийргээ хатааж, гутал шинелиэ сэлбэж, тогоо ба тогооч нарын дэргэд бөөгнөрөн түүдгийн дэргэд бужигналдана аж. Нэг сумангийн хоол бэлэн болж түгээгч модон халбаганд дээжийг нь утгаад саравчныхаа өмнөх гуалин дээр сандайлан суугаа офицерт амсуулан шалгуулахыг цэргүүд хүлээн харах зуураа, уур савссан тогоо руу шунаг царайлан ширтэцгээнэ.

	Нөгөө нэг, азаар илүүхэн шиг сумангийнхан нь хүн болгон архиныхаа хувьтай байсан тул, цэргүүд, өргөн мөртэй цоохор фельдфебелийг тойрон шавахад, цаадах нь, жижигхэн тайлуугаа тонгойлгож, хоолных нь савны таг дотор архийг хийж өгч байлаа. Цэргүүд нь түүнийг ам руугаа залбирсан маягтай аваачиж хөнтөрчхөөд амаа зайлж шинелийнхээ ханцуйгаар арчаад хөгжилтэй царай гаргасаар фельдфебелээс холдож байлаа. Дайсны урд байрлаад дор хаяад отрядын тал нь үлдэх тулалдааны өмнө энэ хэрэг болж байгаа юм биш шиг, харин, хаа ч юм эх орондоо тайван буудлыг хүлээх зуур болж байгаа юм шиг, цэргүүдийн царай тун тайван, сайхан аж. Егерийн хороо өнгөрөөд, бас л тийм энх тайван ажил хөөцөлдсөн Киевийн шав хийсэн өндөр нуруутны эгнээнд хүрсэн Андрей ноён хороон даргын бусдаас онцгой, өндөр саравчны тэнд, яг өмнө нь нүцгэн хүн хэвтэж байгаа өндөр нуруутны салаатай тохиолдов. Тэр хүнийг хоёр цэрэг дарж, нөгөө хоёр нь нойтон бургасаар нүцгэн нуруу руу нь хэмжээ алдалгүй жанчиж байв. Шийтгүүлж байгаа хүн зориуд муухай чарлана. Бүдүүн хошууч жагсаалын урдуур алхалж, цаад хүний хашхирахыг тоолгүй:

	— Цэргийн хүн хулгай хийх муухай, цэргийн хүн шударга, эрэлхэг, сайн явдалтай байх ёстой. Хэрэв өөрийн хүнээс хулгай хийсэн бол нэрээ бодохгүй байгаа нь тэр, булай хүн болох нь тэр. Ай даа, цохиод цохиод гэвэл.

	Бургасны шав шув гэх чимээ сонстож цаад хүний хуурамч хашхираан дуулдан:

	— Цохиод, цохиод! гэж хошууч хэлсээр л аж.

	Гайхаж, зовсон царайтай залуу офицер, хажуугаараа өнгөрөн яваа бараа бологч руу асуун харж, шийтгүүлж байгаа хүнээс холдов.

	Андрей ноён нүүрний шугам хүрээд, түүний дагуу явав. Манай болоод дайсны гинжин эгнээнд зүүн, баруун жигүүрээрээ тун зайтай байлаа. Хэлэлцээний элч нар өглөө нэвтрэн өнгөрсөн гол хэсгээрээ хоёр биедээ маш ойртсон тул, бие биеийнхээ нүүр царайг харж, хоорондоо ярилцах бололцоотой болжээ. Энэ хэсэгт гинжин эгнээ болон байрласан цэргүүдээс гадна этгээд хачин инээлдэн сонирхсон, юманд дуртай улс нэлээд шавааралджээ.

	Хэдийгээр хориотой авч өглөөнөөс аваад сонирхон цугласан энэ улсаас дарга нар салж чадахгүй байлаа. Гинжин эгнээнд байсан цэргүүд ховор чухал зүйлийг үзүүлж байгаа улс шиг, одоо францчууд руу харахгүй, харин ирэн үзэгчдийг хянан харцгааж, халааны цагийг уйтгарлан хүлээцгээж байлаа. Андрей ноён зогсож, францчууд руу харав.

	— Хараа, хараа гээд нэг цэрэг, нөгөөдөө офицерынхоо хамт гинжин эгнээ рүү очоод францын өндөр нуруутантай нэгэн юмны тухай түргэн шулуун ярилцаж байгаа оросын дуучин цэргийг зааж: — Харав уу, хэчнээн мундаг шулганаж байна вэ! Цаад франц нь гүйцэхгүй байна шүү. Аль вэ чи, Сидоров оо! гэвэл

	— Байз, чанга л даа. Үгүй мөн мундаг аа! гэж францаар ярихдаа мастер гэж тооцогддог байсан Сидоров хариулав.

	Инээж байгаа улсын зааж байгаа хүн нь Долохов аж. Андрей ноён түүнийг таньж, яриаг нь чагнав. Долохов, сумангийнхаа даргын хамт, өөрийнхөө хороо байгаа талаас, гинжин эгнээний зүүн жигүүрээс иржээ.

	— Аль вэ, бас, бас! гэж сумангийн дарга үл ойлгогдох үгнээс нэгийг нь ч гэсэн алдахгүйн тул урагшаа тонгойж өдөөн: — Аль вэ, түргэхэн шиг ярь даа. Юү гэнэ вэ?

	Долохов, сумангийнхаа даргад хариулсангүй, францын өндөр нуруутан яггүй ширүүн маргана. Тэр хоёр, арга буюу, энэ байлдааны тухай ярилцаж байлаа. Франц цэрэг, орос австри хоёрыг хутган будилж, оросын цэрэг Ульмийн дэргэд бууж, тэндээс зугтаасаар яваа гэнэ. Долохов бол оросын цэргүүд ерөөс бууж өгөөгүй, францчуудыг цохисоор байгаа гэж нотлон:

	— Та нарыг эндээс хөө гэсэн, хөөхдөө л хөөнө гэж Долохов хэлэв.

	— Та нар казак мазактайгаа цуг олзлуулчихгүйг л хичээгээрэй, гэж нөгөө франц хариулав.

	Сонирхогч, сонсогч францчууд инээд алдацгаалаа.

	— Суворовын үед та нар яаж бүжиглэж байлаа, яг л тэгж бүжиглүүлнэ дээ та нарыг гэж Долохов хэлэв.

	— Цаадах чинь юу гэж гиншээд байгаа юм гэж нэг франц хэлбэл.

	— Эртний түүх гэж урьд өмнөх дайны тухай яриа болж байгааг тааварласан нөгөө нь өгүүлээд: — Эзэн хаан бусдынх нь цусыг хольсон шигээ, танай Суворовын ч цусыг холино доо...

	— Бунапарте... гээд Долохов үг хэлэх гэтэл франц цэрэг үгийг нь тасалж, 

	— Бунапгарте гэж байхгүй, Эзэн хаан л гэж бий! Чөтгөр ав гэж ууртай хашхирав.

	— Танай тэр эзэн хааныг чинь чөтгөр аваг! гээд Долохов цэргийн маягаар, оросын бүдүүн хараалаар хараагаад, буугаа мөрөвчилж холдон.

	— Явъя, Иван Лукич ээ гэж сумангийнхаа даргад хэллээ.

	— Энэ ч ёстой франц маягаар хариулчих шив дээ. Аль вэ, хө, Сидоров оо, чи нэг үзээдэх! гэж гинжин холбооны эгнээнд байсан цэргүүд ярилцав. Сидоров нүдээ ирмээд францчууд руу хандаж хоолойгоо янз янз болгон үл мэдэгдэх үгийг түргэн түргэн шулганаж эхэлсэн нь:

	— Карл, мала, тафа, сафи, мутер, каска гэжээ.

	— Го, го, го! ха, ха, ха, ха! үх, ух! гэж цэргүүдийн дунд хөгжилтэй, эрүүл чийрэг инээд нижигнэж, тачигнаж, гинжин эгнээг дамжин францчууд руу эрхгүй даван хүрлээ. Дараа нь бууныхаа сумыг сугалж, бялтыг нь бяц цохиод, гэр гэртээ тархан харимаар харагдах аж.

	Гэтэл буунууд цэнэгтэй хэвээрээ, байшин бэхлэлтийн цонхон дахь нүхнүүд дошгин дүрээр хонхойсон хэвээрээ сууринаас салсан бууны ам, урьдынхаа адил, бие биеийнхээ эсрэг чиглэсэн хэвээр үлджээ.

	 

	XVI

	Баруун жигүүрээс нь зүүний нь хүртэл цэргийн бүх байрлалыг тойрсон Андрей ноён явсаар, тэндээс бүх талбай харагдана гэж штаб˗офицерын хэлсэн өндөрлөг өөд авирав. Энд мориноос буугаад, захын дөрвөн их бууны дэргэд зогслоо. Буунуудын өмнө явж байсан манааны их бууч, офицер хүн үзээд номхон зогсох гэснээ, дохиогоор нь болиод, жигд хэмжээтэй, уйтгартай холхиондоо оров. Их буунуудын ар талд тэрэг, тэрний ард их буучдын морины уяа, түүдэг гал байв. Зүүн талд нь, захын бууны ойрхонтой, офицеруудын хөгжүүн яриа дотроос нь сонстсон сүлжмэл шив. Шинэхэн балгаан25 үзэгдэнэ. 

	Нээрэн ч батарей байрласан өндөрлөгөөс оросын бүх цэрэг ба дайсны ихэнх хэсгийн байрлал бараг цөм илхэн аж. Батарейн яг өмнө нь, эсэргэн гүвээ дээр Шенграбен тосгон үзэгдэнэ аж. Зүүн баруун талд нь гурван хэсэг газар түүдэг галын нь утаан дундуур франц цэргүүд харагдах бөгөөд гол хэсэг нь тосгонд ба уулын тэртээ байгаа бололтой. Тосгоны зүүн талд, утаан дотор дайсны батарей шиг юм бараалах боловч, эгэл нүдэнд сайн мэдэгдэхгүй аж. Манай баруун жигүүр францынхны байрлал дээгүүр өнгийм цавчим эрэгтэй гүвээг эзэлжээ. Тэнд манай явган цэрэг байрлаж, эрэг дээр нь даргунууд үзэгдэн авай. Төвд нь Андрей ноён орчин байдлыг харж байгаа Тушиний батарей хавиар, шенграбеныг биднээс тасалсан горхи руу буух хамгийн налуу бөгөөд шулуун газар байлаа. Зүүн талаараа манайхан ой руу тулж тэнд мод цавчиж байгаа явган цэргийнхний түүдэг галын утаа савсаж харагдана. Францынхны байрлал манайхныхаас өргөн байсан учир тэд манай цэргийн хоёр талаар давшиж бүслэхэд хялбар гэдэг нь ил ээ. Манай байрын араар эгц, гүн ганга байх нь, их буу морин цэрэг ухрахад бэрхшээлтэй ажээ. Андрей ноён их буу тохойлдож зогсоод, бичгийнхээ савнаас цаас гаргаж, манай цэргийн байрлалын төлөвлөгөөг зурж тэмдэглэв. Хоёр газар харандаагаар тэмдэг тавилаа. Тэр нь Багратионд илтгэх зүйл ажээ. Нэгд, их бууг нэгтгэн бөөгнүүлэх, хоёрт, морин цэргийг ар тийш нь ганганы цаад руу гаргахаар төлөвлөжээ. Андрей ноён, ерөнхий жанжны дэргэд байнга дагалдаж ерөнхий зааврыг сонсон ажиж, тулалдаануудын түүхэн тодорхойлолтыг үргэлж хийсээр ирсэн тул цэрэг дайны ерөнхий явцын төлөвийг эрхгүй сэтгэн явжээ. Түүнд дор дурдсан хэдэн ерөнхий тохиолдол санагдав. Үүнд: Хэрэв дайсан баруун жигүүр лүү атаклан дайрвал гэж өөрөө өөртөө хэлээд: «Киевийн өндөр нуруутан, Подольскийн егерийн хороонууд төвөөс хүч иртэл, өөрийн байрыг хамгаалан тогтоож байх болно. Тэр үест драгунууд жигүүр лүү нь дайрч, дайсныг ухраана. Хэрэв төв рүү дайрвал бид энэ өндөрлөг дээр гол батарейгаа гаргаад түүний галаар халхавч хийж, зүүн жигүүрээ хумьж авчраад, ганга хүртэл цуваа цуваагаараа ухраана» гэж дотроо бодож явлаа...

	Батарей дээр, их бууны дэргэд байхдаа овоохой дотор ярилцах офицеруудын үгийг үргэлжлэн сонсож байсан боловч, олонтоо тэгдэгчлэн, тэдний ярианаас нэг ч үг ойлгохгүй байлаа. Гэтэл балаган доторх яриа туйлын сэтгэлчилсэн аялгуутай болмогц өөрийн эрхгүй чагнаж эхлэв.

	— Үгүй, хонгор минь гэж чихэнд чимэгтэй танил дуу сонстоод: — Хэрэв биднийг хэн маань ч гэсэн, үхсэн хойноо юу болохоо мэддэг сэн бол, хэн ч гэсэн үхлээс айхгүй сан. Тийм шүү, хонгор минь гэв.

	Өөр, арай залуу бололтой хүний дуу түүнийг таслан:

	— Айлаа ч гээд, айхгүй ч гээд ямар тойрч гарах юм биш дээ, гэв.

	— Гэсэн ч айцгаагаад л! Эрдэмтэй ч улс аа алд даа та нар гэж гурав дахь хүний эрэлхэг дуу хоёулыг нь дууг таслан: — Та нар их буучид ч яах вэ дээ, архиа ч тэр, хоолоо ч тэр, аль алиныг нь ачаад явж болдог болохоор ингэж ухаан заацгааж л явдаг биз гэв.

	Тэгээд тэр эрэлхэг дуутай хүн, бодвол, явган цэргийн офицер биз. Инээд алдав.

	— Айцгаагаад л байх юм даа, нээрэн юу болохыг нь мэдэхгүй болохоороо айх юм. Үхсэн хойноо сүнс маань тэнгэрт гарна гэж хэчнээн ч ярилаа гэсэн... Тэнгэр ч гэж онцын юм байхгүй, хий хоосон агаар шүү дээ, бид ямар мэдэхгүй биш гэж нөгөө танил дуутай хүн үг өгүүлэв.

	Эрэлхэг дуу дахиад их буучийн яриаг тасалж, 

	— Аль вэ, наад өвснийхөө архиар зочлооч дээ, Тушин минь гэв.

	«А, мухлагийн тэнд гуталгүй зогсож байсан ахмад байх нь байна шүү» гэж Андрей ноён бодож, философидож байсан сайхан дуутай хүнийг таниад баярлав.

	— Архи ч бололгүй яах вэ, гэлээ гэхэд хойд насандаа юу болохоо мэднэ гэдэг Ч... гээд Тушин үгээ гүйцээж амжсангүй.

	Энэ үеэр агаарын хий исгэрэх сонстож, тэр чимээ улам улам ойртсоор улам тод сонстсоор бөмбөгөн сум хэлэх гэсэн үгээ хэлж амжаагүй юм шиг газрын хөрсийг хүнээс хэт хүчээр сацлан хийсгэж балагаанаас холгүй газар панхийж унав. Суманд цохигдсон газар дэлхий дуу алдах шиг болжээ.

	Яг тэр агшинд балагаанаас завжиндаа ганс зуусан Тушин ухасхийн гарч ирэв. Түүний элэгсэг, ухаалаг нүүр жаахан хувхайдуу байлаа. Араас нь нөгөө эрэлхэг дуутай, шав хийсэн офицер гарч ирээд, гүйнгүүтээ хувцсаа товчлон зассаар, суман руугаа оджээ.

	 

	XVII

	Андрей ноён морин дээрээ саяын сумыг буудсан их бууны утааг харж, батарейн дэргэд зогсож байлаа. Өргөн талын дунд нүд нь бэлчжээ. Түрүүн хөдөлгөөнгүй байсан францчууд ярс хийн хөдөлж, зүүн талд танигдахгүй байсан зүйл нээрэн ч батарей мөн байсныг харав. Францын морьтой хоёр хүн, хиа нар биз, уул өөд давхив. Гинжин эгнээний хүч зузаатгах зорилгоор бололтой, дайсны илэрхий харагдах жижиг цуваа уул руу бууж явав. Түрүүчийн буудалтын утаа сарниж гүйцээгүй байтал дараах буудалтын утаа үзэгдэж, дуу нь сонстов. Тулалдаан эхэллээ. Андрей ноён мориныхоо амыг эргүүлж, Багратион ноёныг эрж олохоор Грунт чиглэн давхив. Бууны дуу улам олширч чангарах нь түүний араас сонстсоор аж. Манайхан хариулж эхлэв бололтой, дор, элч нар нэвтрэн өнгөрсөн газар бууны дуу тачигнав.

	Лемарруа дөнгөж сая Бунапартены омог хилэнт захиаг Мюратад авчирч өгчээ. Ичин зовсон Мюрат, өөрийн алдаагаа засахын тул цэргээ төв рүү, мөн бүслэх зорилгоор хоёр жигүүр лүү хөдөлгөж үдэш эзэн хааныхаа ирэхээс өмнө, урдаа байгаа жижиг отрядыг устгахаар шийдэн довтолжээ.

	«Эхэллээ! Энэ дээ?» гэж хамаг биеийн нь цус зүрх рүү нь түргэн харвахыг мэдэрч эхэлсэн Андрей ноён «Хаана бол чухам? Ямар шүү маягтай миний Тулон илрэх бол?» гэж бодов.

	Нэгэн мөчийн өмнө будаагаа идэж, архиа ууж суусан сумангуудын хажуугаар өнгөрөхдөө, хаа ч гэсэн байрандаа жагсаж, буугаа авч байгаа цэргүүдийг жигд түргэн хөдөлгөөнийг үзэж, зүрхэнд оргилох жавхлан золбоог хүн бүхний нүүр дээр танин олж явлаа. «Эхэллээ! Энэ дээ? Аймшигтай ч юм, хөгжилтэй ч юм!» гэж цэрэг офицер бүр хэлэх шиг.

	Барин босгож байгаа бэхлэлт хүрээгүй явах зуураа намрын бүрхэг өдрийн үдшийн бүрэнхийд өмнөөсөө ирж яваа морьтой хэсэг хүмүүсийг үзэв. Урд нь яваа, нөмрөг нөмөрсөн, цацагтай малгайтай хүн цагаан морь унажээ. Энэ бол Багратион ноён байв. Андрей ноён зогсоод түүнийг хүлээв. Багратион ноён Андрей ноёныг таниад мориныхоо амыг татаж, толгой дохив. Андрей ноён үзсэн харснаа илтгэж байх зуур, Багратион урагшаа харсаар байлаа.

	«Эхэллээ! Энэ дээ!» гэдэг шинж Багратион ноёны бүдэг өнгөтэй нойрмог мэт онигор нүд, сааралдуу царайд нь хүртэл тодорлоо. Андрей ноён Багратионы үл хөдлөх нүүр лүү зовнин ажив. Энэ хүн, энэ минутад юм бодож байна уу, мэдэрч байна уу. Хэрэв тэгж байгаа бол юу гэж бодож, юу мэдэрч байгааг нь мэдэх сэн гэж хүснэ аж. «Энэ хүдэр нүүрний цаана ер нь, ямар нэгэн юм байгаа бол уу?» гэж түүн рүү харах үес Андрей ноён өөрөө өөрөөсөө асуулаа. Андрей ноёны үгийг зөвшөөрснөө Багратион толгой дохин мэдэгдээд одоогийн болж байгаа явдал, өөрт нь саяын мэдээлсэн зүйл энэ бүхэн аль хэдийний таамаглаж байсан зүйл нь яг мөн байсан юм шиг, «сайн байна» гэв. Андрей ноён их давхисандаа амьсгаадаж, яаруу ярьж байлаа. Багратион ноён үгийг дорно зүгийнхээ аялгуугаар хэлэхдээ, яарах юу байсан юм гэж ойлгуулах шиг, онц удаан хэлнэ. Гэвч, Тушиний батарейг зүглэж, хатируулав. Андрей ноён бараа бологчийн хамт араас нь дагалдлаа. Багратион ноёны араас өөрийнх нь гарын хиа бараа бологч офицер, зарлага Жерков, сайхан морь унасан дежурийн штаб˗офицер, тулалдаан сонирхож даган ирсэн шүүхийн энгийн түшмэл нар явж байлаа. Махлаг биетэй, дүүрэн царайтай шүүхч түшмэл, баярын гэнэн инээмсэглэлээр орчныг тойрон харж морин дээрээ бөмбөгнөөд, энэ олон цэрэг, казах хиа нарын дунд ноосон шинель, аж ахуйн цэргийн эмээл хоёроороо тун хачин үзэгдэнэ аж.

	— Тулалдаан үзэх дуртай гэнэ. Гэтэл моринд агсагдаад цорой нь татаад байна гэнэ гэж Жерков түшмэлийг зааж Болконскийд хэлэв.

	— За, болиоч дээ та, гэж Жерковын хошин үгний бай болсондоо бахдаж, одоогийнхоос дор, бүр усан тэнэг амьтан болж харагдахыг хичээн яваа мэт гэнэн бөгөөд залирхаг инээмсэглэлээр мишээв.

	— Тун инээдтэй юм, миний ноён минь гэж дежурийн штаб˗офицер хэлэв. (Францаар ноёны хэрэглэлийг арай онцгой хэлдгийг санасан боловч, бодоод олохгүй байгаа аж)

	Энэ үед тэд Тушиний батарейд хүрсэн билээ. Яг урд нь ч бөмбөгөн сум тусав.

	— Энэ унадаг юу вэ? гэж шүүхч түшмэл гэнэн асуув.

	— Франц боорцог гэж Жерков хэллээ.

	— Ийм юмаар бууддаг хэрэг үү? Аймшигтай яа! гэж түшмэл асуув.

	Сэтгэл нь бүрэн ханаж, хамаг бие нь тайвшрав бололтой. Үгээ хэлж гүйцээгүй байтал нь, гэнэт дахин аймаар исгэрээн сонстож, шингэн юм дотор ш˗ш˗шал хийн унах шиг болж түшмэлийн ард жаахан баруухантай нь явсан казах цэрэг морьтойгоо цуг ойчив. Жерков, дежурийн офицер хоёр доошоо бөгтийж, морио хажуу тийш нь эргүүлэв. Шүүхч түшмэл казах цэргийн дэргэд нь зогсоод, түүнийг анхааралтайгаар сониучирхан харжээ. Казах амьгүй, харин морь нь тийчилж байв.

	Багратион ноён, нүдээ онийлгон эргэж хараад, улс үймсэн шалтгааныг мэдэж, «Дэмий юм сонирхоод яах юм!» гэсэн мэт, ажиг ч үгүй буруу харав. Моринд сайн хүний маягаар амыг нь татаад, урагшаа тонгойж нөмрөгтөө тээглэсэн сэлмэн жадыг салгав. Сэлмэн жад нь эртний хийцтэй, одоогийнхны зүүдгээс арай өөр ажээ. Италид байлдаж явахдаа жанжин Суворов Багратионд сэлмээ бэлэглэсэн тухайн өгүүллийг Андрей ноён санахад ялангуяа ийм цагт энэ дуртгал тун аятайхан байлаа. Тэд тулалдааны талбайг харж Болконскийн зогсож байсан батарейн дэргэд очив.

	— Хэний сумангийнх вэ? гэж хайрцгийн дэргэд байсан галлагчаас Багратион ноён асуув.

	«Хэний сумангийнх вэ? гэж асуусан боловч, үнэндээ «Та нар энд сандраагүй биз» гэж асуужээ. Сэвхтэй нүүртэй, улаан үстэй галлагч ч тэгснийг нь ойлгож, 

	— Ахмад Тушинийх, сурвалжит ноён минь гэж номхон зогсонгуут хөгжилтэй хэллээ.

	— Ухай, ухай гээд Багратион нэгэн юмыг бодож, суурь тэрэгний хажуугаар захын их буу руу ойртов.

	Ойртон очих хооронд, тэр буунаас өөрийг нь ба бараа бологчдын ч чихийг нь дүйртэл дуу гарч, буудалт цуурайлаад, гэнэт лавшсан утаан дотор, буугаа тэвэрч, хуучин байранд нь яаруу мэрийсээр буцаан тавьж байгаа их буучид үзэгдэв. Нэгдүгээр дэсийн зүлгүүр барьсан, ханхар том цэрэг алцайн зогсоод бууныхаа дугуй руу гэдрэг болов. Хоёрдугаар цэрэг чичрэглэсэн гараараа бууны цэнэг ам руу нь чихэж байв. Офицер Тушин гэгч намхан нуруутай бөгтөрдүү хүн бууны хөндлөвчинд бүдрэн жижиг гараараа саравчилж урагшаа гарч ирээд, генералыг анзааралгүй байв.

	— Бас хоёр шугам нэмээдэх, яг дээр нь буух вий гэж биедээ зохидоггүй сүрхий эрийн шинжийг албаар оруулах гэж хичээсэн нарийхан дуугаар хашхираад: — Хоёрдугаар, Бяц цохиорой, Мадвадав минь! гэж чарлав.

	Багратион офицерыг дуудахад Тушин, аймхай эвгүй хөдөлгөөнөөр хөдөлж цэрэг хүний ёслолтоор биш, харин лам хүний наманчлал гэм ёслолтоор, гурван хуруугаа малгайныхаа саравчид тулган зангаж генерал руу ойртов. Хэдийгээр Тушины их буунууд өмнөх хөндийг буудах ёстой байсан боловч шенграбен тосгоны наад руу францын цэргүүд асар ихээр бөөгнөсөн талбайг барьж брандс˗кугелиэр буудаж байлаа.

	Хаашаа, юугаар буудахыг Тушинд хэнд ч тушаасангүй. Тэгэхээр нь тэр дотночлон хүндэтгэдэг фельдфебель Захарченкотойгоо ярилцаад, тосгоныг шатааж орхивол зүгээр сэн гэж шийджээ. «Сайн байна» гэж офицерын илтгэлийг сонссон Багратион хэлээд өмнөө нээгдэн дэлгэгдсэн тулалдааны талбайг, нэгэн юм бодож байгаа мэт, эргэн харна. Францчууд баруун талаас хамгийн их ойртжээ. Киевийн хороо байгаа өндөрлөгөөс доош, голын хөндийд сэтгэл шаналж тачигнасан бууны дуу сонстоод тэрнээс баруунтай байгаа драгунуудын цаад талаар, франц цэргийн цуваа манай жигүүрийг тойрон ирж явааг бараа бологч офицер Багратионд заан үзүүлэв. Зүүн талд тэнгэрийн хаяа ойрх хөвчтэй нийлжээ. Багратион ноён баруун талыг бэхлээр хоёр батальоныг төвөөс яв гэж тушаав. Тэр хоёр батальон явах юм бол их буунууд хамгаалалтгүй үлдэнэ гэдгийг бараа бологч офицер Багратионд зүрхлэн сануулав. Багратион бараа бологч офицер луу эргэж бүдэг нүдээрээ түүн рүү дуугүй харав. Бараа бологч офицерын анхааруулга зөв. Гэсэн ч бас, нээрэн түүнд хэлэх үг алга гэдгийг Андрей ноён мэдэв. Гэтэл энэ үеэр, хөндийд байсан хороон даргын хиа ирж францын үй олон цэрэг ганцрын хонхроор давшаад, хорооны эмх алдагдаж, киевийн өндөр нуруутан руу ухарч байгааг мэдээлэв. Багратион ноён зөвшөөрөн сайшааж, толгойгоо дохив. Морио баруун тийш эргүүлэн алхлуулж, драгунуудад францынхныг атакал гэсэн тушаалаа дамжуулахаар бараа бологчоо явуулав. Гэвч тэр нь хагас цагийн дараа эргэж ирээд, францчууд өмнөөс нь хүчтэй гал нээж, олон хүн хэрэггүй сүйдэхэд хүрсэн тул драгуны хорооны дарга ардаа байсан гангын нөгөө тал руу ухран гарч модон дотор буучдаа явгалан бэлдсэн тухай мэдээ авчрав.

	— За! гэж Багратион хариуллаа. Батарейгаас холдож байх үед нь бууны дуу модон дотор дуулдаж өөрөө амжин очъё гэхэд зүүн жигүүр хүртэл хэтэрхий хол байсан тул, Жерковыг тийш нь явуулж, Браунау хотноо өөрийнхөө хороог Кутузовт үзүүлсэн нөгөө ахмад генералд, нэгэнт баруун жигүүр дайсныг удаан хориглох боломжгүй мэт тул гангын цаад тал руу аль болохуйц түргэн ухар гэж хэлүүллээ. Тушин ба түүнийг хамгаалах батальоны тухай мартагджээ. Дарга нартай ярих Багратионы яриа, өгч байгаа тушаалуудыг нь Андрей ноён хичээнгүйлэн чагнаж явлаа. Гэтэл ямар ч тушаал өгөгдөхгүй байгааг харин шаардлагаар буюу тохиолоор ба дарга нарын дур, зоригоор хийгдсэн бүхэн хэдийгээр Багритионы тушаалаас гадуур боловч, түүний саналтай нь яв цав нийлж байгаа дүрэм үзүүлэн явааг нь гайхан анзаарчээ. Хэдийгээр үйл явдал тохиолоороо үргэлжилж даргын зориг мэдлээс нөлөө авахгүй байгаа боловч, Багратионы эв чадварын ач биеэрээ яваа энэ оролцолгоо нь асар их тустай байгааг Андрей ноён мэдэв. Уруу царайтай хүрч ирсэн дарга нь Багратионтой уулзан тайвширч, цэрэг офицерууд түүнтэй хөгжүүн мэндэлж барааг нь үзээд сэргэх шиг болж, зүрх зоригоо бахадна бололтой.

	 

	XVIII

	Багратион ноён манай баруун жигүүрийн хамгийн өндөрлөг байран дээр гараад, үргэлжилсэн бууны дуу сонстож, дарийн утаанд юу ч харагдахгүй болсон бэл рүү буув. Хөндий рүү доошлох тусам, жинхэнэ тулалдааны талбай ойртох нь улам илэрхий болсоор байв. Тэдний замд шархтагсад тохиолдож эхлэв. Толгой нь цус нөж болсон, малгайгүй нэг хүнийг хоёр нөхөр нь сугадан чирч явав. Тэр цэрэг хэржигнэн нулимсаар аж. Сум амыг нь юм уу хоолойнд нь туссан бололтой. Нөгөө нэг цэргийн цус нь шилэн цоргоор гоожиж байгаа юм шиг шинелийг нь нэвтлэн авай. Тэр нь шархтай гараараа савлан ёолж, буу зэвсэг ч үгүй гав ганцаар явлаа. Царайг нь харвал шаналахаасаа айх нь их бололтой. Янз нь минутын өмнөхөн шархтжээ. Зам гараад Багратион бараа бологчдынхоо хамт эгц уруу газраар доошлоход, хэвтэж байгаа хэдэн улс үзэгдэв. Бөөн цэрэг тохиолдоход тэдний дотор бас шархгүй хүн явалцана аж. Цэргүүд аахилан амьсгаадаж аахилсаар уул өөд авирч байлаа. Генерал хүн гэж Багратионыг мэдсэн боловч, тэд чанга чанга ярилцаж, гараараа савчин явлаа. Өмнөхөн, утаан дундуур саарал шинельтний эгнээ харагдаж байлаа. Офицер нь Багратионыг хараад, бөөнөөрөө явж байсан цэргүүдийг буцаж ирэг гэж шаардан араас нь гүйв. Хүмүүсийн яриа, командлагчийн хашхирааныг тасалдуулж энд тэнд бууны дуу пин пин хийж байгаа эгнээнүүд рүү Багратион одов. Агаарт дарийн утаа шингэжээ. Цэргүүдийн нүүр дарийн тортог болж, сэргэн өөрчлөгджээ. Зарим нь сүмбэдэж, цэнэглэн зарим нь сумаа гаргаж, зарим нь буудна аж. Салхинд сарнихгүй байгаа дарийн утаанд чухам хэнийг буудаж байгаа нь үзэгдэхгүй байлаа. Исгэрэх, сүнгэнэх аятайхан чимээ олонтоо сонстов. «Энэ юу болж байна аа? Эд бөөн зогссоныг нь үзвэл лав л гинжин эгнээ биш дэг! Хөдлөхгүй байгаагаар нь бодоход лав л атак биш юм. Дөрвөлжин жагсаал гэхэд бас л зогсолт нь арай биш» гэж бодсоор Андрей ноён бөөн цэрэг рүү ойртов.

	Аятайхан инээмсэглэлтэй цог нь буурч яваа нүднийх нь тэн хагасаас илүүг халхалж түүнд номхон төлөв оруулсан зовхитой хороон дарга, туранхайвтар, сулавтар байрын өвгөн хүн, Багратион ноён руу ойртон ирж, хүндэт зочноо хүлээн авах гэрийн эзэн шиг угтав. Хорооны нь хэсэг францын морин цэрэг атакалсныг няцаасан боловч, хорооныхоо тэн хагасыг алдсаныг тэр хүн Багратион ноёнд илтгэв. Атакийг няцаасан гэдэг цэргийн үг тааруулан олж, хороондоо болж байгаа явдлыг хороон дарга тэр үгээр нэрлэжээ. Гэвч өөрт нь захирагдсан хороонд энэ хагас цагийн дотор юу болсныг, атакийг няцаасан уу, эсхүл хороо нь тэр атакт ниргүүлсэн үү гэдгийг, үнэндээ өөрөө ч сайн мэдэхгүй байлаа. Өөрийг нь мэдэж байгаагаар бол, эхлээд бөмбөгөн сум гранат хорооны байрласан газар унан тэсэрч хүмүүсийг хядаж эхэлсэн гэдгийг мэдэх бөгөөд хожим нэг хүн «Морин цэрэг» гэж хашхирахад цэргүүд нь буудаж эхэлжээ. Тэгээд, хэдийн далд орсон морин цэргийг хөндийгөөс гарч ирсэн францын явган цэргийг, өөрийн цэргийг хүртэл буудсаар байжээ. Өөрийнх нь санасан хүссэнтэй тэр бүхэн нийлж гэдгийг тэмдэг болгож Багратион ноён толгойгоо тонгойлгон дохиод бараа бологч руугаа эргэж сая уул дээр явахдаа хажуугаар нь өнгөрсөн егерийн зургаадугаар хорооноос хоёр батальон цэрэг авчрахыг тушаав. Энэ үеэр Багратион ноёны царайд орсон өөрчлөлт Андрей ноёны гайхаш төрүүлэв. Аагим халуун өдөр усанд орох гээд шийдчихсэн хүний царайд тодордог няхуур бөгөөд золорхог шийд түүний царайд илэрчээ. Нойрмог харц ч алга, гүн бодол болсон хуурамч төрх ч алга. Харин тасын нүд шиг дугариг ширүүн нүд нь урагшил жавхлантай бөгөөд жаахан тоомсоргүй байртай ширтэж, хэдийгээр түүний бүх хөдөлгөөн урьд адил удаан тогтуун боловч хоёр нүд нь юун дээр ч тогтохгүй, бэлчин байна.

	Энд онцын аюултай тал түүнийг бага шиг гэдрэг болохыг хороон дарга гуйж Багратион руу хандав. «Тэгж үзээч, гэгээн ноёнтон минь, бурхныг!» гэж дэмжлэг олохын тул өөрөөсөө нүүр буруулсан бараа бологч руу хялалзаад «За энэнийг хар даа»! гэж эргэн тойрон зогсоо зайгүй жингэнэн исгэрэх сумнуудыг анхааруулан хэлнэ аж. Модны дархан сүх барьсан ноёндоо: «Бид бол сурсан улс, та харин гараа цэврүүтүүлчхүүзэй» гэж хэлэхийн адил гуйх, зэмлэх аль алины нь хослуулан хэлнэ. Өөрийг нь тэр олон сум алж чадахгүй юм шиг хэлэх бөгөөд дутуу аньсан нүд нь түүний үгийг улам ч суурьтай болгон баталж байлаа. Хороон даргын ятгалгыг штаб— офицер даган дэмжив. Гэвч Багратион ноён тэдэнд хариу хэлсэнгүй, харин хүрэлцэн ирж яваа хоёр батальонд зай тавьж өгөхийн тул, буудахаа больж жагсацгаа гэж тушаажээ. Ингэж хэлж байх үед нь үл үзэгдэх гараар сөхөгдөх мэт салхинд утаан хөшиг зүүн талаасаа баруун тийш ярагдан дэгдэж алсын Франц цэрэг бужигнан байсан эсэргэн талын уул алсын хөндий харагдав. Газрын хонхор хотгороор мурилзан ирж яваа Францын энэ цувааны зүг бүгдийн хараа эрхгүй тусжээ. Цэргүүдийн үстэй малгай харагдахуйц болсон байв. Жагсаалын цэргээс офицеруудыг нь ялгахуйц ойртлоо. Тэдний туг, ишнийхээ модыг цохилон дэрвэх нь үзэгдэж байв.

	— Сайхан алхаж байна аа гэж Багратионы бараа бологчдын нэг хэлэв.

	Цувааны түрүүч хөндийд оров. Газрын уруу энэ талд тулалдаан болох ёстой байв.

	Тулалдаанд орох манай хороо яаруу жагсаж баруун тийшилж байв. Тэдний араас егерийн зургаадугаар хорооны хоёр батальон хоцорсон цэргийг зам дээрээсээ зайлуулж, журамтай ирж явлаа. Тэд Баграгионтой зэрэгцээ ирээгүй боловч, олон хүн зэрэг зэрэг хөлөө тавих нүсэр хүнд алхаа сонсогдсоор байлаа. Зүүн талын эхэнд Багратионы талд бусдаасаа хамгийн ойрхон анхны бөмбөгөн сум тусахад балагаанаас гарч гүйсэн суман дарга, дугариг царайтай гоолиг биетэй хүн золорхог боловч мангардуу алхална. Дарга нарын хажуугаар цовоо өнгөрөхөөс өөр юмыг энэ минутад бодоогүй бололтой.

	Булчирхаг хөлөөрөө тэр хүн гишгэлж, ямар ч мэрийлт гаргахгүйгээр биеэ эгцэлж, хөвөх мэт сайхан алхална аж. Өөртэй нь хөл нийлүүлэн яваа цэргүүдийн хүнд алхаанаас энэ хөнгөн байдлаар онцгой. Хөл хавьдаа урт нарийхан сэлмэн жадаа (офицеруудын хэрэглэдэг зэвсэгтэй адилгүй махир сэлмэн жадыг) сугалан барьж үе үе дарга нар луу буюу, гэдрэгээ харж, хөл алдалгүй чийрэг сайхан биеэрээ эргэнэ. Түүний сэтгэлийн бүх хүч, энэ дарга нарын өмнүүр аль болохуйц сайхан өнгөрөх явдалд чиглэж, тэр үүргээ сайн биелүүлж яваагаа мэдрэн зол жаргалтай алхална аж. «Хоёр... хоёр... хоёр... » гэж алхам алгасан дотроо хэлж яваа мэт ээ. Тэр айзмаар үүргэвч буу зэвсгээ үүрсэн ширүүн харцтай цэргүүдийн эгнээ үелэн ойртож, цэрэг бүхэн алхам алгасан далд санаандаа «хоёр... хоёр... хоёр... » гэж тоолон яваа мэт ээ. Бүдүүн хошууч алхаагаа нийлүүлж аахилсаар замдаа байгаа бутыг тойрон ирэв. Хоцорсон цэрэг, үүрэг муу гүйцэтгэсэндээ бантаж, аймхай царайлаад, сумангийнхаа араас шогшин гүйцэж явав. Бөмбөгөн сум хий агаарыг зүсэж Багратион ба бараа бологчдын дээгүүр дүүлэн өнгөрөөд, «хоёр... хоёр» гэдэг айзмаар цэргийн цуваан дунд унав. «Зэ˗рэг˗ц» гэсэн суман даргын хоолой дэгжинхэн сонстов. Цэргүүд сум унасан газрыг хошууран тойрч, жигүүрийн бага дарга гавьяатай өвгөн, алагдсан улсын дэргэд саатаад эгнээгээ гүйцэж, цовхрон, хөлөө сольж олоод, ууртайгаар эргэн харав. Хөл нийлүүлэн нир нир алхлах чимээтэй холилдон «хоёр... хоёр... хоёр... » гэх сонсох шиг

	Сайн байна хүүхдүүд ээ! гэж Багратион ноён хэлэв. «Төлөө˗өө˗өө!» гэж цэргүүдийн эгнээ нир хийн хариулав. Зүүн талд явсан урвагар цэрэг хариу хашхиран Багратион руу эргэж «Танаар заалгалтгүй» гэсэн байртай нүдээ тусгав. Нөгөө нь самгардахаасаа айсан юм шиг эргэж харалгүй чигээрээ хашхиран өнгөрч байв.

	Зогсож, нуруун дээрх үүргээ тайлах тушаал ирэв. Багратион хажуугаар өнгөрсөн эгнээнүүдийг тойроод мориноосоо буужээ. Казах цэрэгт цулбуураа тайлсан нөмрөгөө өгөөд, хөлөө алцайлган зогсож, толгой дээрх малгайгаа засав. Урд нь офицер түрүүлсэн франц цэргийн цувааны толгой уулын бэлээр ил гарч ирэв.

	— Бурхны хамт! гэж Багратион сонстохуйц ширүүн дуугаар хэлээд, агшин зуур эгнэсэн жагсаал руу эргэн харснаа гараа хөнгөн хаялж, морин цэргийн хүний болхи алхаагаар, хүнд ажил хийж байгаа хүн мэт хонхор ёнхортой талаар урагшлан алхлав. Ямар нэгэн дийлшгүй хүч өөрийн нь урагш чангаах шиг болохыг Андрей ноён мэдэрч хачин их баярлав.26

	Францчууд хэдийн ойртжээ. Багратионтой зэрэгцэн яваа Андрей ноён дайсны улаан эполет, тэмдэг, тэр ч байтугай францчуудын нүүрийг тодхон харж байв. (Дайралдсан бутнаас барилж, гэмтсэн хөлөө арайхийн зөөж, уул өөд арай чамай авирч яваа хөгшин франц офицерыг бусдаас тод харж явлаа.) Багратион ноён дахин тушаал өгөлгүй мөн л дуугүй явав. Гэнэтхэн францчууд дундаас бууны дуу тасхийж, дахиад нэг дуугарав. Бас нэг дуугарав... Тэгээд дайсны эвдэрсэн эгнээ даяар утаа суунаглаж, буу тачигнав. Манайхны хэдэн хүн, тэдний дотор бас нөгөө хичээнгүй хөгжилтэй алхаж явсан дугариг царайтай офицер ойчив. Эхний буун дуунаар Багратион эргэж хараад «Ура!» гэж хашхирав.

	«Ура— а— а— а!» гэж бүх эгнээнүүдээр цуурайлж, манайхан Багратион ноёноо, бие биеэ гүйцэн хөгжилтэй цовоо бөгөөд эмхгүй хэсэг бусаг болж сарнин бутарсан францчуудын хойноос уулын бэл уруу гүйлдэв.

	 

	XIX

	Егерийн зургаадугаар хорооны атак, баруун жигүүрийн ухралтад боломж өгөв. Төвд шенграбен тосгоныг галдаж амжсан Тушины мартагдсан батарей, францчуудын замыг боож байлаа. Салхинд дүрэлзсэн түймрийг унтраах гэж ноцолдсон францчууд ухрах боломж өгч байв. Төв хэсгийн цэрэг гангын нөгөө талд гарах гэж яаруу бөгөөд шуугиантай ухарч байлаа. Гэвч тэгж ухрахдаа төрөл ангиараа хутгалдсангүй. Ланны командалсан дайсны хүч давуу цэрэгт атаклуулсан ба хагасыг нь тойруулан өнгөрөөсөн манай зүүн жигүүр дотроо Азовын ба Подольскийн явган ба Павлоградын морьт хороог багтаасан хэсэг нэлээд сарнижээ. Зүүн жигүүрийн генералд Багратион даруйхан ухрах тушаал өгч Жерковыг явуулсан билээ.

	Жерков ёсолсон гараа малгайнаасаа салгалгүй морио цовоо давирч, давхин одсон ажээ. Гэвч Багратионоос дөнгөж холдохтойгоо зэрэг, хамаг хүч нь суларч учир зүггүй айн сандарч аюултай газар луу зүглэх чадалгүй болжээ.

	Зүүн жигүүрт хүрч ирээд, бууны дуу сонстож байгаа зүг рүү урагшаа явсангүй, харин генерал дарга нарыг байх ёсгүй газраар нь эргээд байсан тул, тушаал дамжуулж ч амжсангүй.

	Зүүн жигүүрийг командлах үүрэг Браунау хотноо цэргээ Кутузовт үзүүлсэн бөгөөд Долохов жагсаалын цэргээр алба хааж байгаа хорооны даргад ахмадаар нь ногдож байлаа. Хамгийн зүүн жигүүрийг Ростов алба хааж байсан Павлоградын хороон дарга командалж байлаа. Тийм ч учраас нэг будилаан гарчээ. Хоёр дарга бие биедээ их муу байсан бөгөөд баруун жигүүрээр францчууд хэдийн давшилтад ороод тулалдаан эхэлчихсэн байхад, хоёр хороон дарга бие биеэ амаар доромжлон дийлэхийн төлөө ид үзэлцэж байжээ. Хороонууд нь явган нь ч тэр, морьт нь ч тэр болох гэж байгаа тулалдаанд төдий л хангалттай бэлдээгүй байв. Хорооныхон цэргээс аваад генералаа хүртэл тулалдаан болно ч гэж санасангүй. Морин хорооныхон морьдоо тэжээх, явган нь түлээ бэлдэх мэтийн тайван ажил хөөцөлдөн байжээ.

	— Тэр над цолоор ах байж болно гэж морьт цэргийн хурандаа герман хүн ойртон ирсэн хиад нүүрээ улайлган хэлээд: — Тэгвэл үлдээд юу дуртай хийнээ хэрэгтэй. Би өөрийн морьтноор дэнчин тавинаа чадахгүй. Бүрээчин! Ухралт үлээ! гэв.

	Гэвч, яарах цаг болжээ. Их бага бууны чимээ нийлэн төв ба баруун жигүүрээр пижигнэж, Ланны франц буучид тээрмийн даланг өнгөрч ирээд, бууны хоёр тусгал зайтай газар голын энэ талд жагсацгааж байв. Явган цэргийн хороон дарга гэдгэнэсээр морь руугаа очоод эв хавгүй мордож, павлоградын хорооны дарга руу зүглэв. Хороон дарга нар уур омгоо зүрхэндээ нууж ёсорхуу бөхөлзөн уулзацгаав.

	— Дахиад л хэлэхэд хурандаа минь би хүмүүсийнхээ хагасыг модонд үлдээж чадахгүй нь. Байраа эзэлж атакт бэлдэхийг би гуйя, танаас гуйя гэж генерал давтан хэлэв.

	— Би таныг хүний хэрэгт оролцохгүй байгаач гэдгийг гуйя. Хэрэв та морин цэргийн хүн байсан бол... гэж хурандаа уурлав.

	— Би морин цэргийн хүн биш, хурандаа! Би оросын генерал. Хэрэв та тэрнийг минь мэдэхгүй байгаа бол...

	— Сайн мэдэж байна, сурвалжит ноён минь гэж хурандаа улаан хүрэн царайлж хашхичин хэлээд морио давирч: — Та гинжин эгнээг эргэж үзээч, тэгвэл энэ байр ямар ч ашиггүй гэдгийг та ойлгоно хэрэгтэй. Би өөрийнхөө хороог таны зугаанд зориулж устганаа хүсэхгүй бай.

	— Та хэтэрч байна шүү. Хурандаа! Би зугаалахаа бодсон ч хүн биш, тэгж хэлүүлэх ч хүн биш гэв, хэн зоригтойгоо үзэлцээр өдсөн хурандаагийн өдөөлтийг генерал хүлээн авч, цээж эгцлэн, хөмсгөө зангидаад, тэр хоёрын маргаан, тэнд дайсны сумны дор шийдвэрлэгдэх ёстой юм шиг, гинжин эгнээг чиглэн явав. Тэр хоёр гинжин эгнээнд ирж, хэдэн сум толгой дээгүүрээ өнгөрөөгөөд дуугүй зогсоцгоов. Тэр хоёрын түрүүн зогсож байсан газраас ч харлаа гэсэн, бут бургас, ганга жалгатай газраар морин цэрэг яаж ч чадахгүй ба мөн франц цэрэг зүүн жигүүрийг тойрон ирж байгаа нь тодорхой тул, энэ гинжин эгнээнд ирээд үзэх зүйл л алга аж. Генерал, хурандаа хоёр зодолдох гэж зэхэж байгаа азарган тахиа шиг бие бие рүүгээ хараад, хэн нэгнийхээ түрүүлэн хулчийхыг үзэх гэж сүрхий ноцтой ширтэцгээсээр хоёулаа шалгалтыг давав бололтой. Ярих юмгүйгээс гадна хэн нэг нь дайсны сумны дороос түрүүлж гарсан гэж нөгөөдөө хэлүүлэх шалтаг өгөхийг хүсэхгүй тул, хэрэв тэр үеэр арын нь модонд буу тачигнахтай хослон цуурайлсан бөглүү хашхираан сонстоогүй сэн бол бие биеийнхээ зоригийг шалган, тэр дороо удаан зогсох байсан биз. Модонд түлш бэлдэж байсан цэргүүд рүү францчууд довтолжээ. Морьт цэргүүд одоо явган цэрэгтэй нийлэн ухрах бололцоогүй боллоо. Зүүн тийш ухрах замыг нь францын гинжин эгнээ хаажээ. Байлдааны газар хэчнээн эвгүй вэ. Гэвч, зам нээн гарахын тул атаклах хэрэгтэй байв.

	Ростовын байдаг саяхан мориндоо мордсон суманг дайсны эсрэг зогсоов. Бас л эцсийн гүүрэн дээр болсон явдал шиг, морьт суман дайсан хоёрын хооронд хэн ч байсангүй. Үхсэн амьд хоёрыг тасалж байгаа шугам шиг, үл мэдэгдэх байдал, айдас хоёрын аймаар шугам тэднийг зааглаж байв. Хүн бүхэн энэ шугамыг мэдэрч, түүнийг давж чадах бол уу, үгүй бол уу гэдэг асуудал бүгдийн нь сэтгэлийг хөдөлгөнө аж.

	Жагсаал руу хурандаа очиж, офицеруудын асуултуудад ууртай нэг юм хариулаад, өөрийнхийгөө зөвтгөж, хамгаалан цөхөрч яваа хүн шиг, ямар нэгэн тушаал өгөв. Хэн ч, юу ч тодорхой хэлээгүй боловч, атакийн тухай сураг сумангийнханд тарлаа. Жагсах команд цуурайлж, хуйнаас нь сугалсан сэлэм хангинав. Гэвч одоо хэн нь ч хөдөлсөнгүй. Зүүн жигүүрийнхэн, явган цэрэг ба морьтон, дарга нарынхаа чухам яахаа мэдэхгүй байгааг нь мэдэрч, дарга нарын энэ шийдгүй байдал тэдэнд бас халдварлаж эхлэв.

	«Түргэлээсэй, түргэлээсэй» гэж нөхөд морьтноосоо сонсож дассан атакийн нөгөө сайхны нь одоо амсах цаг хариугүй боллоо гэж бодон Ростов яарна аж.

	— Бурхантай хамт, багачууд минь! Шогшоод, марш! гэж Денисов өгүүлэв. Эхний эгнээний морьтон хөдлөв. Грачик жолоо дугтран тэмүүлэв.

	Эхлээд Ростов морьтныхоо эхний эгнээг үзэж явлаа. Цааш нь нэг бараан зурвас харагдав. Хэдийгээр чухам юу болох нь мэдэгдэхгүй байсан боловч дайсан гэж боджээ. Бууны дуу сонстовч нэлээд зайтай байх шиг

	— Түргэлээд! гэх команд сонстож грачик нь хатиран ууцаа сэнилэхийг Ростов мэдэрлээ.

	Түүний хөдөлгөөнийг түрүүлэн тааж, улам улам хөгжин явснаа ганц мод урдаа байхыг ажиглав. Энэ мод эхлээд урд нь, нөгөө аймаар шугамын голд байлаа. Явсаар байгаад тэр шугамыг өнгөрвөл аймаар юм тохиолдоогүйгээр үл барам, харин ч улам хөгжин сэргэсээр байв.

	«Ай даа, чамайг ч нэг цавчина даа гэж Ростов бодоод сэлмийнхээ бариулыг чанга атгав.

	— Ур— а— а— а! гэж хүмүүсийн хоолой хүнгэнэв.

	«Хэн ч байлаа гэсэн, дайралдаагүй чинь дээр шүү» гэж

	Ростов бодоод, грачикийнхаа хоёр суга руу шпор шигтгэж, бусдыг гүйцэхээр морины ам мэдэн давхив. Дайсан өмнө нь үзэгдэж ирлээ. Гэнэт бүх суманг том шүүрээр арчаад өнгөрөх шиг болов. Ростов, цавчихыг бэлдэн, сэлмээ далайтал урд нь явсан цэрэг Никитенко салж, Ростов хар эрчээр давхивч байрнаасаа ахихгүй байгаа мэт, зүүдлэх шиг хачин болов. Араас нь Бандарчук гэдэг танил цэрэг мориороо мөргөх шахаад уурлан харав. Түүний морь хажуу тийшээ эргэж, Бандарчук тойрон өнгөрөв.

	«Юу болж байна аа? Би яагаад ахихгүй байна? Би ойччихож, алагдчихаж» гэж Ростов агшин зуур бодов. Тал дунд гав ганцаар үлдсэн байжээ. Давхин байсан морьтны ар нурууны оронд, хөдөлгөөнгүй газар, өвс тариа түүнийг хүрээлнэ. Бүлээн цус доор нь тунарч байв. «Үгүй би шархдаж, морь минь алагдаж» Грачик урьд хоёр хөл дээрээ тогтон босох гэснээ эзнийхээ хөлд ойчив. Морины толгойноос цус гоожиж байлаа. Морь тийчлэвч, босож чадахгүй ажээ. Ростов босохыг хүссэн боловч, үүргэвч эмээл хоёртоо тээглээд ойчив. Манайхан ч хаа байна. Францчууд ч хаа байна гэдгийг тэр мэдсэнгүй, Эргэн тойрон хэн ч алга.

	Хөлөө сугалж аваад босов. Хоёр талын цэргийг тэгж эрс хувааж байсан шугам одоо хаана, аль талд байна? гэж өөрөөсөө асуугаад хариулж чадахгүй байлаа. «Надтай муу юм тохиогоогүй байгаа даа? Тийм юм тохиодог байна уу. Хэрэв тэгдэг бол яах хэрэгтэй байдаг байна? гэж босонгуутаа өөрөө өөрөөсөө асуулаа. Мэдээгүй болсон зүүн гар дээрээ, ямар нэгэн илүү зүйл дүүжлээстэй байхыг яг энэ үеэс мэдрэв. Сарвуу нь өөрийнх нь биш шиг болчихсон аж. Цус байж магад гэж гараа эргүүлэн үзэв. «За, ашгүй хүн хүрээд ирлээ. Эд над тусална!» гэж өөр лүүгээ гүйж яваа хэдэн хүнийг үзээд баярлан бодов. Энэ хүмүүсийн өмнөх нь хачин отготой, цэнхэр шинельтэй, монхор хамартай хүн байлаа. Цаана нь хоёр хүн, бүр цаана нь олон хүн гүйж яваа аж. Нэг нь оросоор биш, этгээд өөр хэлээр үг хэлэв. Бас л тийм малгайтай арын нь ижил улсын дунд, оросын нэг морин цэрэг харагдав. Тэр түүний гараас нь барьж, морийг нь дагуулан хөтөлжээ.

	«Манайх шив дээ, олзлогдсон юм бол уу... Тийм байна. Намайг бас барих бол уу? Энэ ер нь юун улс вэ?» гэж Ростов харцдаа итгэхгүй тэднийг ажиглав. «Францчууд гэж үү дээ?» гэж эргэлзэн ойртон ирж яваа францчуудыг ширтсээр байлаа. Ганцхан секундийн өмнө энэ францчуудыг тас цавчихын төлөө давхиж явсан билээ. Гэтэл одоо эд ийм ойрхон байгаа нь аймаар санагдаж, хоёр нүдэндээ итгэхгүй л байлаа. «Энэ юун улс вэ? Яах гэж гүйлдэнэ вэ? Над руу гүйж байна уу? Над руу юу даа? Яах нь вэ? Алах нь уу? Хүн болгон хайрладаг, намайг уу даа? гэж бодоод эхийнх нь хайр, гэр бүлийнхэн, нөхдийнх нь хайр түүнд санагдаж, түүнийг алах гэсэн дайсны хүсэл санаа, бүтэхгүй зүйл шиг санагдав. «Магадгүй, алчхаж!» гэж бодоод Ростов арав гаруй секунд байраасаа хөдлөлгүй, байдлаа ч ойлголгүй зогсов. Монхор хамартай урд талын франц тун ойртож, нүүрнийх нь төлөв тодхон харагдлаа. Тэгээд жадаа эгцлэн барьж, амьсгалаа даран, хөнгөн гүйсээр ойртон яваа энэ хүний халууцсан этгээд царай нь Ростовыг айлгав. Ростов гар буугаа шүүрэн авч, буудахын оронд, франц руу чулуудаад, байдаг хүчээрээ бут руу гүйв. Эцсийн гүүр лүү гүйхэд төрж байсан эргэлзэл тэмцлийн сэтгэлтэйгээр биш, нохойноос зугтаж яваа туулайн сэтгэлтэйгээр гүйж явлаа. Залуу зол жаргалтай амьдралынхаа төлөө айх хувиршгүй сэтгэл түүний бүх биеийг захирчээ. Нүх хонхор дээгүүр дүүлэн харайж, тарвагацан наадаж байгаа юм шиг эрчлэн тал дундуур гүйхдээ, элэгсэг, залуу, цайвар нүүрээ, үе үе эргүүлбэл нуруун дээгүүр нь хүйтэн аалз гүйх шиг аж. «Үгүй хараагүй нь дээр» гэж бодоод бутанд хүрч, дахин эргэж харав. Францчууд хоцорчээ. Эргэн харах тэр үед, хамгийн түрүүн гүйж байсан хүн, алхлан цаашаа хараад, ард яваа нөхөртөө нэг юм хашхиран ярьж явлаа. Ростов зогсов. «Нэг л биш дээ. Намайг алах гээгүй л баймаар юм даа!» гэж бодов. Зүүн гар нь хоёр пүүгийн годил дүүжлээстэй юм шиг даагдахгүй байв. Цаашаа гүйх чадалгүй болжээ. Франц цэрэг бас зогсоод, буугаа онилов. Ростов нүдээ анин тонгойв. Нэг, хоёр сум исгэрэн, хажуугаар нь өнгөрөв. Ростов эцсийнхээ хүчийг шавхаж, баруун гараараа солгой гараа бариад, бут руу гүйв. Бутан дотор оросын буучид байлаа.

	Модон дотор байгаад гэнэт дайрагдсан явган цэргийн хороонууд модноос гүйлдэн гарч, сумангууд хоорондоо хутгалдаж, эмх журамгүй тарцгааж байлаа. Дайн дажны цагт аймаар хэцүү «бүслэгдэж!» гэдэг үгийг нэгэн цэрэг хэлэв. Энэ үг аймшигт сэтгэлийг нь хамт бүгдэд халдварлав.

	— Тойрчхож! Бүсэлчхэж! Баларлаа! хэмээн хүмүүс хашхиралдан гүйлдэв.

	Хороон дарга, бууны дуутай хамт арын улс хашхирахтай зэрэг, ямар нэгэн аюул хороондоо учирсныг мэдээд, олон жил алба хаасан, үлгэр жишээч явсан хэний ч өмнө буруугүй тэр офицер өөрөө, гэнэдэж осолдсоны буюу зүй ёсоор сэргийлэн зааварлаагүйн бурууг дарга нарын өмнө хүлээх болно гэдэг л айхтар хэцүү хэрэг шиг санагдаад, үгэнд ордоггүй морин цэргийн хурандаа, генерал хүний ихэмсэг дүрээ мартаж, гол нь аюул тулгарч амиа хамгаалах хэрэгтэй байгааг үл хайхран эмээлийнхээ бүүргээс зуураад, морио шпордон ёворч, мөндөр шиг асгаравч араар тойрон унах сумны дундуур хороо руугаа давхижээ. Чухам юу болж байгааг мэдэх, туслах, хэрэв өөрийн зүгээс алдаа гарсан бол засах харин хоёр жил алба хаахдаа нэг ч удаа сануулга авч яваагүй, үлгэр жишээч хар толгойгоо ямар ч гэсэн буруугүй болгохыг хүсэн зорьжээ.

	Францчуудын хоорондуур амь мэнд өнгөрөөд, ойн цаадах манайхан команд сонсолгүй зугтацгааж, бэл рүү нь бууж яваа талд хүрэв. Тулалдааны бүх явцыг шийдвэрлэдэг, сэтгэлийн эргэлзэлтийн үе болж, сарнин зугтсан цэргүүд даргынхаа үгийг дуулах бол уу, эсхүл нэг эргэж хараад цаашлан зугтах бол уу, гэдэг минут тулгарав. Урьд бол цэргүүдэд омогт догшин хүн шиг санагддаг байсан хороон даргын цех рүү хашхираан ч гэсэн уур хилэн нь бадарч хачин болсон улаан хүрэн нүүр нь ч гэсэн, сэлмэн жадаа махилзуулах далалт ч гэсэн цэргүүдийг зогсоосонгүй, тэд цааш зугтаасаар, хоорондоо үг солилцсоор команд сонсолгүй хоосон буудсаар ажээ: Тулалдааны явцыг шийдвэрлэх сэтгэлийн эргэлзэл нь айх, зүрхшихийн талд оров бололтой.

	Генерал хашхираандаа болоод дарийн утаанд цацаж яахаа ч мэдэхгүй цөхөн зогсов. За одоо ч өнгөрч дээ гэж бодогдмоор болсон боловч манайхан руу давшиж явсан францчууд тэр минутад мэдэгдэхүйц шалтгаангүйгээр гэнэт эргээд, цааш зугтаж, ойн цоорхойноос далд ороод, модон дотроос оросын буучид гарч ирэх үзэгдэв. Энэ бол модон дотор ганцаараа журам ёсоор үлдэж шуудуу дотор хэвтээд, францынхныг гэнэт атакалсан Тимохины суман ажээ. Тимохин хачин ихээр тачаадан хашхирч ганцхан сэлмэн жадаа бариад ухаан жолоогүй шийдмэг зоригтой дайрахад нь дайсан сүнсээ зайлах шахтал айж, зэвсгээ хаяад зугтаажээ. Тимохины дэргэд гүйж яваа Долохов нэг францыг хатгаж алаад, бууж өгсөн офицерын захнаас нь шүүрэн авав. Зугтагсад эргэн ирж, батальонууд цуглав. Зүүн жигүүрийн цэргүүдийг хоёр хэсэг болгох шахсан францчууд ухрав. Бэлтгэл ангиуд хүрэлцэн ирж, зугтагсад ч эргэлээ. Хороон дарга, хошууч Экономовын хамт гүүрний дэргэд зогсоод ухран байгаа сумангуудыг хажуугаараа өнгөрөөн гаргаж байхад нь нэг цэрэг очиж дөрөөнөөс нь бариад бараг наалдав. Тэр цэрэг хөх өнгөтэй цэмбэн шинель өмсөж, францын сумны уут мөрөн дээгүүрээ тохчихжээ. Үүргэвч, малгай хоёр нь алга. Нүцгэн толгой нь боолттой аж. Гартаа офицер хүний сэлмэн жад барьжээ. Цэргийн царай хувхайн цайж, цэнхэр нүдээрээ хороон дарга руу хэгжүүн харж инээмсэглэх янзтай хороон дарга завгүй байсан хэдий боловч, энэ цэргийг анхааралгүй өнгөрч чадсангүй хошууч Экономовт тушаал өгөв.

	— Сурвалжит ноён минь, энэ хоёр бол олзны юм байгаа юм гээд Долохов францын уут, сэлмэн жад хоёрыг зааж: — Би нэг офицерыг олзлон барьсан. Би суманг зогсоосон гэж Долохов эцэн аахилж үгээ таслан байж хэлээд: — Манай сумангийнхан цөмөөрөө гэрчилнэ. Энэ явдлыг мартахгүй тогтоохыг гуйя. Сурвалжит ноён минь! гэв.

	— Сайн, сайн гэж хороон дарга хэлээд хошууч Экономов руу хандав.

	Гэвч Долохов зайлсангүй, алчуураа гаргаж нүүртэйгээ зууралдаж наалдан хатсан цусыг үзүүлээд:

	— Жадны шарх шүү, гэвч би жагсаалдаа хэвээр үлдсэн. Санаж яваарай, сурвалжит ноён минь гэв.

	Тушины батарейн тухай мартагджээ. Тулалдааны бараг эцэст шахуу нижигнэн байгаа их бууны дууг төвөөс сонссон Багратион аль болохуйц түргэнээр ухрах тушаал батарейнханд өгч эхлээд дежурийн штаб˗офицерыг, дараа нь Андрей ноёныг илгээнээ, тулалдааны дундуур, батарейг хамгаалж байсан цэргүүд, нэгний тушаалаар яваад өгчээ. Гэвч батарейнхан буудсаар байлаа. Хэнээр ч хамгаалагдаагүй дөрвөн их бууныхан зүрхлэн галлана гэж байсан санаагүй тул, францчууд дайран авч чадаагүй байсан нь тэр билээ. Харин ч энэ хэдэн их бууны ширүүн галаар, тэнд, төвд, оросын гол хүч хуримтлагдан байна гэж шийдээд, тэр зүг рүү хоёр дахин дайрсан боловч өндөрлөг дээр дөрвүүлхэн байгаа их бууны галт суманд хөөгдөж, хоёр дахин ухарчээ.

	Багратион ноёныг явснаас хойш төдхөн шенграбен тосгоныг Тушин шатаажээ.

	— Бужигналдаж байгааг нь харав уу! Шатаж байна шүү! Тэр утааг! Ай даа! Ганц боллоо доо. Тэр утааг, утааг хараач, гэж их бууныхан сэргэн ярьцгаалаа.

	Бүх буучид хэний ч тушаалгүйгээр түймрийн зүг галлаж байв. Буудалт болгоныхоо дараа, бие биеэ урамшуулах шиг «Ай даа! Ухай ш даа, ухай! үгүй ер... ганц боллоо доо» гэж хашхиралдан авай. Салхинд түймэр түргэн ихсэж байлаа. Тосгоны наана гарсан францынхны цуваа гэдрэг ухарсан гэвч, тэр бүтэлгүй явдлынхаа хариуг авч байгаа юм шиг тосгоны баруунтай арван их буу зоож, Тушины батарей руу галлаж эхлэв.

	Түймрийн гал ба овоо явцтай буудалтдаа хүүхэд шиг баярласан манай их буучид, хоёр бөмбөгөн сум унаж дараа нь бас дөрвөн сум их буунуудын хооронд тусаж тэдний нэг нь хоёр морь унагааж, нөгөө нь хайрцгийн хүний хөлийг нь тасар цохиход, зөвхөн тэгэхэд дөнгөж, шинээр зоосон батарейг харжээ. Тэрэгний илүү морьдоо хөллөөд, алагдсан морьдынхоо оронд шархтагсдыг зайлуулж, арван буутай батарейн өөдөөс манай дөрвөн их буу амаа эргүүлэв. Тушины найз офицер тулалдааны эхэнд алагдаж, энэ нэг цагийн дотор дөчин хүний, арван долоо нь хасагдсан гэвч, их буучид мөн л хуучин хэвээр хөгжүүн сэргэлэн байлаа. Доод бэлээр франц цэрэг хоёр дахин дөхөж цухалзлаа. Тэр үес галт сумаар буудаж л байлаа.

	Сулавтар эвгүй хөдөлгөөнтэй жижигхэн хүн жолооч цэргээсээ үүний шанд дахин нэг гаанс нэрээд аль хэмээн үргэлж шаардан, түүнийхээ галыг сацраан урагш гүйн очоод, францчуудыг жижигхэн алгаараа саравчлан харж:

	— Бяц цохиорой, багачууд минь! гэж давтан хэлээд өөрөө их бууны дугуйнаас өргөлцөж, эргийг нь сугалж байлаа.

	Утаан дундуур үргэлжийн буудалтад дүйрч дуугарах бүр цочиж, богинохон гансаа амнаасаа салгалгүй нэг буунаас нөгөө буу руу гүйж, үгүй бол овоо хараа тааруулж, эсхүл цэнэглэж бас алагдсан ба шархадсан морьдыг солин хөллөх тухай зааварлаж, шийдвэр муутай сулавтар нарийн дуугаараа хашхичин авай. Түүний царай улам улам сэргэнэ. Зөвхөн хүн шархдах буюу алагдахад ярвайн, нүүр буруулж, шархдагсдыг ба алагдагсдыг өнгөрөхөд тэвдэн удааширч байгаа цэргүүдийг урьдын адил зандарна аж. Цэргүүдийн ихэнх нь сайхан залуучууд (ерөөсөө батарей сумангийнхан бие бялдар сайтай байдагчлан энд бас цэрэг нь офицероос хоёр толгой өндөр өргөөшөө хоёр дахин бүдүүн аж) цөмөөрөө, хүнд байдалд орсон хүүхдүүд шиг дарга руугаа ширтэцгээж царайд нь илрэх төлөв тодорно аж. Энэ аюултай нижигнээн шуугиан, анхаарал ба ажиллагааны шаардлагаас болж Тушины санаанд би ч гэсэн алагдах буюу шархдан шаналах байх гэж огтхон ч бодсонгүй өчүүхэн төдий ч болсон айн тэвдэхийн аюулыг үзсэнгүй. Тэр ч байтугай улам улам хөгжин баясаж байлаа. Аль хэдийн бараг өчигдөр дайсны бараа харж эхнийхээ сумыг буудсан юм шиг санагдаж, өөрийн нь байрласан алгын чинээ газар аль хэдийний танил эх нутаг шиг нь ажээ. Хэдийгээр бүхнийг санаж, ойлгож, хийж, иймэрхүү байдалд орсон шилдэг офицер яах ёстой байна цөмийг нь гүйцэтгэсэн боловч халууран дэмийрэх буюу эсхүл хэтэрхий согтсон хүний байдал шиг тийм байдалд оржээ.

	Буунуудын хулхи дэлбэрэм дуу ба дайсны сумны исгэрэлт, цохилтоос болж, хөлөрч сандарсан цэргүүд хийгээд хүн, малын цуснаас болж, тэртээ дайсны талд үзэгдэх утаа буюу дүүлж ирж, газрын хөрс буюу хүн ба агт их бууг цохилох бөмбөгөн сумнаас болж, тэр минутад өөрийн нь цэнгэл болсон хоосон ертөнц тархинд нь үүсэн бий болжээ. Дайсны их буу бол түүний санаанд их буу биш, харин үл үзэгдэх нэгэн тамхичин байзнасхийгээд л утаа баагиулан суугаа том гаанс шиг аж.

	— За, тэр дахиад л нэг баагиуллаа гэж уулын тэртээ бөөн утаа манас хийснийхээ дараа салхинд сарниж зүүн тийшээ тунарахыг харж: — Одоо ч бөмбөг ирнэ дээ буцаахаас гэж аман дотроо шивнэв.

	— Яах вэ, эрхэм удамт ноён минь? гэж дэргэд нь ойрхон байсан учир амандаа шивнэхийг нь дуулсан галлагч асуувал, 

	— Зүгээр, гранат аль... гэж хариулаад «Аль вэ, Матвевна минь» гэж дотроо хэлэв. Матвевна гэж хамгийн захын, хуучны цутгууртай их бууг өөрийнхөө санаанд нэрлэжээ. Бууныхаа дэргэд бужигналдан байгаа францчууд тэрэнд шоргоолж шиг санагдана аж. Хоёрдугаар бууны нэгдүгээр цэрэг, сайхан биетэй, архичин хүн түүний санаанд ах нь болон дүрслэгдэнэ аж. Тушин тэр цэргийн зүг бусдыг нь бодвол олонтоо эргэн харах бөгөөд, хөдөлгөөн болгонд нь баярлана аж. Уулын бэлд үе, үе ширүүсэж, үе үе намдах бууны дуу түүнд ямар нэгэн хүний амьсгаа шиг бодон тэрхүү чимээ өрнөх, намдахыг алдалгүй чагнан байв.

	«За, бас л амьсгаа авлаа, амьсгаа авлаа» гэж дотроо хэлэв.

	Өөрийгөө бол францчуудын зүг хоёр гараараа бөмбөгөн сум хаялсан өндөр биетэй, хүчирхэг эр шиг гэж бодно аж.

	— Аль вэ, Матвевна минь, нэрээ бодоорой! гэж их буунаас холдон хэлэхэд, түүний толгой дээр үл таних гаднын хүний дуу сонстов.

	— Ахмад Тушин! Ахмад аа!

	Тушин айн эргэв. Дуудсан хүн нь түүнийг Грунтээс хөөсөн, штаб˗офицер ажээ. Ахилан хашхирсан нь:

	— Та чинь, яагаа вэ, солиороо юу? Хоёр дахиж, ухар гэж тушаагаад байхад энэ чинь... «Намайг юунд эд ингэнэ вэ дээ?..» гэж Тушин дарга руугаа айн харж бодолхийлэн, 

	— Би... зүгээр... гэж хоёр хуруугаа саравчиндаа тулган ёслоод, — Би... 

	Гэтэл хурандаа хэлэх гэсэн үгээ хэлж амжсангүй. Ойрхон унасан бөмбөгөн сум түүнийг морин дээр нь бөгтийлгөв. Дуугүй болсноо дахин амаа нээн үг хэлэх гэтэл, дахин бөмбөгөн сум амыг нь хамхиулав. Тэгээд, тэр дарга морио эргүүлээд, цааш явлаа.

	— Ухраад! Бүгдээр ухраад! гэж холоос хашхирчээ.

	Цэргүүд инээлдэв. Минутын дараа яг тэр тушаалыг давтаад бараа бологч Андрей ноён хүрч ирэв. Тушины их буунуудын байрлаж байгаа тэр газарт ойртоод хөллөөтэй морьдын дэргэд янцгааж байгаа хугархай хөлтэй морийг хамгийн түрүүн үзжээ. Андрей ноёныг тэнд ойртож явахад бөмбөгөн сум дараа дараагаараа дүүлэн ирж, түүний толгой дээгүүр өнгөрвөл зоо нурууны нь арьс татвалзан чичрэх шиг болов. Би айж байна уу даа гэсэн ганцхан бодол түүний зоригийг дахин чангалав. «Би айх ёсгүй» гэж бодоод, их буунуудын хооронд морио зогсоогоод аажимхан буув. Тушаал дамжуулсан хойноо ч батарейгаас явсангүй. Өөрөө байлцаж, энэ буунуудыг буулгуулаад, ар тийш нь ухраана гэж шийджээ. Францчуудын аюулт галын дор Тушинтэй хамт хүүрэн дээгүүр алхлан явж буунуудыг зайлуулах ажилд оролцов.

	— Сая нэг дарга ирсэн чинь, түргэхэн шиг л зайлахыг бодов бололтой та харин шал ондоо хүн юм удамт ноён минь гэж галлагч Андрей ноёнд хэллээ.

	Андрей ноён Тушинтэй юу ч ярьсангүй. Хоёулаа завгүй учир бие биеэ ч харахгүй байв. Дөрвөн буунаас бүтэн үлдсэн хоёрыг суурь тэргэн дээр тавьж, уул уруу буухад (нэг хэмхэрхий их буу, үхэр буу хоёрыг байранд нь орхисон аж) Андрей ноён Тушин рүү очлоо.

	— За баяртай гэж Тушин рүү гар сунгаж хэлбэл, 

	— Баяртай хонгор минь, баяртай! гэж Тушин хэлээд яагаад ч юм нүднээсээ нулимс мэлмэрүүлэв.

	 

	XXI

	Салхи намдаж хар үүл тулалдааны талбай руу доошлон бууж, тэртээ хаяанд, дарийн утаатай нийлэв. Харанхуй болох тусам хоёр хэсэг газар, түймрийн туяа содон харагдаж байв. Их бууны дуу намдаж, харин жижиг бууны тачигнах дуу баруун ба ар талаас улам ойртон олширч байлаа. Тушин буунуудтайгаа хамт шархтныг дайрах шахан тойрч ядан явсаар, дайсны, галын тусгалаас ангижирч ганга руу бууж ирэхэд, түүнийг дарга нар, бараа бологч нар штаб офицер болон Тушины батарей руу хоёр дахин илгээгдээд, хоёр дахин хүрээгүй Жерков нар угтав. Тэд цөм бие биетэйгээ өрсөлдөх мэт тушаал өгөх нь өгч, дамжуулах нь дамжуулж, хаашаа яаж явахыг нь заацгааж, зэмлэл ба анхааруулга өгцгөөнө. Тушин ямар ч шийд тушаал өгөлгүй, яагаад ингэж яваагаа өөрөө мэдэхгүй, үг л хэлбэл уйлчих гээд их бууны нэг муу адасга унаад хамгийн ард явж байлаа. Хэдийгээр шархдагсдыг орхи гэсэн тушаал ирсэн боловч араас даган буун дээр сууя гэж олон шархтан гуйж байв. Тулалдааны өмнө Тушины балагаанаас гүйн гарсан явган цэргийн офицер Матвеевнын бууны суурь дээр гэдсэндээ сумтай тавигджээ. Уулын бэлд морьт цэргийн юнкер, өрөөсөн гараа нөгөө гараараа барьсан хувхай цагаан царайтай хүү, Тушинд очиж буун дээр суух зөвшөөрөл эрэв.

	— Ахмад гуай, миний гар шархтай, бурхныг бодоод суулгаач. Би явж чадахгүй нь. Бурхныг бодоод суулгаач! гэж хулчганан гуйв энэ юнкер өөр газар суух зөвшөөрөл олонтоо эрсэн боловч, үргэлж татгалзсан хариу дуулсаар явсан бололтой. Туйлын зүрхгүй, өрөвдмөөр дуугаар, 

	— Суулгах тушаал өгөөч, бурхныг бодоод!

	— Суулга, суулга, гэж Тушин хэлээд, Аль вэ, ах аа шинелиэ дэвсээд өг чи гэж өөрийн хайртай цэрэг рүү хандан хэлээд: — Шархтсан офицер хаа байна? гэв.

	— Буулгачихсаан. Нас барсан, гэж хэн нь ч юм нэг нь хариулав.

	— Суулга. Суу, хонгор минь суу. Антонов шинелиэ дэвсээд өг.

	Тэр юнкер бол Ростов, ажээ. Нэг гараараа нөгөө гараа барьжээ. Нүүр нь хувхай цайж, доод эрүү нь хавчганан чичирнэ. Үхсэн офицерыг буулгасан буун дээр буюу нөгөө Матвевна дээр түүнийг суулгав. Дэвсээтэй шинель дээр цус байлаа. Ростовын өмд, гар нь тэр цусанд будагдан алаг болов.

	— Хонгор минь та шархтаа юу? гэж Ростовын сууж яваа буу руу Тушин ойртож асуулаа.

	— Үгүй, сумны хийнд цохиулаад.

	— Тэгвэл шуумаг чинь яагаад цус болчхоо вэ? гэж Тушин асуухад, 

	— Энэ яах вэ, удамт ноён минь, нөгөө офицер цус болгочихсон юм гэж их бууч цэрэг хэлээд буу ийм бохир байгаа явдлын бурууд хэлтрүүлэл гуйх мэт шинелийнхээ ханцуйгаар цусыг нь арчив.

	Арайхийж, явган цэргийн тусламжтайгаар их буунуудыг уул өөд гаргаж, Гунтерсдорф тосгон хүрээд зогсоцгоов. Харанхуй болж арван алхмын цаана байгаа цэргийг мундар ялгагдахаа болин бууны дуу аядав. Гэнэтхэн, баруун талд, тун ойрхон, дахин хүмүүсийн хашхираан бууны дуу сонстон, бууны гал харанхуйд улалзав. Энэ бол францчуудын сүүлчийн атак байлаа. Тосгоны байшингуудад бугшсан цэрэг хариу өгсөөр байж. Дахиад л цөмөөрөө тосгоноос халгин гарав. Тушины буунууд хөдлөх аргагүй тул, их буучид, Тушин ба юнкер нар бие бие өөдөө дуугүй ширтэлцэж хувь заяа ямраар эргэхийг хүлээн сууцгаав. Бууны чимээ намдаж, хажуу талын гудамжнаас цэргүүдийн хөгжүүн дуу сонстон авай

	— Мэнд үү Петров оо? гэж нэг нь асуувал

	— Ганц авлаа шүү, та минь. Одоо ч наашаа зүглэхгүй байх аа гэж нөгөө нь хэлэв.

	— Юу ч харагдахгүй байна. Өөрсдийнхнийгөө шарж байгааг нь! Юу ч харагдахгүй, тас харанхуй байна хойно доо, та минь. Уух юм байна уу?

	Францчуудыг сүүлчийн удаа буцаажээ. Дахиад л чив харанхуйн дунд Тушины буунууд хүнгэнэн тойрсон явган цэргээр жаазаар хүрээлүүлсэн юм шиг хүрээлүүлээд хаашаа ч юм урагшлав.

	Харанхуйн дунд шивнэн хүнгэнэлдэж, хөл, туурай, дугуйны чимээ гаргаж, үл үзэгдэх, харанхуй мөрөн нэгэн тийш урсах мэт ажээ. Дуу болгоноос нийлсэн нийтийн хүн гэгээн дунд харанхуйн дотор чарлах, ёолох шархтны дуу тодхон аж. Тэдний ёолох нь бүх цэргийг бүрхсэн энэ харанхуйг дүүргэх мэтээ тэдний ёолох дуу, шөнийн харанхуй цөм нэг л зүйл аж. Нэлээд болсны дараа, хөдлөн байгаа олны дунд бужигнаан болов. Цагаан морь унасан хүн бараа бологчдынхоо хамт өнгөрөхдөө нэг юм хэлжээ.

	— Юу гэнэ вэ? Одоо хаачна гэнэ вэ? Зогсоно гэнэ үү? Талархав уу, яав? гэж тал бүрээс нь шунаг асуултууд сонстож, хөдлөн байгаа олны урдах нь зогссон бололтой бие биеэ шахаж эхэлтэл «Зогс!» гэсэн тушаал ирсэн гэдэг үг тархав. Явж байгаа чигээ алдалгүй бохир замын төв дунд, цөмөөрөө зогслоо.

	Гал асаж, хүмүүсийн яриа чангарав. Ахмад Тушин юнкерийн шархыг боолгох газар буюу эмчийг эрүүлж, цэргүүдээсээ нэг хүн явуулаад, зам дээр цэргүүдийн асаасан галын дэргэд суув. Ростов бас гал руу гэлдрэн ирэв. Өвчин, хүйтэн нойтноос шалтгаалж, хамаг бие нь дагжин чичирсээр байлаа. Нойр нь хачин их хүрч байгаа боловч янгинан өвдөж, барих тавих арга нь олдохгүй зүүн гарынх нь шаналгаат өвчин амраахгүй аж. Үе үе нүдээ аньж, үе үе халуун˗улаан юм болон үзэгдэх гал руу буюу турк маягаар завилан суусан Тушины бөгтөр сул бие рүү ширтэнэ. Тушины ухаалаг том нүд, өрөвдөн зовох шинж төгс аж. Тушин тус болохыг чин сэтгэлээсээ мэрийвч амжихгүй байгааг нь Ростов мэдсээр байлаа. Хажуугаар өнгөрч, тойрон байрлаж байгаа явган цэргийн алхаа ба яриа тал талаас сонстоно... Хүмүүсийн дуу, хөл, шавар дунд холхин байгаа морьдын туурай, хол ойр асах галын дүрэлзэхтэй хосолж, жигдрэн ханхалзсан хүнгэнээ болно аж.

	Одоо харанхуйн дунд үл үзэгдэх мөрөн урсах шиг биш, харин шуурганы дараа харанхуй тэнгис намдан долгилох шиг ажээ. Ростов өөрийн өмнө ба дэргэд болж байгаа явдлыг ажиггүй харан чагнана. Явган цэрэг түүдэг рүү ойртож, цөмцийн суугаад гараа галд ойртуулж, нүүрээ буруулав.

	— Зүгээр үү, удамт ноён минь? Өөрийнхөө сумангаас тасарчхаад явна, удамт ноён минь, хаа ч явцгааж байгаа юм, бүү мэд. Бөөн зовлон! гэж Тушин рүү асуун хандав.

	Цэрэгтэй цуг, түүдэг гал руу хацраа боосон офицер (явган цэргийн) хүрч ирээд, Тушинд хандаж, үүгээр тэрэг өнгөрөөх гэсэн юм, жаахан зай тавьж өгнө, үү гэж гуйв. Сумангийн даргын араас хоёр цэрэг түүдэг рүү дөхөж ирэв. Тэр хоёр хоорондоо ана мана хэрэлдэж, нэг савхин гутал шуу юм булаалдан зодолдох шахаж явлаа.

	— Юу би олсон юм гэж! Зальтай амьтан гарах нь ээ! гэж нэг нь сөөнгө дуугаар хашхирав.

	Цус болсон жийргээр хүзүүгээ боосон хувхай цагаан царайтай цэрэг ирээд, их буучдаас ууртай дуугаар ус нэхэв.

	Тушин ус өг гэлээ. Дараа нь нэг хөгжилтэй цэрэг ирээд явган цэрэгт гал хайрлана уу гэлээ.

	— Явган цэрэгт халуун галаасаа! За, сайн сууж байгаарай, нутгийн ах дүү нар минь, гал өгсөнд чинь талархъя, дараа хүүтэй шүүтэй нь аваарай гээд харанхуйд улайн ягаарсан цуцал аваад явав.

	Энэ цэргийн араас дөрвөн цэрэг шинель дээрээ нэг хүнд юм тавиад, түүдгийн хажуугаар өнгөрөв. Нэг нь бүдрээд, 

	— Харав уу, чөтгөрүүдийг, зам дээр түлшээ хаялаад гэв.

	— Нэгэнт өнгөрсөн юмыг ингэж яваад ч яах юм билээ? гэж тэдний нэг нь өгүүллээ.

	— Болиоч дээ, та нар!

	Тэгээд, барьсан юмаа чирсээр харанхуйн дунд алга болцгоов.

	— Яаж байна? Өвдөж байна уу? гэж Ростовоос Тушин шивнэн асуувал, 

	— Өвдөж байна.

	— Удамт ноён минь, генерал руу. Тэнд, модон байшинд байна гэж галлагч Тушин рүү ойртон хэллээ.

	— Одоохон, хонгор минь

	Тушин босож шинелиэ товчилж, хувцсаа зассаар түүдэг галаас холдов.

	Их буучдын түүдгээс холгүй газар, зориуд зэхсэн байшинд Багратион ноён буудаллаж, хоол идэх зуураа тэнд цугласан зарим ангийн дарга нартай ярилцан байлаа. Дарвагар зовхиндоо халхлагдаж, бараг аниастай юм шиг харагддаг өвгөн хонины яс ховдог мөлжиж энд суух бөгөөд хорин хоёр жил осолдоогүй явсан хундага архи ба хоолноос нүүр нь улайсан генерал дурсгалын бинжигтэй штаб˗офицер, бүгд рүү нь зовнин гөлөлзсөн Жерков, цайвар царайлж уруулаа жимийсэн Андрей ноён халуурсан хүн шиг, нүдээ гялалзуулан сууж байгаа харагдана.

	Модон байшингийн буланд, хана түшүүлж тавьсан олзны франц туг байлаа. Шүүхийн түшмэл гэнэн царайлж тугийн эдийг имрэн үзээд, гайхсан хүн болж толгойгоо сэгсрэх нь үнэхээр тугийг гайхаад ч тэгсэн байж магад. Эсхүл аяга таваг хүрэлцээгүй болохоор хоолонд оролцоогүй учир, өлөн яваа хүн хоол руу хараад суух хэцүү болохоор тэгж дүрэм үзүүлж явсан байж ч магад хажуу талын байшинд драгунуудын олзлон авсан франц хурандаа байлаа. Сонирхон харахыг хүссэн манай офицерууд түүний дэргэд шавааралджээ. Багратион ноён зарим дарга нарыг талархаж, тулалдааны тухай нарийвчлан байцааж гарз хохирлын тухай лавлана аж. Браунау хотноо үзлэг хийсэн хороон дарга, тулалдаан эхэлмэгц хөвчөөс ухарч түлээ бэлдэж байсан цэргүүдийг цуглуулаад францчуудыг хажуугаараа өнгөрөөж, хоёр батальон цэрэгтэйгээ жадлан атакалж, дайсныг ухрааснаа илтгэж байв.

	— Нэгдүгээр батальон сарниж байхыг үзэхтэйгээ зэрэг, гэгээн ноён минь. Би зам дээр гараад юу ч гэсэн хажуугаараа өнгөрөөж байгаад гал нээе» гэж бодлоо. Сүүлд нь санаснаараа ч ажиллалаа.

	Хороон дарга ингэхийг их хүсэж, ингэж амжаагүйдээ тун их харамсаж байсан учир, тэр бүхнийг нээрэн ч яг тэгчихсэн юм шиг одоо санагддаг болжээ. Тийм ээ нээрэн ч тэгсэн биш бил үү? Энэ будилаан дотроос тэгсэн эссэний учрыг яаж ч олох билээ дээ?

	— Тэрнээс гадна, гэгээн ноён минь, гээд Долоховтой Кутузовын ярьсныг бодоод мөн тушаал буусан цэрэгтэй дайралдсан сүүлийнхээ учрыг дурсан санаж, — Тушаалаас огцорч жагсаалын цэрэг болсон Долохов намайг харсаар байтал францын нэг офицер олзолж тун гарамгай байлдсаныг ярив.

	— Яг тэр үеэр би Павлоградынхны атакийг үзсэн юм, гэгээн ноёнтон минь гэж ийш тийшээ зовнин гөлөлзсөн Жерков, хэдийгээр тэр өдөр морьт цэргийн барааг нь ч хараагүй, зөвхөн явган цэргийн офицероос сургийг нь дуулсан боловч зоригтойгоор: 

	— Хоёрын зэрэг дөрвөлжин жагсаал сарниулна лээ. Гэгээн ноёнтон минь гэв. Жерковыг ярьж эхлэхтэй зэрэг, одоо л хошин үг хэлнэ гэж зарим хүмүүс инээдээ зэхжээ. Гэвч түүний үг бас л манай зэвсэг ба өнөөдрийн алдрын төлөө үгээр дууссан тул олонх нь түүний яриаг ямар ч үндэсгүй худал зүйл гэж мэдсээр байсан боловч, сүрхий царайлан суулаа. Багратион ноён хөгшин хурандаа руу хандаж:

	— Та бүхэнд цөмд чинь талархъя, ноёд минь явган ба морин цэрэг, их бууч зэрэг бүх ангиуд цөм баатарлагаар тулалджээ. Харин ямар шалтгаанаар төвд хоёр буу хаясан юм? гээд нүдээрээ нэгэн хүнийг эрнэ бололтой хараачилснаа: Эрнэ бололтой (зүүн жигүүрийнхэн тулалдаан дөнгөж эхлэхтэй зэрэг их буунуудаа хаялсныг мэдэх тул тэр тухай асуусангүй) Би таныг гуйсан байх аа, гэж дежурийн штаб˗офицерт хэлэв.

	— Нэг нь гэмтсэн байсан даг. Харин нөгөөдөх нь яасан юм бол би сайн мэдэхгүй байна. Би өөрөө тэнд үргэлж байсан юм зааварлалцаад л тэгээд дөнгөж явтал... Тэнд ч үнэндээ яггүйхэн халуун байсан шүү гэж дежурийн штаб˗офицер даруу хэлэв.

	Ахмад Тушин энэ тосгоны хажуухантай байгаа, араас нь хүн явуулчихсан гэж нэг нь хэллээ.

	— Та бас тэнд байсан шүү дээ гэж Багратион ноён Андрей ноён руу хандан хэлбэл

	— Тийм шүү дээ. Бид хоёр шалихгүй зөрсөн байна лээ гэж дежурийн офицер аятайхан инээмсэглэж Андрей ноёнд хэлэв.

	— Над таны барааг харах завшаан тохиолдоогүй билээ гэж Болконский таслан хүйтнээр өгүүлэв. Цөм дуугүй байцгаав.

	Генералуудын араас тун тулгар ирж яваа Тушин босго дээр үзэгдэв. Зайгүй байшинд генералуудыг тойрон, дарга нарыг үзэхээрээ бантдаг хэвийнхээ заншлаар сандарч яваа Тушин тугийн иш үзэлгүй тээглэж бүдрэхэд хүмүүс инээлдэв.

	— Ямар шалтгаанаар их буу орхисон бэ? гэж Багратион ноён ахмадад биш, харин Жерковын дуу содон цуурайлж инээлдсэн хэдэн хүмүүст зориулан хөмсгөө зангидаж асуулаа.

	Догшин даргыг харахтай зэрэг өөрөө амьд үлдсэн байж, хоёр их буу хаясан хамаг буруу ба шившиг нь Тушинд одоо хэзээ хэзээнээс хэцүү санагдлаа. Сэтгэл нь их хөдөлж яваа тул, өдий болтол тэр тухай бодоогүй байжээ. Офицеруудын инээд бүр ч сандраав. Багратионы өмнө доод уруулаа чичиргэнүүлэн зогсоод

	— Мэдэхгүй... гэгээн ноёнтон минь... хүн хүрэлцэхгүй байсан юм, гэгээн ноёнтон минь.

	— Хамгаалалтын цэргээс авахгүй яасан юм! 

	Хамгаалалт ор байгаагүй нь аргагүй үнэн боловч Тушин тэр тухай хэлсэнгүй. Тэрнийг хэлбэл өөр нэг даргыг хөөдчихөж магадгүй гэж айгаад, Багратионы нүүр лүү, шалгалт дээр түгдэрсэн хүүхэд шиг хөдөлгөөнгүй нүдээрээ дув дуугүй гөлрөв.

	Нэлээд удаан дуугүй байцгаалаа. Багратион ноён ширүүлэхээсээ зовниж байгаа бололтой, хэлэх үгээ мэдэхгүй сууна. Бусад нь ярианд зүрхлэн оролцохгүй аж. Андрей ноён толгойгоо тонгойлгон Тушин рүү харвал гар нь салганан чичирхийлэв.

	— Гэгээн ноёнтон минь гэж Андрей ноён царгиа дуугаараа аниргүй байдлыг эвдлэн: — Та намайг Тушины батарей руу явуулсан удаатай билээ. Намайг тэнд очиход хүн, малын гуравны хоёр нь алагдаад хоёр буу нь хэмх цохиулаад ямар ч хамгаалалтгүй байсан юм сан гэв.

	Тогтуун боловч сэтгэл хөдлөн ярьж байгаа Болконский руу Багратион ноён, Тушин хоёр одоо ав адилхан ажиж байлаа.

	— Хэрэв гэгээн ноён минь, над саналаа хэлэх зөвшөөрөл хайрлавал өнөөдрийн бүх амжилт маань энэ батарейн ажиллагаа, ахмад Тушин болон сумангийнхны баатарлаг тэсвэрийн ачаар олдсон юм гэдгийг дурдъя гэж Андрей ноён хэлээд хариу хүлээлгүй босож ширээнээс холдов.

	Багратион ноён Тушин рүү харснаа. Болконскийн эрс саналыг эргэлзэн үгүйсгэх төлөв үзүүлэхгүйг хүссэн боловч, шууд түүнээ итгэх нөхцөлгүйгээ мэдэрч Тушин рүү толгой дохиод, явж болно гэжээ, Андрей ноён ч араас нь гарлаа.

	— Намайг аварлаа шүү хонгор минь. Их баярлалаа гэж Тушин хэлэв.

	Андрей ноён Тушинг нэг сайн хараад юу ч хэлэлгүй эргэн холдов. Андрей ноёнд энэ бүхэн хүнд бөгөөд гунигтай байжээ. Энэ бүхэн нь туйлын жигтэй бөгөөд мөрөөдөн горьдсон бүхнээс нь харштай зүйл ажээ.

	«Юун улс вэ? Яах гэсэн юм бол? Эдэнд юу хэрэгтэй юм бол? Хэзээ энэ бүхэн дуусах юм бол, тэгээд?» гэж урдаа солигдож сүүмэлзэх сүүдрүүдийг харж Ростов бодлоо. Гар нь улам бүр тэсэхүйеэ бэрх болж өвдөв. Нойр нь хачин их хүрч, нүд эрээлжлэн, улаан цагаригууд давхарлан сүлжилдээд, энэ олон дуу хоолой, нүүр дарай сэтгэгдэл, ганцаардах байдал улам тодорч янгинах өвчинтэй хосолжээ. Энэ олон шархтай, шархгүй цэргүүдэд л түүний хэмхэрсэн гар, мөрийг нь дарж, хүндрүүлж, булчин шөрмөсийг нь чангаан сугалж, махыг нь шатааж байлаа. Тэгээд эндээс салахын тул Ростов нүдээ анилаа.

	Ганцхан минут зүүрмэглэв. Гэвч тэрүүхэн хооронд ээжийнхээ том цагаан гар, Сонягийн туранхай мөр Наташийн нүд ба инээд, Денисовын дуу сахал, бас Телянин болоод Телянин Богданычтай холбогдсон зэрэг тоо томшгүй олон зүйлийг зүүдлэв. Энэ бүх явдал түүх нь, царгиа дуутай энэ цэрэгтэй холбоотой зүйл байжээ. Тэр бүх түүх, цэрэг хоёр нийлээд түүнээс салахгүй шаналган барьж, дарж, гарыг нь нэг тийш чангааж байлаа. Ростов тэднээс салах гэж оролдсон боловч, цаадуул нь мөрөөс нь нэг ч секунд ямхын төдий ч салж өгөхгүй байлаа. Хэрэв тэд чангаагаагүй сэн бол мөр нь эрүүл л юм сан, өвдөмгүй л юм сан. Гэвч тэднээс салах арга алга аж.

	Ростов нүдээ нээгээд дээш харав. Шөнийн хар сүүдэр нүүрсэн дэнгээс хэр зайтай сүүдгэнээд тэрхүү өчүүхэн гэрэлд цасны ширхгүүд хийсэж байлаа. Тушин ч эргэж ирсэнгүй, эмч алга. Ростов ганцаар байлаа. Ганцхан цэрэг галын цаад талд шалдан суугаад туранхай шар биеэ ээж байв.

	«Хэнд ч би хэрэггүй нь! Над туслах ч хүн алга, намайг өрөвдөх ч хүн алга гэтэл би гэртээ байхдаа хүчтэй хөгжилтэй, хайртай байсан шүү дээ» гэж бодоод Ростов санаа алдаж өөрийн эрхгүй ёолов.

	— Яав, өвдөв үү? гээд нэг цэрэг түүдгийн галд цамцаа сэгсрээд хариу сонсолгүй: — Нэг өдрийн дотор хэчнээн ч хүнийг сүйдлэв дээ, бүү үзэгд! гэв.

	Ростов тэр цэргийн үгийг сонсоогүй суув. Галын дээгүүр дүүлэн байгаа цасны ширхгийг хараад, дулаан саруул байшинтай, сэгсгэр үсэн дээлтэй хурдан чаргатай, гэр бүлийнхний хайр халамжтай оросын өвлийг дурсан санаад. «Би яах гэж наашаа ирэв ээ!» гэж бодлоо.

	Маргааш нь францчууд довтолгоогоо сэргээсэн ч үгүй Багратионы отрядын үлдэгдэл ч Кутузовын армитай нийлжээ.

	 

	
Гуравдугаар хэсэг

	I

	Василий ноён төлөвлөгөөгөө ч бодсонгүй. Ашиг олохын тул хүнд хор хүргэхийг бүр ч бодсонгүй. Энэ бол ихэс хүрээлэнгийн дунд олсон амжилтаа заншил болгосон хүн билээ. Тухайн байдлаас ба ойртон нөхөрлөсөн хүмүүсээс шалтгаалан тэр нь элдвийн юм бодож, санаандаа төлөвлөн тэднийг, өөрийн эрхгүй амьдралынхаа сонирхол болгон хувиргадаг байжээ. Тийм төлөвлөлт ганц нэг биш, харин хэдэн арваараа байжээ. Зарим нь дөнгөж гүйцэтгэгдэж эхлэн, зарим нь гүйцэд биелж, гурав дахь нь устгагдан байдаг аж. Жишээлбэл «Энэ хүн, одоо хүчтэй болсон тул, үүнтэй нөхөрлөж, итгэлийг нь олж аваад, үүгээр дамжуулж, өөртөө нэгэн удаагийн тэтгэвэр өгүүлэх хэрэгтэй гэдэггүй хүн байжээ. Василий ноён бол бас «Энэ Пьер баян байна, үүнийг аргалж охинтойгоо суулгаад хэрэгтэй 40 мянган төгрөг зээлж авъя», гэдэггүй хүн байжээ. Гэвч, нөлөө ихтэй хүн тохиолдвол, энэ хүн ашиг болж магад гэж зөгнөөд Василий ноён ч түүнтэй ойртож, зөн билигтээ захирагдан бялдуучилж, дотночлон нөхөрлөж, хэлье гэснээ хэлэх бөлгөө.

	Пьер Москва хотноо Василий ноёны гарын ойр байжээ. Ноён түүнийг албаны зөвлөх тушаалтай тэр үед тэнцэж байсан камер˗юнкерийн тушаалд томилуулаад өөртэйгөө цуг Петербургт явах ба гэртээ байлгахыг шаарджээ. Санаж саргүй мэт боловч, тэгэхээс зайлах ёсгүй юм гэсэн шиг, Пьерийг охинтойгоо суулгах талын бүх аргыг Василий ноён хийсээр байв. Хэрэв Василий ноён яах ийхээ эхлээд боддог байсан сан бол өөрийнхөө дээд ба доод хүмүүстэй ийм жирийн бөгөөд өөриймсөг харьцаатай байж чадахгүй сэн. Ямар нэгэн юм түүнийг өөрөөс нь нөлөөтэй ба хөрөнгөтэй хүн рүү татах байж тийм хүмүүсийг ашиглах хэрэгтэй бөгөөд ашиглаж болох минутыг олж чаддаг уран авьяас төгс хүн байжээ.

	Саяхан гон бие гозон толгой явсан Пьер санамсаргүй гэнэт баян гүн Безухов болоод тэр дороо хүн амьтнаар хүрээлэгдэж ажил алба нь гүйцэгдэхээ больсон учир зөвхөн хөнжил дотроо ганцаараа байдаг болжээ. Бичиг баримтад гарын үсэг зурах, тодорхой учрыг нь мэдэхгүй албан газруудтай харилцах, ерөнхий эрхлэгчээс юм асуух, лавлах, Москва хавьд байгаа эдлэнт тосгондоо очих, урьд өөрийнх нь тухай сонсохыг ч хүсэхгүй байсан хүмүүсийг, одоо хүссэн ёсоор нь оруулахгүй бол гомдож шаналах зэрэг олон ажил хийх ёстой болжээ. Албаны садны, танилын энэ хүмүүсийн хөрөнгө залгамжлагч залууд цөмөөрөө адил сайн байлаа. Тэдгээр хүмүүс цөм Пьерийн сайн сайхан талд нь илэрхийгээр ямар ч эргэлзээгүй итгэж байсан байж мэдэх юм. «Таны жирийн бус элэгсэг зан чинь» буюу «таны сайхан сэтгэл чинь», «гүн˗еэ, та өөрөө цэвэр тунгалаг хүн болоод...» гэх буюу эсхүл «хэрэв тэр хүн тан шиг ухаантай байсан бол...» гэх мэтчилний үгсийг зогсоо зайгүй хэлэхийг нь сонсон суух тул, Пьер өөрийгөө жирийн биш элэгсэг сэтгэлтэй жирийн биш оюун ухаантай хүн гэж чин үнэнээсээ итгэн эхэлжээ. Ерөөсөө ч өөрийгөө үнэхээр сайхан санаатай оюун ухаантай хүн гэж алин хэзээнээс аминдаа бодож явсныг нь ч хэлэх үү. Урьд уурлаж, илэрхий дайсагнаж байсан хүмүүс ч гэсэн эелдэг хайртай болж байлаа. Нөгөө их ууртай урт бэлхүүстэй хүүхэлдэйн үс шиг гөлийсөн үстэй эгчмэд ноёгтой, гүний шарилыг оршуулан ёсолсны дараа Пьерийн өрөөнд орж ирэв. Зовхио буулгаж, олонтоо улалзаж, өөрийн ба Пьерийн хооронд урьд өмнө гарч байсан будилааныг харалхан санаж байгаагаа, одоо юм гуйх эрхгүй болсноо мэдэрч байгаагаа илэрхийлэвч өөртөө тохиолдсон энэ гай зовлонгийн дараа эртнээс хайр сэтгэлээ өгсөн, нэлээд хохирлыг үзсэн энэ байшинд хэдэн долоо хоног болох зөвшөөрөл өгөхийг гуйжээ. Үүнийг хэлэхдээ, биеэ барьж чадалгүй уйлав. Хөшөө маягтай энэ ноёгтой ингэж хувирсанд сэтгэл хөдөлсөн Пьер гараас нь барьж, чухам юуныхаа бурууг гуйж байгааг мэдэхгүй уучлал хүсжээ. Тэр өдрөөс хойш ноёгтой Пьерт зориулж хүзүүний судалтай ороолт нэхэж эхэлсэн бөгөөд, түүнтэй огт өөрөөр харьцах болжээ.

	 

	— Яахав, хөөрхий, түүнийг бодоод тусалчих, ямар ч гэсэн талийгаачаас болж зовж байгаа хүн шүү гэж Василий ноён ноёгтойн ашигт зориулсан нэгэн бичигт гарын үсэг зуруулахаар өглөө.

	Энэ ясыг 30 мянган төгрөгийн векселийг, юу ч гэсэн хөөрхий ноёгтойд чулуудаж өгөх хэрэгтэй гэж Василий ноён шийдсэн аж. Тэгэхдээ шигтгээ зурагтай цүнхний хэрэгт холбоотойгоо санаанд нь оруулахгүйн тул тэгж шийдсэн билээ. Пьер вексельд гарын үсэг зурчихжээ. Тэр цагаас хойш ноёгтой улам сайхан ааштай болов. Дүү нар нь Пьерт бүр ч сайн болсноор барахгүй, ялангуяа хамгийн бага нь болох мэнгэтэй хөөрхөн охин, өөрийн инээмсэглэлээрээ бараагаар нь зовнин улайдаг царайгаараа Пьерийг ихэд зовооно аж.

	Хүмүүс сайн байгаа явдал Пьерт ердийн зүйл шиг санагджээ. Хэрэв хүн хайрлахгүй бол хачин байх сан гэхтэй адил мэт тул өөрийгөө тойрсон улсын сэтгэлийн илрэл үнэн гэдэгт итгэхгүй байж чадахгүй байлаа. Түүнээс гадна эдний сэтгэл үнэн худал алин болохыг өөрөөсөө асуух завгүй байжээ. Тэр нь үргэлж завгүй, үргэлж номой хөгжүүн согтуурал дунд мансууран байдаг байж. Тэр нь нийтийн ерөнхий чухал хөөлгөөний төв гэж өөрийгөө мэдэрч байлаа. Хүмүүс түүнээс байнга нэгэн юмыг хүлээсэн шинжтэй, хэрэв аливаа нэгэн зүйлийг хийхгүй бол олныг гомдоож, горьдлогыг нь хөсөрдүүлнэ, хийчихвэл тун сайхан болно гэж бодох тул өөрөөсөө шаардагдсан бүхнийг хийж байжээ. Нөгөө хамгийн сайхан нь түүний өмнө үлдсээр билээ. Анхны энэ үед Пьерийн хэрэг ажил ба өөрийн нь биеийг Василий ноён эзэмшжээ. Тэр нь Безухов гүн нас барснаас хойш Пьерийг гараасаа холдуулсангүй. Василий ноён ажилдаа дийлдэж ядарсан боловч арчаагүй энэ залууг, найзынхаа хүүг эцсийн бүлэгт ийм их хөрөнгөтэй хүнийг элдвийн луйварчин этгээдийн атгад оруулах юм уу зоргод нь хаячихъя гэсэн ч өрөвдөөд чадахгүй байгаа хүний шинжтэй явна аж. Безухов гүн нас барснаас хойш Москвад хэд хоносон завсар Пьерийг өөр лүүгээ дуудах буюу эсхүл өөрөө ирж чухам яавал таарахыг нь зааж өгдөг байв. Тэгэх болгондоо туйлын ядарсан царай гаргаж цаанаа бол «Би завгүй байна. Чи мэдэж байгаа шүү дээ гэвч чамайг ингээд орхивол хэтэрхий элэггүй явдал болно. Бас миний хэлж байгаа бүхэн, болох зүйлүүд дотроо бүрэн бололцоотой нь гэж мэдэж байгаа биз дээ чи» гэж хэлэх шиг ажээ.

	— За, найз минь, бид ашгүй маргааш явах нь дээ гэж нэгэн өдөр нүдээ аньж тохойг нь илэн хэлжээ.

	Энэ үг нь тэр хоёрын хооронд аль хэдийн шийдвэрлэгдсэн бөгөөд өөрөөр шийдвэрлэгдэх ёс ч үгүй зүйлийг давтан хэлэх мэт ээ.

	— Маргааш бид явна, би чамд тэргэндээ зай өгөмз. Би тун баяртай байна. Энд бид хамаг чухлаа дуусгачихлаа. Би аль хэдийний явах ёстой байсан юм шүү дээ. Бас канцлераас энэ бичиг авлаа. Би чиний тухай гуйсан юм, чамайг дипломат албанд бүртгэж, камер˗юнкерийн цол өгчээ. Одоо чиний өмнө дипломатын зам нээлттэй боллоо гэжээ.

	Үүнийг хэлэхдээ дуу нь хэдийгээр ядарсан ба шийдсэн төлөвтэй байсан боловч, хаах албаныхаа тухай төдий удаан эргэцүүлсэн Пьер, Василий ноёны шийдвэрээс татгалзахыг хүсжээ. Гэтэл Василий ноён яриагаа таслуулах бүх бололцоог хаахыг хичээсэн учир туйлын их сэнхрүүлэх хэрэгтэй чухал цагт хэрэглэдэг хоржигносон бүдүүн дуугаараа үгийг нь таслан, 

	— Гэвч, найз минь би энэ бүхнийг хийхдээ чамайг чиний сэтгэлийг бодож хийсэн болохоор намайг талархах хэрэггүй. Намайг хэтэрхий хайрлаж байна гэж гомдол нэхэж явсан хүн үүний өмнө гараагүй юм. Тэрнээс гадна чи чөлөөтэй хүн, дургүйгээ хүрвэл маргааш ч гэсэн болихгүй юу. За, чи өөрөө Петербургт очоод л үзээрэй л дээ. Энэ аюулт дуртгалын савнаас холдох цаг чинь аль хэдийн болсон юм гээд Василий ноён санаа алдсанаа:

	— Тийм байна аа, хонгор минь. Харин миний түлхүүрч даамал чиний тэргэнд суугаад яваг. А, тийм, би бас мартчих шахаж, талийгаач бид хоёрын хооронд жаахан өглөг авлага байсан юм, найз минь рязанийхаас ирснийг би авчаад байгаа чамд ямар хэрэгтэй юм биш. Сүүлд тооцоо гаргамз хоёулаа гэж Василий ноён хэлэв.

	Василий ноёны «рязанийхаас ирснийг» гэдэг нь эзний татварт ирсэн хэдэн мянган рубль аж. Түүнийг Василий ноён өөртөө шингээжээ.

	Петербургт, Москватай ав адил, эелдэг хайртай хүмүүсийн орчин Пьерийг хүрээлэв. Тэр нь Василий ноёны олж өгсөн албанаас (цолноос бүр зөвөөр хэлбэл) татгалзаж чадамгүй байсан бөгөөд, танил тал, урилга, нийгмийн ажил хачин их байсан тул Пьер Москвад байдгаасаа илүү мансуурах, яарах дөхөж байгаа сайн сайхныг тэсэж ядан хүлээх болжээ.

	Ганц бие явах үеийн нь найз нараас олонх нь Петербургт байсангүй. Гварди аян дайнд явчихсан, Долохов тушаал буучихсан, Анатоль хөдөө мужийн цэрэгт, Андрей ноён гадаадад байсан учир Пьер, урдынхтайгаа адил дуртай цэнгэлээр шөнийг өнгөрөөж ч чадахгүй, хүндэтгэдэг ахмад хүнтэйгээ сэтгэлийнхээ үгийг ч ярьж чадахгүй байлаа. Түүний бүх цаг нь өдрийн хоол, найр наадамд, ихэнхдээ Василий ноёныд, түүний хатан бүдүүн ноёгтой ба охин гуа сайхан Эленийн дэргэд өнгөрөх болжээ.

	Анна Павловна Шерер, нийгмийн дунд Пьерийг үзэх үзэл өөрчлөгдсөнийг дагалдаж, түүнийг бас өөрөөр үздэг болов.

	Урьд Пьер, Анна Павловнын дэргэд үг ярихдаа тэр үгээ горимгүй заваан ичгэвтэр үг гэж бодож байлаа. Хэлэх гэж бэлдэж байхдаа гоё сайхан үг шиг санагдавч өндөр дуугаар хэлсэн хойно нь тэнэг хүний үг шиг болж хувирдгийг тэрний оронд харин Ипполитын мохоо үгнүүд үргэлж ухаалаг хөөрхөн хүнийх шиг болдгийг мэдэрч байлаа. Одоо бол Пьер юү гэж ч хэлсэн тэр нь сайхан болжээ. Анна Павловна шууд тэгж хэлэхгүй ч гэсэн тэгж хэлье гэж дотроо бодож байгаа бөгөөд зөвхөн Пьерийн даруу занг хүндэтгэж, дуугүй өнгөрдөг нь ил байлаа.

	1805˗1806 оны өвлийн эхээр Пьер урилга бүхий жирийн ягаан зурвасыг Анна Павловнаас авч үзэхэд: «үзсэн хүн үзэж ханахгүй гуа сайхан Элен манайд бас ирнэ шүү» гэж францаар дотор нь нэмж бичсэн байлаа. Энэ хэсгийг Пьер уншихдаа, Элен тэр хоёрын хооронд бусад хүмүүс зөвшөөрөн хүлээсэн ямар нэгэн холбоо байна гэгчийг ухаарав. Тэгээд нэг талаар гүйцэтгэж чадахгүй байж болох үүрэг тохогдох мэт түүнийг айлгаж, нөгөө талаар, инээдтэй таамаглалын хувьд сэтгэлд нь аятайхан бөгөөд соньхон санагджээ.

	Анна Павловнын үдэшлэг түрүүчийнхтэйгээ адилхан байжээ. Зөвхөн зочлолын шинэ зүйл гэвэл Мортемар биш, Берлинээс саяхан ирсэн учир эзэн хаан Александр Потсдамд байгаа тухай болон мөн хоёр улсын дээд эзэн, хүн төрөлхийтний дайсны эсрэг тасаршгүй холбоо байгуулж» үнэн зөвийн төлөө тэмцэх тангараг өгсөн тухай хамгийн шинэ мэдээнүүдийг авчирсан дипломат билээ. Пьерийг Анна Павловна хүлээж авахдаа залуу хүнд саяхан тохиолдсон шинэ гарз Безухов гүн нас барсан явдалд хамааруулсан бололтой гуниг бараг мэдэхгүй байсан эцгийн нь өнгөрсөн явдалд Пьерийг гашуудан гуньж гэж өөрт нь үнэмшүүлж хэлэх явдлыг хүн бүхэн үүргээ гэж үзэж байсан бололтой хүлээн авчээ. Тэр гуниг нь эрхэмсэг гэгээн эзэн хааны тайх Мария Феодоровнын нэрийг сонсмогц илэрдэг эрхэм гунигтай нь яг нийлэх ажээ. Пьер тэр байдлыг ойлгож, дотроо баярлав. Анна Павловна, ердийнхөө авьяасаар зочдоо хэдэн дугуйланд хуваарилав. Василий ноён ба генералууд оролцсон том дугуйлан дипломатыг ашиглаж байлаа. Нөгөө дугуйлангийнхан цайны ширээг тойрчээ. Пьер эхний нь дугуйланд нийлэх гэтэл тулалдааны талбай дээр зогсоод арайхийж биелүүлэн амжиж байгаа олон сайхан санал бодолдоо эзлэгдэн сандарсхийн байгаа жанжны байдалд орсон энэ Анна Павловна, Пьерийг үзээд, ханцуйнд нь хуруугаа хүргэв.

	— Байзнаарай, энэ үдэшлэг дээр таны хувьд над өөр санал байна гээд Элен рүү хараад инээмсэглэн:

	— Хонгор Элен минь, танд ухаангүй хайртай хөөрхий эгчид минь та энэрэл үзүүлмээр байна. Арваадхан минут дэргэд нь байж үзээч, хэрэв уйдна гэвэл чинь, тантай цуг байлцахаас татгалзахгүй, энэ хонгор гүн.

	Гуа сайхан хүүхэн нагац эгч рүү нь зүглэхэд Анна Павловна эцсийн чухал шийдвэр өгөх гэж байгаа хүний дүрэм үзүүлж, Пьерийг дэргэдээ жаахан саатуулав.

	— Хачин гоё хүүхэн шүү, тийм ээ? гээд налиглан өнгөрч байгаа ихэмсэг гуа хүүхнийг заан: — Биеэ хэчнээн зөв авч явна вэ. Ийм залуухан бүсгүй байж, тийм эвлэг байх гэж, биеэ тийм чадамгай авч явах гэж! Тэр ч сэтгэл сайхных шүү! Энэ бүсгүйг эзэмшиж суусан хүн ч жаргана даа! Ийм хүүхэнтэй хүн ихсийн хүмүүжлээр хэчнээн ч дорой байлаа гэсэн ихэс хүрээлэнгийн дунд хамгийн дээд суурийг эзэлж чадна шүү. Тийм ээ? Би таны л саналыг мэдье гэсэн юм сан, зөвхөн гээд Анна Павловна Пьерийг тавив.

	Эленийн биеэ авч явах чадварын тухай бүрэн зөвшөөрснөө Пьер, Анна Павловнад чин үнэнээсээ хэлжээ. Хэрэв Пьер хэзээ нэгэн цагт Элений тухай бодож байсан бол түүний гуа сайхны нь тухай ихэс хүрээлэн дунд тайвнаар дуугүй хүндтэй байж чаддаг ерийн биш чадварынх нь тухай боддог байжээ.

	Нагац эгч, хоёр залууг өөрийнхөө буланд хүлээн авлаа. Эленийг цаглашгүй биширдгээ нууж, Анна Павловнаас айдгаа үзүүлэхийг илүү хүснэ бололтой. Энэ хүмүүсээр яах билээ би гэсэн байртай зээ рүүгээ харна. Тэднээс холдохдоо Анна Павловна дахиад Пьерийн ханцуйд хуруугаа хүргэв.

	— Манайд ирсэн хүнийг уйддаг гэж та хэзээ нэгэн цагт хэлэхгүй биз гэж найдаж байна гэж францаар хэлээд Элен рүү харав.

	Өөрийн нь харсан хэн нэгэн хүн, гайхан бишрэхгүй өнгөрөх бололцоо байхгүй гэсэн инээмсэглэлээр Элен инээмсэглэв. Нагац эгч ханиагаад, шүлсээ залгиж, Эленийг үзсэндээ баяртай байна гэж францаар хэллээ. Дараа нь яг тийм үгтэй, яг тийм царайтайгаар Пьер лүү хандав. Уйтгартай, бүдрээтэй ярианы дунд Элен, Пьер лүү эргэж хүн болгонд мишээдэг гэгээн сайхан инээмсэглэлээрээ мишээв. Пьер энэ инээмсэглэлд дасаж жирийн зүйл мэт үздэг болсон тул огт анхаарсангүй. Эмгэн энэ үеэр, Пьерийн эцэг, Безухов гүнд байсан тамхины хайрцгийн цуглуулгын тухай ярьж, тамхиныхаа хайрцгийг үзүүлэв. Элен хайрцаг дээр байгаа эмгэний хар хүний хөргийг үзэхээр, тамхины нь хайрцгийг гуйлаа.

	— Үүнийг лав Винес хийсэн байх даа гэж жижиг эдлэлийн нэрт зураачийг нэрлэн Пьер хэлээд нөгөө ширээний тэнд болж байгаа яриаг чагнасаар, тамхины хайрцаг авах гэж урагшаа тонгойлоо.

	Тойръё гээд бостол, эмгэн тамхиныхаа хайрцгийг Элений араар сарвайж өглөө. Элен зай тавьж урагш бөхийгөөд инээмсэглэн эргэж харав. Тэр хүүхэн үдэшлэгт хувцасладаг маягаараа, тэр үеийн ёсыг дагаж цээж биеэрээ хэтэрхий ил платье өмссөн аж. Хэзээнээс гантиг мэт санагддаг цээж нь Пьерийн өмнө маш ойрхон байсан тул, тэр залуу харалган нүдээрээ хүзүү, мөрнийх нь амьд үзэсгэлэнг ялган харж, хэрэв ялихгүй тонгойвол уруулаараа үнсчхэж болмоор, тийм шалихгүй зайтай байжээ. Биеийн нь бүлээнийг, анхилах үнэрт усны үнэрийг мэдэрч, тэр хүүхнийг хөдлөх бүр гоёмсог бүсний нь шажигнахыг сонсжээ. Энэ удаа Пьер платьегаас дээших гантиг үзэсгэлэнг нь биш, зөвхөн хувцсаар халхлагдсан бие махбодын нь сайхныг илтэд мэдэрчээ. Тэгээд тэр бүхнийг нэгэнт үзэж мэдэрсэн тул, тайлбар нь нээгдсэн худал үгэнд хүн эргэн хууртдаггүй адил дахин өөрөө үзэж мэдрэх чадлаа алджээ.

	«Та миний сайхныг одоо хүртэл анзаараагүй явсан юм уу. Та намайг урьд бүсгүй хүн гэж ойшоосонгүй юу? Тийм ээ, би бүсгүй хүн, хэнд ч гэсэн, танд ч гэсэн дээ, эзэмшигдэж болох эмэгтэй байна» гэж Элен өгүүлэх шиг болов. Элен түүний эхнэр болж болохоор барахгүй, болох ёстой л юм гэгчийг Пьер дороо тэрхэн минутад ойлгов.

	Дээрээ титэм бариулаад, эр эм болох ёслолыг Элентэй цуг үйлдүүлэн зогсохдоо тэгж хатуу итгэхүйц, итгэлээр одоо Пьер ойлгон итгэжээ. Яаж тэгэх бол? Хэдийд бол? Тэрнийг мэдэхгүй байв. Сайн юм болох уу, үгүй юу гэдгийг ч (ер нь яагаад тэр юм муу л юм болж таарна гэж бодогдоод байлаа) Мэдэхгүй авч энэ хэрэг болохдоо л болно гэж бодсоор байлаа.

	Пьер хөмсгөө буулгаад дахин сөхийлгөхдөө энэ хүүхнийг урьд адил хүртээлгүй, хамаагүй гуа хүүхнээр үзье гэж бодсон боловч, одоо тэгж чадахаасаа өнгөрсөн ажээ. Өвсний будан дотор самуураад мод гэж өвсний иш харж явсан хүн, иш гэдгийг нь мэдэхтэйгээ зэрэг, дахин мод гэж бодож чаддаггүй шиг Эленийг дахин өөрөөр харах чадалгүй болжээ. Элен, Пьерт аймаар дотно болжээ. Пьерийг эрхшээлдээ оруулжээ. Өөрийнх нь ба тэр хүүхэн хоёрын хооронд, сэтгэл зоригийнх нь саадаас өөр ямар ч саадгүй болжээ.

	— За, яахав, би та нарыг бас л наад буланд чинь үлдээхээс. Та нарт энэ нь дээр шив дээ, харсаар... гэж Анна Павловна францаар хэлэв.

	Пьер, би арай хүн өөлмөөр юм хийчхээгүй байгаа даа гэж санаад, нүүр улайн, ийш тийш эргэж харав. Өөрт нь тохиолдсон энэ явдлыг, бусад улс ч гэсэн өөртэй нь адилхан мэдэж байгаа мэт ээ.

	Хэсэг болсны дараа Пьер том дугуйлан руу ойртвол Анна Павловна, 

	— Та Петербургийнхээ байшинг янзалж байгаа гэл үү? гэж францаар өгүүлжээ.

	(Тэр үнэн билээ: архитектор тэгэх хэрэгтэй гэсэн тул Пьер яагаад тэгж байгаагаа мэдэхгүй Петербургийнхээ том байшинг янзлуулж байгаа аж)

	— Тэр сайн. Гэвч Василий ноёныхоос нүүх хэрэггүй. Ийм найзтай байх сайн шүү. Би энэ тухай жаал жуул мэднэ. Тийм биз дээ? гэж Анна Павловна францаар хэлснээ оросоор: Та өөрөө ийм залуу бага хойно, танд зөвлөгөө хэрэгтэй шүү дээ. Хөгшид эмгэдийн эрхийг ашиглаж байгаад минь битгий уурлаарай гээд насныхаа тухай ярьсан эмэгтэй хүн ялсаар нэгэн зүйлийг хүлээж дуугүй болдог ёсоор Анна Павловна дуугүй болсноо, хэрэв та эхнэр авбал өөр хэрэг сэн гээд, тэгээд хоёулыг нь харав. Пьер, Элен рүү харсангүй, цаадах нь өөр лүү нь ч харсангүй. Гэвч, тэр хүүхэн Пьерт аймаар дотно хэвээрээ аж. Пьер нэг юм аман дотроо хэлэх шиг болж, нүүр нь улайв.

	Пьер гэртээ эргэж ирээд өөртөө тохиолдсон явдлыг бодож хэсэгтээ нойр нь хүрсэнгүй. Ямар явдал тохиолдов оо? Юу ч тохиолдсонгүй. Бага хүүхэд байхаас мэдэх, хааяа зарим хүн сайхныг нь гайхаж магтахад «Тийм ээ, сайхан хүүхэн» гэж санаандгүй хэлж явсан тэр Элен одоо өөрийн нь гэргий болж болохыг Пьер ойлгов.

	«Үгүй тэр хүүхэн тэнэг шүү дээ. Би өөрөө ч тэнэг гэж хэлж явсан удаатай. Тэр хүүхний над төрүүлсэн сэтгэлд нэг л муухай, нэг л хориотой юм байна гээч. Ах Анатоль нь дурлачхаад, Элен ч өөрөө тэрэндээ дурлачхаад бөөн будилаан болж, Анатолий сүүлд нь холтгосон юм гэж би дуулсан юм сан ах нь Ипполит нь ноён... Эцэг нь Василий ноён... Энэ тусгүй явдал» гэж Пьер бодов. Тэгж бодох зуураа, тэр үеэрээ (тэр бүхнийг бодож гүйцэлдээгүй байх даа шүү дээ) инээмсэглэж байгаагаа мэдэж, ондоо төрлийн бодол санаа орон ирэхийг ухамсарлав. Тэр хүүхнийг тусгүй гэж бодож байх хооронд нь бас тэр хүүхэн эхнэр нь болж, өөрийг нь ихээр хайрлаж огт өөр хүн болж түүний тухай Пьерийн бодож, сонсож явсан бүхэн худлаа зүйл болон хувирч болох юм гэж санагдана аж. Тэгээд тэр хүүхэн нүдэнд нь дахин үзэгдэхдээ Василий ноёны охин биш саарал платьегаар халхлагдсан сайхан бие нь л үзэгдэнэ аж.

	«Үгүй, үгүй, яагаад урьд нь над ийм бодол төрдөггүй байж вэ?» гэж бодоод Пьер өөртөө дахин энэ явдлын тусгүйг давтан хэлнэ. Энэ гэрлэлтэд ямар нэгэн муухай бөгөөд нийтээс гадуур, шударга биш зүйл оршиж байлаа. Тэр хүүхний үг, харц ба тэр хоёрыг харж байсан хүмүүсийн үг ба харцыг Пьер санав. Байшингийн тухай ярьж байсан Анна Павловнын үг ба харцыг санаж, Василий ноён ба бусдаас хэдэн мянгаараа гарч байсан тэр зэргийн сануулгуудыг санаж, харахуйц муухай ийм хэргийг гүйцэтгэх явдалд ямар нэгэн талаар өөрийгөө холбочхоогүй байгаа даа гэж эргэлзэв. Энэ шийдвэрээ өөртөө илэрхийлж байгаа тэр үеэр сэтгэлийнх нь нөгөө үзүүрээс Элений дүр эмэгтэй хүний хамаг гуа үзэсгэлэнг цогцлуулан ургах ажээ.

	 

	II

	1805 оны арван нэгдүгээр сард Василий ноён дөрвөн мужийг байцаан шалгахаар явах ёстой байжээ. Далимаар нь өөрийнхөө баларч байгаа эдлэн бүхий тосгоноор дайрах ба хүү Анатолийг (хороо нь байрласан газраас авч) дагуулаад Николай Александрович Болконскийнд очиж, баян өвгөний охинтой нь суулгахаар тэр томилолтыг өөртөө зохицуулан авчээ. Гэвч явахынхаа өмнө, энэ олон шинэ ажлыг хөөцөлдөхийн өмнө Пьертэй холбогдох асуудлуудыг шийдвэрлэх хэрэгтэй байлаа. Пьер хэдийгээр сүүлийн үед гэрээс (Василий ноёныхоос) гарахгүй сууж, Элений дэргэд инээдтэй, тэвдүү, тэнэг (дурласан хүн тийм байх ёстой хойно) байсан боловч шийдтэй үг хэлэхгүй байв. Түүнд тун талархалтай байх ёстой Пьер (За, яая, гэх вэ, өөрөө мэдэг!) энэ хэрэгт жаахан тусгүй хандаж байгааг ухамсарласан Василий ноён нэг өглөө босоод гуниглан санаа алдаж өөрөө өөртөө энэ бүхэн сайхан хэрэг. Гэвч юм бүхэн төгсгөлтэй байх ёстой» гэж хэлэв «Залуу нас... Ерөөсөө ч хөнгөмсгийг хэлэх үү... За бурхан мэдэг. Нөгөөдөр Лёнийн нэр өдөр, ганц хоёр хүн уриад, яахав. Пьер өөрөө чухам яахаа мэдэхгүй бол, хэргийг нь би гартаа авна. Тийм ээ, тэр бол миний хэрэг. Би Элений аав нь!» гэж Василий ноён өөрийн сайхан санаатайг дуртайяа мэдрэн бодов: — Эцэст нь хүргэх хэрэгтэй.

	Анна Павловнын үдэшлэг ба Элентэй суувал гай болно, энэ явдлаас аль болохуйц зайлсхийн хол явах хэрэгтэй гэж шийдсэн нойргүй зовлонт шөнөөс хойш Пьер бүтэн хагас сарын завсар Василий ноёныхоос нүүгээ ч үгүй, хүмүүсийн нүдэнд өдөр өнгөрөх бүр Элентэй улам холбоотой болж байгаагаа, тэр хүүхнийг үзэх хуучин үзэл рүүгээ эргэн орж чадахгүй байгаагаа, тэр бүсгүйгээс хагацах аргагүй болсноо, хэрэв тэгвэл шаналан зовж муугаа үзэх ээ, тэрэнтэй хувь заяагаа холбохгүй байж чадахгүй гэдгээ улам гүнээ мэдэрч сандран байлаа. Пьер тэр явдлаас түдгэлзэж ч чадахаар байсан байж болох юм. Гэтэл (хүлээн авалт ховортой байдаг) Василий ноёныд, Пьер, хэрэв нийтийн цэнгэлийг эвдэж, бусдын горьдлогыг хөсөрдүүлэхийг хүсэхгүй бол оролцохгүйгээр өнгөрч болохгүй үдэшлэг тохиолдохгүй өдөр байхаа байлаа. Василий ноён, гэртээ байдаг ховор минутдаа, Пьерийн хажуугаар өнгөрөх зуураа гараас нь дугтран «маргааш болтол баяртай» гэх буюу эсхүл «өдрийн хоолноос нааш чи бид хоёр ч уулзахгүй дэг» гэх буюу, заримдаа «би чамайг бодоод үлдлээ шүү» гээд цэвэрхэн хуссан, үрчлээт хацраа үнсүүлэхээр өгдөг ажээ. Василий ноён Пьерийг бодож (хэлснээрээ) гэртээ үлдэвч түүнтэй хоёрхон ч үг сольдоггүй байлаа. Пьер ч түүний хүслийг биелүүлэхгүй өнгөрч чадахгүй болсноо мэдэрч байдаг билээ. Пьер өдөр болгон өөртөө дахин давтан «Одоо ер нь тэр хүүхнийг бүрэн таньж хэн болох тухайг нь өөртөө бодох боллоо шүү дээ. Би урьд нь ташаарч байж уу, одоо ташаарч байна уу? Үгүй, Элен тэнэг биш юм, нээрэн ч сайн, сайхан хүүхэн юм! Хэзээ ч юун дээр ч алдаа хийсэнгүй, тэнэг балай үг хэлсэнгүй цөөн дуугардаг боловч, хэлсэн үг нь хэзээ ч жирийн, тодорхой байдаг. Лав л тэнэг биш юм. Хэзээ ч зовж, тэвдэж байсангүй. Лав л муу муухай явдалгүй хүн юм!» гэж өөрөө өөртөө хэлдэг болжээ. Заримдаа тэр хүүхэнтэй цуг харилцан ярилцаж, бодсон санаснаа олонтоо солилцоход Элен хүүхэн товч ч гэсэн оновчтой анхааруулгаар, тэр асуудлыг сонирхоогүйгээ хэлэх буюу, үгүй бол дуугүй инээмсэглэсэн харцаараа өөрийнхөө давууг Пьерт юунаас ч илүүгээр ойлгуулдаг байлаа. Энэ инээмсэглэлтэй нь зүйрлэвэл, ямар ч яриа хөөрөө онхи хэрэггүй, дэмий гэж үздэг нь аргагүй зөв ажээ.

	Элен, Пьерт хандахдаа ямагт баясгалантай, итгэлтэй, зөвхөн түүнд хамаатай инээмсэглэлээр мишээх бөгөөд нүүрийг нь үргэлж чимэглэж байдаг, нийтэд хамаарах инээмсэглэлээс арай илүү утга мишээлтэд нь тодорч байдаг билээ. Бүгдээрээ Пьерийг нэг л үг хэлээсэй, зохих шугамыг даваасай гэж хүлээж байгааг, эрт орой нэгэн цагт тэр шугамыг давна гэдгээ Пьер мэдэж байлаа. Гэвч тэр аймшигт алхмын тухай бодохтой зэрэг ямар нэгэн сандрал түүнийг хамардаг аж. Бүтэн хагас сарын дотор аюулт тэр хавчил руу улам гүнзгий татагдан орж байгаагаа мэдрэн байсан гэвч «Энэ ер нь юу болж байна? Зориг шийдвэр хэрэгтэй! Над тийм зориг байхгүй гэж үү?» хэмээн өөрөө хэдэн мянган удаа хэлжээ. Зориглон шийдье гэж бодсон боловч өөрт нь урьд байсан, өөрөө ч тэр тухай сайн мэддэг зориг шийдвэр нь энэ удаа алга байгааг сандран тухайллаа. Өөрсдийгөө мадаггүй цэвэр гэдэгт найдвартай байгаа цагтаа хүчтэй явдаг улсын нэгэнд Пьер орох аж.

	Анна Павловнынд, тамхины хайрцаг авч байх үеэс эхлэн хүслийн сэтгэл түүнийг захирснаас хойш, тэр эрмэлзлийн бүрэн ухамсарлагдаагүй буруутай тал нь Пьерийн зориг шийдвэрийг бүрмөсөн боожээ.

	Элений нэр өдөр, Василийн ноёныд, ноёгтойн хэлснээр, төрөл садан ба сайн нөхдөөр бүрдсэн бяцхан дугуйлангийнхан оройн хоолонд цуглажээ. Энэ бүх төрөл садан ба найз нөхдөд, нэр өдөртний хувь заяа өнөөдөр шийдвэрлэгдэнэ гэдгийг ойлгуулав. Зочид оройн хоолонд орлоо. Курагина ноёнтой, нүсэр биетэй, залуудаа гуа сайхан байсан бололтой авгай эзний суудал эзлэв. Түүний хоёр талаар хүндэт зочин, хөгшин генерал эхнэртэйгээ хамт, мөн Анна Павловна Шерер суужээ. Ширээний үзүүрээр нас, хүндээр арай бага зочид, тэнд бас гэр зуурын хүмүүс, Пьер, Элен хоёр зэрэгцэн суулаа. Василий ноён үдшийн хоолонд оролцсонгүй. Тэр нь сэтгэл хөгжилтэйгөөр ширээ тойрч зочид аль нэгний нь дэргэд очин сууж байлаа. Пьер, Элен хоёр бусдад нь хэн бүхэнд гэмгүй аятайхан үг хэлжээ.

	Харин тэр хоёрыг хүн байна гэж тоох ч үгүй байгаа мэт ээ. Василий ноён бүгдийг хөгжөөн байв. Өөхөн дэн хурцаар гэрэлтэж, мөнгөн хэрэглэл, болор сав, эмэгтэйчүүдийн гоёл чимэг, эполетын алт, мөнгө гялалзаж, зочдын араар улаан хувцастай зарц нар гүйлдэж, ширээ тойрон хүмүүсийн ярих дуу хүнгэнэх, хутга сэрээ, аяга тавгийн харших чимээ сонстож байлаа. Түлхүүрч эмгэн баронд гал халуун хайртайгаа илэрхийлэхэд, тэр эмгэний инээх сонстоно аж. Нөгөө талаас ямар нэгэн Марья Викторовнын бүтэлгүй явдлын тухай яриа дуулдана. Ширээний төвд Василий ноён сонсогчдыг нягтруулан суужээ. Хошин инээмсэглэлээр мишилзэж, төрийн зөвлөлийн сүүлчийн Лхагва гарагийн хурлын тухай хатагтай нарт ярьж суулаа. Тэр хурал дээр Петербургийн цэргийн шинэ генерал— губернатор Сергей Кузомич Вязимитинов, армийн хамт яваа эзэн хаан Александр Павловичаас ирүүлсэн, тэр үед алдар цуутай нэгэн тунхгийг хүлээн авч уншсанаа, тэр тунхагт хаан, ард түмний үнэнч сэтгэлийн илэрхийллийг тал бүрээс авч байгаа тухайг ялангуяа Петербургийн илэрхийлэл тун сайхан санагдсан тухай болон ийм үндэстний тэргүүн болсондоо бахдаж, нэр төрийг хадгалж чадахаа өгүүлжээ. Тэр тунхаг нь «Сергей Кузьмич ээ! Тал бүрээс над...» гэсэн үгээр эхэлсэн аж.

	— Сергей Кузьмич ээ гэхээс цааш хэтрээгүй нь үү? гэж нэг хатан асуув.

	— Үгүй шүү, хумсын чинээ ч хэтрээгүй нь гэж Василий ноён инээн хариулаад: — Сергей Кузьмич ээ, тал бүрээс над, та бүрээс над, Сергей Кузьмич ээ... «хөөрхий Вязимитинов тэрнээс цааш хэтэрсэнгүй. Хэд дахиж тэр захиаг уншиж эхэлсэн боловч, Сергей... гэчхээд л уйлагнаад... ку... зьми... ч гэчхээд л нулимсаа асгаад... тал бүрээс над... гэчхээд л эхэр татаад байсан гээч, алчуураа гаргаад л дахиад л Сергей Кузьмич, ээ, тал бүрээс над», дахиад л нус нулимс сүүлд нь болохоо байгаад өөр хүн гуйж уншуулсан шүү.

	— Кузьмич ээ, тал бүрээс над... дахиад л нулимс... гэж нэг нь инээн давтав.

	— Битгий хэтэрхий дооглоорой, гэж ширээний нөгөө өнцгөөс Анна Павловна хуруугаараа зангаж хэлээд францаар: — Бас ч зүгээр хүн шүү, манай элэгсэг Вязимитинов ч... гэв.

	Бүгдээр инээлдэв. Ширээний дээд талын хүндэт буланд олон төрлийн хөгжүүн сэтгэлийн нөлөөнд орж, хүн бүхэн хөгжилтэй байх шиг. Зөвхөн Пьер, Элен хоёр ширээний бараг хамгийн доод үзүүрт дуугүй сууж байлаа. Хэн хэний нь царайд Сергей Кузьмичээс шалтгаалаагүй, харин өөрснийхөө сэтгэлээс ичингүйрсэн, тунгалаг инээмсэглэл гэрэлтэж байлаа. Бусад нь юуны ч тухай ярьж, хошигнож, инээлдлээ гэсэн, рейнвейн, соте, мороженг хэчнээн ч амтархан ууж идэж байлаа гэсэн, тэр хос залуусаас нүдээ хэчнээн ч бултуулан, хэчнээн ч тоомсоргүй, хамаагүй шинжтэй байлаа гэсэн, тэдэн рүү ховор тусах харцаар Сергей Кузьмичийн тухай шог яриа, инээд хоол унд цөм хуурамч зүйл бөгөөд дугуйлангийнхны гол хүч анхаарал энэхүү Пьер, Элен хоёр луу чиглэн байх нь мэдэгдэнэ. Василий ноён, Сергей Кузьмичийн уйлагнасныг дүрсэлсэн тэр үедээ өөрийн охин руу ширвэн харна. Инээж байх үед нь түүний нүүр «Ухай, ухай, ажил амжилттай явна өнөө орой цөм шийдвэрлэгдэнэ» гэх шиг харагдана. Анна Павловна, Вязимитиновыг өмөөрч хуруугаараа зангангуут нүд нь Пьер лүү гялс хийлээ. Тэр харалтад нь ирээдүйн хүргэн, охины жаргалд баяр хүргэх ерөөл байгааг Василий ноён мэдэв. Хөгшин ноёгтой гунигтайгаар санаа алдан хажуудаа сууж байгаа хатанд дарс барьж, охин руугаа ууртай ширвэх бөгөөд тэр санаа алдалтаараа «тийм ээ, хонгор минь, та бидэнд одоо чихэртэй дарс уухаас өөр юм үлдсэнгүй, одоо энэ залуучуудын ийм дээрэнгүй — жаргалтай байх ээлж» гэж хэлэх мэт ээ. «Миний ярьж байгаа бүхэн шал завхарсан зүйл, над өөрт минь ч сонингүй нь» гэж бодоод дурласан хоёр залуугийн аз жаргалтай царайг харж дипломат зан гарган: «Ай даа, энэ чинь ёстой жаргал шүү дээ!» гэж бодов.

	Энэ дугуйлангийнхны холбож байсан шалихгүй жижиг зохиомол сонирхлын дунд гуа сайхан, эрүүл чийрэг, эрэгтэй, эмэгтэй хоёр залуугийн бие биеэ хүсэн тэмүүлэх сэтгэлийн эрмэлзэл багтжээ. Тэдний зохиомол шулганалдааныг хүн ёсны энэ сэтгэл дарж, дээгүүр нь дүүлэн авай. Хошин үг хөгжилгүй, сонин үг сонирхолгүй, сэргэлэн баясал, харахуйц хуурамч байв. Тэд битгий хэл, хоол зөөж байгаа зарц нар хүртлээ энэ байдлыг мэдэрч гялалзсан тунгалаг нүүртэй гуа сайхан зан ба Пьерийн зол жаргалтай, түгшүүртэй, махлаг улаан нүүр лүү үйлчлэх журмыг мартан гөлөрцгөөнө. Лааны гэрэл ч гэсэн, зол жаргалтай энэ хоёр нүүрийг зөвхөн бусдынхаас нь няхуур гийгүүлэх шиг.

	Бүх харцын төв болсноо Пьер мэдэрч байлаа. Энэ байдал түүнийг нэг талаар баярлуулж, нөгөө талаар бачимдуулж байлаа. Нэгэн зүйлийг сонирхон, хамаг анхаарлаа түүнд шилжүүлсэн хүн мэтээ Пьер юуг ч тодорхой дуулахгүй, мэдэхгүй сонсохгүй байлаа. Бодит байдлаас хааяа хааяа хэсэг бодол буюу сэтгэгдэл тэдний санаанд гэв гэнэтхэн жирэлзэн орно аж.

	«За, дүүрч! Яагаад чухам ийм болчхов оо? Ийм түргэн! Одоо энэ хүүхний ганцаарыг нь төлөө ч биш, миний төлөө ч биш, энд цугласан бүх хүмүүсийн төлөө тэр явдал зайлшгүй болох ёстой гэгчийг би мэдэж байна. Эд тэгэхийг нь ингэж хүлээж, ингэж итгэж байхад би эднийг мэхэлж чадахгүй, чадахгүй ерөөсөө, гэвч тэр явдал ямар маягаар бүтэх вэ? Бүү мэд, бүтэхэд л бүтэх юм!» гэж Пьер бодоод яг нүднийхээ дэргэд гялалзан байгаа хоёр сайхан мөрийг хялалзан харна.

	Үе үе ямар нэгэн юмнаас ичмээр ч болох шиг. Бусдын анхаарлыг ингэж татан суух нь, хүний нүдэнд аз жаргалтай харагдах нь эвгүй санагдаж ийм өөдгүй царайтай учир ёстой нөгөө Еленийг өмчилсөн ямар нэгэн Парис шиг байгаа бол уу гэж санана. «Гэвч энэ явдал хэзээд иймэрхүү байдаг биз, тийм байх ч ёстой. Гэвч би энэ явдлыг бүтээхийн тул юу хийж вэ дээ? Ер нь энэ явдал хэдийд эхэллээ? Москвагаас би Василий ноёнтой гарсан. Тэгэхэд яагаа ч үгүй билээ. Сүүлд нь би эднийд буусан, тэгэхгүй гээд ч яах юм? Дараа нь би Элентэй хөзөр тоглодог байсан, цүнхийг нь авч өгсөн, тэрэг чаргаар цуг явдаг байсан. Хэдийд энэ явдал эхлээ вэ?» гэж өөрийгөө аргадан бодно. Одоо ингээд дэргэд нь бараг хар хүн нь болоод сууж байна; ойр орчим байгааг нь, амьсгаа хөдөлгөөнийг нь, гуа сайхныг нь үзэж, мэдэрч, сонсож сууна. Заримдаа энэ хүүхэн биш өөрөө ийм ерийн биш гоё хүн болоод, бусдын анхаарлыг татан суух шиг. Тийм үеэр бусдын гайхшийг золорхон хүлээж, цээжээ тэнийлгэн, толгойгоо өргөж зол жаргалаа бахдан сууна. Гэнэт ямар нэгэн хүний дуу, таньдаг дуу сонстож асуусан юмаа давтан хэлэх шиг. Гэвч Пьер тун анзааралгүй байгаа учир хэлсэн үгийг нь ойлгосонгүй.

	Чи хэдийд Болконскийн захиаг хүлээж авлаа гэж байна шүү чамаас гэж Василий ноён гурав дахь удаагаа давтан асуугаад: 

	— Яасан анхааралгүй юм дээ, найз минь гэв.

	Василий ноён инээмсэглэж, бүгдээрээ Элен тэр хоёр луу хараад инээмсэглэцгээснийг Пьер үзэв. «За, та нар мэдэж байгаа юм бол яахав» гэж дотроо бодлоо. «Яая гэх вэ дээ? Аргагүй л үнэнээс цааш» гэж номой хүүхдэрхэг инээмсэглэлээрээ мишээхэд, Элен ч бас инээмсэглэжээ.

	— Чи хэзээ авлаа? Ольмюцаас ирсэн захиа биз? гэж ямар нэгэн маргааныг шийдвэрлэхэд үүнийг мэдэх нь хэрэгтэй болоод байгаа юм шиг Василий ноён давтан асуулаа.

	«Тийм хэрэггүй юмыг ярьсны ч, бодсоны ч хэрэг байна уу даа?» гэж Пьер бодоод

	— Тийм ээ, Ольмюцаас гэж санаа алдан хариулна.

	Хоолны дараа хажуудаа байгаа хатагтайг, бусдыг даган зочид өрөө рүү сугадан очив. Зочид тарж эхлэв. Зарим нь Элентэй салах ёс гүйцэтгэлгүй явж байлаа. Түүнийг онцын чухал ажлаас нь салгахыг хүсэхгүй байгаа мэт зарим нь дөхөж үдэн гаргаж өгөх гэхээр нь эрс татгалзан холдоцгоож байв. Дипломат зочид өрөөнөөс дув дуугүй урвайн гарцгаав. Пьерийн аз жаргалтай зүйрлэн бодвол түүний бүх дипломат албан дэвшилт дэмий юм шиг санагдана аж. Хөгшин генералын эхнэр хөл нь ямар байгааг асуухад генерал уурлаж, аман дотроо бавтнав.

	«Хөгшин тэнэг чамайг. Энэ Елена Васильевныг харахгүй юу 50 насан дээрээ ч сайхан хэвээр байх бий» гэж генерал бодлоо.

	— Би танд баяр хүргэхэд болох нь шив дээ гэж Анна Павловна ноёгтойд хэлээд чанга үнсэн: — Толгой өвдөөгүй сэн бол би үдэх л байсан юм сан гэв.

	Ноёгтой юу ч хариулсангүй, охиныхоо аз жаргалд атаархан зовжээ.

	Зочдыг гаргаж өгөхөд Пьер, Элентэй цуг үлдээд зочдын жижиг өрөөнд удаан суулаа. Сүүлийн бүтэн хагас сард Элентэй нэг бус удаа ингэж хоёул хоцорч байсан боловч, хайр дурлалын тухай огт ярьж явсангүй. Одоо бол тэгж ярих зайлшгүй хэрэгтэйг мэдэрч байсан боловч, энэ алхмыг яагаад ч зүрхлэн хийж чадахгүй байгаа аж. Пьер ичиж байв энд, Элений дэргэд ямар нэгэн өөр хүний суудал эзлээд суучихсан юм шиг санагдана. «Энэ аз жаргал бол чамд зориулагдсан зүйл биш. Энэ аз жаргал бол чамд бэлэн байгаа юм, тэдэнд байхгүй улсын аз жаргал юм» гэж ямар нэгэн хүн хэлэх шиг. Гэвч юм хэлэх хэрэгтэй байсан бөгөөд тэгээд ч Пьер ярьж эхлэв. Өнөөдрийн үдэшлэг сэтгэлд чинь хангамжтай болов уу гэж асуулаа. Элен, хэзээнийхээ заншлаар, өнөөдрийн нэг өдөр хамаг аятайхан өдрүүдийн нэг нь боллоо гэж эгэл жирийнхээ байдлаар хариулав.

	Ойр дотнын саднуудаас ганц хоёр хүн үлдсээр байлаа. Тэд том өрөөнд байв. Василий ноён ихэмсэг алхалсаар Пьер лүү хүрч ирлээ. Пьер босоод цаг орой болсныг хэлэв. Энэ нь тун жигтэй бөгөөд, тийм ч учраас дуулдах ч үгүй өнгөрсөн үг байсан юм шиг Василий ноён түүн рүү ноцтой асуултаар харав. Гэвч дорхноо тэр ноцтой шинж нь алга болж Василий ноён Пьерийн гараас татаж, суулгаад, эелдэг инээмсэглэв.

	— За, юу байна. Лёля? гэж хүүхдүүдээ багаас нь эрхлүүлдэг эцэг эхийн ярианы өнгөнд байдаг байнга энхрийллийн тоомсоргүй аялгуугаар, өөрөө тийм болоод ч биш, харин бусад эцэг эхийг дуурайн сурсан аялгуугаар Василий ноён асуув.

	Тэгээд дахин Пьерт хандаж, 

	— Сергей Кузьмич ээ, тал бүрээс над, гэж хантаазныхаа дээд талын товчийг тайлан хэлэв.

	Пьер инээмсэглэсэн боловч энэ минутад Василий ноёны сонирхлыг Сергей Кузьмичийн тухай шог яриа татаагүй гэдгийг мэдэж байв. Пьер түүнийг ойлгосныг Василий ноён бас мэдлээ. Василий ноён гэнэт нэг юм хэлсэн болоод гарч одов. Василий ноён хүртэл зовох шиг болсон юм шиг Пьерт санагджээ. Ихэс хүрээлэнгийн энэ догь хөгшин ингэж зовсонд нь Пьер өрөвджээ. Элен рүү эргэн харвал тэр хүүхэн ч бас зовсон төлөвтэй. Арга байж үү дээ, таны буруу шүү дээ» гэж харцаараа хэлэх шиг «Заавал ч үгүй алхах хэрэгтэй юм. Гэвч чадахгүй нь би л лав чадахгүй нь» гэж Пьер бодоод өөр юмны тухай, Сергей Кузмичийн тухай тэр шог яриаг олигтой дуулаагүй тул утга нь юу болох тухай асуужээ. Элен инээмсэглэж бас олигтой мэдэж чадаагүйгээ хэлэв.

	Василий ноёныг зочид˗өрөө рүү орж ирэхэд эхнэр нь нэг хижээл хатантай Пьерийн тухай аяархан ярьж суулаа.

	— Тийм ээ, энэ ч тун ашигтай хурим, гэвч аз жаргал, хонгор минь... Жинхэнэ гэрлэлт тэнгэр дээр л байдаг юм гэвэл гэж хижээл хатан хариулав.

	Василий ноён хатагтай нарын яриаг сонсоогүй юм шиг өрөөний цаад буланд очоод, диван дээр суув. Нүдээ аниад зүүрмэглэж байгаа юм шиг аж. Толгой нь гэнэт тонгос хийвэл.

	— Алив хараач цаадуул чинь юу хийж байна гэв.

	Ноёгтой үүд рүү очоод, хажуугаар нь тоомжиргүй, сүрхий өнгөрөхдөө, зочид өрөө рүү шагайв. Пьер, Элен хоёр хуучин хэвээр ярилцан суулаа.

	— Янзаараа л байна гэж эхнэр нь хэлэв.

	Василий ноён ярвайж, амаа хажуу тийш нь мурийлгавал хоёр хацар нь, энэ хүний онцлог нь болсон эвгүй хөдөлгөөнөөрөө чичрэв, түргэн босоод, толгойгоо гэдийлгэж, хатагтай нарын хажуугаар шийдэмгий алхлан өнгөрч зочдын жижиг өрөө рүү очлоо. Пьер лүү түргэн алхаагаар, баяртай хүрлээ. Ноёны царай хачин их ердийн бус ёслолтой байсан тул Пьер айн босов.

	— За, яамай! Эхнэр над бүгдийг нь хэллээ, гээд Пьерийг нэг гараараа, охиноо нөгөө гараараа тэврэн:

	— Хонгор Лёля минь! Би тун их баярлаж байна гээд дуу нь чичрэн: — Би чиний эцэгт чинь сайн байсан юм... наадах чинь чамд сайн эхнэр болно... Бурхны ерөөл та нарт тусаг!.. гэв.

	Эхлээд охиноо, дараа нь Пьерийг тэврээд хөгшин хүний өмгөр уруулаараа үнсэв. Нээрэн ч хацрыг нь нулимс норгожээ.

	— Ноёгтой, наашраач гэж хашхирав.

	Ноёгтой гарч ирээд бас л уйлав. Хижээл хатан мөн л нулимс, алчуур болчихсон байв. Пьерийг үнсэцгээхэд, Пьер гуа сайхан Эленийн гарыг хэд хэд үнсэв. Хэсэг болсны дараа тэр хоёрыг, бас л хоёулыг нь орхижээ.

	«Энэ бүхэн болох ёстой байсан зүйл, өөрөөр ч болох ёсгүй байсан юм, тийм болохоор үүнийг сайн уу, муу юу гэж асуусны хэрэг алга. Лав л сайн байж таарна, яагаад гэвэл явдал тодорхой болж эргэлзээт хуучин зовлон алга болсон нь сайхан» гэж Пьер бодоод Эленийн гараас бариад оволзон байгаа гуа сайхан цээжийг нь ширтэн зогслоо.

	— Элен гэж тодоор хэлээд түгдрэв.

	«Ийм үесээр ямар нэгэн онцлог юм хэлэх ёстой байдаг биз» гэж бодсон гэвч, чухам юу хэлдгийг нь санасангүй. Тэгээд Эленийн царай руу харав. Элен өөр лүү нь ойртож царай нь ягаарав.

	— Ай, наадахаа аваач та... Энэнийгээ... гэж нүднийх нь шил рүү заав.

	Пьер шилээ авбал шилээ авсан, улсын нүд тэртэй тэргүй хачин харагддагаас гадна Пьерийн нүд бүр хачин болж айн асуун гөлөрчээ. Эленийн гар луу тонгойж үнсэх гэлээ. Гэтэл Элен толгойгоо түргэн хөдөлгөж, уруулыг нь тосож аваад, өөрийнхтэйгөө нийлүүлэв. Тэр хүүхний нүүр өөрчлөгдөж, эвгүй самгардсан байдалтай болсныг Пьер гайхжээ.

	«Одоо ч оройтжээ, дүүрч, би өөрөө ч энэ бүсгүйд хайртай» гэж Пьер бодов. 

	— Би танд хайртай! гэж ийм үед хэлэх хэрэгтэй үгийг санаад хэлэв. Гэвч энэ үг туйлын ядуу дорой сонстсон тул Пьер өөрөөсөө зовон ичжээ.

	Бүтэн хагас сарын дараа Пьер гэрлэж, тэр үес олны шуугилдсанаар, гүн Безуховын Петербург дахь шинээр засварласан байшинд сайхан эхнэр саяар тоолох хөрөнгөний аз золтой эзэн болон суужээ.

	 

	III

	Хүүгийнхээ хамт очно гэдгээ мэдээлсэн Василий ноёны захиаг 1805 оны арван хоёрдугаар сард хөгшин ноён Николай Болконский хүлээн авчээ. «Би байцаан шалгах ажлаар яваа тул гэгээн ачит тантай учрахын тул замаас 100 мод хэртэй мурийх гэдэг, мэдээжийн хэрэг, юу ч биш ээ. Миний хүү Анатоль над бараа болохын ялдамд арми руу явж байгаа юм. Эцэг намайгаа дуурайж, таныг гүнээ хүндэтгэдэг сэтгэлээ биеэрээ очиж илэрхийлэхийг нь зөвшөөрнө биз гэж танд найдъя» гэж бичжээ.

	— За тэр, Марийг гадагш нь заавал явуулахын ч хэрэг алга, харчуул өөрснөө давхиад ирж байна шүү дээ, гэж тэр захианы тухай сураг сонссон жижиг ноёгтой болгоомжгүй хэлэв.

	Николай гуай ярвайгаад юу ч хэлсэнгүй. Захиа авснаас хойш хоёр долоо хоног болсны дараа, Василий ноёны зарц нар түрүүлэн ирж, маргааш нь өөрөө хүүтэйгээ ирлээ.

	Хөгшин Болконский Василий ноёны зан шинжийн тухайд төдий л өндөр үнэлдэггүй байсан бөгөөд, ялангуяа Павел, Александр зэрэг шинэ хаадын үед тушаал хэргэмээр хамаагүй дэвшсэнээс нь хойш бүр ч мууджээ. Захиа доторх битүү утгатай үг ба жижигхэн ноёгтойн түргэн амаар учрыг нь тааварлан мэдмэгц, Василий ноёныг үнэлэн үздэггүй сул дүгнэлт нь, одоо зэвүүрхэн муушаах сэтгэл болон хувирчээ. Василий ноёны тухай ярихдаа үргэлж тоомсоргүй бурна аж. Василий ноёны ирэх ёстой өдөр Николай Андрей бүр ч муухай ааштай, хачин зантай байлаа. Василий ноёныг ирж яваа болохоор муухай ааштай байв уу? эсхүл угаасаа муухай ааштай учир Василий ноёныг ирэх үеэр бүр ч хачин загнаад байв уу, ямар ч л гэсэн тун ууртай байсан тул архитекторыг ноён руу илтгэхээр аль өглөө орох гэхээр нь Тихон юүхэв гээд оруулсангүй.

	— Дуулж байна уу тэр, алхаж байгааг нь гэж Тихон архитекторт ноёны алхааг анхааруулснаа: — Тавхайгаараа гишгэж байна. Мэдээжээр, шүү дээ. Ямар ааштай байгаа нь... гэв.

	Гэвч, заншил ёсоороо, найман цаг өнгөрч байхад ноён булган захтай хилэн дээлээ булган малгайтайгаа өмсөөд зугаалахаар гарлаа. Урьд өдөр нь цас орсон аж. Николай Андрейчийн цэцгийн байшинд очдог зам нь цэвэрлэгдсэн байлаа. Сацлагдсан цасан дээр шүүрийн ор мөр тодхон харагдаж замын хоёр талаар овоолсон цасанд хүрз хатгасан байв. Цэцгийн байшин, хашаа барилга дотуур ноён хөмсгөө зангидан, дуугүй өнгөрлөө.

	— Чаргаар явж болох бол уу? гэж байшин руу дөхүүлэн өгч яваа төрх байдлаараа өөртэйгөө адилхан эрхлэгчээс асуувал

	— Цас ч зузаан байна шүү, гэгээн ноёнтон минь. Би прешпектээр цэвэрлэчих гэсэн гэв.

	 

	Ноён толгойгоо тонгойлгож, довжоо руу очив; «За ашгүй, бурхны авралаар мэнд өнгөрлөө үүл сарнилаа!» гэж эрхлэгч бодов.

	— Явахад хэцүү байсан юм, гэгээн ноён минь. Амьтны ярих нь, гэгээн ноён минь, тан руу сайд хүн морилж ирнэ гэх шив дээ? гэж эрхлэгч хэлэв.

	Ноён эрхлэгч рүүгээ хөмсөг зангидан эргэж хараад гөлрөв.

	— Юу? Сайд аа? Ямар сайд? Хэн тэг гэсэн юм? гэж хахир царгиа дуугаараа асуугаад, — Миний охин ноёхонд зориулж цэвэрлээгүй, сайдад зориулж цэвэрлэсэн гэнэ ээ! Ямар элэнцгийн чинь сайд! гэв.

	— Гэгээн ноён минь, би мунхаглахдаа...

	— Чи мунхаглахдаа юу! гэж ноён үгээ улам түргэн улам холбоогүй хэлж хашхичин: — Чи мунхаглахдаа... Дээрэмчид! Новшнууд!.. Би чамд яаж мунхаглахыг чинь зааж өгнө өө гайгүй! гэж таягаа өргөж Алпатыч руу далайв. Хэрэв эрхлэгч зайлаагүй сэн бол, яг л цохиулчих байлаа.

	— Мунхаглахдаа гэнэ шүү!.. Новшнууд!... гэж ноён тэвдүү хашхичиж байв. Хэдийгээр Алпатыч цохиулалгүй зайлчихсан зоримог байдлаасаа айж, халзан толгойгоо бөхийлгөөд, ноён руу ойртов. Тэгсэн болохоор нь ч гэр юм уу «Новшнууд!.. Цасыг нь буцааж хаял!...» гэж үргэлжлэн хашхирч байсан ноён дахин таягаа далайсангүй өрөөндөө гүйн орлоо. Үдийн хоолны өмнө ноёны сэтгэл тавгүй байгааг мэдсэн ноёгтой, Бурьен хоёр түүнийг хүлээн зогсож байлаа. «Би л яагаа ч үгүй дэг, янзаараа байгаа даг» гэж гэгээн царай гаргасан Бурьений дэргэд хөмсгөө буулган, айж, хувхай царайлсан, Марья ноёгтой зогсоно аж. Ийм үес, яг энэ Бурьен шиг байх хэрэгтэй гэж Марья ойлгодог боловч биеэ тэгж авч чаддаггүй нь давхар зовлон болдог билээ. «Би үүн шиг ингэж, ямар ч хүртээлгүй юм шиг байвал, аав намайг өөрийгөө өрөвдөхгүй байна гэж бодно. Хэрэв ийм уйтгартай, сэтгэл тавгүй байх юм бол аав намайг (урьдын адилаар) зэмлэж, уруу царайллаа гэнэ» гэх мэтчилнээр бодно.

	Ноён, охиныхоо аймхай царайг хараад тургих шиг болов.

	— Но... юм уу, тэнэг юм уу!.. гэж хэллээ.

	«Нөгөөдөх нь ч алга. Тэрэнд бас л хов хүрсэн юм байх даа» тэгж хоолны өрөөнд ирээгүй байгаа жижигхэн ноёгтойн тухай бодов.

	— Ноёгтой хаачаа вэ? Нуугдаа юу? гэж асуулаа.

	— Бие нь базаахгүй байгаа гэнэ, гэж Бурьен хөгжилтэй инээмсэглээд, ирэхгүй байх аа. Арга ч байж үү дээ. Бие давхар юм чинь гэв.

	— Гм! Гм! кх! кх! гэж ноён дуугараад, ширээний ард суув. Ноёнд таваг нь балиар юм шиг санагдаж, нэг толбо заагаад, чулуудав. Тихон тосон аваад зуушны хүнд өглөө. Жижигхэн ноёгтойн бие муу байсангүй. Гэвч ноёноос хачин их айдаг тул, ууртай байгааг ь дуулаад, зүрхлэн гарч ирсэнгүй ээ.

	— Би хүүхдийнхээ төлөө айх юм гэж Бурьенд хэлээд айснаас болоод яах ч юм билээ, бурхан бүү мэд гэв.

	Жижигхэн ноёгтой Лысые Горыд суухдаа хөгшин ноёноос дандаа айж, түүнийг үзэн ядаж суудаг байсан бөгөөд, айх нь их тул, хөгшин ноёнд тийм муугаа мэдэгддэггүй байлаа. Хөгшин ноён ч түүнийг үздэггүй аж. Гэвч ноёгтойг үл тоомсорлох сэтгэл нь давуу. Ноёгтой Лысые Горыд дасаж, ялангуяа Бурьенд тун сайн болоод, түүнтэй цуг өдрийг нөхцөөж, өрөөндөө гуйн хонуулж, хадам эцгийнхээ тухай олонтоо ярьж буруушааж зэмлэдэг байжээ.

	— Манайд зочид ирэх нь шив дээ, ноён оо? Миний сонссоноор бол гэгээн ноён Курагин, хүүтэйгээ цуг гэх шив дээ? Бурьен ягаахан хуруугаараа цагаан салфетка алчуур дэлгэх зуураа асуун хэлэв.

	— Гм... тэр гэгээн ноён ч уг нь нусгай жаал юм шүү дээ... би анх яаманд оруулж өгсөн юм гэж ноён доромжлогдсон байртай хэлээд, Хүү нь бас юү гэж яваа юм бүү мэд. Лизавета Карловна хатагтай, Марья ноёгтой хоёр л мэдэж байж магадгүй. Би хувьдаа яах гэж хүүгээ дагуулж ирж байгааг нь мэдэхгүй байна. Над л тэрний хэрэг алга даг, гээд нүүр нь улайсан охин руугаа харав.

	— Хэний бие базаахгүй байгаа гэнэ ээ? Тэнэг Алпатычийн хэлдэг сайдаас айгаад л тэр биз дээ.

	— Үгүй аав аа!

	Бурьен ярианы сэдэв сонгохдоо бүтэлгүй эхэлснээ авч, тэрэндээ шантарч түгдрэлгүй, цэцгийн байшин саяхан дэлбэрсэн шинэ цэцгийн гоё сайхны нь тухай зогсоо зайгүй шулганасаар байхад шөлтэй хоолны дараа ноён ч аядав.

	 

	Хоолны дараа бэр лүүгээ очив. Жижигхэн ноёгтой жижиг ширээний цаана суугаад, өрөөний зарц хүүхэн Машатай дэмий ярьж байв. Хадам эцгээ орж ирүүт нүүр нь цайв.

	Жижигхэн ноёгтой их өөрчлөгджээ. Одоо энэ авгайг үзсэн хүн сайхан гэхээс муухай гэмээр болжээ. Хацар нь унжиж, уруул нь дээшээ сөхөгдөөд, зовхи нь доошоогоо татагджээ.

	Ноён орж ирээд, биеийг нь асуухаар, 

	— Нэг л хүндрээд байна гэж хариулав.

	— Юу хэрэгтэй байна даа?

	— Үгүй, баярлалаа, аав аа.

	— За, сайн сайн гээд өрөөнөөс гарч аягач нарын өрөө хүрэв. Алпатыч толгойгоо бөхийлгөн тэнд зогсож байлаа.

	— Замаа дахиж дарав уу цасаар?

	— Дарсаан, гэгээн ноёнтон минь, тэнэг намайгаа уучилна уу, ноён минь, бурхныг санаад.

	Ноён үгийг нь тасалж төрөлхийн биш инээдээрээ инээв.

	— За, сайн сайн.

	Гараа сунгаж, Алпатычид үнсүүлээд, тасалгаа руугаа оров.

	Орой нь Василий ноён ирлээ. Түүнийг прешпект (тэгж өргөн гудамжийг нэрлэдэг байв) дээр тэрэгчин, аягачин, зарц нар угтаж, зориуд цасаар дарсан замаар тэрэг чаргыг нь хашхиралдан түрэлцсээр жигүүрийн байшин руу авчрав.

	Василий ноён, Анатоль хоёрт тусгай өрөө гарган өгчээ.

	Анатоль гадуур хувцсаа тайлаад, ташаагаа тулан инээмсэглээд том сайхан нүдээрээ ширээний өнцөг рүү нь эгц боловч цалгар харж ширээний нь өмнө суув. Энэ хүү бүх амьдралаа тасралтгүй цэнгэл гэж үздэг бөгөөд ямар нэгэн этгээд тийм зүйл болгож өгөхөөр яагаад ч тэр юм үүрэг авсан юм шиг санагддаг ажээ. Энэ удаа ч гэсэн ууртай хөгшин, муухай царайтай баян охин хоёр луу ирсэн энэ явдлаа тэгж үзсээр ажээ. Түүний санаж байгаагаар бол, энэ явдал маш сайн бөгөөд зугаатай явдал болж болох ажээ. «Үгүй, ер нь тэр хүүхэн үнэхээр баян юм бол суусан ч яадаг юм? Тэр ямар саад болох юм биш» гэж Анатоль бодно.

	 

	Заншил болсон зангаараа сахал самбайгаа хусаад, төрөлхийн амарлингуй ялгуусан байдлаар сайхан толгойгоо гоонойлгож эцгийнхээ өрөөнд оров. Василий ноёны дэргэд хоёр түлхүүрч даамал нь түүнийг хувцаслуулж байв. Ноён өөрөө эргэж биеэ цовоо хараад, Анатолыг үзмэгц «Ухай ш даа, чамайг ийм л байгаасай гэж би хүссэн юм» гэсэн мэт байртай харав.

	— Үгүй нээрэн, хэтэрхий муухай хүүхэн биш биз цаадах чинь, аав аа? А? гэж зам зуур нэг бус удаа ярьсан яриагаа үргэлжлэх мэт, хүү нь францаар асуулаа.

	— Боль доо, дэмий яриад! Гол нь хөгшин ноёныг тун хүндэтгэж дэргэд нь томоотой байхыг бод.

	— Хэрэв цаадах чинь загнаад унах юм бол, би гарч л орхино шүү. Би энэ хөгшчүүлд ёстой нэг дургүй минь хүрдэг юм. А?.. гэж Анатоль хэлэв.

	— Үүнээс болж чиний хамаг явдал шийдвэрлэгдэнэ шүү. Санаж байгаарай.

	Энэ үес эмэгтэйчүүдийн өрөөнд сайд хүүтэйгээ ирсэн тухай хэл хүрснээр барахгүй, тэр хоёрын хэн хэний нь гадаад байдлыг дэлгэрэнгүй тодорхойлжээ. Марья сэтгэлийнхээ дотоод үймээнийг барьж ядан, өрөөндөө ганцаар сууж байлаа.

	«Яах гэж элдвийн захиа бичицгээж, яах гэж Лиза над энэ тухай хэлээ вэ? Тэртэй, тэргүй ямар бүтэх юм биш! Яаж зочид өрөө рүү орно оо? Энэ залуу над сайхан санагдаад ч гэсэн, би одоо байдгаараа л байж чадахгүй боллоо» гэж тольдон, өөрөө өөртөө хэлэв. Эцгийнхээ харцыг санамагц дотор нь хачин болов.

	Жижигхэн ноёгтой, Бурьен хоёр нь сайдын хүү хэр ягаан царайтай, хэр хар хөмсөгтэй, хэр сайхан хүү болох тухай эцэг нь арайхийж шат өөд гарахад хүү нь бүргэд шиг гурав гурван гишгүүр алгасан алхалж, араас нь дагаад, өрөө рүү орсон тухай өрөөний зарц хүүхэн Машагаас тодорхой дуулжээ. Энэ мэдээг аваад жижигхэн ноёгтой Бурьений хамт гудмаас дуулдахуйц чанга ярилцаад ноёгтойн өрөө рүү орцгоов.

	— Тэд ирсэн шүү. Мари та мэдсэн үү? гээд жижигхэн ноёгтой том гэдсээ цүдийлгэн кресло сандалд хүндхэн суув.

	Ноёгтой, өглөө өмссөн цамцаа тайлж, оронд нь, шилдэг платьеныхаа нэгийг өмсжээ. Үс толгой нь нямбай янзлагдаж нүүрэн дээр нь цовоо шинж илэрсэн боловч унжиж, үхээнц болсон төлөвийг нь арилгаж чадахгүй ажээ. Петербургийн нийгэмлэгт голдуу өмсдөг байсан хувцсаа өмсөж чимэглээд байгаа энэ үед жижигхэн ноёгтойн муу муухай болсон нь бүр ч илхэн аж. Бурьений хувцсанд ч гэсэн ямар нэгэн үл мэдэг шинэчлэлт орж, түүний хөөрхөн царайг улам тааламжтай болгожээ.

	— Та харин янзаараа байх чинь. Одоо тэднийг ирсэн тухай хэл ирнэ. Доод өрөө рүү очих болно, та хувцсаа жаахан ч гэсэн янзалчихмаар юм даа. 

	Жижигхэн ноёгтой кресло сандал дээрээсээ босож, өрөөний зарц хүүхнийг дуудаад Марья ноёгтойн хувцсыг янзлахаар саналаа яаруу тэвдүү хэлж доор нь биелүүлэн эхлэв. Хэдийн сураг нь дуулдсан сүй тавих эрийн энэ ирэлт, сэтгэлийг нь ингэж хөдөлгөсөнд доромжлогдсон мэт гомдсон Марья ялангуяа найз хоёр хүүхнээ өөрөөр бодохгүй байгаад бүр ч их доромжлуулсан юм шиг байлаа. Өөрийнхөө өмнөөс, тэдний өмнөөс хэчнээн их зовж байгаагаа хэлнэ гэдэг сэтгэл хөдөлснөө үзүүлнэ гэсэн хэрэг.

	Эдний үгэнд орж хувцсаа янзлахгүй байна гэдэг үргэлжилсэн шог яриа, шаардлагад орно гэсэн зүйл. Марья ноёгтойн царай нь улайж сайхан нүднийх нь туяа унтраад, царайгаар нь нөгөө толбонууд гарч, нүүр нь хачин эвгүй, гаргуундаа гарсан шинжтэй болоод бие нь Бурьен, Лиза хоёрын мэдэлд оров. Тэр хоёр Марья ноёгтойг гоё сайхан болгохын төлөө чин сэтгэлээсээ мэрийв. Марья ноёгтой даанч царай муухай учир нөгөө хоёрын хэнд нь ч давуу сайхан болно гэж бодогдохгүй учир тэд огт жөтөөрхөхгүй аж. Тийм ч учраас, хүний хувцас царайг нь чимэглэж чадах юм гэдэг эмэгтэй хүний гэнэн бөгөөд хатуу үзлийн үүднээс, тэр хоёр ноёгтойг хувцаслаж эхлэв.

	— Үгүй, нээрэн шүү, найз минь энэ платье тусгүй нь гэж Лиза ноёгтойн хажуу талаас, холхноос харж хэлээд: — Чамд цаана чинь нэг хүрэн хөх юм бий байх аа, тэрнийгээ гаргуул. Үгүй, нээрэн шүү! Амьдралын хувь зохиол ч шийдвэрлэгдэх гэж байгаа юм бил үү. Энэ дэндүү цайвардаад байна, тусгүй нь, бүр тусгүй нь!

	Платье тусгүйдсэн биш ноёгтойн царай биеийнх нь хэлбэр тусгүйдсэн боловч, түүнийг Бурьен жижигхэн ноёгтой хоёр анзаарсангүй. Хэрэв дээш нь самнасан үсэнд цэнхэр тууз зангидаад, хүрэн платье руу нь цэнхэр ороолт буулгачихвал ч ганц болох нь тэр гэх мэтчилнээр гэж тэдэнд бодогдож дээ. Аймхай царай биеийн байдлыг өөрчлөх нөхцөлгүй гэдгийг мартсан тул нүүрний чимэг, гаднах жаазыг нь хэчнээн ч өөрчиллөө гэсэн, нүүр нь бахь байдаг өрөвдмөөр муухай хэвээрээ ажээ. Хоёр гурван өөрчлөлтөд үг дуугүй захирагдсан Марья ноёгтой үсээ дээш нь самнуулаад (үснийх нь энэ янз нүүрийг нь бүр өөрчилж бүр тусгүй болгосон аж) гоёлын хүрэн платье өмсөж, цэнхэр ороолт унжуулаад зогсож байх тэр минутад жижигхэн ноёгтой хоёр удаа тойрон үзээд, жижигхэн гараараа энд платьеных нь нугалаасыг, тэнд хүзүүний нь ороолтыг засасхийгээд, толгойгоо гилжийлгэж, нэг энэ талаас нь нэг тэр талаас нь харлаа.

	— Үгүй энэ болохгүй нь гээд гараа шийдэмгий ташин францаар: — Үгүй, Мари, энэ яагаад ч танд зохихгүй нь. Өдөр тутмынхаа саарал платьетай байх чинь над сайхан харагддаг юм. Та тэрнийгээ нэг өмсөөд үзээч Катя гэж өрөөний зарц хүүхэнд хэлээд: — Ноёгтой саарал платийг нь аваад ир. Бурьен та намайг ямар болгохыг нь харж бай даа гэж чадвараа урьдчилан бахдаж инээмсэглэв.

	Катя саарал платье аваад ирэхэд, Марья толинд нүүрээ хараад хөдөлгөөгүй сууж байв. Нүдэндээ нулимс дүүрэн байгааг уруул амаа цурхиран уйлах гэж бэлдээд чичирч байгааг толиндоо харжээ.

	— Ноёхон минь, дахин шалихгүй оролдвол ч бүтэх нь байна. Бурьен хэлэв.

	Жижигхэн ноёгтой өрөөний зарц хүүхний гараас платье аваад Марья руу ойртон, 

	— Одоо ч тун жирийн, хөөрхөн маяг оруулчихна гэж хэллээ.

	Түүний ба мөн Бурьен Катя нарын дуу, хөгжилтэй шулганаан болон нийлж хэдэн шувуу жиргэх шиг ээ.

	— Үгүй юу хийх вэ гэж ноёгтой хэлэв.

	Ингэж маш ноцтой бөгөөд зовуурьтай цуурайлсан дуугаар өгүүлээд шувуу жиргэх шиг байдал өөрчлөгджээ. Нулимс, бодол хоёроор дүүрсэн, тэдэн рүү гуйн бүлтийсэн том, сайхан нүд рүү ширтээд, одоо ноёгтойг гуйгаад нэмэргүй, түүгээр ч үл барам, хүний үнэргүй хэрэг болно гэж ойлгоцгоов.

	— Адаглаж, үсээ өөрчилж самнаач. Марьягийн нүүрэнд ийм янз зохихгүй гэж би танд хэлсэн шүү дээ. Өөрчилж үз. Өөрчилж үз гэж жижигхэн ноёгтой Бурьен рүү харж зэмлэнгүй хэлэв.

	— Болио ч дээ. Та минь, юүхэв гэж нулимсаа барин ядаж хариулав.

	Марья энэ янзаараа бол тун тусгүй харагдаж байгааг урьд урьдынхаасаа долоон дор байна гэгчийг Бурьен жижигхэн ноёгтой хоёр хүлээх ёстой аж. Гэвч өнгөрчээ. Ноёгтойн бодолтой ба гунигтай, тэдний мэддэг төлөвөөр, өөдөөс нь харсаар байлаа. Энэ төлөвөөс тэд айдаггүй билээ. (Ерөөсөө ч айх сэтгэлийг хэнд ч төрүүлдэггүй аж) Гэвч царай нь ийм төлөвтэй байх цагтаа, ноёгтой үг цөөтэй, эргэлтгүй шийдвэртэй байдгийг тэд мэдэх билээ.

	— Та үсээ өөрөөр самнана, тийм ээ? гэж Лиза хэлээд Марьяг дуугүй байхаар, өрөөнөөс нь гарчээ.

	Марьяа ганцаар үлдэв. Лизийн хүслийг биелүүлж, үсээ өөрчилж самнасан ч үгүй тэр ч байтугай, тольдсон ч үгүй хөмсгөө буулгаж, гараа унжуулаад дув дуугүй бодол болон суув. Хар хүн нь шал өөр бөгөөд аз жаргалтай ертөнцдөө гэнэт түүнийг оруулан авах захирагч, хүчит, үл ойлгогдсон татах хүн, санаанд нь дүрслэгдэнэ. Өөрийнх нь хүү, хөхүүлж өсгөсөн эхийнх нь охин өчигдөр авч явсан хүүхэд шиг, тийм хүү˗одоо өөрийнх нь хөхний дэргэд дүрслэгдэн бодогдоно. Нөхөр нь дэргэд нь зогсоод өөр лүү нь ба хүү рүүгээ энхрийлэн харна. «Үгүй дэмий, би даанч царай муутай хойно хэзээ ч тэгэхгүй» гэж бодно.

	— Цайнд орно уу. Ноён одоо ирнэ гэж үүдний цаанаас зарц хүүхний дуу сонстов.

	Ноёгтой сэргэх шиг болж, саяынхаа бодож суусан зүйлээс эмээв. Тэгээд доод өрөө рүү бууж орохоосоо өмнө, бурхны өрөөнд ороод, дэнгээр гийгүүлэгдсэн, аврагчийн том дүрийн хар царайг ширтэж наманчлан хэдэн минут зогслоо. Марья ноёгтойн сэтгэлд зовуурьт эргэлзээ төрнө. Хайр дурлалын баяр, эрэгтэй хүнийг хайрлах орчлонгийн эгэл дурлалын баяр өөрт нь байх бололцоо байна уу? Гэрлэлтийн тухай Марьягийн бодолд гэр бүлийн жаргал, үр хүүхэд бодогдовч гол нь хамгийн хүчтэй, нандин хүсэл нь гэвэл орчлонгийн дурлал билээ. Тэр хүслээ бусдаас, өөрөөсөө ч гэсэн нуух гэж хэчнээн тэмүүлэх тусам, төдий чинээ хүчтэй төрөх билээ. «Бурхан минь зүрхэндээ төрөх буг шуламсын энэ санааг би яаж дарах билээ? Чиний зориг санааг тайван биелүүлж байхын тул би муу санаанаас үүрд яахан ангижрах билээ?» гэж аман дотроо үглэнэ аж. Ийм асуулт тавимагц бурхан «өөртөө юуг ч битгий хүс, битгий эр, битгий тэвд, битгий атаарх, хүмүүсийн ирээдүй, өөрийн чинь хувь зохиол, чамаас нууц байх ёстой юм; ямар ч тохиолыг угтан хүртэхэд бэлнээр амьдар. Хэрэв бурхан чамайг гэр бүлийн үүргээр сөрье гэж таалах юм бол түүний зориг санааг биелүүлэхэд бэлэн бай» гэж хариулах шиг болов. Энэ тайвшруулагч бодолтойгоор (Гэвч орчлонгийнхоо цээртэй хүслийнхээ биелэлд ямар ч гэсэн горьдлоготойгоор) Марья санаа алдаж, загалмайлан наманчлаад, өөрийн платье, үс гэзэг, яаж орох ороод юу гэхээ бодолгүйгээр, доод өрөө рүү буулаа. Тэр бүхэн ч бурхны тогтоолыг бодоход хүний нэг ч ширхэг үсийг зүгээр унагаадаггүй зориг санааг нь бодоход юу ч биш дэг ээ.

	 

	IV

	Марья ноёгтой өрөөнд орвол Василий ноён хүүтэйгээ хамт зочид өрөөнд ирээд жижигхэн ноёгтой, Бурьен хоёртой ярилцан сууж байв. Ноёгтой өсгий дээрээ гишгэлэн, хүнд алхаагаараа ороход эрэгтэйчүүд ба Бурьен босож жижигхэн ноёгтой түүнийг эрэгтэйчүүдэд заан: Марья энэ дээ, гэв. Марья цөмийг нь нарийн ажив. Марья гэнэт сүрхий гөлрөн ширтээд тэр дороо инээмсэглэсэн Василий ноёныг Марья өөрөө зочдод ямар шүү сэтгэгдэл төрүүлж байгааг нь хүмүүсийг төрх байдлаар ажин сонирхож байгаа жижигхэн ноёгтойн ч нүүрийг харлаа. Мөн тууз зүүсэн хэзээ хэзээнээс гоц сэргээд нөгөө хүн харж байгаа Бурьений царайг ноёгтой харлаа. Гэвч нөгөө хүнийг үзэхгүй байв. Харин өрөөнд ормогц өөдөөс нь босоод ойртсон нэг л том, нэг л хурц, сайхан юм үзэгдэхээс цаашгүй. Эхлээд, Василий ноён ойртож гар луу нь тонгойход халзан толгойг нь үнсээд, түүний үгэнд хариулж өөрийг нь мартаагүй, харин ч санаанд нь тун тодхон байсныг хэлэв. Дараа нь Анатоль ойртон очив. Ноёгтой бас л түүнийг харахгүй байлаа. Гараас нь чанга барьсан зөөлөн гарыг зөвхөн мэдэрч, самнаж гялтганасан халиун үс цагаан духанд нь гараараа дөнгөж хүрчээ. Тэгээд өөр лүү нь харвал тэр залуугийн гуа сайхан ноёгтойн гайхшийг баржээ. Анатоль, баруун гарынхаа эрхий хурууг, мундрынхаа товчны ард тээглүүлэн товчоо тогтоогоод, цээжээ гүдийлгэн нуруугаа хотойлгож сул тавьсан өрөөсөн хөлөө хөдөлгөн ноёгтой руу өөрийнх нь тухай огт бодоогүй бололтой, хөгжүүн дуугүй харна аж. Анатоль хурц ухаантай ч биш, түргэн бөгөөд хэлэмгий биш. Гэвч ихэс хүрээлэнгийн дунд маш үнэлэгддэг амарлингуйн чадвар, юунд ч шантардаггүй итгэлээр төгс билээ. Анх танилцаж байх үедээ өөртөө итгэлгүй хүн үгээ ололгүй дуугүй болчхоод тэр дуугүй байснаа зохисгүй хэрэг боллоо гэж ухамсарласнаа үзүүлбэл даанч тусгүй хэрэг болно. Харин Анатоль бол, ноёгтойн үсээ янзалсан маягийн нь хөгжилтэйгөөр ажиж, хөлөө ганхуулан дуугүй зогсож байлаа. Маш удаан хугацаагаар ийм амарлингуй дуугүй байж чаддаг хүн бололтой. «Хэрэв ингэж дуугүй байх явдал хэн хүнд аягүй шиг байвал, хоорондоо ярилцаж л байхгүй юу, би л үгүй дэг» гэж түүний бүх байдал нь хэлэх шиг ажээ. Түүнээс гадна, Анатоль нь эмэгтэйчүүдтэй харьцахдаа, эмэгтэйчүүдэд юунаас ч илүү сонирхол, айдас, тэр ч байтугай, хайр дурлалыг төрүүлдэг нэгэн маягийг алдахгүй дагаж байдаг байсан бөгөөд тэр, тэр˗өөрийн давууг ухамсарлан тоомсоргүй байх маяг аж. Бүх байдлаараа «за яршиг, та нарыг ямар мэдэхгүй биш, та нартай хэн тэгж марзганаж байдаг юм? та нар ч уг нь дуртай байгаа л даа» гэж хэлэх шиг. Уул нь ч эмэгтэйчүүдтэй дайралдаад тэгж боддоггүй байсан байж болох юм (ер нь ч ямарваа нэг юмыг бодож сураагүй болохоор, тэгж боддог ч үгүй байсан биз) Гэвч түүний бүх байдал маяг тэгж хэлэх шиг ноёгтой энэ байдлыг нь мэдэрч түүнтэй марзганах хүсэл ч алга гэснээ үзүүлэх гэсэн мэт хөгшин ноён руу эргэж хандав. Жижигхэн ноёгтойн яралзсан цагаан шүдэн дээрх сахалтай уруулын хөдөлгөөн, завсраар нь гарах дууны ачаар нийтийн бөгөөд хөгжүүн яриа дэлгэгдэв. Чалчаа˗хөгжилтэй улсын хэрэглэдэг хошин үгээр жижигхэн ноёгтой Василий ноёныг угтсан бөгөөд энэ мэтийн шог үгээр бол тэгж ярилцан байгаа хүмүүсийн хооронд аль хэдийн тогтносон хошин яриа, хэн бүхэн мэдэхгүй, хөгжилтэй, сонин дуртгал байх ёстой мэт. Гэвч энэ удаа жижигхэн ноёгтой, Василий ноён хоёрын хооронд тийм зүйл байгаагүй адил, тэр бүхэн байх алба ч үгүй байдаг. Гэвч байсан юм шиг ингэж хэрэглэдэг үг ажээ. Василий ноён тиймэрхүү үгийг дуртайяа хүлээн авав. Хэзээ ч тохиолдож байгаагүй инээдтэй явдлын тухай энэ дуртгал ярианд жижигхэн ноёгтой бас бараг танихгүй шахуу Анатолийг татан оруулжээ. Бурьен нийтийн энэ дуртгалыг бас хуваалцжээ. Марья ноёгтой ч хөгжилтэй ярианд татагдан орсноо тааламжтай мэдрэв.

	— Одоо ч адгийн наад зах нь хонгор ноён минь бид таныг бүрэн ашиглана даа гэж жижигхэн ноёгтой Василий ноёнд мэдээжийн хэрэг, франц хэлээр хэлээд:

	— Энд ч, таны нөгөө дандаа зугтаачхаад байдаг Аппетийн үдэшлэгтэй адилгүй шүү. Санаж байгаа биз дээ, нөгөө хонгор Аппетийг!

	— Ай даа, та харин Аппет шиг битгий төрийн асуудал надад яриад унаарай.

	— Манай цайны ширээг?

	— Ай, тийм!

	— Та яагаад Аппетийнд ор очдоггүй байсан юм бэ? гэж жижигхэн ноёгтой Анатолиос асуугаад: — А тийм, тийм гээд нүдээ ирмэснээ: — Таны хэргийн тухай Ипполит чинь надад ярьсан л даа. О! гэснээ ноёгтой хуруугаараа занган дохиж: — Парист байхын таны тархигүй явдлыг дуулсан шүү! гэв.

	— Ипполит өөрөө чамд яриагүй юу? гэж Василий ноён (хүү рүүгээ хандах зуур, ноёгтойг ухасхийн зугтаах гэхээр нь арайхан амжиж авсан юм шиг гараас нь бариад) : — Ипполит чамд энэ хонгор ноёгтойгоос болж үхэх гэж явснаа, тэгээд яаж гэрээс нь хөөгдөж явснаа яриагүй гэж үү?

	— Ай! Энэ хүн ч ёстой эмэгтэйчүүдийн ганц сор нь шүү дээ гэж ноёгтойд хэлэв.

	Бурьен мөн өөрийн зүгээс Парис гэдэг үгийг дуулмагц нийтийн дуртгалын ярианд оролцох боломжоо алдсангүй.

	Анатоль Парисаас гараад удсан эсэхийг Парис өөрт нь ямар санагдсаныг Бурьен асуужээ. Франц хүүхний асуултад Анатоль урамтай хариулж, эх орны нь тухай ярилцав. Хөөрхөн Бурьенийг үзээд энд ч гэсэн, Лысые Горыд ч гэсэн уйдахгүй байж болох нь гэж боджээ. «Зүв зүгээр гээч хэмээн тэр бүсгүйг нарийвчлан харж болно. Энэ найз хүүхэн ч нээрэн зүв зүгээр юм. Надтай суусан хойноо үүнийгээ дагуулж очно биз дээ. Зүв зүгээр охин юм» гэж Бурьенийг харан харан бодлоо.

	Хөгшин ноён, яах ийхээ бодож, хөмсгөө зангидаад, тасалгаандаа яаралгүй хувцаслаж байв. Энэ зочдын ирэлт түүний уурыг хүргэнэ аж. «Василий ноён, тэрний хүүшүү юм, надад ямар хүртээлтэй юм бэ? Василий ноён бол онгироо сагсуу хүн, хүү нь ч гэсэн бодвол тийм л байгаа биз» гэж аман дотроо үглэнэ. Энэ зочдын ирэлт нь түүний сэтгэлд шийдвэрлэе гэж мэрийхгүй унжуулж, биеэ хууран өнгөрүүлж байсан нэг асуудлыг сэргээн тавьсанд ноён уурлав. Тэр асуудал юу билээ гэвэл, хэзээ нэгэн цагт ер нь зориг гаргаж, Марья ноёгтойг эрд өгч чадах болов уу гэдэг асуудал байлаа. Ноён өөртөө энэ асуудлыг хэзээ ч гэсэн зүрхлэн шууд тавьдаггүй байжээ. Яагаад гэвэл, хэрэв эрс тавихад хүрвэл, шударгаар хариулах болох, гэтэл шударга хариулт нь сэтгэлээс гадна, сэтгэл ч яахав түүний бүх амьдралын бололцоонд харшилж болох билээ. Николай Андреич хэдийгээр амьдралыг төдий л их юм гэж боддоггүй боловч, Марьягүйгээр ерөөсөө амьдралын тухай бодсоны ч хэрэггүй болох ажээ. Хадамд очоод ч яах юм гэж ноён бодно, зовохын л нэмэр шүү дээ. Лиза, Андрейтэй суучхаад одоо гэтэл тэрэн шиг нөхөр өдийд хаанаас олдох билээ) хувь заяагаа ерөөж байна уу? Охид минь хэн ч дурлаж суув гэж дээ? Царай муутай, болхи бойд. Танил талтай эд хөрөнгөтэй л гэж суухаас, хаа цус, бүхэл насаараа эхнэр болдоггүй хүүхэн алийг тэр гэх вэ? Тэд юугаар, дутаж вэ, харин ч илүү жаргалтай байдаг байх!» гэж ноён боддог байжээ. Николой Андреевич ноён хувцаслах зуураа ингэж бодох бөгөөд хойш нь тавьсан асуудал түргэн шийдвэрийг улам шаардана билээ. Василий ноён охиныг нь гуйх гэж хүүгээ дагуулж ирсэн бололтой. Өнөө маргаашгүй шууд хариу нэхнэ биз. Нэрийн хувьд ч тэр, ихэс хүрээлэн дунд эзэлж байгаа сууриар ч тэр овоо л санж яах вэ. «Надад татгалзах тал алга. Гэвч миний охины чинээнд хүрэг л дээ. Тэгэхийг нь л үзэж байж болъё» гэж ноён өөртөө хэлдэг байжээ.

	— Тэгэхийг нь л үзэж байж болъё. Тэгэхийг нь л үзэж байж болъё гэж аман дотроо ахин дахин үглэнэ. Тэгээд, урьдын адил, цовоо алхаагаараа зочид өрөө рүү ороод, бүгдийг түргэн ширвэж, жижигхэн ноёгтойн сольсон платье, Бурьений тууз, Марийн үсний нь муухан самналт, Бурьен Анатоль хоёрын инээмсэглэл, нийтийн ярианд ганцаардан суугаа охиныхоо байдал энэ бүхнийг анзааран амжжээ. «Үүний гоёсныг нь ээ, ёстой нэг тэнэг амьтан аа даа! Ичихгүй, цаадах нь тоохгүй байна шүү дээ» гэж бодоод охиныхоо зүг хилэгнэн харав.

	Василий ноён руу ойртон очлоо.

	— За сайн уу, сайн уу, юун сайн юм. Сайн хүн санаагаар гэгч энэ дээ гэж Василий ноён, хэзээнийхээ заншлаар түргэн бөгөөд дотноор, бардан хэлээд, миний бага хүүг хайрлаж, халамжлахыг гуйя гэв.

	Николай Андреевич ноён Анатолийг ажин:

	— Сайхан эр байна, сайхан эр байна! За нааш ир, нааш ир, үнс гээд хацраа өгөв.

	Анатоль өвгөнийг үнсээд, амарлингуй бөгөөд сониучхан харж, одоо, аавынх нь хэлдгээр, алиа марзан юм болох ёстой гэж хүлээнэ аж.

	Николай Андреевич ноён, диваны өнцөгт байрандаа суугаад, өөр лүүгээ кресло татаж Василий ноёнд тавьж, түүнийг дохин засгаад, улс төрийн хэрэг, сонин хачин зүйлийг лавлан эхлэв. Василий ноёны яриаг анхааралтай чагнаж байгаа мэт боловч. Марья руу байсхийгээд л харж, 

	— Бүр Потсдамаас бичиж байна уу? гэж Василий ноёны сүүлчийн үгийг давтан хэлээд, гэнэт босож охин руугаа очив.

	— Чи зочдод зориулж, ингэж гоёо юу? Сайхан байна, тун сайхан байна. Чи зочдын дэргэд үсээ шинэ янзаар маяглуулчихсан байна, би ч гэсэн зочдын дэргэд чамд хэлчихье, үүнээс хойш миний зөвшөөрөлгүйгээр хувцас хунараа янзалж болохгүй шүү гэв.

	— Надаас болж тэгсэн юм, аав аа миний буруу гэж жижигхэн ноёгтой царайгаа улайлган өмөөрөв.

	— Та дураараа аашлагтун гэж Николай Андрейч бэрийнхээ өмнө нахилзан хэлээд: — Үүнд бол харин төрсөн биеэ гутаах хэрэг алга, тэртэй тэргүй царайтай биш гэв.

	 

	Тэгээд уйлах шахаж байгаа охиноо цааш анзааралгүй байрандаа буцаж суув.

	— Үсээ ингэж самнаж байвал, ноёгтойд их зохимжтой юм биш үү харин гэж Василий ноён хэлэв.

	— За, залуу ноён минь, нэр нь хэн билээ дээ? гэж Николай Андрейч Анатоль руу хандаж хэлээд: — Нааш ир ярилцъя, танилцъя гэв.

	«За одоо л нөгөө марзан юм нь болох нь» гэж Анатоль бодоод хөгшин ноёны дэргэд инээмсэглэн очиж суув.

	— За ийм байна. Таныг хонгор минь, гадаадад хүмүүжиж байсан гэцгээх юм. Чиний эцэг бид хоёрт бол нэг муу гэлэн л ном заагаа шүү дээ. Чи түүнийг бодоход шал өөр байна. Одоо юунд вэ, морин гвардид алба хааж байгаа биз? гэж өвгөн Анатолийг ажин харж хэлбэл, 

	— Үгүй, би армид шилжсэн гэж Анатоль инээдээ барин ядан хариулав.

	— А! Сайн хэрэг. Яах нь вэ, хонгор минь хаан төрийн алба хаах нь уу? Цэрэг дайны үеийг ч хэлэх үү? Ийм сайхан эр алба хаах хэрэгтэй, алба хаах л хэрэгтэй, юунд вэ, фронтод уу?

	— Үгүй ээ ноён минь. Манай хороо ч явчихсан, би зүгээр дансанд нь л байгаа. — Юуны нь дансанд байгаа билээ аав аа? гэж эцгээсээ асуугаад Анатоль инээв.

	— Алба сайн хааж байгаа хүү байна даа. Юуны дансанд байгаа билээ гэнэ шүү! Ха˗ха˗ха! гэж Николай Андреевич ноён инээлээ.

	Анатоль ч бүр чанга инээв. Николай Андреевич гэнэтхэн хөмсгөө зангидан, 

	— За, яв гэж Анатольд хэллээ.

	Анатоль инээмсэглэсээр дахин хатагтай нар луу очив.

	— Чи эднийгээ гадаадад хүмүүжүүлсэн биз дээ, Василий ноён оо? А? гэж хөгшин ноён Василий ноён руу хандан асуув.

	— Би ч чадахынхаа чинээгээр л оролдсон юм даг. Танд хэлэхэд тэндхийн хүмүүжил ч манайхаас дээр шүү.

	— Тийм ээ, одоо ч юм болгон өөр болж, шинэ болж. Сайн хүү байна, сайн хүү байна! За миний тасалгаанд очъё.

	Василий ноён хөгшин ноёнтой үлдээд өөрийн хүсэл ба горьдлыг шууд илэрхийлэв.

	— Чи юу гэж бодоо вэ? гэж хөгшин ноён ууртай лавлаад: — Намайг бариад байна, биеэсээ салгаж чадахгүй байна гэж бодоод байна уу? Тэр ч дэмий бодол шүү! гэж уурлан үглэсэн нь маргааш ч аваад яв, надад хамаагүй! Зөвхөн чамд үнэнээ хэлэхэд, би өөрийнхөө хүргэнийг мэдэхийг хүсэж байна. Чи миний баримталдаг дүрмийг мэднэ шүү дээ. Юм болгон илэн далангүй байх ёстой гэдэг дүрмийг! Би маргааш чиний дэргэд охиноосоо өөрөөс нь асууя. Хэрэв «За» гэвэл яах вэ хүү чинь манайд жаахан сууг, жаахан сууг, би харъя, хадамд очвол очиг надад падгүй хэрэг гэж хүүтэйгээ салах ёс хийхдээ хашхичиж байсан, нөгөө царгиа дуугаараа хашхирав. Энэ хашир хүний өмнө заль гаргаад дийлэхгүйгээ мэдсэн зальт хүний дуугаар Василий ноён:

	— Би танд шууд хэлье. Та хүнийг нэвт хардаг хүн. Анатоль маань суут хүн биш. Гэвч, санаа сайтай, үнэнч шударга хүн, сайн хүү, төрсөн хүү минь юм шүү дээ гэвэл, 

	— За, за сайн, сайн, үзэж л байж болъё гэв.

	Эрэгтэйчүүдгүй удаан байсан, ганц эмэгтэйчүүдэд тийм зовлон тохиолдох бүр тэгдэг ёсоор, Николай Андреевичийнд байсан гурван эмэгтэй хүн Анатолийг үзмэгц тэр агшныг хүртэл, тэдний амьдрал, амьдрал биш байж гэдгийг нэгэн зэрэг мэдэрцгээв. Тэр гурвын сэтгэх, мэдрэх, анхаарах хүч нь дороо хэдэн арван хувиар өсөж өдий болтол харанхуйн дунд өнгөрч байсан юм шиг амьдрал нь гэв гэнэтхэн шинэ цогтой гэрлээр гийгүүлэгдэх шиг.

	Марья, царай, үс гэзэгнийхээ байдлыг огт санаж бодсонгүй. Хар хүн нь болж магадгүй хүний цэлгэр сайхан царай бүх анхаарлыг нь татжээ. Тэр хүн сайхан санаатай, зориг шийдвэртэй, эрэлхэг шиг ээ тийм гэдэгт нь Марья бат итгэн байлаа. Өөрийнх нь бодлоор бол гэр бүлийн ирээдүйн амьдралын тухай түмэн сайхан хүсэл тасралтгүй төрнө аж. Ноёгтой тэр бодлуудаа сарниулж, нуухыг хүснэ.

	«Би өөртэй нь арай хүйтэвтэр байгаа юм биш байгаа даа? Би биеэ барих гэж хичээх юм, яагаад гэвэл сэтгэлийнхээ гүнд тэр хүнтэй маш дотно болсон юм шиг бодогдох юм. Гэвч тэр миний далдын бодлыг мэдэхгүй болохоор, намайг дургүй байна гэж бодох вий дээ» гэж Марья бодов.

	 

	Тэгээд, Марья зочин хүнд зөөлөн аашилъя гэж бодовч, тэгж чадахгүй байлаа. Гэтэл Анатоль түүний тухай хөөрхий дөө! Чөтгөр шиг царайгүй юм даа!» гэж бодно.

	Бурьен, Анатолийн ирэлтээр бас л дээд зэргийнхээ сэргэлтэд орсон хүн, арай өөр маягаар бодож суулаа. Нийгмийн дунд тодорхой суурьгүй, төрөл садан найз нөхөдгүй, тэр ч байтугай эх оронгүй залуу сайхан хүүхэн мэдээжээр бүх амьдралаа Николай Андреевичийг үйлчлэх, номыг нь уншиж өгөх Марья ноёгтой нөхөрлөх явдалд зориулна гэж бодоогүй дээ Оросын энэ царай муутай, хувцас муутай болхи охидоос давуу түүнийг дор нь ялган үнэлж ухаангүй дурлаж дагуулаад явах орос ноёгтойг хэдийн хүлээсээр. Тэгтэл ч яг Оросын тэр ноёгтой ашгүй хүрээд иржээ. Нагац эгчээсээ дуулсан бас санаагаараа нэмэн зохиосон нэгэн түүхийг Бурьен давтан санах дуртай байжээ. Тэр бол эр хүнд хууртсан хүүхэнд хөөрхий эх нь санагджээ. Эх нь түүнийг хүнтэй суугаагүй байж, биеэ өглөө гэж зэмлэсэн тухай түүхтэй ажээ. Бурьен энэ түүхийг ирээдүйд өөрийгөө мэхлэх, нөгөө хүндээ ярьж суугаагаар бодон, санаан дотроо давтан ярьж олон удаа нулимсаа гоожуулсан билээ. Тэгтэл одоо нөгөө хүн нь, Оросын ёстой ноён нь, дүрээрээ хүрээд иржээ. Энэ ноён намайг аваад явна, миний хөөрхий эх дараа нь хүрч ирнэ, тэгээд энэ надтай суух болно гэж Бурьен бодно. Парисын тухай Анатольтой ярьж суухад нь өөрийнх нь ирээдүйн намтар иймэрхүүгээр зохиогдон Бурьений тархинд боловсорч байжээ. Бурьенийг ямар нэгэн ашиг хожооны санаа удирдсан биш билээ (тэр ч байтугай юу хийх, яахаа тэр бүсгүй минутын төдий ч бодсонгүй) тэр бүхэн өөрийнх нь санаанд аль эртнээс байсан зүйл ээ. Одоо Бурьен Анатолийн барааг нь хармагцаа түүнд сайхан харагдахыг хичээн оролдож, Анатолийг тойрон цогцолжээ.

	Жижигхэн ноёгтой бүрээн дуу сонссон цэргийн хөгшин морь шиг, ямар ч далдын санаа, атаа жөтөөгүй зөвхөн хөнгөмсөг гэнэн хөгжилд автаад, өөрийгөө мартаж, маяг хөгжлийн сурамгай хатираандаа санаанд ч үгүй орохыг бэлдэн сууж байлаа. Анатоль өөрийгөө эмэгтэйчүүдийн дунд биеэ тэдний хөөцөлдөөнөөс эцэж уцаарласан хүн мэт авч явдаг боловч, энэ гурван эмэгтэйд үзүүлсэн нөлөөгөө ажаад биеэ ихэд сайрхан бахадсан билээ. Тэрнээс гадна өдөөн байгаа хөөрхөн Бурьенийг харахад өөрийг нь зоримог ба бүдүүлэг алхамд оруулдаг, бүх биеийг нь онц түргэнээр эзэмшдэг, тачаангуй араатан мэдрэл нь сэргэж байв.

	Цайны дараа нийтээрээ дивант өрөөндөө очицгоож, ноёгтойг хөгжим дарж өгөөч гэж гуйцгаалаа. Анатоль Бурьентэй зэрэгцэн, Марийн өмнө фортепиано тохойлдон зогсоход хоёр нүд нь инээд баяраар хосолж Марьяг харна. Марья түүний харцны тусгалыг өөр дээрээ ичингүйрсэн боловч баясгалантайгаар мэдэрч байлаа. Дуртай найрал хөгжим нь түүнийг сэтгэл˗найргийн хамгийн нандин ертөнцөд шилжүүлж өөр дээр нь тусч байгаа харц тэр ертөнцийг улам яруу сайхан болгож байв. Анатолийн харц хэдийгээр түүний зүг чиглэсэн боловч, тэр харцны нь баяр баясгалан түүнд хамаарагдсан биш, харин фортепионы доогуур хөлөөрөө оролдон хүрэхэд нь хариулан хөдлөх Бурьений жижигхэн хөлийн хөдөлгөөнд хамаарагдах ажээ. Бурьен бас л ноёгтойг харах бөгөөд Марья урьд өмнө нь үзээгүй шинэ төлөв, аймхай баяр, горьдол хоёрын төлөв, сайхан нүдэнд нь илэрхийеэ.

	«Надад хэчнээн хайртай юм бэ! Би одоо хэчнээн жаргаж байна вэ, ийм нөхөр ийм найз хоёр байхад би хэчнээн жаргах бол! Нээрэн, энэ хүн нөхөр минь мөн гэж үү дээ?» гэж Марья түүний нүүр лүү эгцлэн харж чадахгүй, зөвхөн өөр лүүгээ чиглэсэн харцыг нь мэдрэнхэн бодно.

	Орой нь хоолны дараа тарах болоход Анатоль ноёгтойн гарыг үнслээ. Яаж зүрх нь хүрснээ ноёгтой мэдсэнгүй. Гэвч сөлөрдүү нүдээрээ сайхан царайг нь эгц харжээ. Ноёгтойн дараа Анатоль, Бурьенд ойртож (хэдийгээр тэгэх явдал зохисгүй боловч энгийн бөгөөд шийдмэгээр хөдөлж) гарыг нь үнсэхэд Бурьений нүүр улалзаж ноёгтой руу, аймхай харжээ. «Яасан ёсорхог хүүхэн бэ. Амелие (Бурьений amelie нэр нь тийм аж) намайг өөрийнх нь энхрий цэвэр сэтгэл надад үнэнч байдлыг нь үнэлэхгүйгээр хардаж магад гэж даанч бодоогүй байгаа даа» гэж санаад Бурьен рүү ойртож, түүнийг чанга үнсэв. Анатоль жижигхэн ноёгтойн гарт ойртлоо.

	— Үгүй, үгүй, үгүй! Таныг томоотой байна гэж эцэг чинь надад бичсэн цагт би танд гараа үнсүүлнэ. Тэрнээс наашгүй

	Тэгээд хуруугаа ёрдойлгон инээмсэглэж өрөөнөөс гарлаа.

	 

	V

	Бүгд тарж, орондоо ормогц унтаад өгсөн Анатолиос бусад хэний нь ч нойр энэ шөнө хүрсэнгүй уджээ.

	«Ийм сайхан эелдэг ийм хүний хүн гол нь ийм эелдэг хүн миний нөхөр гэж үү» гэж бодох тутам урьд өмнө тохиолдож байгаагүй айдас Марийн бүх биеийг нь эзэлнэ аж. Ямар нэгэн хүн хөшигний цаана, харанхуй буланд зогсож байгаа юм шиг санагдах тул, эргэж харахаасаа ч айж байв. Ямар нэгэн хүн гэдэг нь тэр ажээ. Нөгөө буг ухаандаа, цагаан духтай, хар хөмсөгтэй, улаан амтай эр хүн, байгаа мэт ээ.

	Ноёгтой хонх цохиж, өрөөнийхөө зарцыг дуудаад цуг унт гэж хэлэв.

	Бурьен энэ орой ямар нэгэн хүнийг дэмий хүлээж хэнд ч юм инээмсэглэж, зэмлэн загнах хөөрхий эхийн үгийг санаж уйлах шахан, өвлийн цэцэрлэгээр удаан алхалжээ.

	Жижигхэн ноёгтой өрөөнийхөө зарц хүүхнийг ор дэвсгэр муу заслаа гэж үглэв. Бөөрөөрөө ч тэр, элгээрээ ч тэр хэвтэхийн аргагүй байв. Бүх бие хүндрээд, нэг л аягүй аж. Гэдэс нь их тээглэж байв. Ялангуяа өнөөдөр энэ гэдэс хэзээ хэзээнээсээ их тээглэх шиг. Яагаад гэвэл Анатоль ирсэн явдал түүнд ийм юм байгаагүй хөнгөн цовоо байсан үеийг нь сэргээн санагдуулснаас билээ. Хөнгөн цамцтай оройвчтой ноёгтой, кресло сандал дээр сууж байлаа. Үс гэзэг нь ширэлдсэн, нойрмоглосон Катя, аман дотроо үглээд өдөн хүнд хөнжил дэвсгэрийг гурав дахь удаагаа гүвэн сэгсчиж, янзлан засаж байв.

	— Энд тэндээ хонхойж ёнхойгоод даанч болохгүй нь гэж жижигхэн ноёгтой давтан хэлээд: — Нойр хүрч байна гэж юүхэв. Юун маяглахтайгаа билээ, гээд хоолой нь уйлах гэж байгаа хүүхдийн хоолой шиг чичрэв.

	Хөгшин ноён бас унтаагүй байв. Өрөөн дотуураа алхалж, хамраараа ууртай тургихыг нь Тихон зүүрмэглэх зуур сонсож байлаа. Хөгшин ноён охиныхоо төлөөнөөс доромжлогдсон юм шиг тэр доромжлол тун хүнд зүйл байжээ. Өөрт нь биш, өөрөөсөө илүү хайрладаг охинд нь хамаарах доромжлол билээ. Энэ бүх хэргийг бодон хянаж, хамгийн шударга бөгөөд гаргавал зохих шийдвэрийг гаргана гэж ноён өөртөө хэлсэн боловч, тэгэхийн оронд өөрийгөө улам уурлуулан шаналгаж байлаа.

	«Анхны хүн л дайралдахтай зэрэг эцгээ хамаг юмаа мартаад, дээд өрөө рүү очиж үс гэзгээ янзалж, ууцаа хаялаад, өөрөө өөртэйгөө адилгүй болж байгааг нь ээ! Эцгээсээ л салахын өвчин болж суудаг гээч! Намайг дургүйлхэнэ гэж мэдсээр байж шүү... Фр... Фр... Фр... Цаад тэнэг Бурьен рүү хялалзахаас цаашгүй (тэр хүүхнийг ер нь хөөлгүй болохгүй дэг) би ямар үзэхгүй байгаа биш дээ! Тэр зэргийн юмыг ажих, харах ухаан, омог бахархал өөрт нь даанч алга аа! Тийм бахархалгүй юм бол өөрийгөө байг, намайг бодоод, даанч дээ, харж таньж болмоор доо! Тэр тэнэг амьтан өөр лүү нь биш, Бурьен рүү зөвхөн хялалзаж байгааг үзүүлэх хэрэгтэй байна. Даанч ийм омог бахархалгүй хүн байх гэж дээ...»

	Охиныхоо төөрөлдөж байгаа Анатоль өөрийг нь биш Бурьенийг энхрийлэх санаатай байгааг хэлбэл, Марийн омгийг нь хөдөлгөнө гэж өвгөн мэдэж байжээ. Чингэх л, өөрийнх нь хэрэг (охиноосоо салах дургүй хүсэл нь) бүтэх ажээ. Ингэж бодоод, ноён тайвширч Тихоныг дуудан, хувцсаа тайчин эхлэв. 

	Цээжээр нь буурал үс сэрвийсэн, хатанги хөгшин биеийг нь Тихон шөнийн цамцаар хучиж байх зуур: «Ямар чөтгөр нь эднийг чирээд ирэв ээ! Би л дуудаагүй дэг. Амьдралыг минь бусниулах гэж ирцгээжээ дээ. Уг нь тийм ч олон жилийн амьдрал үлдээгүй л юм сан» гэж бодлоо.

	— Чөтгөр лүү гэж толгойг нь цамцаар хучиж байх үед хөгшин ноён хэлэв. Дотроо бодсоноо ил хэлж орхидог ноёны занг Тихон мэддэг байсан тул асуух˗уурлах харцыг ажиггүй царайгаар харвал, 

	— Унтацгаасан уу? гэж ноён асуув. Тихон, бусад сайн зарц нарын адил ноёныхоо бодол санааны чиглэлийг ямагт тааварладаг ажээ. Тийм ч учраас, Василий ноён, хүү сэлтийн тухай асуусныг нь мэдэв.

	— Хэвтэцгээсэн, гэрлээ ч унтраачхаж гэгээн ноён минь.

	— Хэрэг алга, хэрэг алга... гэж ноён түргэн хэлээд, хөлөө шаахайндаа, гараа халаадандаа углаад унтдаг диван руугаа очив.

	Анатоль, Бурьен хоёр хоорондоо нэг ч үг солилцоогүй боловч романы эхний хэсгийн хувьд охиноо зэмлэсэн хөөрхий эх гарч ирдэг хэсгийг хүртэл бие биеэ бүрэн ойлголцсон тул нууцаар ярих юм ихтэйгээ мэдэцгээж, өглөөнөөс авхуулаад, аминчхан уулзах бололцоог хэн хэн нь эрсээр билээ. Ноёгтой ердийн ёсоор эцэг рүүгээ очих үеэр Бурьен, Анатоль хоёр өвлийн цэцэрлэгт учирчээ.

	Энэ үед Марья сэтгэл онцгой хөдөлсөөр тасалгааны үүд хүрэв. Өөрийнх нь хувь заяа өнөөдөр шийдвэрлэгдэх гэж байгааг нийт хүмүүс мэдэхээр зогсохгүй, энэ тухай юу бодож явааг нь бас мэдсээр байх шиг аж. Тэгж мэдэж байгаа төлөв Тихоны царайд ч байлаа, халуун ус авч яваад байшингийн гудамд дайралдаж доош тонгойн ёсолсон Василий ноёны түлхүүрч даамлын царайд ч байлаа.

	Хөгшин ноён өнөө өглөө охинтойгоо хачин эелдэг харьцаж, туйлын хичээнгүй байв. Энэ хичээнгүйлэх төлөвийг Марья сайн мэддэг байжээ. Марийг тоо бодлого ойлгохгүй байхад хатанги гараа тэр минутад уцаарлангуй зангидаж, охиноосоо холдоод ганц нэгэн үг аяархан давтан, давтан хэлж зогсвол нь түүний нүүрэнд илэрдэг төлөв аж.

	Ноён, тэр дороо, чухал асуудал руу шилжиж охиноо гуайлан ярьж гарав

	— Таны талаар над нэгэн тэнцэтгэл ирлээ гээд төрөлхийн бус инээмсэглэлээрээ инээмсэглэн: — Бодвол, та тааварлаж байгаа биз дээ, яагаад Василий ноён өөрийнхөө хүмүүжигчийг (Николай Андреевич яагаад ч юм хүүг нь ингэж нэрлэн байв) дагуулан ирж вэ? Миний нүдийг хөөрхөн гээд тэр л биш байх. Өчигдөр надад таны тухай тэнцэтгэл хийлээ. Тэгээд, та ямар миний ёсыг андах биш, би тан руу тэр асуудлыг шилжүүлсэн гэвэл, 

	— Би таныг юу гэж ойлгох вэ, аав аа! гэж ноёгтойн нүүр улайж, цайн асуув.

	 

	— Юү гэж ойлгох вэ гэнэ шүү! гээд эцэг нь уурлан: — Василий ноён чамайг бэрээ болгоход тохирно гэж шийдээд, хүмүүжигчийнхээ нэрийн өмнөөс тэнцэтгэл хийсэн юм. Ингэж ойлго. Юу гэж ойлгох вэ гэнэ шүү?!. Би чамаас асууж байна гэв.

	— Таныг юу гэхийг би мэдэхгүй байна аав аа! гэж ноёгтой шивнэв.

	— Би юу? Би ямар хамаатай юм? Намайг уймруулахгүй шиг байж үз. Би хадамд очих биш. Таныг юу гэхийг харин мэдүүштэй байна.

	Энэ хэрэгт эцэг лав тааламжгүй байгааг ноёгтой мэджээ. Гэвч ноёгтойн санаанд өөрийнх нь амьдрал одоо шийдвэрлэгдэхгүй бол, хэзээ ч шийдвэрлэгдэж чадахгүй гэдэг санаа төрөв. Нөлөөний нь дор бодох чадлаа алдаж зөвхөн заншил ёсоор захирагддаг харцыг харахгүйн тул зовхио буулган буруулж хэлсэн нь:

	— Би ганцхан зүйлийг хүснэ. Таны зориг санааг дагахыг гэвч хэрэв, намайг өөрийнхөө бодлыг илэрхийл гэх юм бол... гэв.

	Үгээ хэлж амжаагүй байтал ноён таслаад, 

	— Болох нь тэр! Цаадах чинь чамайг ингэж хөрөнгөтэй чинь аваад, далимд нь Бурьенийг дайварт нь аваад явчихна. Бурьен гэргий нь болоод, чи... гээд ноён зогсов. Энэ үгээрээ охиныхоо дотор төрүүлсэн сэтгэгдлийг үзэв. Цаадах нь толгойгоо унжуулаад уйлах шахаж байлаа.

	— За, тоглосон юм, тоглосон юм. За, чамд сануулахад эмэгтэй хүн амьдралаа сонгон олох бүрэн эрхтэй гэдэг дүрмийг би баримталдаг хүн шүү. Чамд бүрэн эрх чөлөө олгоё. Чиний шийдвэрээс өөрийн чинь амьдралын заяа жаргал шийдвэрлэгдэнэ гэдгийг санаарай. Миний тухай бодсоны ч хэрэггүй.

	— Би мэдэхгүй байна... аав аа.

	— Бодсоны ч хэрэг алга! Цаадхад чинь тушаах юм бол, чамтай байтугай, хэнтэй ч сууна. Чи харин сонгож авах эрхтэй... За өрөөндөө оч, бод, цагийн дараа энд ирээд хажууд нь өөрийн шийдийг хэлээрэй, тэгэх үү, үгүй юу гэдгээ. Чи одоо бурханд мөргөөд унах гэж байгаа юм, би мэдэж байна. Яахав, мөргөвөл мөргө. Уг нь бодвол дээр биз, яв.

	 

	— Тэгэх үү, үгүй юу, тэгэх үү, үгүй юү, тэгэх үү, үгүй юү! гэж ноёгтойг нүд балайран, хөл туйвж гарах зуур ноён араас нь хашхирсаар байв.

	Ноёгтойн хувь заяа өөрт нь азтайгаар шийдвэрлэгджээ. Гэвч Бурьений тухай эцгийнх нь хэлсэн битүү утгатай үг аюултай мэт ээ. Худлаа ч байг гэсэн ч аюултай үг. Ноёгтой энэ тухай бодохгүй байж чадсангүй. Урьдах замаа харалгүй, элдвийн чимээ сонсолгүй өвлийн цэцэрлэг дотуур явж байтал нь гэнэт Бурьений шивнэн ярих нь түүнийг сэргээв. Ноёгтой хөмсгөө өргөн харахдаа франц хүүхнийг тэвэрч чихэнд нь нэг юм шивнэн байгаа Анатолийг өөрөөсөө хоёр алхам зайтай газар үзжээ. Анатоль сайхан царайдаа аймаар шинж оруулж эргэн харах эхнийхээ секундэд ноёгтойг харахгүй байгаа Бурьений бэлхүүсийг тавьсангүй. Анатолийн царай нь «Хэн бэ? Яах гэсэн юм бэ? Хүлээж байгаач» гэж хэлэх шиг. Марья тэднийг харан дув дуугүй зогсов. Нүдэнд үзэгдэх зүйлийг ойлгохгүй байлаа. Тэгтэл ч, арайхийж, Бурьен дуу алдаад зугтан одов. Энэ жигтэй явдалд цуг инээлцэхийг урьсан юм шиг Анатоль инээмсэглэж ноёгтойд нахис ёслоод, мөрөө хавчисхийн хөдөлгөж, өрөө рүүгээ дамжин орох хаалгаар далд оров.

	Цагийн дараа Тихон, Марьяг дуудан иржээ. Дуудаж байгаа ноёноос гадна, Василий Сергеевич ноён тасалгаанд нь цуг байгааг хэлэв. Тихоныг ирэхэд ноёгтой өрөөндөө байдаг диван дээр уйлан байгаа Бурьенийг тэврэн сууж байсан ажээ. Марья толгойг нь алгуурхан илж байв. Түүний сайхан нүд хуучин тайвшрал, туяагаа сацраан Бурьений хөөрхөн нүүрийг энхрийлэн хайрлаж, өрөвдөн ширтэж байжээ.

	— Үгүй, ноёгтойхон би таны халамжийг үеийн үед алдаж дууслаа гэж m˗lb Bourenue ярьж байв.

	— Яагаад тэр билээ? Би танд одоо хэзээ хэзээнээсээ илүү хайртай. Таны аз жаргалын төлөө өөрийн чадахын хэрээр хэрэгтэй бүхнийг хийнэ гэж Марья хэлэв.

	— Та надад зэвүүрхэж байгаа шүү дээ. Өөрөө ийм цэвэр хүн та намайг яасан ч зэвүүрхэж байгаа; дурлалын тэр хүчит тэмүүллийг та хэзээ ч ойлгохгүй.... Ай, хөөрхий эх минь...

	— Би цөмийг ойлгож байна гэж Марья гунигтайгаар инээмсэглэн францаар хэлээд: — Тайтгар найз минь. Би аав дээр очъё гээд өрөөнөөсөө гарав.

	Марийн ороход, Василий ноён хөлөө ачаад тамхины хайрцаг гартаа барьж, сэтгэл хөдөлсөн шинжтэй бас тэгээд сэтгэлээ тийм их хөдөлсөнд харамсан, өөрийгөө дооглох мэт дүрэм үзүүлж өхөөрдөн таашаах байртай инээмсэглэн сууж байв. Тэгээд ноёгтойхны ормогц, чимх тамхи хамар луугаа түргэн хүргэлээ. 

	— Ай хонгор минь, хонгор минь...

	Миний хүүгийн хувь заяа таны гарт байна. Хэзээд миний бие охин шигээ хайрлаж явсан миний хонгор, миний үнэт, миний эелдэг Мари минь, та энэ хэргийг шийдэж өгөөч гээд босонгуут ноёхны хоёр гараас нь барьж санаа алдав.

	Ноён холдов. Түүний нүдэнд нулимс мэлтгэнэлээ.

	— Фр... Фр... гэж Николай Андреевич ноён тургив.

	— Ноён хүмүүжигчийнхээ... хүүгийнхээ нэрийн өмнөөс... чамд тэнцэтгэл хийж байна. Чи ноён Анатоль Курагины гэргий болохыг хүснэ үү, үгүй юү? Тэгэх үү, үгүй юү гэдгээ хэл! Дараа нь би саналаа хэлэх эрхээ авч хоцоръё. Тийм ээ, өөрийнхөө саналыг, зөвхөн өөрийнхөө саналыг гэж Николай Андреевич ноён, Василий ноён руу хандаж, түүний гуйх харцанд хариу болгон хэлээд: — Тэгэх үү, үгүй юү? гэв.

	— Миний хүсэл бол аав минь, таныг орхихгүй байх, танаас өөрийнхөө амьдралыг хэзээ ч гэсэн салгахгүй байх сан гэдэг хүсэл билээ. Би хадамд очихыг хүсэхгүй байна гэж Василий ноён, эцэг хоёр луугаа сайхан нүдээрээ шийдэмгий харан хэллээ.

	— Дэмий, тэнэг үг! Дэмий, дэмий дэмий! гэж Николай Андреевич хөмсгөө зангидан хашхираад, охиныхоо гараас барьж, өөр лүүгээ тонгойлгоод арай үнссэнгүй зөвхөн духаа, духанд нь нийлүүлж, гарыг нь чанга атгахад охин нь ярвайж, дуу алдав.

	Василий ноён бослоо.

	— Хонгор минь. Энэ минутыг хэзээ ч мартахгүй гэдгээ би танд хэлье, гэвч, эелдэг охин минь, ийм эелдэг, ийм өгөөмөр энэ зүрхийг чинь хэзээ нэгэн цагт миний хүү өрөвсүүлж чадна гэдэг жаахан ч болсон горьдлого өгөөч. Магадгүй гэдгийг... ирээдүй бол цаглашгүй зүйл... магадгүй гэдгийг хэлээч гэж францаар хэлэв.

	— Ноён минь, миний саяын хэлдэг бол өчүүхэн зүрхэнд минь байгаа нь л тэр. Надад тийм нэр хүнд үзүүлсэнд би баярлаж байна. Гэвч би хэзээ ч танай хүүгийн эхнэр болохгүй.

	— За тэгвэл, өнгөрч дээ, хонгор минь. Яахав чамайг ирсэнд тун их баярлаж байна. Тун их. Ноёгтойхон та өрөөндөө оч. Чамайг ирсэнд тун их баярлаж байна гэж Василий ноён тэврэнгүүт давтан хэлэв.

	«Би өөр авьяастай хүн бусдын жаргалаар жаргаж явах хайр ба биеэ бусдад зориулахын жаргалаар жаргаж явах авьяастай хүн. Надад ямар ч хэцүү байлаа гэсэн би хөөрхий Амелийн жаргалыг бүтээж өгнө. Тэр залууд хэчнээн хайртай байна вэ, чин сэтгэлээсээ хэчнээн гэмшиж явна вэ. Хэрэв энэ залуу ноён ядуу юм бол би эцгээсээ гуйж байгаад, Андрейгаас гуйж байгаад хөрөнгө гаргаж өгнө. Тэр хоёрыг суусан хойно би хэчнээн жаргалтай байх бол. Хөөрхий Амелие даанч өрөвдмөөр ядуу ганцаараа даанч тусламж дэмжлэггүй байна даа.

	Тэгж биеэ барьж чадахгүй болсноор нь бодоход тэр залууд хэчнээн дурлаа вэ. Би ч гэсэн тэгж дурласан бол, тэгэх ч байсан юм билүү яаж мэдэх вэ...» гэж Марья бодож явлаа.

	 

	VI

	Ростовынхон Николайн тухай хэл сураг гаргалгүй уджээ. Зөвхөн өвлийн дунджаар бичигдсэн гарчгаар нь хүүгийнхээ бичигтэй адилхан бичигтэй захиаг гүн хүлээн авлаа. Тэр захиаг авмагц гүн бусдад мэдэгдэхгүйн тул бачимдан хурдан гүйсээр, тасалгаандаа очиж, үүдийг нь түгжээд, ирсэн захиаг уншиж гарав.

	Анна Михайловна (эднийд болж байгаа бүх явдлыг мэдэж суудгаараа) тэр захианы тухай мэдээд, гүнгийн өрөө рүү сэм орж гартаа хүүгийнхээ захиаг бариад инээх, уйлах хослон суугаа гүнтэй тохиолджээ.

	Анна Михайловнын ажил явдал сайжирсан боловч аанай л эднийд суусаар ажээ. Тэр нь юу вэ, эелдэг найз минь? гэж ямар ч талаар оролцоход бэлэн гунигтай асуув?

	Гүн мэгшин уйлж:

	— Николушка... захиа... шархтаж... гэнэ... machere... шархтаж... эвий минь... гүн ахай... офицер болж гэнэ... бурхны авралаар... гүн ахайд яаж хэлнэ дээ?

	Анна Михайловна дэргэд нь суугаад, нүднийх нь нулимсыг, захиа дээр дуссан нулимсыг, бас өөрийнхөө нулимсыг арчаад, захиаг уншиж гүнийг тайтгаруулаад, үдийн хоол цай болтол гүн˗ахайг бэлтгүүлж баймааж нь үдийн цайнаас хойш, бурхан таалбал, цөмийг нь хэлчихнэ гэж шийдэв.

	Хоолны турш Анна Михайловна дайны тухай, Николушкийн тухай ярилаа. Мэдсээр байж, хоёр ч удаа Николайн сүүлийн захиа хэдийд ирснийг лавлаж, өнөө ч захиа ирж юу магад гэж суулаа. Тэр битүү утгатай яриа үүсэх тусам гүн˗ахай зовниж гүн, Анна Михайловна хоёр руу түгшүүртэй харна. Тэгэх бүр нь Анна Мнхайловна хамгийн шалихгүй зүйл рүү яриагаа шилжүүлнэ бөлгөө. Хүний царайны маяг, байдал, үгний өнгийг мэдрэх талаар гэрийнхнээсээ хамгийн сүрхий Наташа, ахынх нь тухай ямар нэгэн зүйлийг эцэг нь ба Анна Михайловна мэдэж, одоогоос эхийг нь бэлдэж байгааг тааварлаад, хоол идэж эхлэхээсээ чих тавин суулаа. Наташа хэдийгээр зоримог боловч (Николушкийн тухай мэдээ бүхэнд эх нь хэчнээн зовниж тэвддэгийг мэдэх учир) шууд асуудал тулган тавьж чадахгүй байлаа, гэсэн ч санаа нь зовох тул хүмүүжүүлэгчийнхээ анхааруулахыг хөсөрдүүлэн хоол унд ч идэж уухгүй, хий хавчганан суулаа. Хоолны дараа Анна Михайловнын араас эрчээрээ гүйж дивант өрөөнөө гүйцэн хүзүүдэж:

	— Эгч ээ, юу болоо вэ, хэлээч?

	— Зүгээр, зүгээр, хүү минь, 

	— Үгүй, хонгор минь, эвий минь, тоор минь, би салахгүй шүү. Та лав нэг юм мэдэж байна, хэлээч дээ.

	— Анна Михайловна толгойгоо сэгсрэн францаар:

	— Ай, зальт минь гэв.

	— Николинькаас захиа ирээ юү? Тийм л биз! гэж Анна Михайловнын нүүрэн дээр зөвшөөрөх хариу үзээд Наташа хашхирав.

	 

	— Бурхан минь, болгоомжтой байгаарай. Ээжид цочир дуулгаж болохгүй шүү дээ.

	— Тийм ээ, тийм та хэл л дээ, хэлэхгүй юү, тэгвэл би одоо очоод хэлэх хүнд нь хэллээ шүү. 

	Хэнд ч хэлэхгүй гэдэг амыг нь аваад Анна Михайловна захианы агуулгыг товч хэдэн үгээр хэлж өгөв.

	— Шударга, ариун тангараг хэнд ч хэлэхгүй гэж Наташа загалмайлан хэлээд дорхноо Соня руу гүйв.

	— Николинька... шархтаж... захиа, гэж баяр жавхлантайгаар хэлэн орлоо.

	— Николай, гээд Сонягийн царай хачин болов.

	Ахын нь шархны тухай мэдээ Соняд ямар сэтгэгдэл төрүүлснийг Наташа үзмэгц, тэр мэдээний гунигтай талыг анх удаа мэдэрчээ. Тэгээд, Соня руу ухасхийн тэврээд уйлав.

	— Хөнгөн шархтсан юм байх аа, харин офицер болсон гэнэ шүү, одоо бие нь сайжраад, захиагаа өөрөө бичсэн байна билээ, гэж нулимсаа асгаруулан өгүүлэв.

	— Та нар, эмэгтэйчүүд, цөмөөрөө л усан нүдтэй улс юм даа. Ахыг тийм гавьяа байгуулсан гэж дуулаад би л хувьдаа баярлаж байна даг, нээрэн их баярлаж байна даг. Та нар л гэж, цөмөөрөө, ийм уйланхай байх юм! Юу ч мэдэхгүй болоод л тэр шүү дээ гэж Петя өрөөн дотуур том томоор алхлан шийдэмгий хэлнэ. Наташа энэ үгийг дуулаад, нулимстай чигээрээ инээмсэглэв.

	— Чи захиаг нь уншаагүй биз?

	— Үгүй, хэн гуай л хэлнэ шүү дээ, шарх нь эдгэрсэн, одоо офицер болсон гэж...

	— Бурхан өршөөг! Гэвч, чамайг хуурсан байж магадгүй дээ! Ээж рүү очъё гэж Соня загалмайлан хэлэв.

	Петя тасалгаа дотуур дуугүй алхалсаар байв.

	— Хэрэв би Николинькийн оронд байсан сан бол, тэр муусайн француудаас бүр ч олныг алах байсан юм. Тун бузар улс шүү дээ! Би тэднийг бүр овоолж болохын дайтай алах сан гэж Петя ярина.

	— Дуугүй бай, Петя, чи яасан тэнэг юм бэ!..

	— Би тэнэг биш, та нар л харин, хэрэггүй юмнаас болж уйлдаг улс тэнэг байж таарна даа гэж Петя хариулав.

	— Тэр чамд санагдаж байна уу? гэж минут хэртэй дуугүй байсныхаа дараа Наташа асуув. Соня инээмсэглээд:

	— Николайг санаж байна уу? гэв. Үгүй Соня, бүр сайн санагдахаар, хамаг бүгдийг нь санагдахаар тэгж чамд санагдаж байгаа гэж үү гэж Наташа үгэнд ээ гүн утга оруулахыг мэрийх шиг хичээнгүйлэн дохиж: — Николиньк санагдаж байх юм. Харин Борисыг ор санахгүй юм. Бүр таг.

	— Юу? Борисыг санахгүй юм аа? гэж Соня гайхаж асуув.

	— Санахгүй ч юу байх вэ. Ямар шуу янзын хүн байсныг нь санаж л байна гэсэн ч Николинькийг санадаг шиг санахгүй юм. Би нүдээ аниад л бодоход яг дүрээрээ үзэгдэж байх юм. Борис бол үгүй юм (нүдээ анив) тээр, юу ч алга!

	— Ай Наташа минь! гэж Соня одоо хэлэх гэж байгаа үгийг нь, цаадах найз хүүхэн нь сонсохуйн хэмжээнд хүрээгүй учир, өөр нэгэн хамаагүй тоглож болохгүй хүнд хэлж байгаа юм шиг ноцтойгоор бишрэн харж хэлээд: — Би чиний ахад ийм хайртай болсон хойно, тэрэнд юу ч тохиолдлоо гэсэн, надад юу ч тохиолдлоо гэсэн би, үхэн үхтлээ хайрласаар л байх хүн гэв.

	Наташа гайхан сонирхсон нүдээрээ Соняг харж дуугүй зогсов. Сонягийн хэлсэн үг чин үнэн үг нь мөн гэдгийг, ер нь ч тийм дур хайр байдаг гэдгийг Наташа ойлгож байв. Гэвч өөрөө тийм юмыг огт амсаагүй яваа билээ.

	Тийм юм байж болох юм гэж итгэвч, чухам учрыг нь ойлгохгүй явжээ.

	— Чи тэрэнд захиа бичих үү?

	Соня бодлого болов. Николайд юу гэж бичих вэ, ер нь бичих хэрэг байна уу гэдэг бол түүнийг шаналгаж байсан асуудлын нэг байжээ. Одоо тэр хүн офицер шархтсан баатар болчхоод байхад өөрийнхөө тухай нь түүнээс амлан авсан үүргийнх нь тухай сануулах мэт бичнэ гэдэг сайн, муу алин болохыг мэдэхгүй байлаа.

	— Мэдэхгүй, хэрэв тэр өөрөө бичих юм бол би ч гэсэн бичих л дээ гэж нүүрээ улайлган хэлэв.

	— Чи тэрэнд бичихээсээ ичихгүй гэж үү?

	Соня инээмсэглэн

	— Үгүй гэв.

	 

	— Би Борист бичихээсээ ичнэ ээ. Би бичихгүй.

	— Юунаас нь ичнэ гэж?

	— Зүгээр, юунаас нь ч гэх вэ дээ. Нэг л эвгүй, ичмээр юм.

	— Юунаас тэгж ичээд байгааг нь би мэдэж байна гэж Наташийн түрүүчийн сануулгад гомдсон Петя хэлээд юунаас вэ гэвэл цаадах чинь эхлээд тэр нүдний шилтэй бүдүүн хүнд дурлачихсан юм (ижил нэртэй шинэ гүн Безуховыг тэгж нэрлэж байгаа аж). Одоо тэр нэг дуучинд дурлачхаад байгаа юм (Петя Наташийн дууны багш итали хүнийг хэлж байгаа аж) тэгээд л ичиж байхгүй юу.

	— Петя, чи тэнэг юм байна шүү дээ.

	— Танаас тэнэггүй дээ, ээжийн цээж минь гэж есөн настай Петя, бригадын хөгшин дарга шиг хэлэв.

	Анна Михайловнын битүү яриагаар сэдэв авсан гүн˗ахай Николайн тухай ямар нэгэн зүйлийг сонсоход бэлэн байсан аж. Өрөөндөө очиж, кресло дээрээ суугаад тамхины хайрцагт шигтгэн суулгасан хүүгийнхээ жижигхэн хөргөөс нүд салгалгүй харж суухад нь, хоёр нүдний нь нулимс бөнжгөнөн дусална. Анна Михайловна гартаа захиа бариад, гүн˗ахайн өрөө рүү өлмийгөөрөө гишгэлэн очиж, үүдэнд нь зогслоо.

	— Та юүхэв, гэж араасаа даган яваа хөгшин гүнд хэлснээ: — Сүүлд гэж ар дахь үүд хаав.

	Гүн цоожны нь нүхэнд чихээ наалдуулж, чагнан үлдэв.

	Эхлээд, энгийн ярианы чимээ, дараа нь маш удаан ярьсан Анна Михайловнын ганцаарын нь дуу алдах чимээ сонстож нам гүм болсноо, дахиад л баяртайгаар ярилцах хоёулын нь дуу сонстоод, Анна Михайловнын алхаа дуулдаж, үүд нээгдлээ. Маш хэцүү мэс заслыг амжилттай дуусгаад чадвараа үнэлүүлэхийн тул олон нийтийг оруулж байгаа эмчийн бахдалт шинж Анна Михайловнын царайд тодорчээ.

	— Гүйц ээ! гэж хөрөгтэй хайрцгийг нэг гартаа барьж, нөгөө гартаа захиа бариад, уруулаа аль алинд нь ээлжлүүлэн хүргэж байгаа гүн˗ахайг жавхлантайяа заан хэллээ.

	Гүнийг үзмэгц, гүн˗ахай өөдөөс нь гараа сунгаж, халзан толгойг нь тэврээд, захиа хөрөг хоёр луу толгой дээгүүр нь ширтэж, дахин уруулаа хүргэхийн тул, халзан толгойг хажуу тийш нь бага зэрэг түлхэв.

	Вера, Наташа, Соня, Петя дөрөв орж ирээд, уншлага эхлэв. Тэр захианд Николайн оролцсон аян дайн, хоёр тулалдаан болон офицер болсон тухай товч бичигджээ. Мөн аав, ээж хоёрын гарыг үнсэн тэдний ерөөлийг гуйж байгаагаа, Вера, Наташа, Петя нарыг үнсэж байгаагаа Николай дурджээ. Тэрнээс гадна Шелинг Шосс сувилагч эхдээ ёсолж, хуучин хэвээр хайрлаж цаг ямагт дурсан санасаар яваа хүндэт Соняг уламжлан үнсэж өгөхийг гуйжээ. Үүнийг дуулаад Соня, хоёр нүднээсээ нулимс гартал улайв. Тэгээд, өөр лүүгээ хандсан энэ олон хүний харцыг тэсвэрлэн даалгүй танхим руу гүйн одоод эрчээрээ эргэлдэж, улайсан инээмсэглэсэн нүүртэй энэ охин платьегаа бөмбийлгөж, шалан дээр суув. Гүн ахай уйлсаар байлаа.

	— Та юундаа уйлаа вэ, ээж ээ? гэж Вера хэлээд түүний бичиж байгаа бүхнээс үзвэл уйлах биш, баярлах хэрэгтэй юм биш үү гэв.

	Энэ бол яах аргагүй үнэн гэвч, гүн, гүн˗ахай, Наташа цөмөөрөө, Вераг зэмлэн харцгаав. «Энэ ер нь хэнийг дуурайсан хүн бэ!» гэж гүн ахай гайхан боджээ.

	Николушкийн захиаг лав зуу дахиж уншицгаасан байх. Сонсох гавьяа бүхий хүн, тэр захиаг гараасаа салгалгүй байсан гүн ахай руу очиж чагнах ёстой байх аа. Хүмүүжүүлэгчид, сувилагч нар, Митинька, зарим танил хүмүүс ирсээр байлаа. Гүн˗ахай тухай бүр энэ захиаг шинээр хөгжин уншиж, унших бүр Николушкийнхаа сайн сайхнаас шинэ шинэ зүйлийг нээн олсоор билээ. Өөрийнх нь хүү хорин жилийн өмнө гэдсэн дотор нь бяцхан мөчнүүдээ хөдөлгөн тийчилж байсан хүү нь тэртээ нэгэн үед дүрсгүй гүнээс эх нь өмөөрөөд аавтай нь муудалцаж байсан тэр хүү нь анх «груша» (лийр) гэдэг үг сураад, дараа нь «баба» (авгай) гэдэг болоод хэлд орсон балчир хүү нь, одоо тэнд, хүний нутагт хүний орчинд, эрэлхэг дайчин болоод, эр цэргийн хийх ёстой ажлыг гав ганцаараа, хэний ч удирдлага тусламжгүй толгой мэдэн хийж яваа шүү дээ гэж бодоход эх хүний сэтгэл хэчнээн жигтэй, сонин аятай сайхан болох билээ. Хүүхдүүд, өлгийнөөсөө аваад үл мэдэг замаар эр хүн болдог юм гэсэн дэлхий дахины олон үеийн туршлагыг гүн ахай ухамсарлаагүй аж. Яг тэрэн шиг нь эрийн цээнд хүрсэн сая, сая хүн ор байгаагүй юм шиг хүүгийнх нь өсөлтийн үе бүхэн, өсөлт бойжилт нь гүн ахайд ерийн биш зүйл мэт санагддаг байжээ. Зүрхний доохонтой байгаа жижигхэн амьтан хэзээ нэгэн цагт төрөөд хашхична, мөөм хөхнө, хэлд орно гэж итгэдэггүй байсан шиг одоо энэ захиагаар илэрч байгаа янзаараа, ийм хүчтэй зоригтой эр хүн болж олны хүүхдүүд үеийн хөвүүд нөхдөдөө жишээ болохуйц хүн болсон гэж итгэгдэхгүй байлаа.

	— Яасан сайхан маяг вэ, яасан хөөрхөн бичээ вэ? гэж захиа дотор тулалдаан зэргийг тодорхойлон бичсэн хэсгийг уншин хэлээд: — Яасан сайхан сэтгэлтэй хүү вэ? Өөрийнхөө тухай юу ч бичээгүй нь... Юу ч үгүй нь! Денисов гэдэг хүний л тухай их бичиж, бодвол өөрөө тэднээс цөмөөс нь зоригтой байх даа. Өөрийнхөө зовлон жаргалын тухай юу ч бичээгүй нь яасан сайхан сэтгэлтэй юм! Хэзээний тийм юм сан! Тэгээд бүгдийг маань дурсаж гээч! Хэнийг нь ч мартаагүй нь. Би бүр ийм байхаас нь хэлдэг байсан шүү дээ ийм байхаас нь... гэв.

	Николушкад явуулах гэр бүлийн захиаг долоо хоног илүү оролдоцгоож, өдий төдий ноорог хийж, дахин дахин хуулж бичицгээв. Шинээр дэвшсэн офицерт мундар ба бусад зүйлийг бэлтгэхийн тул гүн˗ахайн хяналт гүний анхаарлын дор хэрэгтэй зүйл ба мөнгө санга төхөөрөв. Анна Михайловна ажил хэрэгч авгай өөртөө ба армид байгаа хүүдээ захиа бичих замыг хүртэл бололцоотой дөхөм болгож чадсан билээ. Энэ хатан өөрийнхөө захиаг тэр үес гварди командалж байсан их ноёнтон Константин Павловичид явуулдаг байжээ. Гадаадад байгаа Оросын гвардид гэсэн адресыг Ростовынхон тодорхой гэж тооцжээ. Хэрэв энэ захиа гварди командалсан их ноёнтонд хүрэх ЮМ бол, ойролцоо байгаа Павлоградын хороонд хүрнэ гэж шийдэцгээжээ. Тийм учраас захиа ба мөнгийг их ноёнтны зарлигаар Борист явуулж, улмаар Николушкад дамжуулан өгүүлэхээр болов. Тэр нь хөгшин гүн, гүн˗ахай, Петя, Вера, Наташа ба Сонягаас явуулцгаасан захианууд, мөн мундар хувцас, бусад зүйлд зориулан явуулж байгаа зургаан мянган төгрөг билээ.

	 

	VII

	Арван нэгдүгээр сарын 12˗т Кутузовын дайчин арми Ольмюцын дэргэд лагерьлаж байхдаа орос, австри хоёр эзэн хааны маргаашийн үзлэгт бэлтгэн байв. Оросоос дөнгөж сая хүрэлцэн ирсэн гварди Ольмюцаас 15 мод хэртэй газар хоноглоод, өглөө арван цагт Ольмюцын тал руу, яг үзлэг рүү шууд гарч ирэв.

	Тэр өдөр Николай Ростов Борисоос зурвас хүлээн авчээ. Измайловын хороо Ольмюцаас арван таван мод зайтай газар хоноглох ба мөн мөнгө захиаг нь дамжуулан өгөх гэж өөрийг нь хүлээж байгаагаа Борис мэдээлжээ.

	Аян дайнаас буцаж ирсэн цэрэг Ольмюц хавьд буудаллаж бэл сайтай мухлагийн худалдаачид Австрийн еврей нар лагериар дүүрч, элдвийн сонин юмаар хорхой хүргэн байгаа энэ үеэр ялангуяа Ростовт мөнгө их хэрэгтэй байжээ. Аян дайны үеэр авсан шагналуудаа тэмдэглэж Павлоградынхан үргэлж найрлаж байлаа. Шинээр ирж, эмэгтэй зарц нартай гуанз нээсэн Каролина Венгерка руу очицгоох нь олширчээ. Ростов офицер зэрэгтэй болсноо саяхан тэмдэглэж, Денисовын бедуин гэдэг морийг худалдан авч, нөхдөдөө, худалдаачдад эргэн тойрон өр шир тавилчихсан аж. Борисын зурвасыг аваад Ростов нэг нөхрийн хамт Ольмюц хүрч, тэнд хоол идэж шил дарс уугаад багынхаа найзын зүг ганцаар тэмүүлж түүнийг сураглаж олохоор гвардийн лагерь хүрчээ. Ростов мундар хувцсаа зэхэж амжаагүй байлаа. Энгэр дээрээ цэрэг загалмай зүүсэн, элэгдчихсэн сурагч цамц, элэгдсэн савхиар өнгөлсөн бачуу өмд өмсөж, цацагтай офицер сэлэм зүүжээ. Унасан морь нь явуулын казакаас худалдаж авсан догь морь байв. Хонхойж ёнхойсон малгай хажуу тийш нь дэгжирхэн дарж тавьжээ. Измайловын хороо руу ойртож явахдаа Борисыг ба түүний нөхдийг дол цохисон, дайчин шинжээрээ хэчнээн гайхуулахаа бодож явлаа.

	Гварди, аяны урт замын турш ариун цэвэр, сахилга журмаараа гайхуулан, зугаалж яваа улс шиг өнгөрчээ. Өдрийн явах замын хэмжээ богино, үүрэг тэргэн дээр ачаастай бөгөөд буудал бүхэн дээр австрийн дарга нар офицеруудад сайхан хоол бэлтгэн өгч байв. Гвардийн хороод хот руу орох гарахдаа бүрээ хөгжмөө хангинуулж, аян замын турш их ноёнтны тушаалаар хөл нийлүүлэн алхалж офицерууд байр байрандаа явган алхалж (гварди үүгээрээ тун бахаддаг билээ) байлаа Борис аян замын турш одоо суман командалж байгаа Бергийн дэргэд явж байв. Берг, аян замдаа суман хүлээж аваад өөрийн хичээл, гүйцэтгэлээр дарга нарын итгэлийг олж, эдийн засгийн асуудлыг ашигтай зохицуулж дөнгөжээ. Борис энэ хугацаанд өөртөө тус болж болох нэлээд хүмүүстэй танилцаж, Пьерээс авч гарсан уламжлах захианы хүчээр Андрей Болконскийтэй танилцжээ. Түүгээр дамжуулан ерөнхий жанжны штабт байр олж авахаар горилон явжээ. Өнөөдрийн сүүлийн замын дараа амарч амжсан Берг, Борис хоёр цэвэр нямбай хувцаслаад, оногдсон байрандаа дугуй ширээний өмнө сууж шатар тоглож байв. Берг хоёр өвдөгнийхөө хооронд асаатай ганс барьжээ. Хэзээний нямбай Борис нарийхан цагаан гараараа шатрын хүүхдүүд дөрвөлжлөн өрж, Бергийн нүүхийг хүлээн чухам тэр үеийнхээ л явдлыг боддог зангаараа энэ тоглоомын тухай бодсон бололтой Бергийн царай руу ширтэн сууна.

	— За аль вэ, та яаж үүнээс мултрах нь вэ харъя даа гэж тэр хэллээ.

	— Хичээж л үзье гэж Берг нэг хүүдээ гар хүргэснээ буцааж тавин хэлэв.

	Энэ үеэр үүд нээгдэв.

	— Ашгүй энэ байх чинь, Берг ч энд байж байна! Муу хүүхдүүдээ, явж унтацгаая гэж Ростов, сувилагч эхийнхээ хэлдэг байсан бөгөөд багадаа Бористой нийлэн элгэлдэг байсан үгээ давтан хашхирав.

	— Үгүй яадаг билээ. Чи чинь яасан өөр болчих оо вэ, гэж Борис өөдөөс нь босонгуут, тэгэхдээ бас унагасан шатраа барьж аваад, байранд нь буцааж тавихаа марталгүй хэлээд, найзыгаа тэврэн авах гэтэл Николай түүнээс зайлсхийв. Элэгдсэн зүйлийг давтах дургүй юмыг шинээр бусдыг дуурайхгүйгээр хийж, сэтгэлээ ч гэсэн илэрхийлэхдээ, олонхдоо хуурамчаар илэрхийлдэг ахмад хүмүүсийн илэрхийлэлтээс өөрөөр гаргахыг хүсдэг залуугийн онцгой сэтгэлэг ёсоор Николай өөрийнхөө найзтай учрахдаа арай өөр онцгой төлөв гаргахыг хүсжээ. Түлхэх ч юм уу, чимхэх ч юм уу, ямар нэгэн өөр маягаар уулзахаас юу ч л гэсэн бусадтай адил үнсэлцэхгүй гэж бодсон билээ. Борис харин амарлингуй найзархаг байдлаар тэврээд Ростовыг гурав үнсэв.

	Тэр хоёр уулзалдаагүй бараг хагас жил болжээ. Амьдралынхаа замд анхныхаа алхмыг хийдэг идэр залуу насан дээрээ яваа хүмүүс, одоо энэ алхмаа эхлэн хийсэн орчин нийгмийн цоо шинэ тусгал, бие биед нь их байхыг мэдэцгээв. Сүүлийн удаа уулзсан цагаас хойш хоёул нэлээд өөрчлөгдөж, тэр өөрчлөлтүүдээ одоо нэг нэгэндээ мэдрүүлэх гэж яарцгаана.

	— А, муусайн цэвэрлэгч нар! Армийн биднийг бодвол дөнгөж сая зугаалгаас ирсэн юм шиг цэв цэвэрхэн, шив шинэхэн байх шив дээ та нар гэж Ростов, шавар болсон өмдөө зааж, армийнхны маягийг нь авсан, урьд өмнө Борист дуулдаагүй бүдүүн хоолойгоор хэлнэ.

	Эзэгтэй герман Ростовын чанга дуунаар үүдний цаанаас цухуйвал, 

	— Юу гээ вэ, сайхан хүүхэн минь? гэж наадах нь нүд ирмэн асуулаа.

	— Чи юундаа ингэж бархираа вэ! Наадуул чинь ухаа алдчихна гэж Борис хэлснээ би чамайг өнөө ирнэ гэж бодоогүй шүү гээд би өчигдөр Кутузовын нэг таньдаг Болконскийгээр чамд тэр зурвасыг хиагаар явуулсан юм... Ийм түргэн хүрнэ гэж бодсонгүй... За чи яаж байна, юу байна чамаар? Дарь үнэрлэсэн үү? гэж Борис асуув.

	Ростов хариу хэлэлгүй мундрынхаа гогцоо дээр байсан Георгийн цэрэг загалмайг хөдөлгөөд, боолттой гараа зааж Берг рүү инээмсэглэн эргээд, 

	— Харахгүй юу гэлээ.

	— Ухай, бүр тийм бий, ухай, ухай! гээд Борис инээмсэглэн: — Бид ч бас сайхан аяллаа. Хаан хүү үргэлж манай хороотой цуг явсан болохоор бид далимд нь тун бололцоотой ашигтай явж байгаад ирлээ. Польшид ямар сайхан хүлээн авалт, цайллага, найр наадам болж байсан гэж бодно оо. Би чамд эвлүүлээд ярьж ч чадахгүй нь. Хаан хүү ч манай бүх офицеруудад тун энэрэнгүй байсан гэв.

	Тэгээд хоёр найз бие биедээ нэг нь морин цэргийн цэнгэл, дайчин амьдралын тухай нөгөө нь өндөр дээд хүмүүсийн дор хаасан албаны ашигтайн тухай гэх мэтчилний зүйлийг зогсоо зайгүй ярьцгаав.

	— Ай, гварди! Чи яагаач хө, архинд хүн явуулаадхаач гэж Ростов хэлэв.

	Борис ярвайн:

	— Заавал, тэгмээр байвал чинь явуулж өгөхөөс дөө гэв.

	Дараа нь ор луу очоод цэвэрхэн дэрнүүд дороос түрийвчээ гаргаад архинд хүн явуулав.

	— Бас чамд мөнгө санга, захиа занааг чинь өгөх гэсэн юм гэлээ.

	Ростов, захиаг аваад, мөнгөө диван руу чулуудаж урдах ширээгээ тохойлдоод, ирсэн захиануудыг уншив. Хэдэн мөр уншчихаад Берг рүү муухай харав. Өөдөөс нь цаадхыгаа харахаар нүүрээ захиагаараа таглав.

	— Яг ч үгүй хангалттай мөнгө ирж шүү танд гэж Берг диван хонхойлгож байгаа хүнд түрийвчийг харж хэлээд, бид ч цалингаараа л дөнгөж байна шүү, гүн минь өөрийнхөө тухай жишээлж ярихад... гэвэл, 

	— За, ийм байна, хонгор Берг минь. Таныг өөрийнхөө гэрээс захиа аваад үй түмэн юм асуумаар хүнтэй дайралдахад би хажууд чинь байх явдал тохиолдвол саад болохгүйн тул алга болоод өгөх сөн, нээрэн шүү та зайлаад өгөөч, дуртай тийшээгээ тонилооч... Чөтгөр лүүгээ! гээд Ростов мөрнөөс нь барьж аваад ширүүн үгээ зөөлрүүлэх гэсэн бололтой, нүүр өөд нь эелдгээр харж, та битгий уурлаарай. Би яахав, хуучин танилын хувьд санаснаа шууд хэлж байна шүү.

	— Зүгээр, зүгээр, гүн минь, арга байж уу, би ойлгож байна гэж Берг босонгуут төвөнх дотроо дуугаран гүд гүд хэлэв.

	— Та эзэд рүү оч, тэд таныг дуудаж байна билээ гэж Борис хэлэв.

	Берг, толбо суугаагүй, хогны ширхэг ч наалдаагүй, цэврээс цэвэр сюртук өмсөөд толины өмнө очиж Александр Павловичийг дуурайлган, хоёр чамархайныхаа үсийг дээш нь сэрвийлгэж үзээд Ростовт сюртукныхаа сайхныг анхаарагдсанаа мэдээд, аятайхан инээмсэглэсээр өрөөнөөс гарав.

	— Би мөн мал аа даа, ингэхэд! гэж Ростов захиа унших зуур хэлэв.

	— Яагаа вэ?

	— Ай даа, мөн гахай яа даа би, нэг ч удаа захиа бичээгүй байж, нэг бичихдээ тэднийг тэгж айлгачих гэж, хэмээн давтан хэлээд, нүүрээ улайлган, үгүй чи яав аа. Гаврилыг архинд явуулаач! Нэг балгая л даа! гэв.

	Гэрийнхнээс ирсэн захиан дотор Анна Михайловнын зөвлөгөөнөөр танил талын улсаар дамжуулан гүн˗ахайн олсон уламжлах захиа байлаа. Тэр захиаг Багратион ноёнд уламжилж өөрийгөө танилцуулан ашиглахыг төрөл садны нь улс тун их гуйжээ.

	— Шал марзан юм! Би үүгээр яах юм, гэж Ростов тэр захиаг ширээн дор чулуудан хаяж хэлэв.

	— Үгүй, хаяж яах нь вэ? гэж Борис асуулаа.

	— Уламжлах захиа гэнэ. Би захиатай, захиагүй дөнгөнө шүү дээ гэж? хэлээд Борис нөгөө захиаг шалнаас авч, гарчгийг нь, уншингуутаа, энэ чинь, чамд тун хэрэгтэй захиа байна гэв.

	— Надад юу ч хэрэггүй, би хэнийх нь ч бараа бологч болох гэж явахгүй.

	— Яагаад тэр вэ? гэж Борис асуулаа.

	— Бялдууч зарц нарын л ажил шүү дээ!

	— Чи хуучнаараа, нөгөө бясалган хүсэгчээрээ л байна аа даа гэж Борис толгойгоо ганхуулан хэлэв.

	— Чи харин дипломат хэвээрээ байна. За тэр ч яахав... За, чи өөрөө ямар байна даа? гэж Ростов асуулаа.

	— Ямар байх вэ дээ, янзаараа л байна. Одоохондоо гайгүй ч юм шиг. Гэвч үнэнээ хэлэхэд жагсаалд байснаас бараа бологч болох юм сан даа л гэж их хүсэж байна.

	— Яах юм?

	— Нэгэнт л цэргийн алба хааж, зэрэг тушаалыг хөөцөлдөхөөс хойш аль болохуйц түргэн дэвших нь чухал байна шүү дээ.

	— А, тийм бий гэж Ростов өөр юмны тухай бодолхийлсэн бололтой хэлэв. Ямар нэгэн асуудлын тайлбарыг олж ядсан мэт, найзынхаа нүд рүү, эгцээр асуун ширтэв.

	Өвгөн Гаврило архи авчирлаа.

	— Альфонс Карлычийн хойноос хүн явуулах уу? Чамтай цуг уулцаг, би чадахгүй нь гэж Борис хэлэв.

	— Явуул, явуул! Цаад герман чинь ямар байна даа гээд Ростов үл тоомсорлон инээмсэглэв.

	— Тун аятайхан хүн юм. Сайн ч хүн юм, шударга ч хүн юм.

	Ростов Борисын нүд рүү дахин эгцлэн хараад, санаа, алдав. Берг ирээд, шилтэй дарсаа задалж, гурван офицерын яриа нэлээд хөгжлөө. Гвардичууд аяллынхаа тухай Орост, Польшид, гадаадад хэрхэн хүндлүүлж явсан тухайгаа ярьцгаалаа. Өөрсдийн дарга, их ноёнтны үг, явдлын тухай өгүүлцгээн түүний эелдэг ааш, түргэн зангийн тухай шог яриа дэлгэцгээнэ. Өөрөө холбогдоогүй зүйл болохоор, Берг, энэ бүх ярианы туршид дуугүй суусан боловч их ноёнтны түргэн зангийн тухай шог яриатай холбогдуулан, Галицид их ноёнтныг цэргийн хороо эргэж хөдөлгөн, буруу байна гэж уурлан явахад нь уулзаж ярих завшаан тохиолдсоноо бахдан ярив. Уур хилэн нь бадарсан их ноёнтон дэргэд нь тулж ирээд «Арнаутууд!» гэж хашхирсан (Арнаутууд гэж хаан хүү ууртай цагтаа зандрах дуртай аж) ба сумангийн даргыг дуудуулсан тухай аятайхан инээмсэглэн ярив.

	— Би өөрийнхөө зөвийг мэдэж байсан болохоор гүн минь, огт сандраагүй шүү, нээрэн. Биеэ магтах нь биш, би хорооны хэмжээгээр гарсан тушаалуудыг цээжилж явдаг хүн, цэргийн дүрмийг ч залбирал шиг тогтоосон хүн. Тийм ч болохоор миний суманд ямар ч эндэгдэл байгаагүй юм. Цаанаа л нэг сэтгэл тайван байж билээ. За яахав, тэгээд дуудсан ёсоор нь хүрээд очлоо. (Берг босоод, яаж ёсолж, яаж очсоноо үзүүлэв. Тэрнээс илүү хүндэтгэл, бахархлыг дүрслэн үзүүлэхэд нээрэн хэцүү ч биз). Намайг тэгсэн чинь аваад гарав аа чи минь, аваад гарав. Толгой хяргачих л шахаж байх шиг байна. «Арнаут» л гэнэ, «чөтгөр» л гэнэ, «Сибирь рүү» л гэнэ гээд Берг, гүнээ инээмсэглэн: — Би яахав, өөрийнхөө зөвтэйг мэдэж байгаа хүн дуугүй л зогслоо. Өөр яах вэ дээ. Тийм л биз дээ? «Чи чинь юу юм, хэлгүй хүн үү?» гээд л ноёнтон хашхирч байна. Би дув дуугүй хэвээрээ л байлаа. Тэгээд яасан бэ гэлээ. Маргааш нь тушаалдаа дурсаа ч үгүй байдаг. Сандрахгүй байна гэдэг ийм л байна шүү дээ. Ай даа, гүн минь, хэлээд юу байх вэ гэж Берг тамхиа асаагаад цагариг утаа савсуулан хэлэв:

	— Тийм ээ, зүгээр хэрэг болж гэж Ростов инээмсэглэж хэлэв.

	Гэвч Ростов, Бергийг дооглох санаатай байгааг Борис мэдээд энэ яриаг чадамгай дүйвүүлэв. Харин Ростовыг хаана яаж шархтсанаа ярьж өгөхийг гуйлаа. Ростовт энэ анхаарал сайхан санагдсан тул ярианы дундуураа улам улам хөгжин сэргэсээр ярьж өглөө. Тулалдаанд оролцсон улс тэр тулалдааныхаа тухай яаж ярьдагчлан өөрөөр хэлбэл, тэр тулалдааныхаа тухай яг үнэний нь баримталсангүй харин ямар байгаасай гэж хүсэж санасан бэ, тэр тулалдааны тухай бусдын ярианаас юу гэж сонсож дуулсан бэ, ер нь юу гэж яривал арай гоё байсан бэ, тэр талыг нь Ростов баримтлан Шенграбены тулалдааны тухай ярьж өглөө. Ростов бол үнэнч залуу байсан бөгөөд хэзээ ч гэсэн санаатайгаар худлаа хэлэхгүй сэн. Бүхнийг яг үнэн зөвөөр нь ярих санаатай эхлээд, өөрөө тэрнийгээ мэдэлгүй, өөрийн эрхгүй, зайлсхийх нөхцөлгүй явсаар худал ярьж эхэлжээ. Урьд өмнө нь өөртэй нь адил, дайралт ба тулалдааны тухай олон сонсож, дайралт гэж юу болох тухай тодорхой ойлголттой болсон яг тиймэрхүү үг хүлээж суусан сонсогчдод чухам үнэнийг, тэр хэвээр нь ярих юм бол, эд эсвэл өөрт нь итгэхгүй, эсвэл, морин цэргийн дайралтад орсон хүн бүхэнд тохиолддог зүйл Ростовт тохиолдоогүй нь өөрийн нь буруу гэж бодох байсан бөгөөд тэгвэл бүр ч дэмий хэрэг болох ажээ. Тулалдааны үеэр бүгдээрээ шогшин явтал мориноосоо ойчиж гараа булгалаад, француудыг үзмэгц, байдаг хүчээрээ ой руу зугтсанаа, тэгж жирийн үнэнээр нь Ростов ярьж чадахгүй байлаа. Тэрнээс гадна, болсон явдлыг яг тэр ёсоор нь ярихын тул, яг тэр ёсоор нь ярих гэж биеэ албадах хэрэгтэй байлаа. Үнэнийг ярих тун хэцүү, залуу улс ихэнхдээ тийм чадвараар муу. Цаадуул нь Ростовоос яаж галд автан шатаж явсныг нь, яаж дайсны дөрвөлжин жагсаал руу хуй салхи шиг дайран орж байсныг нь, яаж дунд нь ороод баруун, зүүн тийш сэлмээ эргүүлэн цавчилж байсныг нь, яаж хурц илдийн нь ирэнд хүний мах тасар цохигдож байсныг нь, яаж ядарч муужирсныг нь хүртэл элдвийг яриулахыг хүсэж байжээ. Ростов ч энэ хүссэн зүйлийг нь ярьж өгч байлаа. Ярианы ид дунд нь, «Дайралтад орсон хүн ямаршуу галзуу сэтгэлтэй болдгийг чи бодоод бодоод олохгүй» гэж Ростовыг хэлж байхад Борисыг хүлээж суусан Андрей Болконский ноён өрөөнд орж ирэв. Залуу хүмүүсийг халамжлах дуртай бөгөөд өөрөөс нь дэмжлэг тусламж гуйсанд баярласан Андрей ноён өөрт нь овоо үзэгдэж сайн санааг нь хөдөлгөсөн Борисын хүслийг биелүүлж өгөхийг эрмэлзэн явжээ. Кутузовыи бичиг захиаг аваад хаан хүү рүү ирсэн Болконский, Борисыг ганцаар байгаа болов уу гэж бодоод, гэрээр нь дайрчээ. Өрөөнд ороод, явдал гавьяагаа ярьж суугаа армийн морьт цэргийг (Андрей ноёны тэвчин яддаг хүмүүсийнх нь нэгэн төрөл билээ) үзмэгц, Борист элэгсгээр инээмсэглээд, Ростовыг харж нүүрээ ярвайлгасхийн, нүдээ онийлгож нахисхийн ёслоод, эцэж залхуурсан байдалтай диван дээр суув. Тусгүй улсын дунд ороод ирсэндээ эвгүйрхэн байлаа. Ростов үүнийг нь ойлгоод улсхийв. Гэвч ирсэн хүн тэртэй тэргүй хүний хүн тул санаанд орсонгүй. Гэвч, Борис руу хараад, армийн морьтны төлөө ичингүйрэн байхыг нь мэдлээ. Андрей ноёны эвгүй тоомсоргүй байдлыг анзаарсан боловч, мөн армийн дайчин үзлийн үүднээс орж ирсэн хүн шууд хамаарагдах бололтой штабын хиа нарыг зэвүүрхэх нийтийн тоомсоргүй үзэл Ростовт байсан боловч, Ростов зовнин бантаж, нүүрээ улайлгаад, дуугүй болов. Штабт сонин юу байгааг Борис лавлаад манай төлөвлөгөө ямар шуу байгааг даруухан асуужээ.

	— Бодвол давших л байх гэж гаднын улсын дэргэд илүү үг хэлэхийг хүсээгүй бололтой Болконский хариулав.

	Берг маш ёсорхуугаар, одоо армийн сумангийн дарга нарт нэмэгдэл хоол олгохоор дуулдаж байсан ёсоороо олгох гэж байгаа юу? гэдгийг лавлав. Энэ тухай Андрей ноён инээмсэглэн хариулахдаа, төрийн тийм чухал зааврын тухай ярьж мэдэхгүй байгаагаа хэлэхэд Берг баяртай инээв.

	— Таны хүсэлтийн талаар гээд, Андрей ноён Борис руу харж, бид хожим ярья гээд Ростов руу нэг эргэж харж, та үзлэгийн дараа манайд очоорой, болох бүтэх аргаа хийцгээе гэв.

	Тэгээд Ростов руу эргэж цаадхынхаа хүүхдэрхэг тодорхой биш зовнил нь өшил болон хувирч байгааг тоон анзаарсангүй.

	— Та Шенграбены тулалдааны тухай ярьж байв уу даа? Та тэнд байсан юм уу? гэвэл, 

	— Би тэнд байсан юм аа, гэж Ростов өшрөн, өөрийнхөө тэр өшлөөр хиаг доромжлохыг хичээх бололтой хэлэв.

	Болконский морьт цэргийн байдлыг мэдсэн бөгөөд өөрт нь инээдтэй явдал шиг санагджээ. Тэгээд зэвүүрхэж сулхан инээмсэглэв.

	— Тийм ээ, тэр тулалдааны тухай ч одоо их ярьцгаадаг болж.

	— Тийм ээ, ярьцгаадаг болж! гээд гэнэт догширсон нүдээрээ Борис, Болконский хоёр луу ээлжлэн харж, чангаар: — Тийм ээ, яриа ч их байгаа юм, гэвч бидний яриа бол дайсны гал дунд явсан улсын яриа, жинтэй яриа, бидний яриа бол, зүгээр суугаад шагнал аваад байдаг, штабын сайн эрчүүлийн яриа биш гэв.

	— Та, ухаандаа, намайг тэдний нэг нь гэж бодоод, дайруулж байгаа юм биз дээ? гэж Андрей ноён онцгой сайхан инээмсэглээд, тайван асуулаа.

	Өширхөхийн зэрэгцээгээр энэ хүний тайван байдлыг хүндэтгэх хачин сэтгэл Ростовын дотор тэр үес хослон хуримталжээ.

	— Би таны тухай яриагүй байна аа, би таныг мэдэх ч үгүй, үнэнээ хэлэхэд мэдье гэж хүсэх ч үгүй байна. Би ерөөсөө штабынхны тухай ярьж байна.

	— За та тэгвэл аан гэж бай, гэж Андрей ноён хоолойгоо тайван захирч, үгийг нь таслан: — Та намайг доромжлох хүсэлтэй байх шиг байна. Хэрэв та өөрийгөө зүй ёсоор хүндлэхгүй юм бол, намайг доромжилчих ч хялбархан хэрэг. Гэвч тэгье гэхэд цаг нь тэр, байр нь ч тэр олигтой нийцээгүй нь гэдгийг та зөвшөөрнө биз. Хэдхэн хоногийн дараа бид үүнээс том, үүнээс сүрхий эрүүлд гарна. Тэрнээс гадна, таны эртний найз гэж байгаа энэ Друбецкой, миний царай танд тааламжгүй харагдсан явдалд өчүүхэн төдий ч буруугүй биз. Гэвч... гээд босонгуут хэлэв, — Та миний овгийг мэднэ, намайг хаанаас олж болохыг мэднэ. Гэвч би өөрийгөө ч гэсэн таныг ч гэсэн хэн нэг маань доромжлогдсон гэж үзэхгүй байгаа. Ахмад хүний хувьд энэ яриаг үргэлжлэлгүй орхиё гэж зөвлөмөөр байгаагаа танд илэрхийлж энэ үгийг минь марталгүй яваарай гэж захья. За, Друбецкой, баасан гарагт үзлэгийн дараа би таныг хүлээж байна шүү, баяртай гэж Андрей ноён яриагаа төгсгөж хоёуланд нь бөхийн ёслоод гарч одов...

	Ростов гарсан хойно нь л хариулах ёстой үгээ санав. Тэгж хэлэх ёстой үгээ мартан самгардсандаа бүр ч уурлав. Ростов тэр даруй морио нэхэж авчруулаад, Бористой салах ёс хүйтэвтэр ёсолж, байр луугаа буцлаа. Маргааш ерөнхий штабын байранд очиж, энэ маягтай хиаг эрүүлд дуудах уу, эсхүл нээрэн, энэ хэргийг чигт нь орхих уу? гэдэг асуудал түүнийг замын туршид шаналгав. Заримдаа, энэ жижигхэн сулхан, омогтой хүнийг өөрийнхөө бууны дор айн сүрдэхийг нь хармаар санагдаж, заримдаа өөрийн мэдэх бүх хүмүүсийн хэнийг нь ч гэсэн энэ үзэн ядах хиаг хүсэх шиг, тийм дотно найзаа болгомоор санагдахгүй байгааг гайхан бодож явлаа.

	 

	VIII

	Борис, Ростов хоёрын учралын дараах өдөр нь Австрийн ба Оросын, Оросоос саяхан ирсэн ба аян замаас Кутузовтой буцаж ирсэн цэргийн аль алины нь үзлэг болжээ. Хоёр эзэн хаан Оросынх нь ширээ залгамжлах хаан хүүгийн хамт, Австрийнх нь Эрцгерцогийн хамт холбоотны наян мянгат армид энэ үзлэгийг хийжээ. Өглөөнөөс аваад дэгжирхэн цэвэрлэсэн, гоёж гангалсан цэргүүд хөдөлж, цайзын өмнөх талбай дээр жагсав. Туг далбаагаа намируулсан үй түмэн жад, хөл яралзан хөдөлж, явган цэргийн өөр мундартай хэсгүүдийг офицеруудынхаа командаар эргэж тойрч, байр зайгаа авч хөлхөцгөөнө. Хатгамалласан ногоон, улаан, хөх мундартай, хар, зээрд, бор зүсмийн морьтой хөнгөн дэгжин морин цэрэг, хатгамалласан ногоон мундартай, хөгжимчдөө урдаа гаргаж, зэр зэвсгээ хангинуулан, морин туурай пижигнүүлэн өнгөрнө. Үгүй бол явган ба морин цэргийн дундуур суурин дээрээ түчигнэж байгаа цэвэрлэсэн, гялалзсан их буунуудынхаа төмөрлөг чимээг чахруулан мөлхөж дарь хүхрийн үнэрийг ханхлуулан оногдсон байраа их буу эзэлнэ. Чанга бүсэлсэн бүдүүн нарийн бэлхүүстэй, өргөгдсөн улаан захтай, ороолтоор боосон хүзүүтэй, ёслолын бүрэн хувцастай, бүх одонгоо зүүсэн генералууд битгий хэл, оо, тос болсон, гоёж гангалсан офицерууд байтугай нямбай угаасан, цэвэрхэн хуссан тунгалагхан нүүртэй эцсийн бололцоог нь хүртэл гялалзуулан цэвэрлэсэн хэрэглэлтэй мориныхоо арьсыг пүүсүү шиг гялалзтал зүлгэж, дэлийг нь норгон, хялгас хялгасыг нь нийлүүлэн янзалсан цэрэг бүхэн ямар нэгэн тоглоомын биш, ач холбогдолтой сүр жавхлантай зүйл болох гэж байгааг мэдрэн зогсоцгооно. Цэрэг генерал бүхэн энэхүү хүн тэнгисийн дотор өөрийгөө элс хэмээн ухаарч доройгоо мэдрэхээс гадна, энэ агуу бүтэн юмны хэсэг нь болсон өөрийнхөө хүч чадлыг мэдэрнэ.

	 

	Өглөөнөөс аваад хөөцөлдөөн бужигнаан болсоор, 10 цагийн үед бүх зүйл шаардагдах журмаа олов. Уудам сайхан талд цэргийн эгнээнүүд байрлав. Бүх армийг гурван шугам болгож жагсаажээ. Урд нь морин цэрэг, ард нь их буу, бүр ард нь явган цэрэг жагслаа.

	Цэргийн эгнээ бүхний завсар гудамж гаргасан юм шиг байв. Энэ нь Кутузовын дайчин арми (баруун жигүүрийн эхний шугамд павлоградчууд байв) Оросоос ирсэн армийн ба гвардийн хороонууд, мөн Австрийн цэрэг аж. Нэг нь нөгөөгөөсөө эрс тэс ялгарах энэ гурван хэсэгт хуваагдавч цөмөөрөө, нэгэн шугам, нэгэн дарга, нэгэн журмын дор байлаа.

	«Ирлээ! Ирлээ!» гэж сэтгэл хөдөлсөн шивнээн навчис дундуур сэрвэгэнэх салхи шиг сүржигнэн өнгөрлөө. Аймхай дуунууд сонстож, эцсийн зэхэлтийн үймээний долгион бүх цэргээр өнгөрөв.

	Ольмюцийн өмнөхнөөс хөдлөх хэсэг үзэгдэв. Тэр үеэр, хэдий салхигүй өдөр байсан боловч, салхины хөнгөн урсгал арми дээгүүр урсаж, жадны дарцгууд дэрвэлзээд унжиж байсан тугууд иш дээрээ намилзав. Эзэн хаадын ойртон ирэх барааг үзээд энэ хөнгөн хөдөлгөөнөөрөө бүх арми баяраа илэрхийлэх мэт «Номхон!» гэж нэг дуу сонстов. Тэр даруй энэ командыг олон янзын хоолойтой дарга нар үүрийн азарган тахиа шиг энд, тэндгүй давтацгаалаа. Дахиад нам жим болов.

	Үхээрийн аниргүйн дунд зөвхөн морин түвэргээн сонстоно. Тэр бол эзэн хаадын бараа бологчид айсуйн тэмдэг аж. Эзэн хаад жигүүр лүү тулан ирэхэд генерал˗маршийг наадсан морин цэргийн нэгдүгээр хорооны бүрээчдийн бүрээний дуу цуурайлав. Бүрээчид хөгжмөө үлээх биш, харин армид ойртон яваа эзэн хааддаа баярлаж, ийм дуу дотроосоо хангинуулах мэт. Энэ дууны цаанаас Александр хааны элэгсэг залуу дуу сонстов. Баяр хүргэн хэлэхтэй нь зэрэг нэгдүгээр хороо нирхийн «Ура!» гэхдээ маш чанга, урт, баяртай цуурайтуулсан тул, бүгдээрээ нийлээд ийм олон тоотой, ийм хүчтэй нэг дэл болсноо хүмүүс мэдрэн гайхацгаав.

	Эзэн хааны түрүүлэн очсон Кутузовын армийн эхний эгнээнд байсан Ростов, энэ армийн хүн бүхний дотор төрж байсан сэтгэлэгтэй байжээ. Тэр нь биеэ мартаж, хүч чадлаа бахархан мэдэрч, энэ ёслолын сүлд болсон хүн рүү санааныхаа бүх хүчээр тэмүүлэх сэтгэлэг билээ. Энэ хүний ганцхан үгээр шалтгаалж аварга жагсаал (түүний хамт Ростов ч гэсэн дотор нь байгаа өчүүхэн элс) хөдөлж гал ус руу ч гэсэн, гэмтэй гэмгүй хэрэг рүү ч гэсэн, үхэл буюу агуу их баатарлал руу ч гэсэн, алинд нь ч ороход бэлэн гэдгийг мэдэрч байсан тул, ойртон ирж яваа тэр үгний өмнө бишрэхгүй байж чадахгүй байлаа

	— Урра! урра! урра! гэж тал бүрээс нижигнэн хороо хороо, дараа дараагаараа ерөнхий маршийн аялгуугаар эзэн хааныг угтацгаав. Дараа нь дахиад л «урра!» ерөнхий марш, дахиад л «урра!, «урра!» гэж улам ойртож, улам хүчилж, чих дүлийрэм цул нижигнээн болно.

	Эзэн хааныг ойртоогүй байгаа цагт хороо бүхэн чив чимээгүй ор хөдөлгөөнгүй байх нь амьгүй мэт санагдана. Эзэн хааныг зэрэгцэн ирэхтэй зэрэг хороо амилж эзэн хааны мэндлэн өнгөрсөн шугамтай дуу нийлүүлэн чинээгээрээ бархирцгаана. Энэ олон хоолойны аймаар чимээн дундуур дөрвөлжин дөрвөлжин байрлалдаа хөдөлгөөнгүй чулуун хөшөө мэт жагссан цэргийн хэсэг дундуур хэдэн зуун бараа бологчид харалдаа харалдаагаараа хайнгуут бөгөөд гол нь чөлөөтэй явахад, өмнө нь хоёр хүн˗эзэн хаад явна. Энэ хүмүүсийн даруу догшин эрмэлзэл тэр хоёр хүн рүү ноёрхон тэмүүлжээ.

	Морьт гвардийн мундартай цэх өмссөн гурвалжин шляптай сайхан залуу эзэн хаан Александр нүдэнд дулаан царай, чанга биш боловч цуурайлаг дуугаараа анхаарлын бүх хүчийг дайчилна.

	Ростов, бүрээчдээс холгүй байлаа. Эзэн хааныг хурц нүдээрээ хэдийн таньж ойртон ирэхийг нь ажсаар байлаа. Эзэн хаан хориод алхмын зайтай ирэхэд гуа сайхан ид залуухан аз золтой нүүрийг нь Николай ширхэг алдалгүй нягт хараад, урьд өмнө төрж байгаагүй хайрлан энхрийлэх, гайхан бишрэх сэтгэл цээжинд нь төрлөө. Эзэн хааны бүх юм, зураас хөдөлгөөн бүхэн нь туйлын сайхан аж.

	Павлоградын хорооны өмнө зогсоод эзэн хаан, Австрийн эзэн хаанд нэг юм францаар хэлээд инээмсэглэв.

	Энэ инээмсэглэлийг харсан Ростов эрхгүй инээмсэглэж, эзэн хааныг улам хайрлав. Энэ хайраа ямар нэгэн юмаар илэрхийлэх сэн гэж саналаа. Тэгээд даанч бололцоогүйгээ мэдэхэд уйлмаар аж. Эзэн хаан хороон даргыг дуудаад, тэрэнд хэдэн үг хэлэв.

	«Бурхан минь! Хэрэв эзэн хаан надад хандаж үг хэлбэл би яах сан бол оо! Тийм золтойдоо баярлаж үхэх байх аа» гэж Ростов бодов.

	Эзэн хаан, офицеруудад бам хандаж үг хэллээ.

	— Цөмд чинь, ноёд оо (үг болгон Ростовт дээд тэнгэрээс буусан үг шиг сонстоно) чин сэтгэлийнхээ талархлыг илэрхийлье.

	Одоо, ийм үед эзэн хааныхаа төлөө үхэх боломж байсан сан бол Ростов хэчнээн аз золтой байх сан бол!

	— — Та нар Георгийн туг авах гавьяа байгуулсан. Нэр төртэй хадгалаарай.

	«Зөвхөн үхэх, үхэх ёстой энэ хүний төлөө!» гэж Ростов бодлоо.

	Эзэн хаан бас нэг юм хэлбэл Ростов түүнийг нь дуулсангүй, цэргүүд цээжээ түхийлгэж «Урра!» хашхирлаа. Ростов бас эмээл рүүгээ тонгойж, байдаг хүчээрээ, биеэ гэмтвэл ч гэмтэг, эзэн хааныг биширч байгаагаа бүрэн үзүүлж чадвал болох нь тэр гэж хашхирав.

	Эзэн хаан яах ийхээ мэдэхгүй байгаа мэт. Морьтнуудын өмнө хэдэн секунд шийд муутай зогслоо.

	«Эзэн хаан юугаа шийдэж ядна вэ?» гэж Ростов бодсон боловч дараа нь хааны энэ шийд муутай байдал, түүний бусад бүх зүйлийн хамтаар агуу их бөгөөд дур булаам зүйл мэт санагдав.

	Эзэн хааны шийдгүй байдал, агшин зуурын төдий үргэлжилсэн билээ. Тэр үед шовх хамартай гутал өмссөн хөл нь унаж яваа англи үүлдрийн халтар гүүний цавинд төдхөн хүрэв. Хааны цагаан бээлийтэй гар жолоогоо татаж аваад эрэмбэгүй долгиолон хөдөлсөн бараа бологч нараа дагуулж цааш залрав. Бусад хороодын дэргэд түр зогсож цаашилсаар эзэн хаан улам улам холдож, яв явсаар зөвхөн цагаан отго нь, тойрон язганах бараа бологчдын дээгүүр үзэгдэнэ аж.

	Бараа бологч ноёдын дунд морин дээрээ залхуу наазгай суун яваа Болконскийг Ростов олж харав. Ростов өчигдрийнхөө хэрүүлийг санаад, үүнтэй буудалцах уу, яахав гэж бодлоо. «Мэдээжийн хэрэг, юүхэв» гэж Ростов сэтгээд «... Одоогийнх шиг ийм цаг минутад тийм юмыг бодож санасны хэрэг юү билээ дээ! Ийм их хайр, бишрэл, биеэ үл хайрлах сэтгэлийн минутад бидний хоорондын хэрүүл гомдол юу ч билээ дээ!? Би бүгдэд одоо хайртай хүн, бүгдийг одоо уучилъя» гэж шийдлээ.

	Эзэн хаан бараг бүх хороодыг эргэж гүйцээд цэргүүд хажуугаар нь ёслолын маршаар өнгөрөхөд Ростов, Денисовоос худалдан авсан бедуинаа унаад сумангийнхаа хэлхээсэнд өөрөөр хэлбэл гав ганцаараа эзэн хааны нүдний өмнүүр өнгөрчээ.

	Эзэн хаанд арай хүрэлгүй, моринд сайн Ростов бедуиныхаа суга руу хоёр дахин сайн шпордоод, омогт бедуиныг дуртай хатираанд нь оруулав. Хөөс цахарсан хоншоороо өвчүү рүүгээ тонгойлгоод сүүлээ хонгоноосоо салгаж, газраар гишгэлэн яваа биш агаараар дүүлэн яваа юм шиг дөрвөн хөлөө хөнгөн сайхан сэлүүлсэн бедуин өөр дээрээ бас л эзэн хааны харцыг мэдэрч сайхан өнгөрөв.

	Ростов өөрөө хөлөө гэдрэг татаж, гэдсээ эвхээд өөрийнхөө биеийг морьтойгоо цул юм шиг мэдрэн наалдуулж, хөмсгөө зангидсан боловч, баярласан царай гараад, эзэн хааны өмнүүр Денисовын хэлдгээр ёстой нэг чөтгөр шиг өнгөрчээ.

	— Павлоградчууд сайн байна! гэж эзэн хаан хэлэв.

	«Бурхан минь! Намайг одоо гал руу ор гэж хэлбэл, би хэчнээн их баярлах билээ!» гэж Ростов бодов.

	Үзлэг дууссаны дараа Кутузовын шинэ, хуучин офицерууд хэсэг хэсгээрээ бөөгнөрөлдөж, шагналын тухай австрийнхан ба тэдний мундар, жагсаалын тухай, Бонапартын тухай, одоо тэр хүн, ялангуяа Эссений корпус ирж, Прусс манай талд орсноос хойш улам хүндрэх тухай ярилцан байв.

	Гэвч дугуйлан бүрд юу юунаас илүүчилж, эзэн хаан Александрын тухай ярилцаж, түүний үг хөдөлгөөн бүхнийг дамжуулан давтацгааж бишрэн гайхацгаана.

	Цөм зөвхөн нэгэн зүйлийг хүсэх бөгөөд тэр нь эзэн хааныхад удирдлагын дор дайсны эсрэг давших хүсэл билээ. Эзэн хааны командлалын дор хэнийг ч гэсэн дийлэхгүй байх нөхцөлгүй гэж үзлэгийн дараа Ростов ба ихэнх офицерууд бодов.

	Үзлэгийн дараа хүн бүхэн ялалтад итгэх нь, дийлсэн хоёр тулалдааны дараа төрж болох итгэлээс давуу аж.

	 

	
IX

	Үзлэгийн маргааш нь Борис сайхан мундраа өмсөж өөрийн нөхөр Бергээр ажлынхаа амжилтыг ерөөлгөөд, Болконскийн сайхан аашийг ашиглаж байдлаа сайжруулахаар ялангуяа армид хамгийн ашигтай ажил гэж өөрт нь санагддаг томхон хүний бараа бологчийн ажлыг олохоор Ольмюц руу явжээ. «Эцэг нь арван мянгаар ирүүлдэг Ростовт бол хэний ч зарц болохгүй гэж ярьж явах ч амархан хэрэг л дээ. Харин над шиг толгойноосоо өөр юмгүй хүнд бол, тушаал дэвших ажлаа өөрөө хөөцөлдөж, тохиолдох бололцоог алдахгүй байх нь чухал юм».

	Тэр өдөр Ольмюцад Андрей ноён байсангүй. Гэвч ерөнхий байр, дипломат корпус ба бараа бологч ордны болон шадар хүмүүсийн хамт хоёр эзэн хааны сууж байгаа Ольмюцын ерөнхий байдал энэ эрхэм дээд хүмүүсийн хүрээлэнд орох сон гэдэг хүслийг нь улам оргилуулав.

	Борис энд хэнийг ч танихгүй байв. Хэдийгээр гвардийн дэгжин мундартай яваа боловч, дэгжин сүйхэнд сууж, отго тууз, одон болж, гудамж бүхнээр язганан байгаа цэргийн энгийн олон эрхэм дээд хүмүүс, гвардийн нэг муу офицер түүнээс цаглашгүй өндөр байгаа тул, түүнийг хүн гэж үзэхийг хүсээгүйгээр үл барам тэгж хүлээн үзэх ёс ч үгүй мэт ээ. Ерөнхий жанжин Кутузовын байранд Болконскийг асуухад тэндхийн хиа нар, тэр ч байтугай жолооч цэргүүд хүртэл, тан шиг ийм офицерууд энэ хавиар тун их эргэлдэх юм, бидний уйд бүр хүрч байна гэж ухамсарлуулах гэсэн юм шиг харцгаажээ. Хэдий тэгсэн боловч харин бүр тэгсэн тусам ч маргааш нь 15˗ны өдөр үдийн хоолны дараа Борис бас Ольмюц руу очиж, Кутузовын байрласан байшинд ороод Болконскийг сураглав. Андрей ноён гэртээ байсан учир Борисыг, урьд бол танц хийж байсан бололтой, одоо бол таван ор, элдэв төрлийн мебель: ширээ сандал, фартепиано тавьсан өрөө рүү оруулав. Перс халаад өмссөн нэг хиа үүдэнд ойр, ширээний ард суугаад юм бичиж байв. Нөгөө бүдүүн улаан Несвицкий орон дээрээ хэвтэж гараа дэрлээд, хажуудаа суугаа офицертой инээлдэж байв. Гурав дахь хиа фортепианаар Венын вальс дарж байхад дөрөвдөх нь хөгжим дээр гарч хэвтээд дагаж дуулж байв. Болконский алга аж. Энэ ноёдын хэн нь ч Борисыг хараад байдлаа өөрчилсөнгүй. Бичиг бичиж суусан руу нь Болконскийг сураглан хандахад тэр хүн дургүй хараад, Андрей ноён жижүүртэй, хэрэв чухал хэрэгтэй юм бол зүүн талын үүдээр ороод, хүлээн авах өрөө рүү оч гэв. Борис талархлаа илэрхийлээд заасан өрөөнд нь орвол тэнд арваад офицер, генерал байв.

	Борисыг орох үед, Андрей ноён нүдээ тоомсоргүй онийлгоод (хэрэв би ингэж суух үүрэггүй сэн бол хэдийн тантай ярихаа болих сон гэдэг санааг тодорхой илэрхийлсэн ёсорхуу залхуугийн онцлог шинж гаргаад) өөрт нь нэгэн юмыг илтгэж бараг өлмий дээрээ номхон зогсож улаан хүрэн царайдаа цэрэг хүний дуулгавартай төлөв үзүүлсэн, олон одонтой Оросын хөгшин генералын үгийг сонсон суув.

	— Сайн байна, сайн байна, та яахав жаахан хүлээ, хүлээ л дээ гэж зэвүүрхэн ярихдаа хэрэглэдэг орос үгийг франц аялгуугаар сунжруулан ярих маягаараа хэлээд, Борисыг харж, (бас нэг юмыг сонсгохыг мэрийн хөөцөлдөж байсан генералыг анхаарахгүй) Андрей ноён хөгжилтэй инээмсэглэж толгой дохиод түүн рүү хандав. Армид, дүрэм ёсоор заагдсан, цэргийн хороодод журамлагдаж Борисын цээжилсэн сахилга батын тогтоц, захирах, захирагдах ёсноос гадна, түүнээс өөр, илүү нөлөөтэй захирах ёс байдаг гэдгийг Борис урьд нь тааварлаж явснаа одоо энэ минутад ноттой үзсэн бөгөөд тэр нөлөөтэй ёс ч ахмад Андрей ноёныг бага дарга Друбецкойтой ярих явдлаа илүү эвтэй, зугаатай зүйл гэж үзэж байхад, энэ хүрэн улаан царайтай генералыг ахмадын өмнө номхон зогсоож, хэзээ дуусахыг нь хүлээлгэж байлаа. Тэр бичигдсэн дүрмээр биш, бичигдээгүй энэ дүрмээр алба хаахыг Борис хэзээ хэзээнээс хүчтэй хүсжээ. Андрей ноёнд уламжлагдан танилцсан зөвхөн энэ талаараа одоо, өөр нэгэн цагт, жагсаалд бол, гвардийн бага дарга түүнийг хяргачхаж чадах энэ генералуудаас том хүн болсноо мэдрэв. Андрей ноён ойртож ирээд гараас нь барив.

	— Өчигдөр таныг надтай дайралдаагүйд тун харамсаж байна. Би өдөржингөө германчуудтай завааралдаад өнгөрлөө. Вейротертай явж диспозиц тулгаад л даа.

	Германчууд нэг нямбайрхаж эхлэхээрээ цадигаа алддаг хойно доо!

	Андрей ноён битүү үгээрээ Борисыг мэдэх ёстой юм шиг сануулж байгаа зүйлийг ойлгож байгаа мэтээр инээмсэглэв. Гэтэл үнэндээ Вейротер гэдэг нэрийг ч тэр, диспозиц гэдэг үгийг ч тэр анх удаа сонсон байгаа нь энэ ажээ.

	— За юу байна, хонгор минь, бас л бараа бологч болох гэсэн хэвээрээ байна уу? Би энэ завсар таны тухай бодсоор л явлаа.

	— Тийм ээ, би, гэж, Борис, яагаад ч юм, нүүрээ эрхгүй улайлган, — Ерөнхий жанжныг гуйя гэж бодсон юм. Курагин ноёноос миний тухай жанжинд бичсэн захиа байгаа юм сан, би яагаад тэр тухай гуйх гээд байгаа юм гэвэл, хэмээн буруугаа хүлээн байгаа хүн мэт: — Гвардийг тулалдаанд оролцохгүй бол уу гэж айгаад байна гэв.

	— Сайн! сайн! Хоёулаа тэр бүхний тухай ярилцъя, гэж Андрей ноён хэлээд: — Энэ ноёны тухай илтгэчихье урьдаар, тэгээд би таны мэдэлд бүрэн шилжинэ гэв.

	Андрей ноён улаан нүүртэй генералын тухай илтгэхээр явсны дараа бичигдээгүй дүрмийн тухай Борисын санааг зөвшөөрдөггүй бололтой тэр генерал, хиатай ярихад нь садаа болсон хэгжүүн бага дарга руу нүд салгалгүй ширүүн гөлөрсөн тул, Борис яггүй эвгүйрхэж байлаа. Борис буруу хараад, Андрей ноёны эгж ирэхийг тэсгэлгүй хүлээн суув, 

	— За, ийм байна, хонгор минь, би таны тухай нэлээд бодлоо. Ерөнхий жанжин руу та очилтгүй, жанжин таныг хүлээж аваад, хэдэн сайхан үг хэлээд, хоолондоо ирээрэй гэж уриад («нөгөө өөр дүрмээр алба хаах явдалд тэр ч тийм муу зүйл биш дэг ээ» гэж Борис бодов) тэрнээс ер цаашлахгүй, яагаад гэвэл бараа бологч зарлага бид нийлээд бараг нэг батальон болох шахаад байна. Харин тэрэнд орвол, хоёулаа ингэе: надад нэг сайн найз бий, ерөнхий хиа Долгоруков гэж, тун сайн хүн. Та одоохондоо мэдэхгүй байгаа байх, Кутузов штабтайгаа нийлээд, бид бүгдээрээ одоо юу ч биш, хамаг хэрэг одоо эзэн хааны гарт төвлөрч байна; тэгэхээр одоо Долгоруковт очъё, надад ч очих хэрэг байна, таны ч тухай би өөрт нь дурсаж байсан юм; одоо хоёулаа нэг очоод үзье, таныг дэргэдээ ч юм уу, ер нь наранд ээвэр шиг газар тогтоочих бололцоо байлгаж юу магад гэж фортепианотой том танхим руу орсноос хойш Андрей ноён хэлэв.

	Залуу хүнийг удирдаж, олны дунд олох амжилтад нь туслахдаа Андрей ноён нэлээд сэргэдэг байжээ. Бардам зантайгаасаа өөртөө хэзээ ч хүлээж авахгүй боловч өрөөл бусдад үзүүлэх энэ тусламжийн нэрийдлээр амжилтыг өгдөг, сэтгэлийг нь татдаг, орчинд үргэлж ойролцоо байдаг байжээ. Тэгээд ч Борист дуртайяа туслахаар болж, түүнийг дагуулан, Долгоруков ноёныхыг зүглэв.

	Эзэн хаад ба тэдний шадар хүмүүс эзлэн байгаа Ольмюцын ордноо ороход үдэш нэлээд орой болсон байв.

	Тэр өдөр цэргийн зөвлөлийн хуралтай байсан бөгөөд түүнд Гофкричсратын бүх гишүүд, мөн хоёр эзэн хаан оролцжээ. Уг зөвлөл хөгшдийн: Кутузов, Шварценберг ноён хоёрын саналыг зөрж, даруй түргэн давшиж, Бунапартетай ерөнхий тулалдаан хийхээр шийджээ. Борисыг дагуулсан Андрей ноён Долгоруков ноёныг олохоор ордноо ирэхэд цэргийн зөвлөлийн хурал дөнгөж тарж байв. Гол байрын бүх хүмүүс өнөөдрийн, залуучуудын нам ялан туулсан, цэргийн зөвлөлийн сайхан нөлөөний дор байжээ. Давшихгүйгээр юуг ч юм бас хүлээхийг зөвлөсөн удаашруулагчдын дуу нэгэн саналтай эсэргүүцэлд дарагдаж, давшилтын ашигтай талын тухай маргаангүй нотолгоонд дийлдээд, цэргийн зөвлөл дээр яригдаж байсан бүхэн болох тулалдаан ба маргаангүй ялалт одоо ирээдүйн хэрэг биш, өнгөрсөн хэрэг биш санагдах болжээ. Бүх ашиг манай талд байв. Асар их хүч, Наполеоны хүчнээс, яах аргагүй илүү хүч нэгэн дор хуримталжээ. Эзэн хаад байгаа явдалд цэргийн сэтгэл зоригжиж, тулалдаанд тэмүүлж байв. Тулалдааны ажиллагаа өрнөх стратеги цэргийг, бүх цэрэг удирдаж байгаа Австрийн Вейротер генерал нэгд нэггүй мэдэх аж. Азтай тохиолоор, одоо францын цэрэгтэй дайтах энэ талбар дээр ноднин Австрийн цэрэг маневр хийсэн ажээ. Өмнөх нутгийг нэгд нэггүй мэдэж, газрын зураг дээр тодорхойлсон бөгөөд хүчний хувьд доройтсон Наполеон, яаж ч чадахгүй байгаа бололтой.

	Долгоруков, давших саналыг хамгийн идэвхтэй хамгаалагчдын нэг, цэргийн зөвлөлөөс дөнгөж сая гараад эцэж зүдэрсэн гэвч, олсон ялалтдаа хөгжин бахдаж ирлээ. Андрей ноён асрамжлан байгаа офицероо уламжлан танилцуулахад, Долгоруков ноён, Борисын гарыг чанга атгаад, өөрт нь юу ч хэлэлгүй, харин энэ минутад өөрийнхөө бүх бодол санааг эзэмшин байгаа зүйлийг тэсэн хэлэхгүй өнгөрч чадахгүй байгаа бололтой, Андрей ноён руу хандаж францаар хэлсэн нь:

	— За, хонгор минь, чи биднийг ямар тулалдаан давлаа гэж бодож байна! Бурхан өршөөж энэ бүхний дунд болох тулалдаан тийм амжилттай дуусах болтугай. Гэвч хонгор минь, би австрийнхны өмнө, ялангуяа Вейротерын өмнө, гэж давчуу хөгжүү үглээд: — Буруугаа хүлээх ёстой болоод байна. Хэчнээн нямбай, хэчнээн нарийн, хэчнээн сүрхий байна вэ цаадуул чинь. Тулалдаан болох газрыг хэчнээн айхтар мэдэж байна вэ, ер нь тэгээд тохиолдох болзол, нөхцөл, элдэв нарийн зүйлийг нь яасан айхтар төсөөлцгөөж байна вэ! Үгүй, хонгор минь одоогийн бидний байгаа байдлаас ашигтай байдлыг зохиогоод ч ингэж тэнцүүлэхгүй дэг шүү. Австрийн нарийвчлалыг Оросын баатарлалтай нийлүүлэхээс өөр яах юм бэ? гэвэл, 

	— Тэгвэл, давшилтын шийд мадаггүй гараа шив дээ? гэж Болконский хэлэв.

	— Үгүй, хонгор минь, Бунапарте өөрийнхөө латыныг шийдвэртэй хаях шиг болоод байна. Өнөөдөр тэрнээс эзэн хаанд захиа ирснийг нь та мэдсэн биз дээ гээд Долгоруков ноцтой инээмсэглэв.

	— Ухай! Юу гэж байх юм тэгээд? гэж Болконский асуув.

	— Юу гэж бичих вэ дээ тэр? Традиридира л биз, цаг л хожих гэж байхгүй юу. Одоо Бунапарте бидний гарт орсон гэж би та нарт хэлчихье, нээрэн шүү! Тэгээд хамгийн инээдтэй нь юу вэ? гэхэд, гээд амарлингуйгаар инээснээ: — Хариу явуулахдаа юу гэж гарчиг тавихаа бодоод бодоод олцгоодоггүй шүү, бүр ядчихаад. Хэрэв консулд гэхгүй бол эзэн хаан гэж бүр болохгүй. Генерал Бунапартед л гэвэл таарна биз дээ гэж би хувьдаа бодож байлаа гэв.

	— Тэр ч тийм биз, гэвч эзэн хаан гэж хүлээн зөвшөөрөхгүй байх, генерал Бунапарте гэж нэрлэх хоёр ч ялгаатай хэрэг юм даа.

	— Харин тэгээд яагаа вэ? гээд Долгоруков инээн үгийг нь тасалж: — Та Билибинийг мэднэ байх аа, тун ухаантай хүн тэр: «Засаг булаагч бөгөөд хүн төрөлхтний дайсанд» гэж гарчиглая гэж байдаг шүү гээд Долгоруков хөгжилтэй инээлээ.

	— Тэрнээс хэтэрсэнгүй юү? гэж Болконский тэмдэглэв.

	— Гэвч Билибин гарчгийн үг сүрхий олсон шүү. Тун ёжтой хурц ухаантай хүн юм даа...

	— Юу гэж?

	— Францын засгийн газрын тэргүүнд гэж, u hcae du gouverne nent francais аргагүй сайхан гарчиг байгаа биз? гэж Долгоруков ноцтой бөгөөд бахдалтайгаар хэллээ.

	— Сайхан ч сайхан л гарчиг байна, гэм нь өөрт нь сайхан санагдахгүй л байх гэж Болконский тэмдэглэв.

	— Ай, яриа юу байх вэ! Миний ах түүнийг чинь таньдаг юм. Одоогийн энэ эзэн хаанд Парист нь хэд хэд дахин будаалсан юм гэнэ лээ. Ер нь Наполеон шиг нарийн овжин дипломат үзээгүй гэдэг юм шүү: Францын овыг Италийн жүжиглэлтэй нийлүүлж чадсан хүн байхгүй юу ухаандаа! Та Марков гүний тухай шог яриа дуулсан уу? Марков гүн л ганцаараа цаадхыг чинь аргалж чаддаг байсан юм гэнэ лээ. Алчуурын түүх сонссон биз дээ? Тун хөөрхөн түүх шүү!

	Тэгээд, олон үгтэй Долгоруков, Андрей ноён, Борис хоёр луу ээлжээр харж, алчуурын тухай түүхийг ярьж өглөө. Бунапарте «Марковыг, манай элчнийг, сорихоор шийдээд, өмнө нь алчуураа унагааж, Марковыг авч өгөхийг нь хүлээсэн бололтой зогсжээ. Гэтэл Марков дэргэд нь өөрийнхөө алчуурыг унагаагаад, Бунапартейн алчуурыг авч өгөлгүй, өөрийнхөө алчуурыг авсан юм байжээ.

	— Яасан сонин явдал вэ! Тэрнээс гадна ноён минь би энэ залуугийн төлөөнөөс таны өмнө гуйгчаар ирлээ. Ийм учиртай юм.., гэж Болконский хэлэв.

	Гэтэл Андрей ноён үгээ дуусгаагүй байтал өрөөнд бараа бологч орж ирээд Долгоруковыг эзэн хаан руу дуудав.

	— Ай, яасан хясаантай юм! гэж Долгоруков хэлээд яаруу босож, Андрей ноён Борис хоёрын гарыг атган: — Таны төлөө ч гэсэн, энэ хонгор залуугийн төлөө ч гэсэн надаас шалтгаалах бүхэн дээр би баяртай тусална гээд санаа амарлингуй, хөгжүүн хөнгөмсөг байдлаар Борисын гарыг дахин чанга атгаад: — Гэвч, энэ харахгүй юу... Дараа болохоос доо! гэв.

	Дээд эрхэнд ойрхон байна гэж энэ минутад мэдрэгдэж байсан сэтгэлгээ Борисыг догдлуулав. Үй олны аварга хөдөлгөөнүүдийг удирдаж, хороонд байхад нь өөрийг нь, дуулгавартай, өчүүхэн бага хэсэг болгон мэдүүлж байдаг, пүршнүүдтэй хавиралдан яваагаа Борис ухамсарлаж байв. Тэд Долгоруков ноёны араас дагаж гудамд гараад өөдөөс (Долгоруковын ордог, эзэн хааны өрөөний үүдээр) гарч яваа энгийн хувцастай, ухаалаг царайтай, урагшаа эрс гарсан боловч, нүүрний нь байдлыг эвдэлгүй, туйлын цовоо байдал оруулсан эрүүтэй, намхан хүнтэй тохиолдов. Энэ намхан хүн Долгоруковт, хэзээний дотно хүний ёсоор дохиж, эгц— хүйтэн харцаар Андрей ноёны өөдөөс хараад, Андрей ноёны ёслон бөхөлзөж, зам тавихыг нь хүлээнэ бололтой, чанх урдаас нь алхлав. Андрей ноён яасан ч үгүй, нүүр нь уурлан хорсох шинжтэй болоход, залуу хүн буруу хараад, гудмын нөгөө талаар өнгөрөв.

	— Энэ хэн бэ? гэж Борис асуулаа.

	— Энэ бол хамгийн гайхамшигтай бөгөөд миний хамгийн дургүй улсын нэг, гадаад явдлын яамны сайд гүн Адам Чардторижский.

	— Энэ улсууд, гээд Болконский ордноос гарангуут тэсгэлгүй шүүрс алдаж: — Энэ улсууд улс түмний хувь заяаг шийдэж байгаа юм шүү дээ гэв.

	Маргааш нь цэрэг аянд хөдөлж, Аустерлицийн тулалдаан болтол Борис, Болконскийнд ч тэр, Долгоруковынд ч очиж амжилгүй бас нэг хэсэгтээ Измайловын хороонд байжээ.

	Николай Ростовын алба хааж байсан Денисовын суман нь Багратионы отрядад байсан бөгөөд 16˗ны өглөө үүрээр хоноглосон газраасаа хөдлөөд, бусад цувааны ард орж мод хэртэй газар өнгөрснөө их зам дээр саатав. Хажуугаараа казакууд 1˗р, 2˗р сумангийн гусарууд, их буутай явган цэргийн батальонууд, Багратион, Долгоруков генерал нар бараа бологчдынхоо хамт өнгөрөхийг Ростов үзлээ. Тулалдааны өмнө, урьд адил төрсөн айдас нь тэр айдсыг давах тул явуулж байсан бүх дотоод тэмцэл нь, энэ тулалдаанд морьтны ёсоор онцгой тулалдах гэсэн бүх хүсэл нь алга болов. Тэдний суманг бэлтгэлд үлдээсэн тул энэ өдрийг Николай Ростов уйтгар гунигтайгаар өнгөрөөлөө. Өглөөний 9 цагт урдаа бууны дуу, ура хашхирах чимээ сонсож, эгүүлэн авчирч байгаа шархтныг (тэд цөөн хүмүүс байв) үзлээ. Бас казак зуут, франц морин цэргийн отрядыг дундаа хийж өнгөрөв. Тулалдаан төгсөх шиг болов. Төдий л том тулалдаан биш. Гэвч амжилттай дууссан тулалдаан бололтой. Буцаж ирсэн цэрэг, офицерууд гялалзсан ялалтын тухай, Вишау хотыг эзэлж, францын бүхэл бүтэн суманг олзлон авсан тухай ярьцгаав. Жихүүн хүйтэн шөнийн дараа нартай гэгээн өдөр болсон бөгөөд намрын өдрийн хурц туяа, тулалдаанд оролцсон хүмүүсийн яриа ба нааш цааш сүлжин яваа генерал, офицер, бараа бологч цэргүүдийн царай баярт төлөв илэрхийлэн авчирч байгаа ялалтын мэдээтэй тун зохицож байлаа. Тулалдааны өмнөх хамаг айдсыг дэмий эдлэн, энэ хөгжилтэй өдрийг дэмий нөхцөөсөн Николай Ростовын сэтгэл төдий чинээ шанална.

	— Ростов оо, нааш ир, зовлонгоо архиар тайлъя! гэж дашинз зуушаа дэлгэн замын хажууд суусан Денисов хэлэв. Офицерууд, Денисовын лүүг тойроод ууж идэхээр цуглацгаалаа.

	— За, бас нэгийг аваад ирлээ! гэж хоёр явган казакийн тууж яваа олзны франц драгуныг зааж офицеруудын нэг нь хэлэв.

	Нэг нь, олзны хүнээс булааж авсан өндөр гоолиг франц морь хөтөлж явлаа.

	— Морио наймаалаач! гэж Денисов казакт хашхирав.

	— Тэг л дээ удамт ноён минь.

	Офицерууд босож казакийг ба олзны цэргийг тойрлоо. Франц драгун бол, францаар герман аялгуутай ярьсан, альзас нутгийн залуу эр байв. Сэтгэл нь хөдөлж, амьсгаа нь давхцаад, нүүр нь улайн байсан бөгөөд франц хэл сонсмогц, офицеруудын нэг энэ рүү, нэг нөгөө рүү нь хандаж, түргэн ярина. Уг нь олзлогдохгүй байсан юм гэж тэр ярив. Энэ явдлын буруу өөрт нь биш, харин оросууд тэнд ирчхээд байна гэсээр байтал заавал тохмоо ав гэж загнасаар байгаад явуулсан Ле Капоралын буруу гэж ярилаа. Тэгээд үг бүхнийхээ сүүлд: Морийг минь л өрөвдөөрэй гэж нэмэрлэн морио илж эрхлүүлэн байлаа. Чухам хаа байгаагаа өөрөө сайн ойлгохгүй байгаа бололтой, заримдаа олзлогдсоныхоо бурууг хүлээж, заримдаа, дарга нар нь өмнө нь байгаа мэт цэргийн хувьд сахилга баттайгаа, албанд идэвхтэйгээ үзүүлнэ. Манаас шал өөр франц цэргийн шинж чанарыг, манай арын ангинууд хүртэл яг тэр хэвээр нь хүргэн иржээ.

	Казакууд морио хоёр червонцаар худалдахад, мөнгө аваад, хамгийн баян офицеруудын нэг болсон Ростов түүнийг худалдан авлаа.

	— Морийг минь л хайрлаарай гэж тэр морийг Ростовт дамжуулан өгөхөд альзас цэрэг амарлингуй хэллээ.

	Ростов инээмсэглэж, драгуныг тайтгаруулаад, тэрэнд мөнгө санга өгөв.

	— Алё, Алё! гэж казак олзны цэргийг цааш явуулахын тул гарт нь хүрч хэллээ.

	— Эзэн хаан! Эзэн хаан! гэж морьтны дунд гэнэт дуулдав.

	Бүгдээрээ гүйлдэж сандарцгаахад Ростов ар талаас замаар ирж яваа, малгай дээрээ цагаан отготой хэдэн морьтой хүнийг үзлээ. Нэгэн хурмын дотор цөм байр байраа эзлэв.

	Ростов яаж байрандаа хүрч, мориндоо мордсоныг мэдэрч санахгүй байлаа. Тулалдаанд ороогүйн харамсал нь ч тэр, дассан сурсан хүмүүсийн дунд байдаг ердийн тогтмол байдал нь ч тэр аль аль нь үгүй болж өөрийн тухай ямар нэгэн бодол алга болов. Эзэн хаан ойртон ирж яваагаас шалтгаалан үүсэх аз жаргалын сэтгэл тэрнийг бүрэн эзэлжээ. Өнөөдрийг хий алдсан явдлыг ганцхан үүгээр нөхөн олох шиг болов. Эртний хүлээсэн болзоонд арай гэж нэг хүрч байгаа дурлалт хүн шиг байлаа. Жагсаалд эргэж зүрхлэн харж чадахгүй, тэгэх ч үгүй зогсохдоо бишрэн хүлээх сонороороо тэр хүний ойртон айсуйг мэдрэн зогслоо. Ирж яваа хүмүүсийн морины нь түвэргээнээр зөвхөн үүнийг биш, ойртох тусам нь орчин тойрон улам саруул, улам баясгалантай, жавхлантай, улам их сүр холбогдолтой болж байгаагаар нь мэдэрч байлаа. Ростовын гэрэлт нар ихэмсэг туяан гэрлээ сацрааж, алхам бүр ойртох тусам, Ростов одоо энэ туяан дотор гийгүүлэгдэн орсноо мэдэрч түүний элэгсэг тайван ихэмсэг туйлын жирийн дууг сонсов. Ростовын сэтгэлэг ёсоор эргэн тойрон нам гүм болж, энэ аниргүйн дунд эзэн хааны дуу дуулдав.

	— Павлоградын морин цэргүүд үү гэж тэр хүн асуулаа.

	— Бэлтгэл ээ, эрхэмсэг эзэн минь гэж, асуусан жирийн хүний биш дууны дараа туйлын жирийн хүний дуу мэт сонстов.

	Эзэн хаан Ростовтой зэрэгцээд зогсов. Александрын нүүр, гурав хоногийн өмнө үзлэг дээр байснаасаа улам гуа сайхан ажээ. Тэр нүүр маш их баяр хөгжил, хашир суугаагүй идэр залуугийн золбоогоор гийгүүлэгдэж, арван дөрвөн настны хүүхдэрхэг цовоо байдалтай үзэгдэх боловч түүнийхээ зэрэгцээгээр аанай л их эзэн хааны нүүрний шинжээр төгс байлаа. Суманг санаандгүй тойруулан харах зуур эзэн хааны нүд, Ростовын нүдтэй дайралдаад, хоёр секунд хэртэй тогтов. Ростовын сэтгэл ямаршуу байгааг эзэн хаан ойлгосон уу, үгүй юу, бүү мэд, (Ростовт бол ойлгосон юм шиг санагдлаа) юү ч л гэсэн түүнийг хоёр секунд хэртэй ширтэв. (Нүднийх нь гэрэл номой зөөлнөөр сацран байжээ). Тэгээд гэнэт хөмсгөө өргөж, зүүн хөлөөрөө эрс хөдөлж морио давираад, цааш давхин одов.

	Залуу эзэн хаан тулалдаан дээр байлцах гэсэн хүслээ барьж дийлэхгүй байсан бөгөөд ордныхны бүх арга чаргыг зөрж, цуг явсан 3˗р цуваанаасаа 12 цагт салаад, авангард руу давхижээ. Гэтэл морьтны хүрээгүй явтал, тулалдаан бүтэлтэй шувтарсан тухайн мэдээтэй хэдэн хиа угтан уулзжээ.

	Ганцхан суман франц цэргийг олзолсон тулалдаан, француудыг дийлсэн сайхан ялалт мэтээр тодорхойлогдсон бөгөөд тийм ч учраас, эзэн хаан, бүх арми, ялангуяа одоо дарийн утаа тулалдааны талбар дээр сарниагүй байгаа дээр нь францууд ялагдаж өөрийн эрхгүй ухарч байна гэдэгт итгэцгээж байлаа.

	Эзэн хаан явж өнгөрснөөс хойш хэдэн минут болсны дараа Павлоградын дивизионыг урагш нь явуулав. Вишауд бүр германы жижигхэн хотод, Ростов эзэн хааныг дахин үзжээ. Эзэн хааныг хүрэлцэн ирэхээс өмнө нэлээд хүчтэй буудалцаан болсон хотын талбайд алагдсан, шархтсан хэдэн хүн хэвтэж байлаа. Цэргийн ба энгийн бараа бологчдоор хүрээлэгдсэн эзэн хаан үзлэг дээр унаж байсан мориноосоо өөр, улаан шарга зүстэй англи үүлдрийн гүү унаж, хажуу тийшээ гилжийсхийгээд, нүднийхээ хавилдуу алтан бүс дэгжин барьж, нүцгэн, цус болсон толгойгоо ил гаргаад түрүүлгээ харж хэвтсэн цэргийг үзэж байв. Тэр цэрэг туйлын бохир, бүдүүлэг муухай байсан тул, эзэн хаанд тийм ойрхон байгааг нь хараад Ростов доромжлогдсон юм шиг болов. Эзэн хааны унжуу мөр нь, даарсан юм шиг дагжаад, зүүн хөлийнхөө шпороор мориныхоо сугыг бачимдуу хатгачсан боловч, сурсан морь нь, ийш тийш хэнэггүй хараад хөдөлсөнгүй. Мориноос буусан бараа бологч шархтсан цэргийг сугалдаргалан бариад, хүрэлцэн ирсэн дамнуурга дээр тавилаа. Цэрэг ёолов.

	— Аяархан, аяархан, аяархан шиг болохгүй байна уу гэж үхэж байгаа цэргээс илүү шаналсан бололтой эзэн хаан хэлээд, тэндээс холдов.

	Эзэн хааны нүдэнд нулимс мэлтгэнэж, тэндээс хөдлөхдөө, Чарторижскийд францаар: 

	— Дайн гэдэг ер нь яасан аюултай юм бэ, яасан аюултай юм бэ! Ouelle terilie chose gue la guerre гэхийг нь сонсжээ.

	Авангардын цэрэг, Вишаугийн өмнүүр, жаахан л буудалцахад, өдөр туршдаа ухарч өгөөд байсан дайсны гинжин эгнээний яг харалдаа байрлажээ. Авангардад эзэн хааны талархлыг уламжилж, шагнал амлаж, хүмүүст хоёр хувь архи түгээв. Нүүдлийн түүдэг өчигдөр шөнийнхөөс хөгжилтэй дүрэлзэж, цэргийн дуулал, улам хүчтэй цуурайлж байлаа. Денисов энэ шөнө хошууч болсноо тэмдэглэн найрлахад, нэлээд уусан Ростов, найрын эцэст эзэн хааны эрүүл мэндийн төлөө хундага дэвшүүлсэн бөгөөд, албан ёсны дайллага дээр хэлдэг ёсоор эзэн хааны эрүүл мэндийн төлөө биш «эзэн хааны төлөө, эелдэг сайхан ааштай агуу их хүний төлөө, тэр хүний эрүүл мэнд ба француудад үзүүлэх зайлшгүй ялалтын төлөө!» гэж хэллээ.

	— Хэрэв бид урьд нь, жишээлбэл Шенгрибен хавьд францынхны дор оролгүй тулалдаж явсан бол, одоо энэ хүн бидний урд байгаа цагт бүр яах бол? Тэр хүний төлөө бид цөмөөрөө, хэн маань ч дур цэнгэлтэй үхнэ. Тийм биз дээ, ноёд оо? Би буруу ярьж байж магадгүй шүү, нэлээн ч уучихсан, гэвч би тэгж боддог юм, та нар ч тэгдэг биз. Нэгдүгээр Александрын эрүүл мэндийн төлөө! ура!

	— Ура! гэж офицеруудын хөгжүүн дуу цуурайллаа. 

	Хөгшин ротмистр Кирстен ч гэсэн үнэнээсээ хөгжиж, чин сэтгэлээрээ, хорин настай Ростовоос дутахгүй хашхирч байв.

	Офицерууд ууж, аягаа хагалсны дараа, Кирстен өөр аягануудад дүүргэж, дан цамцтай, морин цэргийн нарийн өмдтэй тэр чигээрээ, цэргийн түүдэг рүү очоод, ихэмсэг байдлыг үзүүлж, гараа дээш өргөөд, түүдэг галын гэрэлд урт буурал сахлаа сэрвэлзүүлж, задгай энгэрийнхээ цаанаас цагаан хэнхдэгээ гялайлган зогсов.

	— Багачууд аа, эзэн хааны эрүүл мэндийн төлөө, дайсныг ялахын төлөө, ура! гэж хөгшин боловч, сайн морьтны бүдүүн дуугаар хашхирав.

	Морьтнууд бөөгнөрч, чанга дуугаар жигд хариулав. Бүгдээрээ тарсны эцэст шөнө орой Денисов богинохон гараараа хайртай Ростовынхоо мөрийг алгадав.

	— Аян замд дурлах хүн олдохгүй болохоор чи хаандаа дурлачхаа шив дээ гэж тэр хэллээ.

	— Денисов минь, чи ийм юмаар битгий тоглоом хий гэж Ростов хашхираад: — Энэ бол тун өндөр, тун сайхан сэтгэлэг шүү, тун... гэтэл, 

	— Тийм, тийм, найз минь, өвгөн чинь тэр сэтгэлгийг чинь хуваалцаж ч байна, сайшааж ч л байна...

	— Үгүй, чи ойлгохгүй байна!

	Тэгээд Ростов босоод, түүдэг галуудын дундуур тэнүүчлэн явахдаа эзэн хааны нүдэн дээр амиа хаацайлахгүй (тэр тухай бодсон ч үгүй) үхэх гэдэг хэчнээн сайхан завшаан болохыг хүсэмжлэн мөрөөдөж явлаа. Ростов, нээрэн ч өөрийн хаанд, Оросын зэр зэвсгийн алдарт ирээдүйн ялалтад дур хайртай байжээ. Энэ сэтгэлэг зөвхөн Ростовт ганцаарт нь ч төрж байсан юм биш. Аустерлицийн тулалдааны өмнөх тэр дурсгалт өдрүүдэд Оросын армийн аравны ес нь, хэдийгээр Ростовоос бага хэмжээгээр боловч хаан ба Оросынхоо зэр зэвсгийн алдарт дур хайртай байжээ.

	 

	 

	XI

	Маргааш нь эзэн хаан Вишауд буудаллав. Ордны эмч Вилье өөр лүү нь хэдэн удаа дуудагдлаа. Гол байранд, ойр хавийн цэргүүдийн дунд эзэн хааны бие тавгүй байгаа мэдээ тарав. Шадар улсынх нь яриагаар, хаан хоол идсэнгүй шөнө нойр муутай хоножээ. Бие муудсаны нь шалтгаан бол, алагдсан ба шархтсан улсыг үзэхэд хааны өрөвчхөн сэтгэлд төрсөн хүчтэй сэтгэгдэл тэгж нөлөөлсөн гэнэ ээ. 

	17˗ны үүрээр элчийн туг барьж ирээд Оросын хаантай уулзана гэж шаардсан франц офицерыг толгойн сэргийлэхээс Вишау руу хүргэн авчирчээ. Тэр бол Савари гэдэг офицер байж. Эзэн хаан дөнгөж сая нойрссон тул Савари хүлээх ёстой байв. Үдийн алдад, хаанд бараалхаж, цагийн дараа Долгоруков ноёны хамт францын толгойн сэргийлэх рүү зүглэлээ.

	Сургаар нь бол, Савари ирэхдээ эзэн хаан Александрыг Наполеонтой уулзах санал тавихаар иржээ. Бүх армийн омог, баярыг хөдөлгөж, нүүр учрах явдлаас хаан татгалзаад, Вишаугийн дэргэд ялагч Долгоруков ноён түүнийг орлож, хэрэв Наполеон, юмыг яаж мэдэх вэ үнэхээр, энх тайвныг хүсэж байгаа бол хэлэлцээр хийхээр морджээ.

	Орой нь Долгоруков буцан ирж, эзэн хаан руу шууд ороод, тэнд хоёулхнаа их уджээ.

	11˗р сарын 18, 19˗нд арми хоёр дахиж ахисан бөгөөд дайсны толгойн сэргийлэх жаахан буудалцаад, ухарч байлаа. Армийн дээд давхаргынхан 19˗ний өдөр дундаас Аустерлицийн дурсгалт тулалдаан болсон 20˗ны өдрийг хүртэл үргэлжилсэн тэвдүү хөгжүүн хөдөлгөөнд оров.

	19˗ний үд хүртэл нийт хөдөлгөөн, хөгжүүн яриа, сүлжилдээн, хиа илгээх явдал эзэн хаадын гол байраар хязгаарлагдаж байсан бол үдээс хойш тэр хөдөлгөөн Кутузовын гол байр ба цувааны штабын дарга нарт дамжин нөлөөлөв. Орой, хиа нараар дамжиж энэ хөдөлгөөн армийн бүх өнцөг, хэсгүүдэд нөлөөлөөд, 19˗ний шөнө холбоотны цэргийн 80 мянган хүнтэй бөөн хэсэг хэвтрээсээ босож есөн мод газар сунжирсан асар том цуваа болж, хүнгэнэлдэн ганхалдан хөдлөв.

	Эзэн хаадын гол ордноос эхэлж цаашдын бүх хөдөлгөөнд түлхэц болсон энэ шигүү хөдөлгөөн, цамхгийн том цагийн гол хүрдний нь хөдөлгөөнтэй адил билээ. Нэг хүрд аажим хөдөлж, дараа нь нэг нь, бас нөгөө нь хөдлөөд, бүх хүрд эрэг, шургууд улам түргэн, түргэн хөдөлж, хонх нь дуугарч, элдэв амьтны дүрс дотроос нь гарч ирээд, хөдөлгөөний нь үр дүнг үзүүлж, цагийн зүү тогтуун ахидагтай адил юм.

	Цагийн механизмтай адил, цэргийн хэргийн механизд нэгэнт өгөгдсөн түлхэц нь, эцсийн хэсгийг хүртэл зогсохгүй дамжин үргэлжлэх бөгөөд түлхэц хүрээгүй хэсгүүд нь, хүрэхээс нь нэгэн хурмын өмнө түлхэгдээгүй цагийн механизм шиг, хөдөлгөөнгүй байх бөлгөө. Хүрднүүд тэнхлэг дээрээ хяхтнан эргэлдэж араагаараа тээглэн, хажуу дахь хэсгүүдээ хөдөлгөөд, эрэг шургууд нь эрчдээ сүнгэнэн эргэлдэж байхад хажуу дахь хүрд нь зүв зүгээр тайван тогтож, энэ хөдөлгөөнгүй чигээрээ зуун жил ч байсан хамаагүй юм шиг үзэгддэг билээ. Гэвч хэмжээтэй цаг нь болж нэг араа тээглэхэд, хөдөлгөөнд дийлдэн автсан хүрд шажигнан эргэж бусад хүрднүүдийнхээ хамт, үр дүн ба зорилгыг нь мэдэхгүй нэгэн хөдөлгөөнд нийлэн ордог билээ.

	Цагт, тоо томшгүй олон төрлийн хүрд эрэг шургийн хөдөлгөөний үр дүн нь цагийг заадаг хоёр зүүний аажим бөгөөд тэгш хөдөлгөөн байдгийн адил энэ 160 000 орос францчуудын хүн ёсны нарийн хөдөлгөөн— бүх тачаал, хүсэл, гэмшил, доромжлол, зовнил болоод омог, айдас, бишрэлийн тэмүүллийн үр дүн нь гурван эзэн хааны тулалдаан гэж нэрлэгдсэн Аустерлицийн тулалдаан дахь ялагдал буюу өөрөөр хэлбэл, хүн төрөлхтний түүхийн цэц дээрх бүх дэлхийн— түүхэн зүүний аажим хөдөлгөөн билээ.

	Андрей ноён энэ өдөр дежуртэй ерөнхий жанжны дэргэдээс салахгүй байв.

	Оройн 6 цагт Кутузов эзэн хаадын гол байранд ирээд, эзэн хааны өрөөнд жаахан байж байгаад гарч ирмэгцээ, обер— гофмаршал Толстой гүн рүү очив.

	Болконский энэ зайг ашиглаж, хэргийн учрыг нарийн мэдэхийн тул Долгоруков руу очив. Кутузов нэг л тавгүй, нэг л дурамжхан байхыг мөн гол байрныхан Кутузовт царай муутай ер нь эзэн хааны гол байрныхан түүнтэй харьцахдаа, бусдын мэдэхгүй байгаа ямар нэгэн зүйлийг мэдэж байгаа улс шиг байхыг Андрей ноён анхаарав. Тийм ч учраас Долгоруковтой уулзаж ярилцахыг хүсжээ.

	— За хонгор минь, сайн байна уу. Маргааш баяр болох гэж байна шүү дээ, танай хөгшин чинь ямар байна? Ууртай байна уу? гэж Билибинтэй цай ууж суусан Долгоруков хэлэв.

	— Ууртай байна гэхэд ч арай хилсэднэ байх, зүгээр л, бусад маань үгийг минь дуулаасай гэсэн хүний шинжтэй байна.

	— Дуулсан шүү дээ, цэргийн зөвлөл дээр ярихыг нь дуулсан, ер нь, хэрэгтэй юм хэлэх юм бол хэзээ ч дуулцгаана, харин одоо бол, Бунапарте ерөнхий тулалдаанаас ингэж айж байгаа үед удааширна, ямар нэгэн юмыг хүлээнэ гэдэг бололцоогүй хэрэг.

	— За, та өөрийг нь үзээ биз дээ гээд Андрей ноён, — Бунапарте ямар шүү байна? Танд ямар сэтгэгдэл төрүүлэв гэв.

	— Тийм ээ, үзсэн, тэгээд тэрний айдаг нь л ерөнхий тулалдаан гэдгийг бүр ч баттай мэдсэн гэж Наполеонтой нүүр учраад гаргасан энэ ерөнхий дүгнэлтээ туйлын ихээр үнэлэн үзэх бололтой гээд: — Хэрэв тулалдаанаас айгаагүй сэн бол, юу боллоо гэж уулзаж учрахыг, хэлэлцээр хийхийг оролдох билээ, ухралт бол дайных нь аргад харштай зүйл байсаар байтал, гол нь юу боллоо гэж ухрах билээ? Надад итгээч та минь: цаадхыг чинь цаг нь ирчхээд, ерөнхий тулалдаанаас л айгаад байна шүү, айгаад байна. Миний хэлэх үг энэ байна гэв.

	— Тэгээд яриач дээ. Ер нь ямар шуу байна, юу гэж байна? гэж Андрей ноён бас асуув.

	— Саарал сюртуктэй хүн л байна, надаар «эрхэмсэг эзэн» минь гэж хэлүүлэх гэж их горьдох шиг бололтой, гэвч, ямар нэгэн цол дуулалгүй гомдоод хоцорсон дог. Тийм л хүн байна даа, өөр ямар ч гэх вэ дээ гэж Билибин рүү инээмсэглэн эргэж харах зуураа Долгоруков хариуллаа.

	— Хөгшин Кутузовыг би бүрэн дүүрэн хүндэтгэж явдаг боловч одоо Наполеон бидний гарт орчоод байхад ямар нэгэн юмыг хүлээсээр байгаад тэрнийг алдчихвал, эсхүл хууртчихвал бид бүгдээр шившгээ хутгах нь тэр болох биш үү. Үгүй бид Суворовыг, тэрний атаклагдахаас, өөр атакал гэдэг дүрмийг мартаж бодохгүй. Дайн дажны талбар дээр залуу улсын зориг, заримдаа, хөгшин хашруудын хамаг туршлагаас илүү замчлах нь олонтоо тохиолддог юм.

	— Гэвч бид аль зүгээр нь атаклах юм бэ? Би өнөөдөр толгойн сэргийлэхэд явж үзлээ. Гол хүч нь чухам хаа байгаа нь мэдэгдэхгүй байдаг шүү дээ гэж Андрей ноён хэлэв.

	Долгоруковт, өөрийнхөө боловсруулсан, атакийн төлөвлөгөөг ярьж өгөхийг тун их хүсжээ.

	— Ай, тэр хамаагүй хэрэг гэж Долгоруков хэлээд, босож, ширээн дээрээ газрын зураг дэлгээд: — Бүх боломжуудыг нарийн шүүсэн. Хэрэв Брюнн хавьд байгаа бол... гэв.

	Тэгээд Долгоруков Вейротерын жигүүр хөдөлгөөний төлөвлөгөөг, түргэн бөгөөд бүдэг ярив.

	Андрей ноён марган, Вейротерын төлөвлөгөөнөөс дутахгүй сайн гэж тооцогдож чадахуйц боловч Вейротерын төлөвлөгөө нэгэнт батлагдчихсан тул, тэр талаар дутагдалтай байсан өөрийнхөө төлөвлөгөөг ярьж эхлэв. Андрей ноён тэр төлөвлөгөөний ашиггүй талыг дурдаж, өөрийн төлөвлөгөөний ашигтай сайн талыг нь ярьж эхэлтэл, Долгоруков үгийг нь чагнахаа болиод, газрын зураг руу биш, харин Андрей ноёны нүүр лүү анхаарамжгүй ширтэнэ.

	— Өнөөдөр юу ч гэсэн Кутузовынд цэргийн зөвлөл хуралдана. Тэрэн дээр та саналаа тавьж болно шүү гэж Долгоруков хэлэв.

	— Тэгье гэж Андрей ноён, газрын зургаас холдон хэллээ.

	— Ноёд минь та нар юундаа тэвдээд байгаа улс вэ? гэж, одоо болтол тэдний яриаг хөгжилтэй инээмсэглэн сонсож суусан Билибин, хошигнон хэлэх гэж шийдсэн бололтой хэлээд: — Маргааш дийллээ ч гэсэн, үгүй ч гэсэн Оросын зэвсгийн алдар даалтад орчихсон хэрэг шүү дээ.

	Танай Кутузовоос өөр нэг ч орос цовоо дарга алга. Дарга нь гэвэл: Генерал Вимпфен ноён, Лонжерон гүн, Лихтенштейн ноён, Гогенлое, бас польшуудын овог тийм байдаг хойно Прш.. прш.. лтүүд л байгаа биз, 

	— Хатуу амт минь, дуугүй бай гээд Долгоруков, — тэр чинь худлаа, одоо хоёр орос бий: Милорадович, Дохтуров хоёр, Аракчеев гүн мэдрэл сайтай сан бол гурав ч байх байсан юм гэв.

	— Михайл Илларианович гарч ирсэн байх, гэснээ Андрей ноён: — Жаргал ба амжилтыг хүсье, ноёд оо гэж нэмээд Долгаруков, Билибин хоёрын гарыг атгаад оджээ. Гэр лүүгээ буцаж явахдаа, хажуудаа дуугүй суугаа Кутузовоос маргаашийн тулалдааны тухай юу гэж бодож явааг нь асуулгүй өнгөрч чадсангүй.

	Кутузов бараа бологч руугаа ширүүн харснаа хэсэг дуугүй байгаад хэлсэн нь:

	— Тулалдаанд ялагдана гэж бодож байна, тэгж ч эзэн хаанд уламжилж өгөөч гэж би Толстой гүнээс гуйсан юм. Чи надад ямар хариу өгсөн гэж бодож байна? Иш, сайхан аашит генерал минь, би цагаан будаа, котлетын хэрэг эрхлээд завгүй байна, цэргийнхээ ажлыг та нар өөрснөө эрхэлцгээ. Тийм ээ... Надад ингэж л хариулцгааж байгаа юм даа гэв.

	 

	 

	XII

	Оройн арван цагт Вейротер өөрийнхөө төлөвлөгөөнүүдийг аваад, цэргийн зөвлөл хуралдахаар тогтсон Кутузовын гол байранд хүрэлцэн ирлээ. Цувааны бүх дарга нарыг ерөнхий жанжин руу дуудуулсан бөгөөд ирэхийг татгалзсан Багратион ноёноос бусад нь цөм, зарласан цагт цуглажээ.

	Болох тулалдааны ерөнхий захирагч Вейротер, өөрийн хөгжүүн тэвдүү байдлаараа, цэргийн зөвлөлийг удирдах үүргийг гүйцэтгэж байгаадаа дургүйлхсэн, нойрмоглосон Кутузовоос эрс ялгарна. Вейротер өөрийгөө одоо дийлдэхээсээ өнгөрсөн бүх хөдөлгөөний тэргүүн гэж үзэж байгаа бололтой, уул уруу ачаатай тэрэгтэй давхиж байгаа морь шиг байв. Өөрөө тэргээ чирч явна уу, эсхүл тэргэндээ түрэгдэж явна уу, тэрнийгээ мэдэхгүй болжээ. Гэвч, энэ хөдөлгөөн чухам юунд хүргэхийг бодох сэхээгүй эрчээрээ давхиж байгаа билээ. Вейротер энэ орой биеэрээ шалгахын тул дайсны гинжин эгнээнд хоёр дахин очиж, илтгэх тайлбарлахын тул Оросын ба Австрийн эзэн хаанд хоёр дахин очсон бөгөөд бас өөрийнхөө албан газар очиж герман диспозицыг дуудан бичүүлжээ. Эцэж ядарсан тэр хүн одоо Кутузовынд иржээ.

	Тун завгүй айхтар сандрах учир ерөнхий жанжнаа хүндэтгэх ёсыг хүртэл мартан байлаа: үе үе үгийг нь тасалж, наад хүн рүүгээ харахгүй түргэн бөгөөд бүдэг ярина. Тавьсан асуултад нь хариу өгөхгүй үлдээнэ. Хир буртаг болж, хүн өрөвдмөөр эцэж ядарсан харагдавч, түүнийхээ зэрэгцээгээр их л бардан, омгорхох ажээ.

	Кутузов нь Остралиц хавьд нэгэн тайжийн жижгэвтэр шилтгээнийг эзлэн суужээ. Ерөнхий жанжны тасалгаа болгосон том зочид˗өрөөнд Кутузов өөрөө, Вейротер, цэргийн зөвлөлийн бусад гишүүд цуглажээ. Тэд цай ууж сууцгаав. Цэргийн зөвлөлийн хурлыг нээх гээд Багратион ноёныг хүлээцгээж байлаа. Гэтэл Багратионы зарлага 8 цагт ирээд ноён ирж чадахгүй гэж мэдээлэв. Андрей ноён тэр тухай ерөнхий жанжинд илтгэхээр орж ирээд, зөвлөлийн хурал дээр сууж байж болно гэж Кутузовын урьд өгсөн зөвшөөрлийг нь ашиглаж дороо үлдэв.

	— Багратион ноён ирж чадахгүй болсноос хойш бид одоо эхэлж болох нь шив дээ гэж Вейротер байрнаасаа түргэн босож, Брюнн хавийн нутгийг үзүүлсэн газрын том зураг дэлгээстэй ширээ рүүгээ очлоо.

	Кутузовын мундар нь задгай түүний нь цаанаас тарган хүзүүний нь өөх сул тавигдсан юм шиг зах руу нь унжиж, хөгшин хүний бэлцгэр хоёр гараа вольтер сандлын тохойлго дээр тавиад, бараг унтаж сууна. Вейротерыг дуугарахад өрөөсөн нүдээ арай гэж нээлээ.

	— Тэгье, тэгье, орой болчихлоо шүү гэж хэлээд толгой дохисноо, дахин нүдээ анив.

	Хэрэв цэргийн зөвлөлийн гишүүд анхандаа Кутузов жанжныг унтсан хүн болж маяглан байна гэж бодож суусан бол диспозиц уншлагын дараах үед хамраас нь гарсан чимээгээр ерөнхий жанжин энэ минутад диспозицыг үл тоомсорлон байгаагаа үзүүлэхээс өөр чухал хэргийг, тухайлбал, хүний зайлшгүй хэрэгцээ болсон — нойрыг хангах ажлыг эрхлэн байгааг ноттой мэдэв. Жанжин, үнэндээ унтаж байлаа. Нэг минутыг ч болсон алдах завгүй байгаа хүний хөдөлгөөнөөр Вейротер, Кутузов руу ширвэн хараад, унтаж байгааг нь лавтай мэдэж, цаас бариад, нэгэн жигд чанга дуугаар ирээдүйн тулалдааны диспозицын гарчгийг бас уншсан нь: «1805 оны 11˗р сарын 20˗нд Кобельница ба Сокольницын ард байгаа дайсны байрлалыг атаклах диспозиц» гэжээ. Диспозиц нь маш нарийн бөгөөд бэрх зүйл байв. Диспозицын эх бичигт өгүүлсэн нь:

	«Дайсны цэрэг нь зүүн жигүүрээрээ ой мод бүхий ууланд тулж, баруун жигүүрээрээ Кобельница ба Сокольницын хажууг эзэлж, дээр дурдсан тосгоны ард байгаа цөөрмүүдийн араар байгаа бөгөөд бид бол зүүн жигүүрээрээ түүний баруун жигүүрээс давуу хүчтэй байгаа учир дайсны тэрхүү жигүүрийг атаклах нь ашигтай хийгээд ялангуяа Сокольниц Кобельниц хоёр тосгоныг эзэлж чадвал дайсны жигүүрийг атаклах ба түүнийг хамгаалж байгаа Шлапаниц, Белозицын хоорондох хавцлаас гаргаж, Шлапанид ба Тюрассын ойн хоорондох хөндийгөөр хөөх бололцоог олж авах юм. Энэ зорилгыг биелүүлэхийн тул, зайлшгүй шаардагдах зүйлс нь... Нэгдүгээр цуваа маршилна... хоёрдугаар цуваа маршилна... гуравдугаар цуваа маршилна... » гэж Вейротер уншиж байв.

	Энэ бэрх диспозицыг генералууд чагнах дургүй байна бололтой. Цагаан шаргал үстэй, өндөр биетэй генерал Буксгевден хана налж зогсоод, асаж байгаа лаан дээр хоёр нүдээ тусгаж, ор сонссон шинжгүй, тэр ч байтугай сонсож байна гэж бодуулъя даа ч гэсэн шинжгүй бололтой зогсоно. Вейротерын яг өмнө нь, гялалзсан том нүдээ түүн рүү чиглүүлээд, тохойгоор нугалж, хоёр тийш нь гаргасан гараа өвдөг дээрээ тавиад, сэрвийсэн сахалтай, дэрдийсэн мөртэй ягаан Милорадович дайчин суудлаар суужээ. Вейротерын нүүр лүү харж, тэвчээрлэн дуугүй суух бөгөөд австри штабын даргыг дуугүй болоход нь зөвхөн нүдээ өөр тийш нь шилжүүлэв. Тийм үеэр Милорадович бусад генералуудыг ноцтой хардаг байжээ. Гэвч, энэ диспозицыг зөвшөөрч байна уу, үгүй юү, сайшааж байна уу, муушааж байна уу гэдгийг нь тэр харцаар мэдэх нөхцөлгүй байлаа. Вейротерт хамгийн ойрхон Ланжерон гүн сууж байсан бөгөөд өмнөд нутгийн франц нүүрээ, уншлагын үес огт салаагүй чамин инээмсэглэлээр чимэглэж, дээрээ хөрөгтэй, тамхины алтан хайрцгийг түргэн эргүүлж байгаа нарийн хуруунуудаа ширтэж суулаа. Дэндүү урт нэгэн өгүүлбэрийн дундуур, тамхиныхаа хайрцгийн эргэх хөдөлгөөнийг зогсоож, толгойгоо өргөөд нимгэн уруулынхаа бүр үзүүрээр ёсорхуу эвгүй инээмсэглээд Вейротерыг тасалж үг хэлэх гэв. Гэтэл австри генерал уншлагаа таслалгүй, хөмсгөө ууртай зангидаад, сүүлд, сүүлд та саналаа хэл, одоо газрын зураг руу хараад сонсож үз гэсэн юм шиг хоёр тохойгоо хөдөлгөв.

	Ланжерон хоёр нүдээ гайхсан төлөвтэй өргөөд тайлбарыг эрсэн мэт Милорадович руу эргэн харснаа түүний ямар ч утгагүй, ноцтой харцтай дайралдаж, нүдээ гунигтай буулгаад, тамхиныхаа, хайрцгийг дахин эргүүлж эхлэв.

	— Дэлхийн байдлын хичээл шив гэж аман дотроо хэлэх мэт боловч тэр нь бусдад сонстов.

	Пржебышевский чихээ гараараа нугалж хүндэтгэсэн боловч, төлөв ёсорхуу байдлаар Вейротер луу хандуулаад бүх анхаарлаа дайчлан байгаа хүний төлөвтэй сууна. Нуруу намхан Дохтуров Вейротерын яг өмнө нь хичээл төлөвтэй суугаад газрын зураг руу тонгойж, диспозиц ба үл мэдэх газар нутгийг нямбай судална аж. Тэр нь Вейротерыг хэд хэд дахин тасалж, дутуу сонссон үг, газар нутгийн хэцүү нэрсийг давтан хэлэхийг гуйжээ. Вейротер түүний хүслийг нь биелүүлж өгөхөд, Дохтуров тэмдэглэн авч байлаа.

	Цаг илүү үргэлжилсэн уншлага дуусахад Ланжерон, тамхины хайрцаг эргүүлэхээ дахин болиод, Вейротер луу харалгүй, ер нь хэн рүү нь ч онцолж харалгүй, дайсны байдлыг мэдэж байгаагаар зохиогдсон, гэтэл дайсан байнгын хөдөлгөөнтэй байгаа тул, байдлыг нь бид мэдэх ч үгүй байгаа байж болох ийм диспозицыг биелүүлэх нь хэчнээн хэцүү болох тухай ярьж эхлэв. Энэ нь нэлээд үндэстэй мэлзээ байсан боловч, гол зорилго нь диспозицаа сургуулийн сурагчдад уншиж өгч байгаа юм шиг ихэмсгээр уншсан генерал Вейротерт, энд цугласан хүмүүс бол тэнэг улс биш, харин цэрэг эрдмийн талаар өөрт нь ч гэсэн багшилж чадахаар улс байгаа юм гэдгийг мэдрүүлэх хүслийг хадгалсан мэлзээ байсан нь илэрхий. Вейротерын нэгэн жигд дууг намдахтай зэрэг тээрмийн хүрдний нойрсуулагч чимээ завсарлахаар сэрдэг тээрэмчин шиг, Кутузов сэрээд Ланжероны ярьж байгаа зүйлийг чагнаснаа «Та нар бас л нөгөө дэмий юмаа ярьж гүйцээгүй байна уу» гэсэн юм шиг нүдээ яаруу аниад, толгойгоо бүр унжуулав.

	Ланжерон энэ төлөвлөгөөг гаргасан Вейротерын цэргийн ба зохиогчийн сонирхлыг аль болохуйц хорсолтойгоор доромжлохын тул, Бонапарте атаклагдахын оронд хялбархан атакалж болох бөгөөд хэрэв тэгэх юм бол, энэ диспозиц огт хэрэггүй болно гэж нотолж байлаа. Өөрт нь юү гэж ч хэллээ гэсэн ямар ба нэгэн мэлзээнд урьдчилан бэлдсэн бололтой үл тоомсорлох, хувиршгүй инээмсэглэлээр Вейротер бүх мэлзлэгнүүдэд хариулан суув.

	— Хэрэв Бонапарте биднийг атаклах чадалтай байсан бол, өнөөдөр тэгэх л байсан юм.

	— Тэгвэл та атаклах чадалгүй гэж бодож байгаа юм шив дээ? гэж Ланжерон хэлэв.

	— Чадал ч их бий л дээ, 40 мянган цэрэг бий, гэж хажуугаас нь эмнэлгийн арга заах гээд байгаа домчид хариу өгч байгаа эмч хүний инээмсэглэлээр Вейротер хэлэв.

	— Тэгвэл ч манай атакийг хүлээж суугаа нь амиа хорлох гэж байгаа хэрэг байна даа, гэж Ланжерон нарийн шогтой байдлаар инээмсэглэн хэлээд, ойр байгаа Милорадовичаас дэмжлэг эрэн харлаа.

	Гэвч Милорадович, генералуудын маргаж байгаа зүйлийн тухай энэ минутад юу юунаас ч бага бодно бололтой.

	Бурхан минь маргааш тулалдааны талбар дээр тэртэй тэргүй юу болохыг нь үзнэ шүү дээ гэв.

	Вейротер дахиад нөгөө инээмсэглэлээрээ, Оросын генералуудаас мэлзлэг сонсож, өөрөө бат итгэснээр зогсохгүй, эзэн хаадыг итгүүлэн чадсан зүйлийг давтан нотолно гэдэг бол надад хачин бөгөөд инээдтэй санагдана гэсэн инээмсэглэлээрээ мишээнэ.

	— Дайсан гэрлээ унтрааж, тэдний лагериас тасралтгүй шуугиан сонстож байна. Энэ юу гэсэн үг вэ? Эсхүл дайсан цаашлан холдож байна, үүнээс л бид харин айж байх ёстой юм даг, эсхүл байрлалаа сольж байна (Вейротер мушилзав) Гэвч дайсан Тюрасын байрлалыг эзэллээ ч гэсэн биднийг илүү ажлаас салгаж өгөх бөгөөд заавар шийдвэрүүд, хамгийн жижиг сажиг нь ч гэсэн хэвээрээ үлдэнэ гэж тэр хэлэв.

	— Яагаад тэр билээ?.. гэж аль хэдийнээс өөрийн эргэлзээг хэлэх болзлыг хүлээн суусан Андрей ноён хэлэв.

	Кутузов сэрж, хүд хүд ханиалгаад, генералуудыг нэгт нэгэнгүй харлаа.

	— Ноёд оо, маргаашийн, үгүй өнөөдрийн (одоо 12 өнгөрөөд байна шүү дээ) диспозицыг өөрчлөхөөс өнгөрсөн. Та нарын түүнийг сонслоо. Тэгээд бидний хэн маань ч үүргээ биелүүлэх юм даг. Харин тулалдааны өмнө, хамгийн чухал нь гэвэл... (хэсэг дуугүй байв) олигтойхон шиг нойр авахаас чухал юм байхгүй гэж тэр хэлэв.

	Ингэж хэлээд суудлаасаа босох маяг үзүүлэв. Генералууд ёслоод тарцгаалаа. Шөнө дүл өнгөрчээ. Андрей ноён гарав.

	Андрей ноён саналаа тавина гэж найдаж байсан боловч санасандаа хүрч чадаагүй цэргийн зөвлөл нь түүний сэтгэлд түгшүүртэй, бүдэг сэтгэгдэл үлдээжээ. Хэнийх нь зөв бэ? Долгоруков Вейротер хоёрынх уу, эсхүл Кутузов, Ланжерон ба атакийн төлөвлөгөөг ойшоохгүй байсан бусад улсын зөв үү? Түүнийг Андрей ноён мэдэхгүй байлаа. «Кутузов эзэн хаанд өөрийнхөө саналыг шууд хэлчхэж болохгүй байсан гэж үү? Энэ мэтийн юм өөрөөр хийгдэж болдоггүй юм уу? Ордны талын ба хувийн талын үзэл бодлын үүднээс хэдэн арван мянган хүний амиар, миний амиар тоглож болох хэрэг үү?» гэж Андрей ноён бодов.

	«Тийм ээ, маргааш алагдаж магадгүй дээ, магадгүйгээр ч барахгүй» гэж тэр бодов. Үхлийн тухай энэ бодлын хамт хамгийн холын, хамгийн нандин хэд хэдэн хэсэг дуртгал түүний санаанд орж ирлээ, эцэг эхнэр хоёроосоо салан гарсан сүүлийн үдэлтийг санав. Эхнэртээ хайр дуртай болж байсан анхныхаа үеийг санав. Их гэдэстэйг нь санаад, түүнийг ч тэр, өөрийгөө ч тэр өрөвдөж, уяран зөөлөрсөн, сэтгэл хөдөлсөн байдалтайгаар, Несвицкийтэй цуг суудаг модон байшингаас гараад, байшингийн урдуур алхалж эхлэв.

	Манантай шөнө байсан бөгөөд сарны гэрэл манан дундуур нууцархаг бүдгэрэн тусаж байлаа. «Тийм ээ, маргааш, маргааш! Маргааш миний хувьд юм бүхэн төгсөж, энэ бүх дуртгалууд үгүй болж, энэ бүхэн надад ямар ч утга учиргүй зүйл болон хувирч болох юм. Маргааш магадгүй, үгүй, заавал маргааш би түүнийг лавтай мэдэж байна, би ашгүй нэг юу чадах бүхнээ үзүүлэх болно байх» гэж тэр бодлоо.

	Тэгээд тулалдаан, хохирол, нэг цэг дээр шавааралдах байлдаан, дарга нарын цөмийнх нь самгардсан царайг дүрслэн санав. Тэгээд нөгөө нэг аз жаргалтай минут нь нөгөө удаанаар хүлээсэн Тулон нь, ашиггүй болох гээд ойртож байх шиг ажээ. Өөрийнхөө саналыг Кутузовт, Вейротерт, эзэн хаадад эрс хатуу хэлнэ. Хүн болгон түүний бодлын зөвийг гайхавч, хэн нь ч тэр саналыг нь биелүүлье гэж зүрхлэхгүй. Тэгэхээр нь нэг хороо, дивиз аваад, хэнийг ч гэсэн өөрийнхөө заавар захирамжийн дундуур оруулахгүй гэдэг шаардлага тавиад, авсан дивизээ удирдаж шийдвэрлэх цэг рүү очиж ялалтыг байгуулна. Үхэл зовлонг ялна? гэж дотор нь өөр нэг хүн хэлэх шиг ээ. Гэвч Андрей ноён тэр дуунд хариулалгүй амжилтаа үргэлжлүүлэн бодно. Дараах тулалдааны диспозицыг ганцаараа зохионо. Кутузовын дэргэдэх армийн дежур цол зүүсээр боловч бүхнийг ганцаараа л хийж явна. Дараах тулалдааны нь ялалтыг ганцаараа олно. Кутузовыг өөрчилж, өөрийг нь томилно... За тэгээд, дараа нь? гэж нөгөө өөр дуу дахиад хэлнэ, хэрэв чи тэгэхээсээ өмнө арван удаа шархтаж, алагдаж, мэхлэгдэхгүй юм бол дараа нь яах юм бэ? «Дараа нь... гэж Андрей ноён өөрөө өөртөө хэлээд: «Дараа нь яахыг би мэдэхийг хүсэх ч үгүй, мэдэж чадах ч үгүй, хэрэв би үүнийг хүсэж байгаа бол, хэрэв би нэр алдрыг эрмэлзэж, хүмүүст нэрлэгдэж, тэдэнд хайрлагдахыг санаж байгаа бол, тэгж хүсдэг минь, зөвхөн

	түүнийг мөрөөддөг минь, зөвхөн тэгэхийн төлөө амьдардаг минь миний буруу биш шүү дээ. Тийм ээ, зөвхөн тэгэхийн төлөө! Би хэзээ ч хэнд ч үүнийгээ хэлэхгүй, гэвч, бурхан минь! алдар нэр олны хайраас өөр юманд дур хайргүй би чинь яах ч гэх вэ дээ. Үхэл, шархнаас, гэр бүлээ алдах явдлаас, юунаас ч би айхгүй. Үнэтэй дотно хонгор хүмүүс минь: эцэг минь, дүү минь, эхнэр минь, аль нь ч надад хамгийн үнэтэй хүмүүсээ. Гэвч би тэднийг одоо нэг минутын алдар, хүмүүсийг дийлэх ноёрхол, одоо өөрөө мэдэхгүй байгаа ба мэдэх ч үгүй хүмүүст өөрийгөө хайрлуулахын төлөө миний энэ хүсэл хэдий аюултай, ёс бусын мэт байвч би бүгдийг нь хайрлахгүй өгөхдөө л өгнө. Энэ хүмүүсийн хайрын төлөө шүү дээ» гэж Кутузовын хашаанаас сонстох яриаг чагнаж хэллээ. Кутузовын хашаанд юмаа төхөөрч багаа жолооч цэргүүдийн дуу сонстоно; нэг хүн бодвол, тэрэгчин байх, Кутузовын хөгшин тогооч Андрегийн таних Титийг, дооглож «Тит, хүүе Тит ээ?» гэнэ, 

	— Аан, гэж өвгөн хариуллаа.

	— Тит ээ, яваад тариагаа цайруул гэж шогч хэлэв.

	— Тьфу, тонил чөтгөр лүүгээ гэж, жолооч зарц нарын инээдэд дарагдсан дуу сонстов.

	«Ямар ч л гэсэн би энэ бүгдийн дээр ялгуун байхыг хүсэж хайрладаг хүн одоо миний дээр манан дунд бүрэлзэн байгаа нууцархаг хүч ба яруу алдрыг үнэлэн хайрладаг хүн!» гэж бодлоо.

	 

	 

	XIII

	Ростов энэ шөнө Багратионы отрядын өмнөх жигүүрийн гинжин эгнээнд байлаа. Морьтнууд нь гинжин эгнээнд хос хосоороо тарсан аж. Өөрөө гинжин эгнээний шугамаар морьтойгоо явж дийлдэхгүй дарж байгаа нойроо сэргээн ядаж явлаа. Ард нь манай армийн манан дотор бүдгэрэн яралзах түүдэг галтай уудам зай үзэгдэнэ; өмнө нь манант харанхуй байлаа. Ростов тэр манант харанхуйн зүг хэчнээн ч харсан, юу ч харахгүй нь нэг юм үгүй бол сааралтаж үгүй бол бараалж үзэгдэх шиг; үгүй бол дайсан байх ёстой тэр талд гал улалзах шиг; үгүй бол зөвхөн тэгж хий харагдах шиг. Нүд нь анилдаж, санаанд нь заримдаа эзэн хаан, заримдаа Денисов, заримдаа Москвагийн дуртгалт зүйл үзэгдэхэд, нүдээ дахин яаруу нээвэл унаж яваа морины нь толгой, чих урд нь ойрхон үзэгдэнэ. Хааяа зургаан алхмын зайтай ойртвол морьтны бараа харлана, тэртээд нөгөө л манант харанхуй хүнхийнэ. «Юмыг яаж мэдэх вэ? Эзэн хаан надтай дайралдаад, ямар нэгэн офицерт тушаадаг шигээ надад ч тушаал өгч «Тийшээ очоод, юу болж байгааг нь мэдээд ир» гэх ч юм билүү, магадгүй шүү дээ. Бүр ор санаандгүй, зарим офицертой тэгж дайралдаад шадар хүнээ болгосон гэж их ярьцгаадаг л юм байна лээ. Намайг шадар хүнээ болговол яах бол! Би түүнийг яаж хамгаалж, яаж хамаг үнэнийг тоочиж, яаж мэхлэгчдийг илрүүлж байх бол!» Тэгээд Ростов, эзэн хаанд хайртай, үнэнч сэтгэлээ тодорхой дүрслэхийн тул дайсныг юм уу, мэхлэгч— германыг дүрслэн бодож, түүнийг зөвхөн бахтай алахаар зогсохгүй, эзэн хааны нүдэн дээр алгадаж байдаг байжээ. Гэнэт холын хашхираан Ростовыг сэрээв. Цочиж, нүдээ нээлээ. «Би хаа байна! А, тийм, гинжин эгнээнд байгаа: Лозун ба нууц үг: арал, Ольмют маргааш манай суман бэлтгэлд үлдэх мөн харамсалтай хэрэг ээ. Гуйж байж, тулалдаанд оролцъё доо, тэр бол эзэн хааныг үзэх ганцхан болзол минь байж магад шүү дээ. Тийм ээ, одоо ч удахгүй халаа ирнэ. Нэг тойрч ирээд, генералд очиж гуйя» гэж бодов. Суудлаа засаад морьтноо дахиж эргэхээр морио явуулав. Арай гэгээтэй байх шиг санагдлаа. Зүүн талд гэрэл туссан налуу үзэгдэж, эсэргэн талд хана шиг эгц харагдах гүвээ бараална. Тэр гүвээн дээр цайвар цэг байсан бөгөөд саранд гийгүүлэгдсэн ойн цоорхой юм уу, цас юм уу, эсхүл цагаан байшингууд юм уу? Ростов яагаад ч ойлгохгүй байлаа. Тэр цагаан толбо дээгүүр нэг юм хөдлөх шиг ч санагдав. «Тэр толбо— цас бололтой; толбо— unetabhe» гэж Ростов бодов «За тэр таш биш гэдэг...».

	«Наташа, дүү, хар нүд. На... ташка (Эзэн хааныг үзсэн гэж хэлэхэд тэр их гайхна аа даа!) Наташкийг... ташкийг ав...» «Жаахан баруунтаагуур, удамт ноён минь, тэгэхгүй бол энд дан бут гээч» гэж, Ростовыг хажуугаараа зүүрмэглэн өнгөрөхөд нэг цэрэг хэлэв. Ростов, морины дэл хүртэл унжсан толгойгоо өргөж морьт цэргийн дэргэд очиж зогслоо. Залуугийн хүүхдэрхэг нойр түүнийг дийлдэшгүйгээр дарна. «За байз, би юу гэж бодож явлаа? Мартахгүй юм сан. Эзэн хаантай юу гэж ярихаа бодож явсан бил үү? үгүй, өөр юм, тэр ч маргааш. А тийм, тийм! Наташкийг, давших... биднийг хэнийг? морьтныг морин цэргүүд сахалтууд... Тверскээр тэр нэг сахалтай цэрэг явахад, би яг Гурьевын байшингийн өмнө бодсон...

	Өвгөн Гурьев... Ай, да Денисов ч сайн эр юм аа даа! За, энэ ч бага хэрэг. Гол нь, эзэн хаан энд байгаа шүү дээ. Над руу яасан сүрхий харав аа, нэг юм хэлэх гэлээ, тэгээд тэр зүрхэлсэнгүй... үгүй би зүрхэлсэнгүй... Тийм ээ, энэ бага хэрэг, гол нь би хэрэгтэй юм бодож явснаа мартахгүй юм шүү. На˗таш˗кийг, давшихыг, тийм, тийм, тийм. Тэр ч сайн»— Тэгээд дахин толгойгоо морины хүзүү рүү унжуулав. Гэнэт өөрт нь түүнийг буудаж байх шиг санагдав. «Юу вэ? Юу вэ! чааваас юү вэ...» гэж Ростов сэрэн үглэв. Нүдээ нээсэн тэр агшиндаа Ростов, дайсан байгаа тэртээ олон мянган хүн уянгалан хашхирах дууг сонслоо. Өөрийнх нь ба хажууд нь байгаа цэргийн морь энэ чимээгээр чихээ соотолзуулна. Хашхирах чимээ цуурайлсан тэр зүг нэг гал асаад, унтраад, дараа нь бас нэг гал асаад, уулан дээр байгаа францын цэргийн бүх шугамаар гал асаж, хашхирах чимээ улам улам ихэссээр байлаа. Ростов, франц үгний чимээ сонсовч юү гэснийг ялган салгаж чадахгүй байлаа. Даанч олон хүний дуу. Одоо зөвхөн: аааа! ба рррр! гэх нь тод дуулдана.

	Энэ юу вэ? Чи юу гэж бодож байна? Энэ ч дайсны тэнд шүү дээ? гэж Ростов дэргэдээ байгаа цэрэг рүү эргэж хэлэв.

	Цэрэг юу ч хариулсангүй.

	— Чи яав, дуулахгүй байна уу? гэж Ростов хариулахыг нь нэлээд хүлээгээд асуув.

	— Хэн мэдэх вэ, удамт ноён минь гэж цэрэг дургүйхэн хариулав.

	— Байраараа бол ч яах аргагүй дайсны талд шүү дээ? гэж Ростов давтан лавлав.

	— Тийм ч биз, үгүй ч биз гэж цэрэг шөнийн явдлыг юү гэх вэ дээ. За! Зүгээр! гэж дороо цовхчин байгаа морио зандарчээ.

	Ростовын морь бас яарч, холын чимээ чагнаж, алсын галыг ажаад хөлдүү газар цавчилна. Хашхирах чимээ улам улам хүчтэй цуурайлж, хэдэн мянган хүнтэй арми л тэгж хашхирч чадахаар нижигнэнэ. Франц цэргийн лагерь дагуу бололтой, түүдэг гал тоо томшгүй түгэн тархав. Ростовын нойр сэргэжээ. Дайсны лагерь дахь хөгжил жавхлантай хашхираа түүний бүх анхаарлыг татаж, эзэн хаан мандтугай, эзэн хаан! гэсэн үг одоо Ростовт тодхон сонстож байлаа.

	Мөн ойрхон байна шүү горхины цаахан юм уу даа? гэж дэргэдээ зогсож байгаа цэрэгт хэлэв.

	Цэрэг юу ч хариулалгүй зөвхөн санаа алдаад, ууртай ханиав. Морьтнуудын шугам дагуу хатиран ирэх морины түвэргээн сонстож, морин цэргийн бага дарга шөнийн харанхуй манан дотроос заан шиг лүглийн гарч ирэв.

	Удамт ноён минь, генералууд! гэж бага дарга Растовт ойртон хэлэв.

	Ростов, хашхираан ба түүдэг рүү эргэн эргэн харсаар шугам дагуу ирж яваа морьтой хэдэн хүнийг тосож давхилаа. Нэг нь цагаан морьтой хүн байлаа. Багратион ноён, Долгоруков ноёны хамт хиа нараа дагуулаад, дайсны арми дахь хашхираан, гал мэтийн хачин үзэгдлүүдийг үзэхээр гарчээ. Ростов, Багратионд рапорт өгөөд, хиа нартай нь нийлж, генералуудын яриаг чагнан явлаа.

	— Нээрэн шүү гээд Долгоруков ноён Багратион ноён руу хандан: — Энэ залиас цаашгүй: ухрахдаа ар талынхандаа гал ноцоож цуугилд гээ л дээ, биднийг мэхлэх гэж гэв.

	— Ээ дээ оройноос би тэднийг тэр гүвээн дээр байхыг нь харсан юм. Хэрэв ухарсан бол, тэндээс ч гэсэн явж таарна. Ноён офицер оо гээд Багратион, Ростов руу хандаж тэнд очиж жигүүрийнхэн байна уу? гэв.

	— Оройдоо байсан л юм сан, одоо юү бол, мэдэхгүй байна, гэгээн ноён минь. Тушаал өгнө үү, би морьтнуудтай очиж үзчихээд ирье гэж Ростов хэлэв.

	Багратион зогсоод, хариу хэлэлгүй манан дотроос Ростовын нүүрийг олж харах гэж хичээв бололтой.

	— Тэг л дээ, яахав гэж хэсэг дуугүй байгаад хариуллаа.

	— Жаа, сонслоо.

	Ростов морио шпордоод, бага дарга Федченко бас хоёр цэргийг араасаа дага гэж тушаагаад, үргэлжлэн байгаа хашхирааны зүг, уулын бэл рүү хатирав. Ганцаараа, гурван цэрэг дагуулаад, өөдөөс нь урьтаж хэн ч очоогүй, манан татсан нууцархаг аюулт алс руу зүглэх нь Ростовт аймаар ч, хөгжмөөр ч байлаа. Багратион уулан дээрээс хашхирч горхиноос цааш битгий зүглээрэй гэсэн боловч, Ростов дуулаагүй хүн болон зогсолтгүй давхиж бутыг, мод довыг хүн гэж андуурсаар, андуурснаа тухай бүр тайлбарласаар улам цаашлан цаашилж явлаа. Уулын бэл рүү хатиран буугаад, одоо өөрийн гал, хүний гал алиныг ч харахаа байж, францчуудын хашхиралдахыг юу юунаас тод сонсох болжээ. Хөндийд нэг гол горхи шиг юм харагдсан боловч ойртоод үзэхүл дагширсан зам ажээ. Зам хүрээд, замд явах уу, эсхүл харанхуй газраар уул өөд гарах уу гэж эргэлзээд мориныхоо амыг татасхийв. Манан дунд гэрэлтэх замаар явахад хүнд амархан харагдах аж. «Намайг дагаад» гээд замыг огтлон гарч, орой, францын харуул байсан уул өөд цогиулав.

	Удамт ноён минь, энэ байна! гэж нэг цэрэг араас нь хэлэв.

	Манан дотор харлаж байсан нэг юм чухам юу болохыг нь Ростов харж, учрыг нь олоогүй байтал, гал гялсхийж буу тас гээд сум, гасалсан юм шиг манан дотор жингэнээд, сонор хүрэх газраас төдхөн арилав. Нөгөө нэг буун дуу гарсангүй, зөвхөн гал нь гялсхийв. Ростов морио эргүүлээд, ар тийшээ буцан хатирав. Дөрөв дахиж их, бага зайтай буу дуугараад, сумнууд нь манан дотор янз янзаар сүнгэнэн өнгөрөв. Ростов, өөртэй нь адил, бууны дуунд хөгжсөн мориныхоо амыг татаад, алхуулав. «Аль вэ, бас, бас нэг!» сэтгэлд нь хөгжилтэй нэгэн дуу хэлнэ. Гэвч буу дахин дуугарсангүй.

	Багратион руу ойртон очихдоо Ростов морио дахиж цогиулаад, гараа саравчныхаа тэнд ёслон очлоо.

	Францууд ухарсан зөвхөн биднийг мэхлэхийн тул гал асаасан гэдэг саналаа Долгоруков хамгаалаад байв.

	— Энэ юуны нотолгоо гэж? хэмээн Ростовыг ойртон очих үед хэлж байв. Тэд ухрахдаа, харуулаа орхиод явсан байж болно шүү дээ.

	— Бүгдээрээ ухраагүй байгаа бололтой доо, ноён минь, маргааш өглөө учир нь олдоно байх аа гэж Багратион хэлэв

	— Уулан дээр харуул байна, гэгээн ноён минь, оройноос хойш байсан газраа л байна гэж Ростов урагшаа тонгойж, гараа саравч хавилдуугаа өргөн саяын явдал ба гол нь сумны исгэрээнээс төрсөн хөгжилтэй инээмсэглэлээ барьж ядан хэлэв.

	— За, за танд талархлаа илэрхийлье, ноён офицер оо гэж Багратион хэлэв.

	— Гэгээн ноён минь нэгэн зүйлийг хүсэхийг минь зөвшөөрнө үү гэж Ростов хэлэв.

	— Юу вэ?

	— Маргааш манай суман бэлтгэлд хуваарилагдсан. 1 дүгээр суманд намайг шилжүүлж өгөхийг гуйя

	— Овог хэн бэ?

	— Ростов гүн.

	— Аа, тийм бий! Миний дэргэд зарлагаар үлд.

	— Илья Андреичийн хүү юү? гэж Долгоруков хэлэв.

	Гэвч Ростов хариу хэлсэнгүй.

	— Би горьдож сууж болно шүү гэгээн ноён минь.

	— Би тушаамз.

	«Маргааш намайг ямар нэгэн даалгавраар эзэн хаан руу ч явуулж юун магад бурхныг ерөөе!» гэж Ростов бодов.

	Дайсны лагерь дахь гал, хашхираан бол цэрэг даяар Наполеоны тушаалыг уншиж эзэн хаан өөрөө цэргийн байр эргэж явах үед үүссэн зүйл байжээ. Цэргүүд эзэн хаанаа үзмэгц багц, багц сүрэл асааж, эзэн хаан мандтугай гэж хашхиралдан дагаж гүйцгээжээ. Наполеон дор дурдсан тушаал гаргажээ. Үүнд:

	«Цэргүүд ээ! Австрийн ульмийн армийн хонзонг авахаар орос армийнхан та нарын эсрэг довтлон ирлээ. Та нар, Голлабруннын хавьд ниргэж, энэ газрыг хүртэл элдэн ирсэн нөгөө л батальонууд шүү. Бидний эзэлж байгаа байрлал хүчирхэг бөгөөд тэд намайг тойрон бүслэх гэж явахдаа харин өөрснөө жигүүрээ тавиад өгөх вий! Цэргүүд ээ! Танай батальонуудыг би өөрөө удирдана. Хэрэв та нар хэзээний эрэлхэг зоригоо алдалгүй тулалдаж, дайсны эгнээг бусниулан сандраах юм бол би галын шугамаас хол байна аа; хэрэв ялалт ганц минутын төдий ч маргаантай болох юм бол, та нар дайсны анхны цохилтод нэрвэгдэн яваа эзэн хаанаа үзэх болно, яагаад гэвэл, бүх үндэстний нэр алдарт хэрэгтэй, Францын явган цэргийн нэр алдрыг шийдвэрлэж байгаа өдөр бүр ч ялангуяа, ялалтын хувьд ямар ч эргэлзээ байх ёсгүй.

	Шархтныг холдуулах нэрийдлээр эгнээгээ бүү эвд! Манайд үндэстний эсрэг ингэж ихээр хорссон Английн хөлсний энэ цэргүүдийг ялъя гэдэг санаагаар хүн бүхэн нэвт шингэсэн байх болтугай. Энэ ялалт манай аян дайны төгсгөл болж, бид бүгдээр өвлийн сууц байрандаа эргэх бөгөөд тэнд биднийг францад эмхлэгдэж байгаа францын шинэ цэрэг тосон очно; Тэгэхэд миний байгуулах энх тайвны гэрээ, миний ард түмэн ба та нар болоод миний нэр алдартай тэнцэхүйц зүйл байх болно.

	«НАПОЛЕОН».

	 

	XIV

	Өглөөний 5 цагт тас харанхуй байв. Төв, бэлтгэл, Багратионы баруун жигүүрийн цэрэг хөдөлгөөнгүй байлаа, харин диспозицын ёсоор өндөрлөгөөс түрүүлж буугаад, францын баруун жигүүрийг атакалж, дайсныг Богем уул руу түрэн хөөх ёстой байсан зүүн жигүүрийн явган ба морин цэрэг, их бууны цуваанууд хөдлөн үймж, унтсан байрнаасаа босоцгоож байлаа. Гал руу нь илүү юмаа бүгдийг нь хаялан хийж байгаа, түүдгийн утаа нүд хорсгоно. Их ч харанхуй, их ч хүйтэн байлаа. Офицерууд цай, хоолоо яаруу идэж ууж, цэргүүд хатаасан талх зажлан, бүлээцэхийн тул дороо дэвхцэн, гал руу саравч, сандал, ширээ, сав суулга, тэрэг, дугуйны үлдэгдлийг чулуудан, салхины доод талд нь шавааралдана. Австрийн цуваа удирдагчид, орос цэргийн дотор бужигнаж, мөд хөдлөхийн тэмдэг болгоцгоож байлаа. Хороон даргын байрын дэргэд австри офицер үзэгдэхтэй зэрэг тэр хороо хөдөлгөөнд орж, цэргүүд түүдэг галаас холдож, гансаа түрийлээд, уут хүүдийгээ тэргэн дээр овоолж, буу зэвсгээ авч, жагсацгаадаг аж. Офицерууд энгэр захаа товчилж, сэлмэн жад, үүргээ зүүгээд, эгнээнүүдийг хашхичин тойрно; ачааныхан жолооч цэргүүд тэргээ хөллөж ачаа бараагаа янзалж, даруулан бооцгооно. Хиа нар, батальон ба хороодын дарга нар мориндоо мордоод, үлдэж байгаа ачааныханд эцсийн тушаал, заавар захиагаа өгцгөөж, хэдэн мянган хөлийн нэгэн жигд дэвсэлт сонстоно. Чухам хаачихаа мэдэхгүй цуваанууд хөдөлж, улам өтгөрөн байгаа манан утаа зайгүй хүрээлэх хүмүүсээс болж орхин гарч байгаа газар нутгаа ч мэдэхгүй, одоо орж байгаа нутгаа ч үзэхгүй явж байлаа.

	Цэргийн хүн хөдөлгөөн дундаа өөрийн хороогоор хүрээлэгдэж, түүнд татагдан хязгаарлагдаж явах нь, онгоцон дээр байгаа тэнгисчнээс өөрцгүй ээ. Хэчнээн ч холын нутагт очлоо гэсэн, ямар ч аюулт өргөргийн дор явлаа гэсэн тэнгисчин хүнийг тойрон нөгөө л онгоцны талбай шургааг олс байдагчлан цэргийн дэргэд хаа ч, хэзээ ч нөгөө л нөхөд, нөгөө л жагсаал, нөгөө л сумангийн туслах Иван митрич, нөгөө л сумангийн Жучка нохой, нөгөө л дарга нар байдаг юм. Цэргийн хүн өөрийнхөө бүх онгоцыг ямар өргөрөг дор явааг нь ховорхон сонирхдог, гэвч тулалдааны өдөр, яагаад ч юм хаанаас ч юм, бурхан бүү мэд, цэргийн үзэл суртахууны ертөнцөд ойртон айсуй шийдвэртэй бөгөөд жавхлантай зүйлийн дохио болон хүн бүхэнд нэгэн сүрхий аялгуу сонстож, тэдэнд байдаггүй сониуч занг хөдөлгөдөг. Тулалдааны өдрүүдэд, цэргийн улс хорооныхоо сонирхлын явцуу хүрээлэнгээс гарахыг хичээж, орчин тойрон болж байгаа бүхнийг ажин сонирхож, шунагаар лавладаг билээ.

	Манан яггүй өтгөрсөн тул, хэдийгээр үүр цайсан боловч, аравхан алхмын тэртээ, юу ч үзэгдэхгүй байлаа. Бут, бургас том том мод шиг харагдаж, тэгш газар ганга жалга шиг үзэгдэнэ. Арван алхмын тэртээ үзэгдэхгүй байгаа дайсантай хаа ч, хаанаас ч тохиолдож болох ажээ. Гэвч, цуваанууд дайсантай ер мөргөлдөхгүй, даваа гүвээгээр авирч, бууж, цэцэрлэг, хайсны хажуугаар гарч, учир нь олдохгүй шинэ газруудаар удаан явлаа. Тэр ч байтугай өмнө нь ч тэр, ард нь ч тэр, зүг бүрд, Оросын цуваанууд тэр чиглэлээр явж байхыг цэргүүд мэдсээр байлаа. Цэрэг бүхэн ингэж өөрийнхөө явж байгаа зүг рүү өөрөөр хэлбэл, хаашаа ч юм бүү мэд, манайхны олон цэрэг зүглэн явахыг хараад, дотор нь сайхан болж байлаа.

	— Харав уу, хүүе, курсийнхэн өнгөрлөө шүү гэж эгнээнийхэн ярилцана.

	— Та минь ээ, манай цэрэг мөн их байна. Жигтэйхэн шүү, нээрэн! Шөнө галыг нь харсан чинь зах хязгааргүй гээч, Москва л тэр чигээрээ— нэг үгээр хэлэхэд!

	Цувааны дарга нараас нэг нь ч ирж, цэргүүдтэй яриагүй байсан боловч (цэргийн зөвлөлд цугласан дарга нар энэ тулалдааныг ойшоохгүй, дургүй байсныг бид үзсэн бөгөөд тийм учраас тэд тушаал биелүүлэхийг бодохоос цэргүүдийг хөгжөөх тухай санасангүй), хэдий тийм боловч, цэргүүд тулалдааны өмнөх, ялангуяа давшилтын өмнөх хөгжилтэй байдалдаа хэдийн орсон байлаа. Гэтэл өтгөн манан дундуур цаг илүү явсны дараа, цэргийн ихэнх хэсэг зогсоход хүрч эгнээн дундуур энэ дэмий хөдөлгөөн, журамгүй байдлын тухай эвгүй ухамсар үүсэн дамжив. Тийм ухамсар хэрхэн дамждагийг тодорхойлоход хэцүү юм. Гэвч тэр нь уруу газар урсах ус шиг туйлын баттай бөгөөд түргэнээр мэдэгдэхгүй, зогсохгүйгээр гардаг нь үнэн. Хэрэв Оросын цэргүүд холбоотонгүй, дангаараа байсан бол, журамгүй байдлыг мэдрэх ухамсар, нь нийтийн бат итгэл болтлоо олон цаг болох байсан биз. Гэтэл одоо журамгүй байдлын шалтгааныг бүтэлгүй германууд руу маш дуртай ерийн байдалтайгаар чихээд, энэ бүх явдал бол Колбасчингуудын хийсэн хортой будилаанаас болж байна гэж цөм лавтай бодоцгоолоо.

	— Яагаад зогсчхов оо? Хаалт дайралдав уу? Эсхүл францтай мөргөлдөв үү?

	— Үгүй, юм л дуулдахгүй байна шүү дээ. Тэгсэн бол буудалцмаар юм.

	— Хөдлөх гээд л яарцгаагаад байсан аль вэ дээ, хөдөлсөн хойно хоосон талд шал дэмий зогсоцгоогоод, муусайн германууд л будилуулж байхгүй юу. Бүтэлгүй чөтгөрүүд хуухай!

	— Би бол тэднийг урд нь гаргах сан. Тэгэхгүй бол ар талд л шахцалдаж яваа даа, мэдээжийн. Одоо яая гэх вэ, өлөн зогсоод л байхаас.

	— Юу болж байна. Мөд бүтэх нь үү? Морин цэрэг зам хаачхаж гэх шив дээ гэж нэг офицер хэлэв.

	— Ай даа, муусайн германчууд, нутгийнхаа газрыг мэддэггүй шүү гэж нөгөө нь хэлнэ.

	— Та нар аль дивизийнх вэ? гэж хиа хашхирсаар давхин ирлээ.

	Арван наймынх.

	— Тэгвэл, та нар яагаад энд байгаа юм? Та нар аль хэдийн урд байх ёстой улс, одоо ч оройноос нааш нэвтрэхээсээ өнгөрлөө л дөө.

	— Ээ дээ мөн, тэнэг шийдвэр гаргацгаах юм даа; юу хийж байгаагаа, өөрснөө мэдэж байгаа юм бол уу гэж офицер хэлээд цааш явав.

	Дараа нь нэг генерал өнгөрөнгүүтээ, оросоос өөр хэлээр ууртай хашхичин өнгөрчээ.

	— Тафа˗лафа гээд л, юу гээд ч байгаа юм, хэн мэдэх вэ, гэж нэг цэрэг хажуугаараа өнгөрсөн генералыг шоолон: — Би л бол, энэ муусайн амьтдыг буудаад хаячих сан.

	— Есөн цагт байрандаа байцгаах тушаал гарсан гэдэг, гэтэл бид замын дунд ч ороогүй байдаг мөн таарчээ. Үхсэн хойно оо, тушаал бол доо! гэж тал бүрээс үглэцгээнэ.

	Тулалдаанд орж байсан цэргийн хүч чадлаа мэдрэх сэтгэлэг, бүтэлгүй захирамж, германчуудын эсрэг чиглэсэн уур, бухимдал болон хувирч байлаа.

	Будилааны шалтгаан нь юу вэ гэвэл, Австрийн морин цэрэг зүүн жигүүрт явж байтал дээд дарга нар манай төвийг баруун жигүүрээсээ хэтэрхий зайтай байна гэж үзээд бүх морин цэргийг баруун тал руу гаргах тушаал өгчээ. Хэдэн мянган морин цэрэг явган цэргийн замыг огтолж, тэднийг саатуулжээ.

	Урд талд Австрийн цуваа удирдагч, Оросын генерал хоёр хоорондоо хэрэлдэв. Орос генерал нь морин цэрэг зогсоохыг шаардан хашхирна; австри нь миний буруу биш, дээд дарга нарын буруу гэж маргана. Цэргүүд тэр зуур уйтгарлаж санал сэтгэлээ алдан зогсоно. Нэг цаг саатсаны дараа цэрэг, арай гэж нэг цааш хөдөлж уулын энгэр лүү буув. Уулын орой дээр сарниж эхэлсэн манан, цэрэг бууж байгаа бэл рүүгээ улам өтгөрсөөр байлаа. Манан дотор урд талд буу дуугарч бас дахин дуугараад анхлан жигд биш, их бага зайтай тратта... тат гэж дуугарснаа, сүүл хэр улам жигд, улам ойрхон зайтай дуугарсаар Гольбах голын тэнд тулалдаан эхлэв.

	Дор байгаа голын эрэг дээр дайсантай учирна гэж бодоогүй явсан орос цэрэг, манан дунд француудтай санамсаргүй мөргөлдөөд, дээд дарга нараасаа зоригжуулах үг сонсоогүй явсан учир, мөн хамаг хэрэг өнгөрлөө, хожигдчихлоо гэж ухамсарлаж байсан тул, бас гол нь өтгөн манан дунд урдаа ч тэр, орчиндоо ч тэр юу ч үзэхгүй байсан болохоор дайсны өөдөөс залхуу хойрго гал нээж урагш жаахан яваад үл мэдэх газар манан дунд төөрөлдөж, өөрийнхөө ангийг олохгүй яваа дарга хиа нараас цаг тухайд нь тушаал авалгүй эргэлдэж, дахин зогсоод саатдаг байлаа. Доошоо бууж ирсэн нэгдүгээр, хоёрдугаар, гуравдугаар цувааны хувьд тулалдаан ингэж эхэлжээ. Кутузов өөрөө цуг явсан дөрөвдүгээр цуваа Працены өндөрлөг дээр байлаа.

	Тулалдаан эхэлсэн бэл газраар өтгөн манан хэвээр байсан бөгөөд дээгүүрээ овоо сарниж, цэлмэвч тэр урд юу болж байгаа нь мэдэгдэхгүй ажээ. Дайсны бүх хүч, бидний бодож байгаагаар манаас арав хэр мод газрын зайтай байна уу, эсхүл энүүхэнд энэ манан дотор байна уу гэдгийг есөн цаг хүртэл хэн ч мэдэхгүй байлаа.

	Өглөөний 9 цаг болов. Манан будан уулын бэл ёроолоор хязгааргүй далай шиг тунаравч Шлапаниц тосгоны дэргэдэх Наполеон, маршлууддаа хүрээлэгдээд зогсож байгаа өндөрлөг дээр, гэв гэгээн байлаа. Түүний дээр тунгалаг хөх тэнгэр цэлийж, нарны том бөмбөг, загас барих өөшний улаан өнгөтэй хоосон том хөвүүр мэт манан будангийн сүүн цагаан тэнгис дээр бөмбөлзөн үзэгдэнэ. Францын бүх цэрэг битгий хэл, Наполеон өөрөө ч гэсэн бидний араар нь орж байр эзлээд тулалдаанд орно гэж байсан Сокольниц, Шлапаниц тосгоны хавь ба горхинуудын цаад талд нь биш, наад талд нь байснаар барахгүй, Наполеон дуран авайгүй жирийн нүдээрээ манай цэргийн морьтой, явганыг нь ялгаж харахуйц, тийм ойрхон газар байсан ажээ. Наполеон маршлуудынхаа өмнө нь жаахан зайтай байсан бөгөөд бор зүсмийн жижигхэн араб морь унаж, италийн дайнд туж өмссөн хөх шинелиэ өмсжээ. Алсын гүвээнүүд дээгүүр орос цэрэг хөдлөхөд, манангийн тэнгис дундаас шовойн гарсан тэр дов гүвээ рүү Наполеон дуугүй ширтэж, доорх хөндийгөөс сонстох бууны чимээг чагнана. Тэр үед туранхай байсан нүүрний нь нэг ч булчин хөдөлсөнгүй; гялалзсан нүд нь нэгэн чиг рүү хөдлөлгүй тусна. Өөрийн нь бодож санаж байсан бүх зүйл зөвтжээ. Оросын цэргийн нэг хэсэг нь уулын хөндий рүү нуур, цөөрөм рүү бууж, нөгөө хэсэг нь энэ хавийн байрлалын түлхүүр нь гэж бодоод Наполеоны атаклахаар төлөвлөж байсан Працены өндөрлөг дээрээс бууж эхэллээ. Працен тосгоны дэргэд хоёр уул хөндөлдөн нийлж үүсгэсэн ам руу Оросын цуваанууд жадаа гялалзуулан ар араасаа бууж, манангийн тэнгис дунд алга болсоор байлаа. Өчигдөр оройноос хойш ирсээр байгаа мэдээнүүдээр шөнө толгойн сэргийлэхийнхэнд дуулдаж байсан үй түмэн хөлийн чимээгээр оросын цуваануудыг эмх журамгүй хөдөлгөөнөөр холбоотнууд түүнийг өөрснөөс маш зайтай байгаа гэж бодож байсныг мэдэж, Працен хавьд яваа цуваанууд нь Оросын армийн төв нь болохыг ба одоо тэр төв хүч нэлээд суларч атаклан дайрвал лавтай амжилт олохоор болсныг ойлговч Наполеон тулалдааныг эхлэхгүй байлаа.

	Өнөөдөр энэ хүний тэмдэглэлт өдөр, хаан болсных нь ой байлаа. Үүрээр хэдэн цаг зүүрмэглээд, эрүүл чийрэг хөгжүүн цовоо босож санасан бүхэн болж бүтмээр байдаг, сэтгэлийн жаргалтай байдлыг алдалгүй мориндоо мордож, хөдөө тал руу гарчээ. Манан дундаас цухалзсан өндөрлөгүүдийг ширтэж хөдөлгөөнгүй зогсоход нь түүний хүйтэн царайн дээр дурлал жаргалтай хүүхдийн нүүр дээр байдаг итгэл төгс гавьяа, зүйтэй жаргалын онцгой шинж үзэгдсээр билээ. Маршлууд нь түүний араар бөөгнөрцгөөн анхаарлыг нь үймүүлэхээсээ зүрхшин зогсоцгооно. Наполеон заримдаа Працены өндөрлөг рүү заримдаа мананг нэвтлэх нар луу гөлөрнө.

	Нар, манан дотроос бүтэн гарч, тал газар, манан дээгүүр нүд гялбам гэрэлтэхэд (чухамхүү ингэхээр нь тулалдаанд орох гэж хүлээн байсан мэтээр) Наполеон сайхан цагаан гараасаа бээлийгээ сугалаад маршлуудад дохио өгч тулалдаанд орохыг тушаав. Бараа бологчдоо дагалдуулсан маршлууд зүг бүр тийшээ давхиж, хэдэн минутын дараа франц армийн гол хүч, орос цэрэг зүүн хөндий рүү нь цуван буусаар одоо улам, улам цэвэршин хоцорч байгаа Працены өндөрлөг өөд хөдөллөө.

	 

	XV

	Бэл рүү буусан Пржебышевский ба Ланжерон нарын цувааны байрыг эзлэх ёстой Милорадовичийн IV цувааны түрүүнд, Кутузов, 8 цагийн үеэр, Прац руу мордон хөдлөв. Эхний хорооны хүмүүстэй мэндлээд, энэ цувааг өөрөө авч явна гэдгээ үзүүлж, хөдлөх тушаал өглөө. Прац тосгон руу гарч ирээд, Кутузов зогсов. Ерөнхий жанжны бараа бологчдын бүрэлдэхүүн болсон олон хүний тоонд Андрей ноён бас явлаа. Аль эртний хүсэн хүлээсэн минутаа ирэхэд хүн тийм болдогчлон, Андрей ноёны сэтгэл нь хөдөлж цухалдуу болсон боловч, түүнийхээ сацуугаар тогтуун тайван байдлаа алдалгүй байжээ. Өнөөдөр өөрийнх нь Тулоны буюу Арколийн гүүрний өдөр гэж хатуу итгэн явлаа. Тэр явдал чухам яаж, ямар шүү маягтай тохиохыг мэдэхгүй явсан гэвч, тохионо гэдгийг нь лавтай мэдэж явав. Манай армийн хэн нэгэн хүний мэдэх хэмжээгээр өөрийн цэргийн байр байдлыг мэдэж явсан юм. Биелүүлэх тухай нь одоо санасны ч хэрэггүй болсон нь илэрхий өөрийн стратеги төлөвлөгөөг Адрей ноён мартжээ. Одоо харин Вейротерын төлөвлөгөө рүү орж тохиолдож болох элдэв нөхцөлийг бодоод, өөрийн нь түргэн ухаан шийдэмгий зориг хэрэг болмоор шинэ бодлогуудыг зохион олж байв.

	Дор, зүүн талд суунаглах манангийн цаана, үл үзэгдэх цэргүүд буудалдаж байлаа. Тэнд тулалдаан ширүүсэж, тэнд бэрхшээл тохиолдох мэтээр Андрей ноёнд санагдаж «Тийш нь л намайг явуулна даа, нэг бригад юм уу дивизтэй тэнд очоод, гартаа туг намируулан урагш давшиж, өмнөө дайралдсан бүхнийг би устгана» гэж бодно.

	Хажуугаар өнгөрч байгаа батальонуудын тугийг сэтгэл тайван харж чадахгүй байлаа. Туг үзэгдэхэд «Энэ тугийг бариад би цэргийн өмнө давшиж магадгүй дээ» гэж дандаа бодно аж.

	Өглөө болоход шөнийн манан өндөрлөг газрууд дээр хяруу болж хувирсан сүүдэр үлдээж, харин уулын ам хөндийгөөр манан хуучин хэвээр сүүн цагаан тэнгис шиг сунжран байна. Манай цэргүүд үргэлжлэн буусаар байгаа зүүн хөндийгөөс бууны дуу сонстохоос өөр юу ч үзэгдэхгүй байлаа. Өндөрлөгийн дээгүүр бараан өнгийн цэлмэг тэнгэр цэлийж нарны том мандал гялтайна. Тэртээ өмнө тэнгис болсон манангийн цаад эрэг болж цухуйн гарсан ой хөвчит гүвээнүүд дээр дайсны арми байх ёстой бөгөөд тэнд үл ялгарах ямар нэгэн бараа бүртэлзэнэ. Баруун талд, морин туурай пичигнүүлэн тэрэгний дугуй чахруулан, хааяа, хааяа жадаа гялалзуулсаар гварди цэрэг манан будангийн зах руу орж байв, зүүн талд, тосгоны цаахантай бас л хэсэг морин цэрэг ирж манан будангийн тэнгис рүү орох нь үзэгдэнэ. Хойд урьд хоёр талд нь явган цэрэг хөдөлж байв. Ерөнхий жанжин хажуугаараа цэрэг өнгөрөөж, тосгоны гарц дээр зогсоно. Энэ өглөө Кутузов ядарч цухалдсан шинжтэй байлаа. Хажуугаар нь өнгөрч явсан явган цэрэг, урдаа нэг юманд тээглэсэн бололтой, тушаалгүй зогсов.

	— Батальоны цуваагаар жагсаад, тосгоныг тойр гэж хэлж өгөөч, та минь гэж Кутузов ойртон очсон генералд ууртай хэлээд: — Дайсны эсрэг явж байгаа цагт давчуу гудамжаар сунаж болохгүй гэдгийг та яагаад ойлгохгүй байна аа, сурвалжит ноён минь, өршөөлт эзэн минь гэв.

	— Би тосгоноос гарсан хойно тэгж жагсаая гэж бодож явсан юм сан, эрхэм сурвалжит ноён минь гэж генерал хариулав.

	Кутузов шартай инээлээ.

	— Дайсны өмнө ил гарчхаад жагсаалаа тэлнэ гэдэг ч таарч дээ, ёстой нэг таарч дээ.

	— Дайсан одоо хол байгаа, эрхэм сурвалжит ноён минь. Диспозицын ёсоор...

	— Диспозиц гэнэ шүү, гэж Кутузов шартай дуугараад: — Хэн тэгж хэлсэн юм танд?.. Тушаал ёсоор ажилла! гэв.

	— Жа!

	— Эрхэм ноёнтон гэж Андрей ноён Несвицкийд шивнэн, 

	— За, найз минь, өвгөн ч өнөөдөр тун авиргүй байх шив.

	Кутузов руу шляп дээрээ ногоон отготой, цагаан мундартай австри офицер давхиж ирээд, дөрөвдүгээр хороо тулалдаан руу хөдөлсөн эссэнийг эзэн хааны нэрийн өмнөөс асуув.

	Кутузов хариу хэлэлгүй буруу харахад түүний хараа хажууд нь байгаа Андрей ноён дээр санамсаргүй туслаа.

	Болконскийг хараад, эргэн тойрон болж байгаа явдлын бурууг өөрийнхөө бараа бологчид хүртээлгүй гэж ухамсарласан юм шиг, харцныхаа омог шартай шинжийг зөөлрүүлэв. Тэгээд австрийн офицерт хариу хэлэлгүй байсаар Болконскийд хандан францаар:

	— Яваад, хонгор минь, гуравдугаар дивиз тосгоноор өнгөрч үү, үгүй юу, үзээд ир. Байрандаа зогсоод, миний тушаалыг хүлээж бай гэж хэлээдэх гэв.

	Андрей ноёныг дөнгөж цаашаа эргэтэл дуудан зогсоогоод:

	— Буудагчдыг гаргаж тавьж уу, үгүй юу асуугаарай гээд: — Яаж байгаа нь энэ вэ, яаж байгаа нь энэ вэ гэж австри офицерт мөн л хариулаагүй хэвээр аман дотроо үглэв.

	Андрей ноён даалгавар биелүүлэхээр давхив.

	Урдаа яваа бүх батальонуудыг Андрей ноён гүйцээд 3˗р дивизийг зогсоож цувааныхаа өмнө, нэрээн ч буучдын гинж эгнээ гаргаагүй байсныг нь мэдэв. Буучдыг гаргах тухай ерөнхий жанжны дамжуулсан тушаалыг хүлээн аваад, өмнө явсан хорооны дарга туйлын их гайхжээ. Энэ хороон дарга урдаа цэрэг бий гэж, дайсан 10 модноос ойр байх ёсгүй гэж дүүрэн итгэлтэй явсан юм сан. Үнэхээр ч өмнө нь урагшаа налайж, өтгөн мананд хучигдсан хоосон газраас өөр юу ч харагдахгүй байлаа. Орхигдсон зүйлийг нөхөн биелүүлэхийг ерөнхий жанжны нэрийн өмнөөс тушаагаад, Андрей ноён буцаж давхив. Кутузов нөгөө л байран дээрээ нүсэр биеэрээ эмээл дарж, хөгшин хүний маягаар лаглайн суугаад, нүдээ аньж, ядрангуй эвшээн зогсож байлаа. Цэргүүд хөдлөхөө хэдийн больж, буугаа хөлдөө аваад зогсоцгоожээ.

	— За, сайн, сайн, гэж Андрей ноёнд хэлээд, гартаа цаг барьж, зүүн жигүүрийн бүх цуваанууд бууж гүйцсэн тул, хөдлөх болсон юм биш үү гэж байгаа генерал руу хандав.

	— Амжина байлгүй дээ, сурвалжит ноён минь гээд Кутузов эвшээлгэн: — Амжих л даг! гэж давтлаа.

	Энэ үеэрээ Кутузовын ард, мэндлэн байгаа хороодын чимээ сонстоод, тэр чимээ Оросын давшиж яваа хороодын урт шугам дагуу түргэн ойртсоор байв. Цэргүүдийн мэндэлсэн тэр хүн тун яаруу айсуй бололтой. Кутузов өмнө нь зогсож байсан хорооны цэргүүд мэндлэн хашхирахад ерөнхий жанжин хажуу тийш жаалхан зайлсхийгээд, ярвайн эргэж харав. Праценаас гарсан замаар олон өнгийн хувцастай суман давхиж ирэх шиг. Хоёр нь бусдаасаа шалихгүй түрүүлэн зэрэгцэж, огил огил цогиулан ирж явлаа. Нэг нь улаан шарга зүсмийн англи морь унасан, хар мундартай, цагаан царайтай хүн аж, нөгөө нь хар морь унасан цагаан мундартай хүн байв. Хоёр хаан бараа бологчидтойгоо яваа нь энэ ажээ. Кутузов жагсаалд байгаа албархаг хүний дүрэм үзүүлэн, «номхон!» гэж цэргүүдээ командлаад хаадад ёслон ойртов. Түүний бүх бие, маяг гэнэт өөрчлөгджээ. Хүнд захирагдсан, өөрийн гэх бодолгүй хүний шинжтэй болов. Тэгээд эзэн хаан Александрт эвгүй санагдсан бололтой, ёсорхуу дүрэм үзүүлж хааны өөдөөс ёслон ойртлоо.

	Эзэн хааны жаргалтай залуу царайнд энэ эвгүй сэтгэгдэл, цэлмэг тэнгэр дэх манан будангийн үлдэгдэл шиг өнгөрөв. Болконский гадаадад эзэн хааныг анх удаа Ольмюцын талд үзсэн бөгөөд тэрнээс хойш, бие нь жаалхан муудаад засарсан тул, одоо урьд урьдынхаасаа арай турсан харагдав; ихэмсэг, ноомой хоёр байдлын сэтгэл булаам нийцэл түүний сайхан бор нүдэнд илэрч нимгэн уруул дээр нь тодрох бүр шинж төлөвийн бололцоонууд дотроос амарлингуй гэнэн залуу насны төлөв голчлон харагдаж байлаа.

	Ольмюцын талбай дээр арай ихэмсэг байсан бол одоо энд арай хөгжилтэй, идэвхтэй аж. Гурван мод газар цогиулан ирсэн учир хацар нь ягаарч, морио зогсоосноос хойш амсхийн амьсгалаад бараа бологчдынхоо бас л тийм залуу цовоо нүүрийг эргэн харав. Сая жаахан хөлөрсөн хүч тарга сайтай, гуа сайхан морьд унасан баян сайхан хувцастай, залуу хөгжилтэй улс Чарторижский ба Новосилцев, Волконский ноён ба Строганов бусад хүн цөм, хоорондоо ярилцан инээмсэглэж эзэн хааны ард зогсоцгоолоо. Эзэн хаан франц, урт ягаан нүүртэй залуу хүн, сайхан хар азарга дээрээ хэтэрхий тэгш суугаад ойр тойрныгоо анхааралтай ба аажим ширтэнэ. Энэ хүн цагаан хувцастай бараа бологч нараасаа нэгийг нь дуудаад ямар нэгэн юм хэлэв. «Хэдэн цагт гарснаа л биз дээ» гэж хуучин танилаа ажиж байсан Андрей ноён бодоод анх бараалхсанаа санаж инээмсэглээ барьж чадахгүй зогсоно. Эзэн хаадын бараа бологчид дунд шилж сонгож авсан орос ба австри, гвардийн ба цэргийн хорооны гавшгай зарлагууд байв. Тэдний дунд хатгамалтай нөмрөгтэй хааны илүү морьдыг морьчид хөтлөн явав.

	Нээсэн цонхоор бүгчим өрөө рүү тал нутгийн цэвэр салхи анхилан орох мэт давхин ирсэн энэ гялалзсан залуучуудаас Кутузовын хөгжилгүй штаб руу залуу нас, хүч чадал, итгэл найдвараар салхилах шиг болов.

	— Та эхлэхгүй яагаа вэ, Михайл Ларионович аа? гэж эзэн хаан Александр Кутузов тийш яаруу хандаж мөн тэгэх зэрэгцээгээр эзэн хаан франц руу ёсорхуу харж хэлэв.

	— Би ч хүлээзнэж л байна шүү, эрхэмсэг эзэн минь, гэж Кутузов урагшаа ёсорхуу мэхийн хэллээ.

	Эзэн хаан жаахан ярвайсхийж, чихээ алгаараа нугалаад хэлсэн үгийг нь дуулсангүй гэдгээ үзүүлэв.

	— Хүлээзнэж л байна шүү, эрхэмсэг эзэн минь, гээд Кутузов («хүлээзнэж л» гэж хэлэхэд нь Кутузовын дээд уруул төрөлхийн бус чичирснийг Андрей ноён анзаарав).

	— Цуваанууд гүйцэд цуглаагүй байна, эрхэмсэг эзэн минь гэв.

	Эзэн хаан одоо сонссон боловч, энэ хариулт төдий л тааламжтай санагдсангүй бололтой, хавчигдуу мөрөө хавчисхийгээд дэргэдээ байгаа Новосильцов руу өөрийнхөө харцаар Кутузовт гомдол илэрхийлэх мэт харав.

	— Михайл Ларионович минь, бид ямар бүх хороодыг цуугьтал парадаа эхэлдэггүй Царицыны нуга дээр байгаа биш дээ гэж эзэн хаан хэлээд, хэлж байгаа үгэнд минь нэмэр болохгүй ч гэсэн адаглаж чагнаач дээ гэсэн байртай эзэн хаан францын нүд рүү дахин ширтэв. Гэтэл эзэн хаан франц, үгийг нь сонсолгүй эргэн харсаар байлаа.

	— Харин тэгээд л эхлэхгүй байгаа юм шүү дээ, эрхэмсэг эзэн минь гэж Кутузов үгээ сонстохгүй өнгөрөх вий гэж болгоомжилсон юм шиг цуурайлаг дуугаар хэлэхэд түүний нүүрэнд нэг юм бас дахин чичирсхийв. — Харин бид парад хийж байгаа биш Царицыны нуга дээр байгаа биш болоод л хараахан эхлээгүй байгаа юм шүү дээ гэж хурц тод хэллээ.

	Эзэн хааны бараа бологчдын хоорондоо түргэн, түргэн харилцсан бүх царайд зэмлэл ба үглэл илрэв. «Хэдий хөгшин ч гэсэн ингэж хэлэмгүй л баймаар сан даа» гэж тэд бодоцгоосон бололтой.

	Эзэн хаан Кутузовын нүд рүү тогтуун анхааралтай ширтэж, цааш юү гэхийг нь хүлээн байлаа. Гэвч Кутузов өөрийн зүгээс бас толгойгоо ёсорхуу бөхийлгөөд мөн л хүлээж байгаа мэт ажээ. Минут орчим дуугүй байцгаалаа.

	— Гэвч, эрхэмсэг эзэн та заавал тэг гэж тушаах юм бол ч, хэмээн Кутузов толгойгоо өргөнгүүт, түрүүчийн мохоо, өөрийн бодлогогүй, гэвч дуулгавартай генералын төлөв рүү шилжлээ.

	Морио давирч цувааны дарга Милорадовичийг дуудаад давших тушаал уламжлав.

	Цэрэг дахин хөдөлж, Новогородын хорооны хоёр батальон Апшероны хорооны батальон эзэн хааны хажуугаар урагш өнгөрөв.

	Апшероны энэ батальоныг өнгөрч байхад шинельгүй, дан мундартай, одон тэмдэгтэй, том отготой, хажуу тийш нь дарж өмссөн шляптай ягаан Милорадович урагшаа ухасхийн давхин гарч ирээд, шав хийтэл ёсолж, эзэн хааны өмнө мориныхоо амыг татан зогсоов.

	— Бурхан тантай, генерал аа! гэж эзэн хаан хэлэв.

	— Эрхэмсэг эзэн минь, хийж болох бололцоотой бүхнийг бид хийж дөнгөнө. Эрхэмсэг эзэн минь гэж хөгжилтэй боловч эв хавгүй франц дуудлагаараа эзэн хааны бараа бологчдын инээмсэглэлийг татаж хэллээ.

	Милорадович унаж яваа морио огцом эргүүлээд эзэн хааны ард жаахан зайтай зогсов. Эзэн хааны бараагаар хөгжсөн апшерончууд эзэн хаад ба бараа бологчдын нь хажуугаар хөлөө жигд дэвсэлж сүрлэг цовоо алхлан өнгөрч байлаа. Эзэн хаадын хажуугаар яралзан өнгөрч байгаа аль тэртээ Суворовын үеийн хуучин найз апшерончдынхаа жавхлант байдал ба бууны дуу, тулалдааны хүлээлтэд хөгжиж эзэн хааны дэргэд байгаагаа марттал хөөрсөн бололтой Милорадович:

	— Багачууд аа! гэж бардан бөгөөд хөгжүүн чанга хоолойгоор хашхираад: — Багачууд аа, та нар ямар эзэлж сураагүй тосгоноо эзлэх гэж байгаа биш дээ! гэв.

	— Дуртайяа хичээе! гэж цэргүүд хашхирав. Эзэн хааны морь гэнэтийн энэ хашхираанд цочин үргэв. Оросын үзлэгүүд дээр хүртэл эзэн хааныг авч явсан энэ морь одоо энд Аустерлицийн талд эзнийхээ зүүн хөлийн цохилтыг тэвчин хүлээж, Марсын тал дээр яаж байсан бэ, яг л тэрэн шигээ, бууны дуунд чихээ соотолзуулан байхдаа, тэр юун буудлага нь болж байгааг, яагаад эзэн францын хар азарга дэргэд нь явааг, түүнийг унасан хүн тэр өдөр юу ярьж бодож, мэдэрч суугааг огт ойлгохгүй аж.

	Эзэн хаан, гавшгай— апшерончуудыг зааж дотно шадар ноёдынхоо нэг рүү хандаад ямар нэгэн зүйлийг хэллээ.

	 

	XVI

	Кутузов, бараа бологч нараа дагуулаад, карбинчдын араас, морио алхуулав.

	Цувааны сүүл барьж хагас мод хэртэй газар явснаа хоёр замын уулзар дээр байгаа ганц байшин руу (хуучин, гуанз байсан бололтой) очиж дэргэд нь зогсов. Хоёр зам бас уруу буусан тул, хоёулаар нь цэрэг бууж байлаа.

	Манан сарниж, хоёр мод хэртэй газар эсэргэн талын өндөрлөгүүд дээр дайсны цэрэг бүдэг бадаг үзэгдсээр байлаа. Зүүн бэлд бууны дуу улам чангарсаар аж. Кутузов австрийн генералтай юм яриад зогсож байв. Андрей ноён тэднээс жаахан зайтай, ажин зогсож байснаа бараа бологчийн нь дуранг гуйх гэж түүн рүү хандав.

	— Хараач, хараач тэр, францчууд! гэж бараа бологч холын цэрэг рүү харахгүй, харин уулын бэл рүү урагшаа харж хэллээ.

	Хоёр генерал, бараа бологч нар бие биеэсээ өрсөн дуран авай руу тэмүүллээ. Хүн бүхний царай нэгэнт хувирч, айж сандарсан төлөвтэй болов. Француудыг, хоёр мод хэртэй газрын цаана байгаа гэж бодож байсан нь харин гэнэт бидний өөдөөс гараад ирлээ.

	— Тэр дайсан гэж үү?.. Үгүй!.. Хар л даа, мөн байна шүү дээ... Магад... Юу болж байна аа энэ чинь? гэх хүмүүсийн дуу сонстов.

	Андрей ноён Кутузовын зогсож байгаа газраас таван зуун алхмаас холгүй, апшерончуудын өөдөөс гарч ирж байгаа Франц цэргийн өтгөн цувааг үзлээ.

	«За энэ, шийдвэрлэх минут боллоо! Миний ээлж боллоо» гэж Андрей ноён хэлээд, морио ташуурдан Кутузов руу очив.

	Апшерончуудыг зогсоох хэрэгтэй байна, эрхэм сурвалжит ноён минь! гэж хашхирлаа.

	Гэтэл тэр үеэр бүхнийг утаа халхалж, бууны дуу тачигнаад, Андрей ноёноос хоёрхон алхмын зайтай газар аймхай гэнэн дуу сонстож «За, баларч ээ, та минь» гэлээ. Тэр дуу команд мэт нөлөөлсөн аж. Сонссон бүхэн зугтан гүйцгээв.

	Хутгалдсан улам багшран байгаа бөөн бөөн хүмүүс тавхан минутын өмнө эзэн хааны урдуур жагсаал өнгөрсөн газар тийш зугтаацгаав. Энэ бөөн улсыг зогсоож болохгүйгээр үл барам өөрснөө эдэнтэй хутгалдан ухрахгүйгээр үлдэх боломжгүй ажээ. Болконский тэр хүмүүсээс хоцрохгүйг хичээж, нүдний өмнө болж байгаа явдлын учрыг олохгүй мэл гайхаж, хий дэмий эргэн харна. Хэрэв одоо эндээс зайлахгүй юм бол дайсанд лав олзлогдоно гэж хилэгнэсэн төлөвтэй, ув улаан нүүртэй, хачин ондоо болсон Несвицкий, Кутузовт хашхиран хэлж байлаа. Кутузов хуучин байрандаа хэвээр зогсож, хариу ч хэлэлгүй, алчуураа гарган авав. Хацраас нь цус асгарна. Андрей ноён шахцалдсаар байгаад хажууд нь хүрэв.

	— Та шархтаа юу? гэж эрүүнийхээ чичрээг барьж ядан хэллээ.

	— Эндээ шархтсан биш, тэндээ шархдаад байна! гэж Кутузов шархтсан хацар луугаа алчуур хүргэнгүүт зугтан гүйж байгаа хүмүүс рүү заан хариулав.

	— Эднийг зогсоо! гэж хашхирснаа эднийг зогсоох бололцоо мухардсаныг тэр дороо ухамсарласан бололтой морио ташуурдаад, баруун тийш эргэв.

	Зугтагсдын шинэ хэсэг, түүнийг хамарч ар тийш нь аваад явлаа.

	Цэргүүд шигүү бөөгнөрөн зугтаж байсан тул дунд нь нэгэнт орсон хүн дахин тэндээс гарахад хэцүү байлаа.

	Нэг нь «Яваач, юундаа тээглэсэн юм» гэнэ, нөгөө нь Кутузовын өөрийнх нь унасан морийг цохино. Кутузов бараг хоёр дахин хорогдсон бараа бологчдынхоо хамт маш их хүч гаргаж байж олны урсгалаас арайхийн гарч, зүүн тийш болоод, ойрын их бууны дууг чиглэн явав. Кутузовоос хоцрохгүйг хичээж, зугтан байгаа олны дундаас мултран гарсан Андрей ноён уулын энгэр дээр утаа манарган буудсаар байгаа Оросын батарей ба түүний зүг гүйн ойртож байгаа францчуудыг үзэв. Дээхэн талд нь Оросын явган цэрэг үзэгдэх боловч, тэд урагшаа очиж, батарейг өмгөөлсөн ч үгүй, наашаа зугтан байгаа улсын араас ч дагасангүй. Явган цэргийн тэндээс морьтой генерал салан гарч ирээд, Кутузов руу ойртов. Кутузовын бараа бологчдоос дөрөвхөн хүн үлджээ. Бүгд хувхай царайлж бие биеэ дуугүй ширтэнэ. Кутузов хороон дарга руу хандаж:

	— Энэ булай улсыг зогсоогооч гэж аахилж хэлээд зугтан байгаа цэргүүд рүү заав. Гэтэл тэгж хэлсэнд нь шийтгэл үзүүлж байгаа мэт дайсны бөөн сум, хороо цэрэг ба Кутузовын бараа бологчдын зүг шувуу шиг исгэрэн ирлээ.

	Францууд батарейг атаклахдаа, Кутузовыг үзээд бууджээ. Тэр буудалтаар хороон дарга хөлөө барьж авав, хэдэн цэрэг туг барьж явсан бага дарга ойчиход тугийн иш гараас нь алдраад, хажуу талд байгаа цэргүүдийн буунд тээглэн унав. Цэргүүд командгүй буудаж эхэллээ.

	Оох! гэж Кутузов цөхөрсөн төлөвтэй хэлээд эргэн харж: — Болконский, гэж нас дээр учир чадал тэнхэлгүй гэдгээ ухамсарласан дуугаар шивнэн: — Болконский энэ юу болж байна аа? гэж эгнээ нь эвдэрсэн батальон ба дайсны цэргийг зааж шивнэлээ.

	Гэвч үгээ хэлж дуусахаас нь өмнө ичгүүр ба бухимдлын нулимс төрж байгааг мэдэрсэн Андрей ноён мориноосоо бууж, туг руу гүйлээ.

	— Багачууд аа, урагшаа! гэж хүүхдэрхэг царгиа дуугаар хашхирав.

	«За тэр!» тугийн ишнээс барьж аваад өөрийн зүг чиглэгдсэн бололтой дайсны сумны исгэрэх дууг бахдан сонсонгуут, Андрей ноён бодлоо. Хэдэн цэрэг унав.

	— Ура! гэж хүнд тугийг даан ядаж, бүх батальон араас дагана гэдэг маргаангүй итгэлээр төгс гүйлээ.

	Нээрэн ч ганцаараа хэдхэн алхам гүйв. Эхлээд нэг цэрэг, дараа нь нөгөө нь, тэгээд бүх батальон «Ура!» хашхиран гүйж төдхөн өөрийг нь гүйцэв. Батальоны бага дарга давхиж ирээд Андрей ноёны гарт данхалзаж яваа хүнд тугийг барьж авсан боловч, тэр дороо алагдав. Андрей ноён дахин тугаас барьж аваад ишнээс нь чиргүүлдэн батальонтой цуг гүйлээ. Урд нь манай их буучдын зарим нь тулалдсаар, зарим нь буугаа орхиж өөдөөс нь гүйж ирж байхыг Андрей ноён үзлээ; бас их бууны морьдыг барьж аваад, бууны ам нааш нь эргүүлж байгаа францын явган цэргүүдийг харлаа. Андрей ноён, батальоныхоо хамт их буунуудаас хориод алхмын зайтай газар байв. Түүний дээгүүр, дайсны сум тасралтгүй исгэрэхийг сонсон явахад, баруун зүүн талд нь гүйж байсан цэргүүдээс, дуу алдан, ёолон унасаар ажээ. Гэвч Андрей ноён тэдний зүг харсангүй, зөвхөн урдаа батарей дээр болж байгаа зүйл рүү гөлрөн явлаа. Хажуу тал руугаа унасан малгайтай, улаан шаргал үстэй нэг их буучийг Андрей ноён одоо бусдаас ялган харж явсан бөгөөд тэр цэрэг бууны бариулын нэг үзүүрээс өөр лүүгээ татаж, франц цэрэг нөгөө үзүүрээс нь өөр лүүгээ татаж байлаа. Чухам яаж байгаагаа өөрснөө мэдэхгүй байгаа бололтой. Энэ хоёр хүний самгардаж хорссон нүүрийг Андрей ноён одоо тодорхой харлаа.

	«Яаж байгаа юм бэ, энэ хоёр? Улаан үстэй их бууч зэвсэггүй байж, зугтаахгүй яаж байгаа юм бэ? франц нь түүнийг жадлахгүй яаж байгаа юм бол? Хүрч амжаагүй явахад минь францын санаанд буу нь ороод жадалчихна байх даа» гэж Андрей ноён тэдний зүг хараад бодов.

	Нээрээн ч буугаа хөндлөн барьсан нэг франц ноцолдож байгаа хоёр луу гүйсээр ойртоход бууны бургүй сүртэй булаагаад, чухам юу болох гэж байгааг мэдэлгүй зогсож байсан их буучийн хувь заяа шийдвэрлэгдэх цаг нь туллаа. Гэвч тэр явдал юугаар төгссөнийг Андрей ноён үзэж амжсангүй. Хажууд яваа цэргүүдийн нэг нь түүний дагз руу хатуу бороохойны байдаг эрчээр цохиод авах шиг өөрт нь санагдав. Жаахан өвдөх шиг болсон бөгөөд тэр өвчин анхаарлыг нь татаж, үзэж байсан юмаа цааш харахад саад болсон тул, гол нь их эвгүй мэт байлаа.

	«Юу вэ? Би ойчиж байна уу? Хөл минь ч туйвах шиг» гэж бодоод Андрей ноён гэдрэгээ унав. Францчууд ба их буучдын тулаан юугаар төгсөж вэ гэдгийг мэдэж улаан үстэй их бууч алагдаж уу, үгүй юу, манайхан их буунуудыг авч чадаж уу гэдгийг үзэхээр найдаж нүдээ нээв. Гэвч Андрей ноён юу ч харсангүй. Түүний дээр гүн аажим нүүсэн бор бор үүлтэй цэлмэг биш ч гэсэн цаглашгүй гүн тэнгэрээс өөр юу ч байсангүй. «Яасан нам гүм, тайван сүрлэг юм бэ, миний гүйж сандарч байснаас шал өөр юм. Бидний гүйж хашхичиж тулалдаж байснаас шал өөр юм, бухимдаж айсан нүүртэй франц цэрэг их бууч хоёр бие биеэсээ бууны бургүй булаацалдаж байснаас шал өөр юм, энэ цаглашгүй гүн тэнгэрийн үүл огт өөрөөр нүүх юм. Би яагаад урьд өмнө нь энэ гүн тэнгэрийг хараагүй явсан юм бэ? Ашгүй одоо нэг харж мэдэж авсандаа би хэчнээн их баяр жаргалтай байна вэ? Тийм ээ, энэ цаглашгүй тэнгэрээс бусад нь цөм худлаа, цөм хоосон ажээ. Үүнээс өөр юу ч, бүр юу ч байхгүй. Энэ ч байхгүй, нам гүм байдал, тайвшралаас өөр юу ч байхгүй. Сайн л биз, бурхныг ерөөе!.. гэж Андрей ноён бодов.

	 

	XVII

	Багратионы баруун жигүүрт 9 цагт тулалдаан эхлээгүй байлаа. Тулалдааныг эхлэх тухай Долгоруковын тавьсан шаардлагыг зөвшөөрөхгүй байсан Багратион ноён хариуцлагыг биеэсээ зайлуулахын тул ерөнхий жанжин руу хүн явуулж асуулгах санал тавив. Нэг жигүүрээсээ нөгөө жигүүрээ хүртэл 10 мод хэртэй газар явсан тэр хүн дайсанд хэрэв алагдахгүй юм гэхэд (алагдахгүйгээсээ алагдах нь амар үе байжээ), тэр ч байтугай хэдий бэрх боловч ерөнхий жанжныг олдог юм гэхэд орой болохоос нааш эргэж ирэхгүйг Багратион мэдэх билээ.

	Багратион өөрийнхөө бараа бологчдыг ямар ч төлөвгүй нойр ханаагүй том нүдээрээ тойруулан харахад сэтгэлийн хөдөлгөөн ба горьдол найдвартаа дийлдэн гөлийх Ростовын нүүр юуны өмнө нүдэнд нь тусжээ. Багратион түүнийг явуулав.

	— Хэрэв би ерөнхий жанжинтай дайралдахаасаа урьд эрхэмсэг эзэнтэй дайралдчихвал яах билээ гэж Ростов гараа саравчиндаа тулган хэлэв.

	— Эрхэмсэг эзэнд уламжилж болно гэж Долгоруков Багратионаас амжин түрүүлж хэллээ.

	Ростов гинжин эгнээнээс бууж үүрээр хэдэн цаг унтаж амраад, одоо маш хөгжилтэй, зориг шийдвэртэй байсан бөгөөд юм болгон хялбархан, сэргэлэн, бэлэн санагддаг, тийм уян хөдөлгөөн ба аз жаргалын итгэл сэтгэлийн жавхлангаар бүрэн төгс байлаа.

	Энэ өглөө юм бүхэн нь санаачлан бүтэж байв. Ерөнхий тулалдаан болно. Ростов түүнд оролцоно; тэр ч байтугай аймшиггүй баатар генералын дэргэд зарлагаар нь явна; тэгээд ч зогссонгүй одоо Кутузов руу аз байвал, эзэн хаан руу ч магадгүй тушаал аваад явж байна. Цэлмэг тунгалаг ч өглөө болов. Унасан морь нь ч сайн аж. Сэтгэл нь баяр жаргалаар дүүрэн явлаа. Тушаал аваад морины ам тавьж шугамын дагуу давхив. Эхлээд Багратионы тулалдаанд ороогүй хөдөлгөөнгүй байгаа цэргийн шугам дагуу давхив, дараа нь Уваровын морин цэрэг эзэлж байгаа дэвсгэр лүү ороход хөдөлгөөн ба бэлтгэлийн шинж тэмдэг илэрхий байв. Уваровын морин цэргийг өнгөрөөд урд талдаа их бага бууны дууг тодхон дууллаа. Тэр дуу улам ихэссээр байв.

	Өглөөний цэвэрхэн агаарт, түрүүнийхтэй адил хоёр, гурван бууны дуу, их бууны ганц хоёр чимээ урд хойноо орж, жигдгүй зайтай дуугарах биш. Працены өмнүүр, уулын налуугаар бууны дуу үелэн тачигнаж, их бууны олон удаагийн буудалтын чимээнд хучигдах бөгөөд заримдаа, их бууны хэд хэдэн буудалт бие биеэсээ салангид биш, харин дээр дээрээс давхар дуугарч нэлдээ үргэлжилсэн нижигнээн болж хүнгэнэнэ.

	Уулын энгэрээр бууны утаанууд бие биетэйгээ уралдах мэтээ, их бууны утаа багшран савсаж, хоорондоо нийлж суунаглах нь үзэгдэнэ. Утааны завсраар хөдлөх явган цэргийн хэсгүүдийн хөдөлгөөн гялалзах жадаар нь мэдэгдэж ногоон хайрцагтай их буунуудын эгнээ нарийхан зураас мэт харагдана.

	Ростов нэг гүвээн дээр гараад, орчин тойрныг харахын тул, мориныхоо амыг татав; гэвч анхаарлаа хэчнээн ч дайчиллаа гэсэн эргэн тойрон болж байгаа явдлын учрыг нь олох ч үгүй, мэдэх ч үгүй аж. Тэнд утаан дотор хүмүүс бужигналдаж, ар өврөөс бөөн бөөн цэрэг хөдөлж байвч, чухам хаашаа яах гэж хэн нь тэгж хөдлөөд байгаагийн учир нь олдохгүй байлаа. Энэ байдал, тэр их дуу чимээ Ростовын сэтгэлд ямар нэгэн айх буюу гуних сэтгэлийг төрүүлсэнгүй, харин хүч зоригийг өгч байлаа.

	«Аль вэ, дахиад нэг дэлс» гэж тэр дуу чимээ рүү хандан бодоод тулалдаанд орсон цэргийн шугам дагуу, улам цаашаа ахиж давхив.

	«Юу болохыг бүү мэд, юм болгон сайнаараа л болох дог!» гэж Ростов бодлоо.

	Австри цэргийн ямар нэгэн ангийг өнгөрөөд түүний цаадах шугам нь (гварди цэрэг) тулалдаанд орчихсон байгааг мэдэв.

	«Сайн л биз! ойроос нь харъя» гэж тэр бодлоо.

	Ростов одоо бараг хамгийн урд талын шугамаар явав. Хэдэн морьтой хүн өөдөөс нь айсуй. Энэ бол атакт ороод сарнисан эгнээгээр буцаж яваа манай лейб˗уланууд байжээ. Ростов тэдний хажуугаар өнгөрч, цус нөж болсон нэгийг нь эрхгүй анзаараад цаашаа давхилаа.

	«За, тэр ч надад хүртээлтэй юм биш» гэж боджээ. Үүний дараа хэдэн зуун алхам газар ахиж чадаагүй явтал нь, зүүн талаас замыг нь огтолж хар морьтой гялалзсан цагаан мундартай асар олон морин цэрэг хатируулан гарч ирэв. Ростов тэр морин цэргээс түрүүлж гарахын тул, мориныхоо хар эрчээр давхисан бөгөөд хэрэв тэд морио хурдлуулж зарим нь хатираанаасаа давхианд оролгүй өнгөрсөн бол түрүүлээд гарчих ч байсан билээ. Ростов тэдний морьдын түвэргээн зэвсгийн нь хангинах чимээ улам улам ойрхон сонстож, морь бие, тэр ч байтугай нүүр нь хүртэл тодхон харагдах болов. Энэ бол өөдөөс нь тосон ирж яваа Францын морьт цэргийн эсрэг сөрөн атакалж байгаа манай морин цэргүүд ажээ.

	Морин цэргүүд давхианд ороон боловч, мориныхоо амыг татсаар явлаа. Ростов тэдний нүүрийг ялган харж, угсаа сайн мориныхоо амыг тавиад «марш˗марш» гэсэн офицерын үгийг сонсжээ. Ростов эдний хөлд дайрагдахаасаа буюу францын эсрэг атакт хамрагдахаасаа айж жагсаалын хөндлөн дагуу байдаг чадлаараа давхисан боловч, тэднээс урьтаж чадсангүй. Захад явсан цэрэг том биетэй цоохор хүн өөрийнхөө өмнө зайлшгүй мөргөлдөхүйц тээглэсэн Ростовыг үзээд хөмсгөө ууртай атируулав. Хэрэв, Ростов сэхээ авч Кавалерградын морины нүдийг ташуураараа цохиогүй сон бол тэр Кавалерград Ростовыг бедуинтэй нь цуг (энэ их том хүмүүс, том морьдтой зүйрлэхэд, Ростов өөртөө тун жижигхэн, доройхон хүн шиг санагдаж байв) дайрч унагаах байсан юм. Хар зүсмийн нүсэр том морь чихээ хулмайлган хажуу тийшээ холби үсрэв. Гэвч цоохор цэрэг бөөр лүү нь хоёр том шпороор эрчээр нь нидрэхэд тэр морь сүүлээрээ нэг шарваж, хүзүүгээ цааш нь сунгаад, түрүү түрүүчийнхээсээ хурдан давхив. Морин цэргүүд дөнгөж өнгөртөл тэдний хашхирах «Ура!» дуулдаж, Ростовыг эргэж харахад, хамгийн эхний нь эгнээ, хүний бодвол францын улаан эполеттай морин цэргийн эгнээтэй хутгалдав.

	Морин цэргүүд хажуугаар нь өнгөрч утаан дотор замхарсан тэр минутад Ростов араас нь дагах уу, эсхүл мөрөөрөө явах уу гэж баахан эргэлзжээ. Энэ бол хожим францчууд хүртэл гайхаж байсан морин цэргийн сүрхий атак байсан юм. Хэдэн мянган сайхан морь унаад хажуугаар нь давхиж өнгөрсөн энэ олон тооны мундаг сайхан хүмүүсээс баячуул, залуучууд офицер ба сурагчид атакийн дараа арван наймхан хүн үлдсэнийг Ростов сүүлд сонсоод айн шаналсан байжээ.

	«Эдэнд атаархах юу байх вэ, өөрөө ямар хувьгүй биш, одоо эзэн хааны барааг ч харах юм бил үү» гэж Ростов бодоод цаашаа давхилаа.

	Гвардийн явган цэрэгтэй зэрэгцээд түүний дээгүүр хажуугаар бөмбөгөн сум дүүлж байхыг мэдсэн бөгөөд тэгэхдээ сумны нь чимээг сонссондоо тэгж мэдсэн биш, харин цэргүүдийн нүүрэн дээрх зовуурь, офицеруудын нүүрэн дээрх төрөлхийн биш дайчин сүрээр нь мэджээ.

	Гвардийн явган хорооны шугамын араар гарч явахдаа өөрийг нь нэрлэн дуудсан хоолойг Ростов сонсов.

	— Ростов!

	— Юу гээ вэ? гэж Борисын дууг танилгүй асуужээ.

	— Чи намайг харж байна уу, эхний шугамд орчихсон шүү! Манай хороо атакт орсоон! гэж анх удаа галын шугамд орсон залуу хүний нүүрэн дээр байдаг аз жаргалтай инээмсэглэлээр мишээж Борис хэллээ.

	Ростов зогсов.

	— А, бүр үү! Ямар байна тэгээд?

	— Ухраасан шүү! гэж нэлээд чалчаа болсон Борис цовоо үглээд: — Чи ямар байсан гэж бодно оо? гэв.

	Тэгээд, байраа эзэлсэн гварди, яг өмнөө байсан цэргийг австрийн гэж бодож байгаад, тэр цэргийн буудсан бөмбөгөн сумаар нь сая эхний шугамд орсноо мэдээд яаж санаандгүй тулалдаан хийх болсон тухай Борис ярьж гарлаа. Ростов, Борисын яриаг гүйцэд сонсолгүй, морио хөдөлгөв.

	— Чи хаачих нь вэ? гэж Борис асуулаа.

	— Эрхэмсэг эзэнд хэл хүргэхээр явж байна.

	— Энэ байна шүү дээ! гэж «эрхэмсэг эзэн» гэхийн оронд «өндөрлөг эзэн» гэж сонссон Борис хэлэв.

	Тэгээд, тэднээс зуугаад алхмын газар зогсож австрийн цагаан хувцастай, хувхай цайсан генералд нэг юм хашхичиж хөмсгөө атируулан зогсож байгаа төмөр малгайтай, морин хүрэмтэй их ноёны зүг заалаа.

	— Энэ ч их ноён байна л даа. Надад бол ерөнхий жанжин юм уу, эзэн хаан хоёрын нэг нь хэрэгтэй гээд Ростов морио хөдөлгөх гэв.

	— Гүн еэ, гүн еэ! гэсээр бас л яг Борис шиг хөөрсөн Берг нөгөө талаас гүйн ирж: — Гүн˗еэ миний баруун гар шархтаад, (гэж хэлэнгүүт цус болсон жижигхэн алчуураар боосон баруун гарынхаа сарвууг үзүүлэв) тэгсэн мөртөө жагсаалдаа үлдсэн шүү. Би, гүн˗еэ минь, сэлмэн жадаа солгой гартаа барьж байгаа шүү одоо. Манай фон˗Бергийн угсааныхан дандаа рыцариуд байсан хойно доо.

	Берг цааш нь нэлээд зүйлийг ярьсаар байсан боловч, Ростов үгийг нь гүйцээж сонсолгүй цааш явлаа.

	Гвардийг ба цаадах хоосон зайг нь Ростов өнгөрөөд морин цэргийн атакт орсон шигээ, эхний шугамд дахин орохгүй тул, бууны дуу ширүүн сонстсон газрыг холуур тойрч бэлтгэл ангиудын шугамыг барьж явлаа. Гэнэт өөрийн өмнө ба манай цэргийн ард, дайсны цэрэг яагаад ч дайралдамгүй газар бууны дуу маш ойрхноос тачигнан сонстов. «Энэ юу байдаг билээ? Манай цэргийн яг ард дайсан байна гэж үү? Арай үгүй байгаа. Ямар ч л гэсэн одоо тойрч явсны хэрэг алга. Би ерөнхий жанжныг энд эрэх ёстой юм. Хэрэв хамаг хэрэг өнгөрөө бол би ч гэсэн бүхний хамт өнгөрөх ёстой юм» гэж Ростов өөрийнхөө төлөө ба бүх тулалдааны дүнгийн төлөө айн шаналж бодов.

	Прац тосгоны цаадах, олон төрлийн цэргийн хэсгүүд эзэлсэн дэвсгэр лүү цааш орох тусам Ростовын сэтгэл татсан муу совин, улам улам батлагдсаар байжээ.

	— Юу болж байна аа? Юу болж байна? Хэнийг буудаж байна? Хэн буудаж байна? гэж Ростов өмнөх замыг нь огтолж хутгалдан гүйцгээж байгаа орос, австри олон цэрэгтэй зэрэгцэн очихдоо асуув.

	— Чөтгөр бүү мэд! Бүгдийг нь цохиж байна! Өнгөрсөндөө өнгөрчээ! гэж орос, герман, чех, янз янзын хэлээр өөртэй нь адил, юу болж байгааг ойлгоогүй улс хариулцгаана.

	— Германуудыг цохь! гэж нэг нь хашхирна.

	— Муусайн урвагчдыг дээ!

	— Энэ муусайн оросууд чөтгөр лүүгээ тонилоосой, гэж нэг герман үглэнэ. Замаар шархтсан хэдэн улс явж байв. Хараал, хашхираан, ёолоон нийлэн нэгэн цул чимээ болон сонстоно. Бууны дуу намжив. Хожим Ростовын мэдсэнээр орос австри цэрэг бие биеэ буудацгаасан юм байжээ.

	«Бурхан минь! Энэ юү болж байна даа? Энд, эзэн хаан өөрөө аль ч минутад харчхаж болох газар... үгүй бодвол хэдхэн булай юм л ингэж байгаа биз. Учир нь олдоно оо гайгүй, ингэх ёсгүй юм даг. Эднээс л түргэхэн шиг салах юм сан!» гэж Ростов бодов.

	Ялагдал ба зугтлын тухай бодол Ростовын тархинд орох бололцоогүй аж. Хэдийгээр Працены уулан дээр нөгөө ерөнхий жанжныг тушаал ёсоор очиж хайх, уулан дээр францын их буу, цэрэг байхыг нүдээрээ үзсэн боловч чухам тэднийг мөн гэдэгт итгэж чадах ч үгүй, итгэхийг хүсэх ч үгүй байв.

	Прац тосгоны дэргэд Ростов тушаал ёсоор Кутузов ба эзэн хааныг эрж олох ёстой байсан юм. Гэтэл энд хүрэлцэн ирхүл, тэд байтугай, нэг ч дарга үзэгдэхгүй зөвхөн хоорондоо хутгалдсан олон төрлийн цэрэг л дайралдав. Энэ бөөн улсын дэргэдүүр түргэн өнгөрөхийг хичээж эцсэн морио ташуурдаж явахад цаашлах тусам нь цэргийн эгнээ улам замбараагүй болсоор байв. Ростовын гарсан их зам дээр төрөл бүрийн тэрэг сүйх, орос, австрийн анги бүрийн цэрэг шархтсан шархтаагүй улс шавааралдаж байлаа. Энэ бүхэн Працены өндөрлөг дээр байгаа францын их бууны амнаас дүүлэх бөмбөгөн сумны аймшигт дууны дор хүнгэнэн шуугилдаж, язганан үймнэ.

	— Эзэн хаан хаа байна? Кутузов хаа байна? гэж зогсоож болох хүн бүхнээс Ростов лавлан явсан боловч хэнээс нь ч хариу дуулсангүй.

	Тун болохгүй болохоор нь нэг цэргийг захаас шүүрэн бариад албаар хариу хэлүүлэв.

	— Ээ! дүү минь! Аль хэдийн урагшаа зугтаачихсан шүү дээ! гэж тэр цэрэг мултрахыг оролдох зуураа яагаад ч юм, инээд алдаж хэлэв.

	Согтуу бололтой энэ цэргийг Ростов тавиад, том хүний жолооч юм уу, морьчин юм уу гэмээр цэргийг зогсоож түүнээс лавлан асуув. Эзэн хааныг нэг цагийн өмнө яг энэ замаар жууз тэргэнд суулгаж хар хурдаар нь авч өнгөрсөн, хаантан хүндээр шархтсан гэнэ лээ гэж тэр цэрэг хариулав.

	— Арай үгүй байгаа даа, өөр хүн байлгүй дээ гэж Ростов хэлэв.

	— Үгүй, би нүдээрээ үзсэн гэж жолооч цэрэг биеэ тоосон инээмсэглэлээр хариулаад: — Би эзэн хааныг мэдэлгүй яахав. Петербургт байхад яг үүнээс холгүй зайтай бишгүй л үзсэн дэг. Жуузан дотор цав цагаан, хувхай цагаан царайтай сууж байна лээ. Дөрвөн хар морь хөллөчихсөн бидний хажуугаар хангинаад л өнгөрнө лээ. Хааны морьдыг ч тэр, Илья Иванычийг ч тэр би мэдэлгүй яах вэ дээ, энэ чинь. Хаанаас өөр хүний тэргийг Илья гуай жолооддоггүй байх аа гэв.

	Ростов мөрийг нь тавиад цааш явах гэв. Хажуугаар нь өнгөрч явсан шархтай офицер түүний зүг хандав.

	— Үгүй танд хэн нь хэрэгтэй юм бэ? Ерөнхий жанжин уу? Бөмбөгөн суманд алагдчихна билээ. Манай хорооны дэргэд байхад нь цээж рүү нь тусаад гэж тэр офицер хэлбэл:

	— Алагдаагүй, шархтсан юм гэх чинь билээ гэж нөгөө офицер нь засварлав.

	— Хэн? Кутузов уу?

	— Кутузов биш ээ, хэн билээ дээ, нөгөөдөх нь за, хэн ч байлаа гэсэн амьд үлдсэн нь ховроос цааш. Тийшээ оч, тэр тосгон руу тэнд л хамаг дарга нар цуглаж байгаа юм гэнэ лээ гэж тэр офицер Гостиерадек тосгоныг заагаад дэргэдүүр нь өнгөрөв.

	Ростов одоо хаашаа, хэн рүүгээ очихоо мэдэхгүй, морио сажлуулав. Эзэн хаан шархадсан, бид дийлдсэн гэнэ. Одоо ийм үгэнд итгэхгүй байх нөхцөл алга. Хүмүүсийн зааж өгсөн, алсад цамхаг ба сүмийн орой харагдсан зүг рүү Ростов чиглэлээ. Юундаа ч яарах юм билээ дээ. Одоо эзэн хаан, Кутузов хоёр амьд мэнд байлаа ч гэсэн юу гэж хэлэх юм билээ дээ?

	— Энэ замаараа яваарай, удамт ноён минь, чигээрээ явбал алуулж мэднэ шүү, алуулж мэднэ шүү гэж нэг цэрэг хашхирав.

	— Ай! Юунд дэмий ярина вэ! Өөр хаашаа явах юм? Үүгээр явбал арай ойр шүү дээ гэж нөгөөдөх нь хэлэв.

	Ростов хэсэг бодоод алуулж магадгүй шүү гэсэн тэр чиглэлээр нь явав.

	«Одоо ч өнгөрчээ; эзэн хаан шархтаад байхад би юу боллоо гэж биеэ гамнах билээ?» гэж бодно. Праценаас зугтаж яваа хүмүүс хамгийн ихээр алагдсан дэвсгэр лүү очив. Францчууд энэ нутгийг хараахан эзлээгүй боловч амьтай, шархтай үлдсэн оросууд аль хэдийн тэндээс зайлжээ. Энэ талын дунд өтгөн ургацтай хадлангийн газар байгаа бухал шиг, десятин болгонд, арав˗арван таваараа алагдсан, шархтсан улс бөөгнөрөн хэвтэнэ. Шархтнууд нэг хоёроороо мөлхөн бөөгнөж, тэдний эвгүй бөгөөд Ростовт заримдаа янгууч юм шиг сонстох ёолоон цуурайлна. Ростов зовж шаналсан энэ улсыг үзэхгүйн тул морио хатируулав. Тун аймшигтай санагдана. Энэ залуу өөрийн амины төлөө айсангүй, харин өөртөө хэрэг болох эрэлхэг зоригийн төлөө айжээ. Хэрэв энэ зовсон шаналсан улсыг харах юм бол, тэр зориг нь тэсвэрлэн даахгүй гэдгийг лавтай мэдэж явжээ.

	Дээр нь амьд мэнд хүн үгүй болсон учир эрэмдэг зэрэмдэг улс, хүүр үхдэлээр дүүрсэн энэ тал руу буудахаа больсон францчууд морьтой яваа хиагийн бараа хармагцаа, бууныхаа амыг чиглүүлж хэдэн ширхэг бөмбөгөн сум явуулав. Исгэрэн буух аюулт энэ чимээг мэдрэх сэтгэлэг, орчин тойронд лүглийсэн хүүрүүд энэ бүхэн Ростовт нэгэн сэтгэгдэл болон нийлж өөрөөсөө айх, өөрийгөө өрөвдөх санаа төрүүлэв. Эхийнх нь ирүүлсэн сүүлчийн нэг захиа түүнд санагджээ. «Хэрэв намайг энэ талын дунд, эгц чиглэсэн олон бууны аман дор явааг минь үзвэл, өөрт нь ямар сэтгэлэг төрөх бол» гэж эхийнхээ тухай бодлоо.

	Гостиерадек тосгонд тулалдаанаас гарч ирсэн цэргүүд бас л хутгалдуу боловч, арай илүү дэглэмтэй байжээ. Энэ рүү францын бөмбөгөн сум хүрэхгүй байсан учир, бууны дуу хол юм шиг санагдана.

	Тулалдаанд дийлэгдсэн гэдгийг энд хэн бүхэн тодорхой мэдэх учир, илээр ярина. Ростов хэнээс нь ч асуулаа гэсэн эзэн хааныг ч тэр, Кутузовыг ч тэр, алины нь ч хаа байгааг мэдэх хүн алга. Эзэн хаан шархтсан тухай сургийг зарим нь үнэн гэж, зарим нь худлаа гэж, худлаа гэсэн нь ийм цуурхал тарсан явдлыг нээрэн ч нэг цагийн өмнө тулалдааны талбар дээрээс буцаж явсан эзэн хааны жуузан дотор эзэн хаан биш, харин айж тэвдсэн хувхай цайсан гофмаршал Толстой гүн явснаас гарсан яриа гэцгээнэ. Тосгоны цаана зүүн этгээдэд дээд дарга нарын нэгнээс дайралдаж байсан гэж нэг офицерын хэлэхэд Ростов хэдийгээр одоо дайралдахаасаа өнгөрсөн гэж бодож байсан боловч сэтгэлээ сэвгүй байлгахын тул тийшээ зүглэжээ. Гурван мод хэртэй газар явж, орос цэргийн захыг өнгөрснөөсөө хойш Ростов шуудуугаар хүрээлэгдсэн ногооны газрын тэнд шуудууны эсэргэн талд зогсож байсан морьтой хоёр хүнийг үзлээ. Нэг нь малгай дээрээ цагаан отготой аж. Тэр нь Ростовт танил хүн шиг харагдав; нөгөө сайхан улаан шарга морь унасан (энэ морийг үзсэн юм шиг санагдав) үл таних нэг нь морио шпороор ёвроод жолоог нь сул тавьж ногооны шуудуу дээгүүр хөнгөхөн харайлгав. Овоолготой шороо, морины нь хойд хөл дор бутран хийсжээ. Морио огцом эргүүлээд, дахин харайлгаж, сувгийн наад талд гарч ирээд, цагаан отготой хүн рүү ёсорхуу хандаж үг хэлэх нь та ингээд үзэхгүй юү гэсэн мэт ээ. Биеийн нь байдал танил мэт харагдаж, Ростовын анхаарлыг эрхгүй татсан нөгөө нь толгой гар хоёроороо дургүйлхэн дохиход Ростов тэр дохиогоор нь хайрлан өрөвсөж, хүндлэн санаж явсан эзэн хаанаа танив.

	«Гэвч ганцаараа энэ эзгүй зэлүүд талд явмааргүй юм аа даа, биш байлгүй» гэж Ростов бодлоо. Энэ үеэр Александр толгойгоо эргүүлэхэд Ростов санаандаа гүн шингэсэн дотно хайртай нүүрийг нь үзэв. Эзэн хааны нүүр цайж, хацар, нүд хоёр нь хонхойжээ. Тийм тусмаа энэ нүүр улам амгалан, улам ноомой харагдав. Эзэн хаан шархтсан тухай мэдээ худал болохыг мэдэж Ростов маш их баярлав. Барааг нь харсандаа баярлаж байв. Одоо өөр лүү нь хандаж Долгоруковын нэр дээрээс уламжлахаар тушаагдсан зүйлийг хэлж болно, тэгэх ч ёстой юм гэж Ростов мэдэж байлаа.

	Гэвч янаг хайрт хүү санасандаа хүрч, дурлалт охинтойгоо хоёулхан учрах үедээ шөнийн зүүд, өдрийн бодол болсон үгээ хэлж чадахгүй чичрэн бантаад, тэр үгээ хэлэх явдлыг хойшлуулах, эсхүл хэлэхгүй мултарчих бололцоог сүвэгчилж ийш тийшээ эргэн харж байдгийн адил Ростов одоо, энэ дэлхий дээр хамгийн их мөрөөдсөн юмандаа хүрсэн, гэвч эзэн хаанд хэрхэн хандахаа мэдэхгүй ер нь тэгэх явдал бол эв хавгүй бөгөөд нөхцөлгүй зүйл гэж түмэн янзаар бодно.

	«Юу гэсэн үг вэ! Гав ганцаараа шаналан гуньж явахад нь би харин ашиглах гээд горьдоод байна уу даа. Уйтгар гунигийн нь энэ үест үл таних нүүр эвгүй хүнд зүйл мэт санагдаж болно. Тэгээд бас ийм үеэр харахтай зэрэг зүрх шимширч, хоолой татах шиг болоод байгаа ийм цагаар би одоо юу ч хэлж чадах вэ дээ?» Эзэн хаан руу санан хандаж үй түмээр нь зохион бодож явсан үгнүүдээс нь нэг ч үг санаанд нь орохгүй болсон ажээ. Тэр үгнүүдийг зохиохдоо ихэвчлэн өөр нөхцөлд тохируулж ялалт ба жавхлангийн минутад, үхлүүт шархдаад байхдаа баатар гавьяа байгууллаа гэж талархан байгаа эзэн хаанд хэлэх үг болгон зохиож байсан бөгөөд тэгж үнэн хэргээр нотлогдсон хайр биширлээ, үгээр илрүүлэн хэлж амьсгалаа хураах ёстой байж билээ.

	«Тэгээд бас оройн 4 цаг болчхоод, тулалдаанд дийлдчихээд байгаа энэ үес, би юу гэж ч эзэн хааны баруун жигүүрийн тухай ямар тушаал өгөхийг нь асуух билээ дээ? Үгүй нээрэн эзэн хаан руу очиж, бодол санааг нь үймүүлж, болохгүй нь. Энэ хүнд муухай харуулж, муу үг дуулгасанд орвол, мянга дахин үхсэн нь дээр» гэж Ростов шийдээд тэндээс элэг зүрх эмтрэн холдож, бас л нөгөө шийдгүй байдалтай зогссоор байгаа эзэн хаан руу эргэн эргэн харсаар явлаа. Ростов энэ мэтээр эргэлзэн бодож, эзэн хаанаас холдож байх зуур ахмад фон˗Тольтэр хавиар санаандгүй явж байхдаа эзэн хаантай дайралдаад, шууд очиж өөрийн үйлчилгээг илэрхийлэн зориулж шуудуугаар явган гарахад нь тусалжээ. Эзэн хааны лагшин базаахгүй явсан тул амрахаар шийдэж, алимын модны дор суухад Толь дэргэд нь зогслоо. 

	фон˗Толь нэгэн юмны тухай удаан хөгжүүн ярихад, эзэн хаан хайлсан бололтой нүүрээ дараад Толийн гарыг атгасныг Ростов холоос атаархан гэмшиж харлаа.

	«Би үүний оронд ингэж болох л байж шүү дээ!» гэж Ростов бодоод эзэн хааны хувь зохиолыг өрөвдөн арай гэж нулимсаа барьсаар чухам хаашаа, яах гэж яваагаа мэдэхгүй гав ганцаар цөхрөн цааш зүглэв.

	Өөрийнх нь уян сул байдал хамаг зовлонгийн нь шалтгаан гэж мэдрэх тусмаа, Ростовын цөхрөн шаналах нь улам ч ихдэв.

	Болох байж шүү дээ... Болохоор барахгүй, эзэн хааны зүг хандан очих ёстой байж. Тэр бол эзэн хаанд үнэнчээ үзүүлэх ганц бололцоо байсан аж. Гэтэл тэр бололцоог ашиглаж чадсангүй... «Яаж байгаа минь энэ вэ» гэж бодлоо. Тэгээд морио эргүүлж, эзэн хааныг үзсэн газар луугаа буцаад давхив. Гэтэл шуудууны тэнд хэн ч байсангүй. Тэрэг сүйхнүүд тасралтгүй цувсаар аж. Харин нэг тэрэгчний ярих нь Кутузовын штаб, ачаа бараа цувж байгаа ойрын тэр тосгонд бий гэнэ. Ростов тэдний араас явлаа.

	Урд нь Кутузовын агтчин нөмрөг тохсон морьд хөтөлж явав. Агтчийн араас нэг тэрэг явсан бөгөөд даавуу малгайтай нэхий дээлтэй, майга хөлтэй нэг өвгөн зарц явж байв.

	— Тит ээ, хүүе, Тит ээ! гэж агтчин дуудав.

	— Юү гэж? хэмээн өвгөн хайнгуут хариуллаа.

	— Тит! явж тариагаа цайруул.

	— Ээ тэнэг, тьфу! гэж өвгөн ууртайгаар нулиман хэллээ. Хэсэг дуугүй явсны дараа дахиад л энэ хошин үг давтагдав.

	Оройн таван цаг болж байхад Оросын арми тулалдааны бүх шугамд дийлдэв. Зуу гаруй их буунууд одоо францынхны гарт байлаа.

	Пржебышевский корпусынхаа хамт бууж өгчээ. Бусад цуваанууд хүмүүсийнхээ тэн хагасыг алдаж, сарниж холилдсон эгнээгээр ухарцгааж байв.

	Ланжерон ба Дохтуровын үлдэгдэл цэрэг Аугест тосгоны хавь дахь далан ба эргээр үймэн шахцалдаж байв.

	6 цаг болж байхад Працен өндөрлөгийн энгэр дээр олон буугаа зоож, маний ухарч байгаа цэрэг рүү галласаар байгаа зөвхөн францынхны ширүүн буудалт л сонстож байв.

	Дохтуровын ба бусдын ар талынхан батальонуудыг цуглуулцгааж манайхныг элдэн хөөж байсан францын морин цэрэг рүү буудсаар байлаа. Бүрий болж эхлэв. Аугестын нарийхан далан дээр оройвч өмссөн өвгөн дээрэмчин өөш барьж загас дэгээдэж тайван суухад, ач хүү нь ханцуйгаа шамлаж хувин доторх мөнгөн загасыг нь тоолон эрхэлж өдий олон жил болсон далан дээр, цэнхэр хүрэмтэй моравууд улаан буудай ачиж, хос морь хөллөсөн тэргээ хөтөлж өдий олон жил, нааш цааш тайван сүлжиж байсан далан дээр, энэ далан дээр одоо, ачаа тэрэг, их бууны завсраар үхлээс айж хачин муухай нүүртэй болсон хүмүүс түлхцэлдэн бие биеэ шахаж, үхэх нь үхэж, амьд нь үхсэн дээгүүрээ гишгэлэн алхалж, хэдхэн алхам өнгөрлөө ч гэсэн бас л ингэж алагдахаа мэдэхгүй бие биеэ алан дайрцгааж байлаа.

	Арван секунд тутам агаарыг хага зүсэж, бөмбөгөн сум юм уу, гранат дүүлэн ирээд, энэ шигүү олны дунд дэлбэ үсэрч, ойр байсан хэдийг нь алан хядаж, цус нөж болгоно. Гар нь шархтай Долохов (офицер болж амжсан аж) сумангийнхаа явган хэдэн цэрэгтэй морь унасан хороон даргатайгаа нийлээд бүхэл бүтэн хороог орлон үлдсэн ажээ. Олны хөдөлгөөнд татагдсаар далангийн ирмэг хүртэл урд явсан их бууны нэг морь ойчсон тул, түүнийг хүмүүс татаж авч байх хооронд тал талаасаа шахагдан зогсжээ. Нэг бөмбөгөн сум ард нь хүн алж, нөгөө нэг нь яг өмнө нь унаж, Долоховыг цус нөж болгожээ. Хүмүүс урагшаа цөхрөн шахаж, хэдэн алхам ахиад, дахин зогсов.

	«Энэ зуун алхмыг л мэнд өнгөрвөл, лав амьд гарна шүү дээ; энд дахиад л хоёр минут зогсвол ч лав баларна шүү дээ» гэж хүн бүхэн бодно аж.

	Олны дунд байсан Долохов хоёр цэргийг унагааж далангийн ирмэгт хүрээд цөөрмийн гөлгөр мөс рүү үсрэн буув.

	— Наашаа бууцгаа! гэж хотолзон шажигнаж байгаа мөсөн дээгүүр харайлган: бууцгаа! дааж байна шүү! гэж их бууныханд хашхирна.

	Мөс түүнийг дааж байсан боловч хотолзон шажигнаж байгаагаар нь үзэхэд их буу, олон цэргийг даах битгий хэл одоо өөрийнх нь дор цөмөрч магадгүй ажээ. Хүмүүс Долохов руу гөлрөвч, мөс рүү зүрхлэн буухгүй, эрэг рүү шахцалдан тэмүүлсээр байлаа. Замын үзүүр дээр байсан хороон дарга гараа өргөөд, Долохов руу хандан үг хэлэх гэж амаа нээв. Гэтэл нэг бөмбөгөн сум олны дээгүүр дүүлэхэд цөм хавтайн тонгойлоо. Нэг юм, нойтон газар шалхийн тусч генерал морьтойгоо цуг бөөн цусан дээр унав. Генерал руу хэн нь ч харсангүй, татаж авъя гэж бодсонгүй.

	— Мөс рүү! Мөс рүү! Буугаач ээ, эргээч! дуулахгүй байна уу! Буугаач! гэж генералыг оносон бөмбөгнөөс хойш юу гэж яах гэж хашхирч байгаагаа мэдэхгүй улс чарлацгаав.

	Далан өөд гарч явсан арын нэг буу мөс рүү эргэв. Хэсэг хэсэг цэргүүд хөлдүү цөөрөм рүү эргэцгээлээ. Урд нь явсан нэг цэргийн дор нь мөс шажигнан цөмөрч өрөөсөн хөл нь усанд орчив: тэр хөлөө сугалах гэж байгаад мөс цөмрөн бүсэлхийгээ хүртэл усанд уналаа. Ойрын цэргүүд эргэлзэж, их бууны тэрэгчин морины ам таттал ард нөгөө «яваад! яваад! юундаа тээглээ вэ, буугаач мөс рүү» гэдэг дуу сонстсоор байжээ.

	Олны дунд айн хирдхийх дуу сонстов. Их буу тойрсон цэргүүд, морьд руу нь гараараа даллан савчиж, тэднийг хөдөлгөх гэж ядна. Морьд эргээс буув. Явган улсыг дааж байсан мөсний том хэсэг хэлтрэн унахад мөсөн дээр байсан дөч шахам хүн бие биеэ түлхэн живүүлж зарим нь урагшаа, зарим нь хойшоо гүйлдэв.

	Бөмбөгөн сум жигд хэмжээтэй исгэрэн дүүлж, мөсөн дээр усан дээр, олонхдоо далан, цөөрөм, эрэг хавиар шавсан улс дээр тусан авай.

	 

	XIX

	Працен уул дээр, тугийн иш бариастай унасан газраа Андрей ноён цусаа асгаруулан хэвтэж аяархан, хүүхдэрхэг өрөвдмөөр дуугаар ёолсоор байлаа.

	Орой тийшээ ёолохоо больж, ор чимээгүй болов. Хэр зэрэг хугацаагаар ухаангүй байснаа өөрөө мэдсэнгүй. Гэнэт амьд байгаагаа дахин мэдэрч, толгой нь ямар нэгэн хурц хэцүү өвчинд нэрвэгдсэн байхыг мэдэв.

	«Урьд нь би мэдэхгүй байж байгаад өнөөдөр л нэг үзсэн өндөр тэнгэр хаа байна?» гэж хамгийн түрүүнд бодлоо. «Энэ зовлонг ч би мэдэхгүй байсан юм. Тийм ээ, би одоо болтол юу, юу ч мэдэхгүй байж. Гэвч би одоо хаа байна аа?» гэж бодов.

	Орчин тойрноо чагнавал морин түвэргээн; франц яриа дуулдав. Нүдээ нээлээ. Улам гүн болсон үүлтэй, үүлний нь завсраар хязгааргүй хөх огторгуй харагдсан нөгөө л гүн тэнгэр, дээр нь байлаа. Морин туурай, ярианы нь чимээгээр үзэхэд, хажууд нь ирээд зогссон бололтой улсын зүг толгойгоо эргүүлсэн ч үгүй, тэднийг харсан ч үгүй.

	Ойртож ирсэн морьтон бол хоёр бараа бологчоо дагалдуулсан Наполеон ажээ. Бунапарте тулалдааны талбайг тойрохдоо Аугестын далан руу буудаж байгаа батарейд хүч нэмэх эцсийн тушаал өгөөд, талбар дунд хэвтээ алагдсан, шархадсан улсыг үзэж явлаа.

	— Гайхамшигтай улс шүү! гэж харласан шилээ гаргаж нүүрээрээ газар шаагаад хөдөлгөөнгүй болсон гараа гэдрэг нь хол хаяж үхсэн оросын өндөр нуруутыг хараад Наполеон хэлэв.

	— Эрхэмсэг эзэн минь, их бууны сум дууслаа гэж Аугест рүү буудаж байсан батарей дээрээс ирсэн бараа бологч энэ үеэр хэлэв.

	— Бэлтгэлээс авчруул гээд Наполеон хэдэн алхам холдож, хажуудаа байгаа тугийн ишний дэргэд (тугийг нь олзны хувьд францыхан авчихжээ) гэдрэгээ харан хэвтэж байгаа Андрей ноёны дэргэд зогслоо.

	— Энэ мөн сайхан үхэл ээ! гэж Наполеон Болконскийг ширтэн хэлэв. Энэ үгийг өөрийнх нь тухай Наполеон хэлж гэдгийг Андрей ноён ойлгов. Энэ үгийг хэлсэн хүний нь эрхэмсэг эзэн минь гэж хэлж байсныг Андрей ноён сонсжээ. Гэвч энэ үг ялаа сүнгэнэхтэй л адил сонстоно. Андрей ноён тэр үгийг сонирхсон ч үгүй, анзаарсан ч үгүй дороо мартжээ. Толгой нь янгинана; цус алдаж байгаагаа мэдрэн хэвтэхэд нь, дээр нь холын гүн бөгөөд мөнх тэнгэр цэлийнэ. Өөрийнх нь дурладаг баатар Наполеон хажууд нь байгааг мэдэвч, сэтгэлдээ болж байгаа бүхэнтэй, үүл нүүсэн энэ гүн хязгааргүй тэнгэртэй зүйрлэн бодоход Наполеон тун жижигхэн, бөөдий амьтан шиг санагдана. Дэргэд нь хэн ч зогсоно, өөрийн нь тухай юу ч гэж ярина огт хамаагүй билээ; хүмүүс дэргэд нь зогсож байгаад баярлах бөгөөд, одоо гайхамшигтай сайхан мэт санагдаж тэгж ойлгогдох болсон амьдрал руу эргэн ороход минь эд тусалж өгөөсэй гэж хүснэ. Хөдөлж, ямар нэгэн юм дуугарахын тул Андрей ноён бүх хүчээ дайчлав. Хөлөө арай гэж хөдөлгөж, өөрт нь хүртэл өрөвдмөөр сонстсон сул дорой дуу гаргав.

	— А! Амьд байгаа юм байна шүү гээд Наполеон: — Энэ залууг ceiecnue pamu e босгоод эмнэлэгт хүргэж өг! гэв. Наполеон ингэж хэлээд маршал Ланыг угтаж цааш хөдлөхөд цаадах нь малгайгаа аваад ялалтын баяр хүргэн инээмсэглэж эзэн хаан руу тулан ирлээ.

	Цааш юу болсныг Андрей ноён мэдэхгүй байв. Дамнуурганд тавих зуур шарх нь аюултайгаар янгинан өвдөж, ухаан алдлаа. Авч явах зуур бие нь сэгсрэгдээд шарх нь өвдсөөр байсан бөгөөд эмнэлгийн газар шархыг нь сувилан анагаахад бас л өвдсөөр байсан боловч, ухаангүй хэвээр байжээ. Зөвхөн орой болж, түүнийг шархадсан, олзлогдсон оросын бусад офицеруудтай нийлүүлэн госпиталь руу авч явахад дөнгөж ухаан оржээ. Тэр үес бие нь нэлээд овоо мэт санагдсан тул эргэж харах, ярих чадалтай байжээ.

	Ухаан ороод сонссон анхны нь үг бол тууж явсан франц офицерын яаруу хэлж байсан үг байлаа.

	— Энд зогсолгүй болохгүй. Эзэн хаан үүгээр өнгөрнө; олзны энэ ноёдыг үзэг, сэтгэлд нь тааламжтай байна биз.

	— Одоо олзныхон ийм элбэг, бараг оросын арми бүхлээрээ олзлогдоод байхад уйдаа биз дээ гэж өөр нэг офицер хэлнэ.

	— Гэвч! Энэ нь жишээлбэл эзэн хаан Александрын бүх гвардийн нь жанжин гэдэг шүү гэж морьт цэргийн цагаан мундартай шархтсан орос офицерыг заан түрүүчийн офицер хэлэв.

	Болконский Петербургт байх үеийн танил Репнин ноёныг танив. Морьт цэргийн бас нэг шархтсан офицер 19 настай хүүхэд дэргэд нь байлаа.

	Бунапарте хатируулан ирээд, морио зогсоов.

	— Ахмад нь хэн бэ? гэж олзныхныг үзээд асуув.

	Хурандаа цолтой Репнин ноёныг нэрлэв.

	— Та эзэн хааны морьт цэргийн хорооны дарга уу? гэж Наполеон асуулаа.

	— Би суман командалж явсан гэж Репнин хариулав.

	— Танай хороо үүргээ шударга биелүүлсэн шүү, гэж Наполеон хэллээ.

	— Агуу их жанжны магтаал цэргийн хүнд дээд зэргийн шагнал билээ, гэж Репнин хэлэв.

	— Танд тэр шагналыг дуртайяа олгоё гээд Наполеон, — Таны дэргэд байгаа чинь юун залуу вэ? гэв.

	Репнин ноён дэслэгч Сухтеленийг нэрлэв.

	Наполеон түүнийг хараад инээмсэглэн: — Чи ч дэндүү нялхаараа бидэнтэй үзэлцэж дээ гэлээ.

	— Зоригтой явахад залуу нас садаа болдоггүй юм, гэж Сухтелен чичирхийлсэн хоолойгоор хариуллаа.

	— Сайхан хариу байна гээд Наполеон: — Залуу та хол алхах хүн байна шүү! гэв.

	Олзны улсыг чимэглэж Андрей ноёныг эзэн хааны нүдний өмнө бас урагш нь гаргасан тул аргагүй Наполеоны анхаарлыг татжээ. Наполеон тулалдааны талбар дээр үзсэнээ санасан бололтой түүний зүг хандаж тэгэхэд хэрэглэснээрээ залуу гэж нэрлэв. etvous jeune pmme? За, залуу та ямар байна? Бие чинь ямар байна monerave, гэв. Хэдийгээр Андрей ноён тавхан минутын өмнө дамнаж явсан цэргүүдэд үг хэлчхэж чадахаар байсан боловч, одоо Наполеон руу нүдээ эгц чиглүүлээд дуугүй гөлөрнө.

	Наполеоны анхаарлыг татсан хамаг сонирхол Андрей ноёнд маш өчүүхэн санагдаж, одоо өөрийнх нь дуртай баатар энэ өчүүхэн ихэрхэл ялалтын баяртайгаар цуг Андрей ноёны үзэж ойлгосон өндөр шударга эелдэг тэнгэртэй зүйрлэхэд маш бөөдий жижиг санагдсан тул хариулах ч чадалгүй байлаа.

	Цус алдаж, бие сулраад, үхлийг хүлээж байгаа энэ үес, туйлын нарийн чанд бөгөөд агуу их болсон бодол санааны нягт зохион байгуулалттай зүйрлэхэд юм бүхэн ашиггүй өчүүхэн зүйл мэт ээ. Наполеоны нүд рүү хараад Андрей ноён бодохдоо агуу их гэдэг өчүүхэн зүйл болох тухай ач тус нь хэнд ч ойлгогдохгүй, амьдрал гэдэг ч бас өчүүхэн зүйл болох тухай, ялангуяа амьд явсан улсын хэн нь ч ойлгож, тайлбарлаж чадаагүй үхэл гэдэг нь бүр ч өчүүхэн жижиг юм болох тухай бодно.

	Эзэн хаан хариу дуулалгүй буруу хараад явахдаа дарга нарынхаа нэгэнд:

	— Энэ ноёдыг асрамжилж, миний байранд хүргэг. Миний эмч Ларрей шархыг нь үзэг. Баяртай Репнин ноён оо! гээд морио давирч, цааш хатирууллаа.

	Түүний нүүрэн дээр биеэ тоосон аз жаргалтай туяа тусч байлаа.

	Андрей ноёныг авчирч явахдаа, Марья ноёгтойн зүүж өгсөн алтан бурхны нь тайлж авсан цэргүүд эзэн хаан олзны улстай ийм найртай байхыг үзээд бурхны нь шалавхан шиг эргүүлж өгөв.

	Чухам хэн, хэдийд зүүлгэж өгснийг нь Андрей ноён үзээгүй гэвч, иржгэр алтан оосортой сахиус мундрын нь гадна зүүгээтэй харагджээ. «Хэрэв юм бүхэн Марья ноёгтойн боддог шиг тийм тодорхой энгийн байдаг сан бол сайхан аа. Энэ амьдралд тусламж хаанаас эрэх вэ, энэний цаана, авсны цаана юу болохыг мэдэж болдог бол хэчнээн сайхан бэ! Хэрэв: бурхан минь, намайг авраач! гэж хэлж чаддаг сан бол би хэчнээн жаргалтай тайван байх сан бол... Гэтэл би хэндээ тэгж хэлэх вэ? Үгүй бол тийм гэхийн аргагүй би хандаж ч чадахгүйгээр барахгүй, үгээр нэрлэж ч чадахгүй байгаа тэр хүч бол агуу их бүхэн буюу юу ч биш» гэж хэлээд: «Эсхүл энэ Марья ноёгтойн оёж өгсөн нөгөө бурхан нь юм уу? миний ойлгосон бүх зүйлийн өчүүхэн жижгээс өөр, үл мэдэгдэх бөгөөд агуу их зүйлийн ихээс өөр баттай үнэн юм юү ч алга!» гэж дүүгийнхээ бишрэл, сэтгэлэг төгс зүүж өгсөн тэр бурхан руу хараад Андрей ноён боджээ.

	Дамнуургууд хөдлөв. Хөдлөх бүр тэсэхүйеэ бэрх өвчилж халуурсан байдал ихсээд, Андрей ноён дэмийрч эхлэв. Тулалдааны урьд шөнө эцэг, эхнэр, дүү ба мөн төрөх хүүгийнхээ тухай сэтгэгдэж байсан бодол нь, өчүүхэн Наполеоны жижигхэн бие, тэр бүхний дээр цэлийх тэнгэр, энэ бүхэн нийлж түүний дэмийрлийн гол үндэс болжээ.

	Лысые Горы дахь намуун амьдрал, гэр бүлийн амгалан жаргал түүнд санагдана. Тэр жаргалд ороод цэнгэж байтал бусдын зовлонгоор жаргалаа хийсэн жижиг биетэй хэнэггүй явцуу Наполеон ирж, дахин эргэлзээ зовлон эхлэхэд зөвхөн тэнгэр л тайвшрал тайтгарлыг амлаж байлаа. Өглөө болоход бүх хүсэл мөрөөдөл үймрэн будилж, Наполеон эмч Ларрейн өөрийнх нь хэлснээр эдгэхээсээ үхлээр төгсөх нь шулуухан болсон элий балайн тас харанхуйд гүнээ автав.

	— Энэ тун ууртай шартай хүн. Тэсэхгүй дэг ээ гэж Ларрей хэлэв.

	Андрей ноёныг бусад найдлагагүй хүмүүсийн хамт орон нутгийнхны асрамжид шилжүүлжээ.

Notes

		[←1]
	 Ханиад (ЦБ)




	[←2]
	 Буйдан (ЦБ)




	[←3]
	 Үүрэг (ЦБ)




	[←4]
	 Вигонт гэдэг үг язгууртны хэргэм




	[←5]
	 Аббат гэж Католик сүмийн ламыг хэлдэг юм.




	[←6]
	 Зөөлөн сандал (ЦБ)




	[←7]
	 Даашинз (ЦБ)




	[←8]
	 Үхрийн шүүстэй нь шарсан мах




	[←9]
	 Жижиг цүнх




	[←10]
	 Баяртай




	[←11]
	 Бүрх малгай (ЦБ)




	[←12]
	 XVIII зууны үед үүссэн бөгөөд «зан суртахуунаа ариутган боловсруулах» зорилготой, тусгай шүтлэгтэй, шажны философийн нууц бүлгэмийн гишүүдийг ийнхүү нэрлэдэг байжээ.




	[←13]
	 Дээр үед орос ба европын орнууд гусар гэж дан морин цэргийг хэлдэг байжээ.




	[←14]
	 Хар архитай ойролцоо үлэмж хатуу архи.




	[←15]
	 Хаант оросын үе дэх цэргийн бага даргын нэг цол.




	[←16]
	 Их сургуулиа (ЦБ)




	[←17]
	 Хаант оросын цэргийн дунд дарга нарын цол
 




	[←18]
	 Хаант Оросын үед офицеруудын цэргийн сургуулийн сурагч




	[←19]
	 Бүжиг (ЦБ)




	[←20]
	 Хаант Оросын үе дэх нэг төрлийн морин цэрэг.




	[←21]
	 Оросоор муу ярьдаг хүн байжээ. Монголоор түүний нь дурайлгахыг хичээв.




	[←22]
	 Уртын хэмжээ 1.06 километртэй тэнцэнэ.




	[←23]
	 өөр өөр шинж чанар, гишгэц бүхий хэд хэдэн бүлгээс бүрдсэн хөгжмийн зохиол.




	[←24]
	 Дээр үед орос ба бусад гүрний цэрэгт сумангийн туслахыг гол төлөв Фельд— Фелбель гэж нэрлэдэг байжээ.




	[←25]
	 Өвс навч, шилмүүсээр бүтээсэн овоохой




	[←26]
	 Тьерийн ингэж хэлсэн атак тэгэхэд болжээ. Zes russesse condi-sitcut vailSmntut, efchese rarea la guerrritdeux ma ssesdinfan terie marcher resabument lunecrnte bautree saus gu’aucune desdeuxceba drantd’exre alorde’e" Наполеон члена хутлын арал дээр байхдаа хэлсэн нь: “auelgues batai llousrusses montrerent pe lintrepednte”
Оросууд тун зоригтой байсан бөгөөд дайны түүхэнд ховор тохиолддог явдал болсон нь: явган цэргийн хоёр хэсэг бие биеийнхээ эсрэг шийдвэртэй алхалсаар тулалдаан болтол хэн нь ч хэндээ буулт хийсэнгүй.
Оросын хэдэн батальон аймшиггүй зориг үзүүлжээ.
Наполеоны үг

